
ЗУРГААДУГААР ТАСАГ

	 

	I

	 

	Эмнэлгийн хашаа дотор нэгэн бяцхан байшин байх бөгөөд эргэн тойронд нь зангуу, халгай, үлтнэг битүү ургажээ. Дээвэр нь зэвэрч, яндангийнх нь тал нурж ойгоод довжооны нь гишгүүр өмхөрч завсар заалхайгаар нь өвс ногоо ургасны дээр шавар шохой нь ховхорч унаад ул мөрийн төдий юм үлджээ. Эл байшин урд талаараа эмнэлэг тийш, ар талаараа өргөстэй хашаагаар зааглагдсан тал руу ханджээ. Хашаа болон түүний арзайсан өргөс, энэ бяцхан байшингийн аль аль нь манайхны шорон эмнэлгийн газар шиг л нэг л зэвүүн уйтгартай харагдана.

	Хэрэв, та халгайд түлэгдэхээс үл эмээх ахул тэр бяцхан байшин руу очсон нарийхан зөргөөр яваад түүн дотор юу болж байдгийг орж үзье. Гаднах хаалгаар орвол зуухны нь хавьд хана туургаар нь эмнэлгийн хамаг л хог новшийг овоолсон жижиг пин байна. Гудас дэвсгэр, хуучин муусайн уранхай дээл, хөх судалтай өмд цамц, хэнд ч хэрэггүй ханзархай гутал эмх замбараагүй овоолоостой ялзарч хэвтэх бөгөөд амьсгал давчдам өмхий үнэрээр утна.

	Энэ новш дээр халагдсан өвгөн цэрэг, манаач Никита амандаа үргэлж ганс зуун хэвтэх бөгөөд түүний ханцуйдаа хадсан тэмдэг нь онгон өнгө алджээ. Туранхай, ширүүн царайтай энэ хүний хамар нь улаан, унжсан хөмсөг нь хоньч нохойг санагдуулна. Тэр намхан бөгөөд туранхайвтар шөрмөслөг биетэй боловч галбир байдал нь аятайхан, гар хуруу нь чийрэг бадриун эр билээ. Энэ хүн бол ертөнцөд юу юунаас илүүд эмх журмыг эрхэмлэдэг, тэгснээрээ ч хүмүүсийг зодож л байх хэрэгтэй гэж боддог жирийн бөгөөд ажилч хичээнгүй, муйхар мулгуу хүмүүсийн тоонд орно. Хүмүүсийг нуруу түрүү, нүүр нүдгүй аль дайралдсан газраа нүдэж зодох бөгөөд үүнгүйгээр ч эмх замбараатай байж болохгүй юм шиг санана.

	Тэгээд цаашаа орвол пинг оруулахгүйгээр байшинг туушид нь эзэлсэн том өрөө байна. Ханыг нь зэгэл цэнхэр өнгөөр будсаны дээр задгай гал түлдэг юм шиг адар нь ис тортог болсныг үзвэл өвөл цагт зуух нь утаа май тавьж байдаг нь илт ажээ. Цонхны дотор талаас нь төмрөөр торлосон нь эвгүй муухай бөгөөд шал нь хувхай даан арзайжээ. Энд ялзарсан байцай, дэнгийн хярвас, бясаа, шивтрийн үнэр ханхлах нь эхлээд араатны байранд орсон юм шиг санагдана.

	Энэ өрөөнд шаланд нь бэхэлж хадсан ор байх бөгөөд түүн дээр эмнэлгийн хөх халаад өмсөж хуучин цагийн тоорцог тавьсан хүмүүс суух нь сууж хэвтэх нь хэвтэнэ. Эд бол солиотой хүмүүс юм. Тэнд ердөө л тавхан хүн байдгийн нэг нь дээгүүр хэргэмтэй бөгөөд бусад нь хотын борчуул ажээ. Хаалганы ойролцоо хамгийн захын орон дээр туранхайвтар өндөр биетэй, улбар үстэй, гялалзсан сахалтай, бөлцгөр нүдтэй нэгэн эр шанаагаа тулаад гөлрөн сууна. Тэрбээр дорвигүйхэн инээмсэглэн сүүрс алдаж, толгой сэгсэрч өдөр шөнөгүй уйтгарлан сууна. Хүнтэй ярилцах нь ховор бөгөөд юм асуухад үл хариулна. Хэрэв идэх уух юм өгвөл зажлах зажлахгүйн хооронд гударч орхино. Түүний эцэнхий байдал, улайсан хацар, зовуурьтайгаар ханиалгахыг нь үзвэл сүрьеэ өвчтэй болж байгаа бололтой.

	Түүний цаана негр шиг буржгар хар үстэй, шөвгөр эрүүтэй, хөгжил хөдөлгөөн ихтэй намхан өвгөн хэвтэнэ. Тэрбээр өдөртөө хоёр цонхны хооронд холхин явах буюу орон дээрээ завилан сууж бялзуухай мэт тасралтгүй исгэрч, дуулж, инээмсэглэхээс гадна шөнө дунд босож бурханд мөргөж байгаа нь энэ гэж үүд хаалга маажин эгэм чээжээ балбахдаа л хүүхэд ахуйнхаа хөгжил хөдөлгөөнтэй зан араншинг гаргадаг байлаа. Мойсейка гэдэг энэ еврей хүн бол хорин жилийн өмнө малгай хийдэг оёдлын газар нь шатсанаас болж солиорсон хүн юм.

	6-р тасгийнхан дотроос зөвхөн энэ хүн л гадагшаа, тэр ч байтугай эмнэлгийн хүрээнээс ч гарах эрхтэй байлаа. Тэрбээр ийм эрх эдэлсээр уджээ. Магадгүй, сайх эмнэлгийн ахмад өвчтөн мөн болохын дээр бас амьтанд хор хүргэлгүй хүүхэд багачууд золбин нохдыг дагуулчхаад амьтныг дэмий инээлгэж гудамжаар явж хүмүүсийг дасгасандаа ч тийм эрхтэй болсон байж болох юм. Тэрбээр богинохон халаадтай, инээд хүргэм тоорцог тавиад заримдаа өмд, гуталгүй явах бөгөөд энэ тэр мухлагийн үүдээр өнгөлзөн ганц хоёр зоос гуйхад нь зарим нэг нь гашуун ус, эсвэл талх, зарим нь ганц хоёр зоос өгдөг байв. Ингэж баян цатгалан болоод буцаж ирэхэд нь манаач Никита догшин ширүүнээр авирлан түүний халаас нөхөөсийг нь ухаж төнхөж авчирсан хамаг юмыг нь өөртөө завшин авах бөгөөд эмх замбараагүй байхаас адгийн юм хорвоод байхгүй хэмээн уурсаж түүнийг дахин ер гадагш нь гаргахгүй гэж тэнгэр сахиусны нэр барин андгайлдаг байлаа.

	Мойсейка бол их тусч хүн байлаа. Тэрбээр нөхдөдөө уух юм өгөх, унтахад нь хучлагыг нь засаж мухлайдах буюу хүн бүхэнд ганц хоёр мөнгө олж ирнэ. Шинэ малгай оёж өгнө гэж ярихаас гадна зүүн талдаа хэвтдэг саа өвчтэй хүнд халбагаар хоол өгөх зэргээр тусална. Тэгэхдээ баруун талдаа хэвтдэг Громов гэдэг хүнийг дагалдан дуурайж ингэдэг болохоос биш өөрийнхөө хүнч чанар өрөвч сэтгэлийн үүднээс тэгж буй хэрэг биш билээ.

	Иван Дмитрич Громов гучин гурван настай, урьд нь шүүхийн гүйцэтгэгч, губерний нарийн бичгийн дарга байсан хэргэмтэн бөгөөд айх эмээхийн солио туссан хүн байлаа. Тэрбээр ямар нэгэн бүдэг бадаг бодолд автагдан цаг ямагт айж эмээн, сэтгэл түгшин байх бөгөөд орон дээрээ эвхрэн хэвтэх юм уу эсвэл хоёр булангийн хооронд сэлгүүцэх мэт холхин явж бараг суудаггүй байв. Хэрэв үүдэнд чимээ гарч гадаа хүн дуугарвал намайг мөшгөж байна уу? Намайг эрж явна уу? хэмээн айж эмээх, дургүйцэх байдал түүний царайд илэрдэг байлаа.

	Айх гайхахын улмаас зовж зүдэрсэн сэтгэлийг нь тольдон харуулах мэт түүний золгүй бөгөөд үргэлж цонхийсон байдаг шанаархаг өргөн царай нь надад таалагдсан юм. Тэрбээр нүүр амаа татвагануулах нь аймаар ч юм шиг өрөвдмөөр ч юм шиг, харин сэтгэлийн гүн зовлонд автагдсан царай нь ухаалаг бөгөөд сэргэлэн, цогтой гялалзах нүд нь аятайхан санагдана. Никитагаас бусад хүнтэй ер бусын эелдэг зөөлөн харилцах нь надад таатай санагддаг юм. Тэрбээр унтахдаа бусад нөхдөдөө тайван нойрсохыг ерөөх буюу өглөө босоод мэндлэх аль эсвэл хэн нэг хүн халбага юм уу товчоо унагаачихвал хурдан гүйж босоод авч өгнө.

	Нүд амаа татвагануулж цаг үргэлж түгшүүртэй байхаас гадна зарим орой халуурсан юм шиг хамаг бие нь дагжин чичирч, шүдээ хавжигнуулан халаадаа битүүлэн ороогоод орны хоорондуур сүлжин холхино. Энэ нь ч гэсэн түүний солиотой болохыг илчилнэ. Тэгээд гэнэт зог тусаж нөхөд рүүгээ харан ямар нэгэн маш чухал юм хэлэх гэснээ, ойлгож сонсох нэг ч хүн байхгүй гэж бодсон мэт тэсгэлгүй толгой сэгсрэн цааш наашаа холхиж эхэлнэ. Гэвч ярих хүсэл нь түүний бүх сэтгэлийг эзэмдэн дийлж, ямар ч холбоогүй, учир үл ойлгогдох юм түргэн түргэн шулганан ярих бөгөөд харин түүний үг дуунд их л таатай сайхан юм ярьж байгаагийн ямархан нэг шинж илэрнэ. Ингэж ярихад нь ч гэсэн түүнийг солиотой юм гэж та мэдэх болно. Түүний дэмий яриаг бичье гэвэл тун хэцүү ажил болно. Тэрбээр үнэнч ёсыг улан дороо гишгэсэн хүмүүсийн жигшүүрт явдал, хүчирхийллийн тухай, ирээдүйн сайн сайхан амьдрал, түүнд мухар мулгуу харгис хэрцгий хүчирхийлэгчдийг санагдуулсан цонхны төмөр сараалж зэргийн тухай ярих бөгөөд хуучин цагийн дуунуудаас ямар ч эх адаггүй юм хольж хутган дуулна.

	 


II

	 

	12-15 жилийн өмнө хотын гол төв гудамжид Громов хэмээх нэлээд чинээлэг бөгөөд нэр хүнд бүхий нэгэн түшмэл хувийнхаа байшинд суудаг байлаа. Тэрбээр Сергей, Иван гэдэг хоёр хүүтэй юмсанж. Дөрөвдүгээр курсийн оюутан байсан Сергей нь түргэн хугацааны сүрьеэгээр өвдөн үхэж энэ үхлийг дагалдан нэлээд хэдэн золгүй явдал Громовынхны гэр бүлд тохиолдож билээ. Сергейг хөдөөлүүлснээс хойш долоо хоног өнгөрсний дараа хуурамч явдал, идэж шамшигдуулсан хэргээр эцэг нь шүүхэд татагдсан бөгөөд удалгүй шоронгийн эмнэлэгт хижиг өвчнөөр нас барлаа. Ингээд тэдний гэр орон бүх л хөрөнгө хогшлыг үнэ хаялцуулан худалдаж Иван Дмитрич эхийнхээ хамт юу ч үгүй хоосон хоцров.

	Урьд нь эцгийнхээ амьд ахуй цагт Иван Дмитрич Петербургт их сургуульд сурч байхдаа сард 60-70 рубль авдаг байсан бөгөөд ямар ч гачигдал зовлон үзэлгүй өдий хүрчээ. Харин одоо амьдралаа эрс өөрчлөх хэрэгтэй боллоо. Тэрбээр өглөөнөөс аваад үдэш болтол хэдхэн мөнгөний хичээл заах эсвэл хүний юмыг сийрүүлж бичих зэргээр олсон хөлсөө эхдээ өгч явуулдаг байснаас өөрөө өлөн хоосон явдаг байлаа. Иван Дмитрич тийм амьдралыг тэсвэрлэж чадалгүй сэтгэл санаагаар унаж, доройтсон бөгөөд сургуулиа хаян гэртээ харьж ирэв. Энэ жижиг хотод ирээд уездийн сургуульд багшлах завшаан олсон боловч нөхөдтэйгөө үл тохирч сурагчдад таалагдаагүй учир удалгүй тэндээсээ зайллаа. Гэтэл эх нь ч нас барлаа. Тэрбээр хагас жил шахам ажилгүй хар талх, хар ус хоёроор хоолойгоо тэжээж яваад дараа нь шүүхийн гүйцэтгэгчээр ажиллаж өвчний улмаас халагдах хүртлээ энэ ажлыг хийжээ.

	Иван Дмитрич бол оюутан байсан залуу насандаа ч гэсэн ер нь эрүүл царайтай явж үзээгүй юм. Тэрбээр нойр хоолонд муу, цаг ямагт царай нь цонхигор, туранхай явдаг байсан бөгөөд хэзээний л салхи цохиулж нусгай тусчихдаг байлаа. Мань хүн ганцхан хундага архи уувал толгой нь эргэж мансуурч дотор нь бачимдан бахардана. Хүн амьтантай ойртох хүсэл байх авч түргэн уур, зожиг хартайн улмаас түүнтэй тохирч үерхэх хүн байдаггүй байв. Хотынхон бол адгуусан амьтны ямар ч арчаагүй амьдралаар бузар муухай амьдарч байна, тэд юу ч мэдэхгүй бүдүүлэг байна хэмээн жигшинэ. Тэрбээр хэзээ ч гэсэн сэтгэлийнхээ угаас эгдүүцэн дургүйцэх буюу бахархан гайхах төдий нарийхан чанга дуугаар хурдан хурдан ярьдаг байлаа. Түүнтэй юу ч ярьсан ганцхан зүйл рүү чиглүүлж орхино. Тэрбээр хотын амьдрал уйтгартай бөглүү хийгээд нийгэмд эрхэм дээд сонирхол гэж юу ч үгүй бөгөөд долигонох, хүчирхийлэх, бүдүүлгээр завхайрах зэргээр өнгө хийж ямар ч утга учиргүй сохроор амьдарч байна, өөдгүй луйварчид нь баян цатгалан, үнэнч шударга нь ядуу хоосон сургууль, театр, нийтийн уншлагын газар байгуулж, шударга чиг баримталсан сонинтой болох, сэхээтнүүдийн хүчийг нэгтгэж, нийгмийг өөрийг нь ухамсарлуулж болгоомжтой байлгах хэрэгтэй гэж ярьдаг байлаа. Хүн төрөлхтөн түүний хувьд зөвхөн үнэнч шударга, өөдгүй луйварчин гэж ялгагдах бөгөөд хүмүүсийг сайн муугаар нь эрс ялган дан ганц хар цагаанаар өнгөлөн заагладаг байв. Тэрбээр хайр дурлал, хүүхний тухай шунал тачаалтайгаар бахархан ярих боловч өөрөө хэзээ ч дурлаж үзээгүй билээ.

	Энэ мэт эрс хатуу шүүмжлэх, цухалдах уурлахыг үл харгалзан хотынхон түүнийг хайрлан үздэг бөгөөд нүүрэн дээр нь Ваня гэж энхрийлэн нэрлэнэ. Түүний төрөлхийн даруу, үнэнч шударга чанар, хүнд тусч, зан суртахууны цэвэр байдал хийгээд хуучин муу хувцас, өвчтэй царай болон гэр бүлийн золгүй явдлууд халуун энэрэл, уйтгарт сэтгэл төрүүлнэ. Түүнээс гадна тэр мэдлэг боловсрол сайтай, хотынхны ярьдгаар бол бүгдийг мэддэг явуулын лавлах толь гэгддэг хүн байлаа.

	Тэрбээр ном их уншдаг байсан бөгөөд ухаан зулаггүй сахлаараа оролдон ном сэтгүүлийн хуудас түргэн түргэн эргүүлж суухад нь царайг нь ажиглавал унших биш харин хагас дутуу зажлан залгих мэт байдаг байлаа. Гартаа өртсөн бүхнээ, тэр ч байтугай хуучин оны сонин хуанли хүртэл шуналтайгаар унших учир түүний эмзэг зангийн нэг нь уншлага байсан гэж ойлгох хэрэгтэй. Гэртээ байхдаа дандаа хэвтээгээр ном уншина. 


III

	 

	Намрын нэгэн өглөө Иван Дмитрич гүйцэтгэх хуудсаар өр нэхэмжлэх гэж нэгэн айлд очихоор пальтоныхоо захыг босгочихсон нарийн гудамж хашаа хүрээ сүлжин шавар шавхай дундуур туучиж явлаа. Энэ өглөө түүний байдал урьдын адил бас л уйтгартай баргар байв. Нэгэн гудамжид явж байтал нь буу барьсан дөрвөн харгалзагч гав гинжтэй хоёр хүнийг туугаад явж байлаа. Урьд өмнө нь Иван Дмитрич баригдсан хүмүүстэй олонтоо дайралддаг байсан бөгөөд тэр бүр тэднийг өрөвдөн хайрлаж, эвгүй байдалд ордог байсан юм. Гэтэл энэ удаагийн тохиолдол түүнд ер бусын хачин сэтгэгдэл төрүүлж өөрийг нь ч гэсэн энэ мэт гавлаад шоронд аваачихаар шавар дундуур туугаад явж байж болох юм шиг бодогдлоо. Нөгөө айлдаа оччихоод буцаж явахад нь цагдаагийн газар ажилладаг нэгэн танил хуяг шуудангийн газрын ойролцоо дайралдаад мэнд усаа мэдэлцэн, нэгэн хэсэг хамт явсан нь нэг л сэжигтэй санагдлаа. Гэртээ хариад бүхэл өдөржингөө нөгөө баригдсан хүмүүс, буутай цэргүүдийн тухай бодол түүний санаанаас гарсангүй, ямар нэгэн үл ойлгогдох сэтгэлийн түгшүүр ном уншихад нь саад болж анхаарлаа төвлөрүүлж чадсангүй. Тэрбээр орой нь галаа ч асаасангүй, харин түүнийг баривчлан авч гав гинж зүүгээд шоронд хийчхэж болох юм гэсэн ганцхан бодолд автагдан шөнөдөө ч унтсангүй. Тэрбээр гэм зэм хийгээгүйгээ сайн мэдэх бөгөөд хойшид ч гэсэн хулгай хийж, хүн алахгүй, гал түймэр алдаж эндэхгүй гэдэгтээ итгэж болох билээ. Гэтэл гэнэ алдан өөрийн эрхгүй хэрэг түвэг тарьж, гүжир гүтгэлэгт орооцолдох буюу шүүх ч гэсэн алдаа хийж болох биш үү? Гай газар дороос гэж манай ардын уламжлалт цэцэн үг байдаг нь дэмий ч биш биз. Одоо үеийн хэрэг таслах асуудалд шүүгчийн зүгээс алдаа гаргах бүрэн боломжтой бөгөөд үүнд гайхах ч юм алга. Бусдын зовлон гачигдалтай ажил хэргийн холбоотой байдаг шүүгч, цагдаа, эмч нар бол цаг улирч ажилдаа дадаж заншихын хэрээр зохих хэмжээндээ хүртэл хатуужих боловч тэд хүмүүстэйгээ ёс төдий хандахаас өөр яаж ч чаддаггүй юм. Энэ талаараа тэд хашаа хүрээндээ хонь тугалхан нядалж, цус нөжид ажрахаа байчихсан борчуулаас ялгагдах юм алга. Хүмүүсийн хэрэгт ёс төдий хүний үнэргүйгээр хандаж гэмгүй хүнийг бүх эрх, эд хогшлоос нь хагацааж цөллөгт хөөж явуулахад шүүгч хүнд ганцхан хугацаа л хэрэгтэй. Энэ бол зөвхөн энэ тэрхэн ёс төдийхөн зүйлийг гүйцэтгэснээр цалин мөнгөө авах хугацаа л юм. Тэгээд л өнгөрөх нь тэр. Төмөр замаас хоёр зуугаад мод зайтай орших шавар шавхай болсон энэ жижиг хотод үнэн мөн, өмөг түшгийг яаж олох вэ? Ямар ч хүчирхийллийг ухаалаг бөгөөд зүйд нийцсэн чухал зүйл хэмээн бүх нийтээрээ угтан авч, хэрэг цагаатгах мэтийн энэрэнгүй үзлийн ямар ч баримтыг дургүйцэн үзэж, өшрөх сэтгэл оргилуулж байхад үнэн, мөний тухай бодох нь ч инээдэмтэй биш үү?

	Өглөө нь Иван Дмитрич, намайг хэдийд ч баривчилж болно гэж бүрэн итгэж, хүйтэн хөлс духаар нь дааварлан ихэд айсан байдалтай орноосоо бослоо. Өчигдрийн нүсэр бодол ийм удаан хугацаагаар мартагдахгүй байгаа нь ямар ч гэсэн үнэний хувьтай байх шиг түүнд бодогдов. Ямар ч шалтгаангүйгээр толгойд нь ийм бодол орж ирэх ёсгүй дээ.

	Цонхны нь хажуугаар нэгэн цагдаа аажим яваад өнгөрлөө. Үүнд ямар нэгэн учир бий дээ. Бас тэр хоёр хүн байшингийнх нь ойролцоо зогсоод байх юм. Тэд яагаад дуугүй зогсоно вэ?

	Ингээд Иван Дмитрич өдөр шөнөгүй зовж шаналах болов. Цонхны нь хажуугаар өнгөрсөн хүн болгон хашаанд нь орж ирсэн хүн бүхэн тагнуул, мөрдөгч мэт санагдана. Өдөр бүхэн үдийн алдад цагдаагийн газрын даамал хотын ойролцоох эзэмшлийнхээ газраас цагдаагийн газарт очихоор гудамжаар хос морьтой явдаг байлаа. Гэвч энэ нь дэндүү яаралтай бөгөөд нэг л онцлог байдалтай яваа мэт Иван Дмитричид санагдах болжээ. Бодвол нэлээд сүрхий гэмт хэрэгтэн хотод илэрснийг мэдэгдэхээр яарч яваа байлгүй. Иван Дмитрич хаалга цохих, дуу чимээ гарах бүрд сэрдхийн цочин сандрах бөгөөд гэрийн эзэн авгайнд үл таних хүн ирвэл хачирхан түгшинэ. Цагдаа жандармыхантай дайралдвал хэнэггүй дүр гаргаж инээмсэглэх буюу исгэрнэ. Тэрбээр баригдчих вий гэж бодон бүхэл шөнөжингөө ер унтахгүй боловч гэрийн эзэн авгайд унтаж байгаа дүр үзүүлэхийн тулд чанга чанга хурхиран сүүрс алдана. Хэрэв тэрбээр унтахгүй байгаа бол түүнийг сэтгэлийн зовлон тарчилгаж байна гэсэн гэрч болох шүү дээ! Бодит байдал хийгээд түүний ухаалаг бодол нь энэ бүх айдас бол хий хоосон сэтгэл санааны хямрал бөгөөд хэргийн учрыг гүн авч үзвэл шорон гяндан ч үнэндээ тийм аймшигтай юм биш хэмээн сэтгэл санааг тайван байлгахыг хичээнэ. Гэвч ухаалаг бөгөөд гүн бодох тусмаа түүний сэтгэл санааны түгшүүр улам хүчтэй, улам зовлонтой болно. Энэ нь нэгэн даяанч аглаг ойд очоод зай чөлөө гаргахаар сүх барин хүч чармайн ажиллах тусам нь ой улам өтгөн болон ургасны үлгэртэй адил болжээ. Эцэс сүүлд нь Иван Дмитрич үүнийг ямар ч ашиггүй зүйл гэж үзээд энэ талаар бодохоо болин, айж эмээх, цөхрөх байдалд бүрэн автагдав.

	Тэрбээр хүнээс зугтан зожиглох болов. Урьд нь албан ажил нь дургүй хүргэдэг байсан бол одоо тэсэхүйеэ бэрх болжээ. Түүний хармаанд хээл хахууль хийчхээд дараа нь эд мөрийн баримт болгож гэрчлэх буюу, өөрөө ч гэсэн хуурамч хэрэг хийсэн болчихоор улсын баримт бичигт алдаа мадаг гаргах эсвэл хүний мөнгийг хаяж гээгдүүлэх вий гэж айх болов. Одоо өөрийнхөө нэр хүнд чөлөөт байдлынхаа төлөө санаа зовж өдөр бүр түм буман учир шалтгаан зохион бодож байгаа шигээ урьд нь түүний бодол тийм уян налархай, хурц мэргэн байгаагүй нь ямар хачин бэ? Гэвч гаднах орчин, ялангуяа ном сонирхох сонирхол нь улам буурч, ой той нь эрс хувирчээ.

	Хавар нь цас арилахад булшны ойролцоох гуунаас хүч хэрэглэн алсан тэмдэг бүхий хагас дутуу ялзарсан хүүхэд, эмгэн хоёрын хүүр олдож энэ тухай болон үл мэдэгдэх тэр нэгэн алуурчны тухай хотоор нэг яриа таржээ. Тэднийг алсанд сэрдэгдэхгүйн тулд Иван Дмитрич гудамжаар нэлээд хөөр болон явах бөгөөд таних хүмүүстэйгээ уулзахдаа царай нь зэвхийрэн улайж, арчаагүй дорой хүмүүсийг алахаас жигшүүртэй гэмт хэрэг байхгүй гэж ярина. Удалгүй энэ хуурмаг байдал нь түүнийг ядрааж, нэгэн хэсэг эргэцүүлэн бодсоны эцэст эзэн авгайнхаа зооринд нуугдах нь хамгийн сайн арга гэж шийдлээ. Тэрбээр зооринд өдөр шөнө хоёр суугаад дараа өдөр нь нэлээд даарч бээрээд орой болсон хойно сэмхэн явсаар өөрийнхөө өрөөнд оров. Үүр цайтал чимээ чагнан ер хөдлөлгүй өрөөнийхөө дунд зогссоор өнгөрлөө. Өглөө эрт нар гарахаас өмнө эзэн авгайнд зуух засдаг хүмүүс ирсэн бөгөөд Иван Дмитрич тэд гал тогооны өрөөнд зуух засаж сэлбэхээр ирсэн юм гэдгийг нь лавтай мэдэж байсан атлаа айж эмээхийн эрхэнд зуухчин болж хувцасласан цагдаа нар гэж бодов. Тэгээд айсандаа малгай хувцсаа ч өмсөлгүй байраасаа сэмхэн гарч гудамж уруудан гүйлээ. Түүний араас нохой хуцан хөөж, ард нь хаа нэгэн хүн хашхирах чимээ гарч, чихэнд салхи сэнгэнэн хорвоогийн бүх л хүч түүний ард цугларч мөрдөн хөөх мэт Иван Дмитричид санагдана.

	Түүнийг барьж аваад гэрт нь авчирч эзэн авгайг нь докторт явуулав. Доктор Иван Ефимыч толгойд нь хүйтэн жин тавиулж лавр, интоорын ханд дуслаар уухаар бичиж өгөөд хүн солиороход саад болохгүйн тулд дахин ирэхгүй гэж эзэн авгайд нь хэлчхээд яваад өгчээ. Энэ докторын тухай бид сүүлд ярих болно. Харин гэртээ амь зууж эмчлүүлэх юу ч үгүй байсан тул удалгүй Иван Дмитричийг эмнэлэгт хүргэж тэнд арьс өнгөний өвчтөний тасагт хэвтүүлэв. Тэрбээр шөнө нь унтахгүй гаж буруу авирлан өвчтөнийг сандаргадаг учир Андрей Ефимычийн шийдвэрээр 6-р тасагт шилжүүлэв. Жил өнгөрөхөд хотынхон Иван Дмитричийг ор мөргүй мартаж эзэн авгай түүний юмыг чарга дээр овоолж саравч дор тавьсан байсныг нь хүүхэд багачууд үрэн таран хийжээ. 


IV

	 

	Иван Дмитричийн зүүн талд нь миний дээр хэлсэнчлэн еврей Мойсейка, баруун талд нь мэлгэр дугуй, тэнэг дүйнгэ царайтай тарган шалхгар эр хэвтэнэ. Энэ хүн бол аль хэдийн мэдрэх, сэтгэх чадлаа алдсан ховдог хомхой, бохир муухай үл хөдлөх адгуус болсон ажээ. Түүнээс ямагт эхүүн муухай үнэр үнэртэнэ.

	Никита түүний хажууд цэвэрлэгээ хийж явахдаа гараа өвдөхийг хайхралгүй байдаг чадлаараа далайн аймшигтайгаар жанчина. Гэвч түүнийг зодох нь аймшигтай биш билээ. Үүнд ч дасаж болно.

	Харин дүйнгэ мангуу тэр ямар ч хөдөлгөөн, ямар ч дуу гаралгүй, тэр ч байтугай, харцаа ч өөр болгохгүй зөвхөн хүнд ган хувин шиг найгах нь аймаар аж.

	6-р тасгийнхны тав дахь буюу хамгийн сүүлчийн хүн бол борчуулын нэг болох намхан туранхай шаргал үстэй бөгөөд нүдэнд дулаан боловч залирхаг байрын эр билээ. Тэрбээр урьд нь шуудангийн газарт ялгагчаар ажиллаж байжээ. Хөгжилтэй сэргэлэн харц бүхий ухаалаг номхон төвшин нүд нь тэр ямар нэгэн чухал эрхэм нууцтайг нь илчилнэ. Тэр нь хүн булаан авах буюу хулгай хийчих вий гэж айсандаа биш ичиж зовохын улмаас хэнд ч үзүүлдэггүй нэгэн зүйл дэр дэвсгэр дор нь байдаг юм. Заримдаа цонх руу очиж нөхдөөсөө буруу харан энгэртээ ямар нэгэн юм зүүж толгойгоо бөхийн харна. Энэ үед нь түүнд ойртвол ичингүйрэн энгэрээсээ ямар нэгэн юм хуу татан авна. Гэвч түүний нууцыг тааж мэдэхэд тийм ч хэцүү биш билээ.

	— Би Станиславт хоёрдугаар зэргийн одонт шагнал хүртсэн шүү. Надад баяр хүргээрэй гэж Иван Дмитричид үргэлж ярих бөгөөд хоёрдугаар зэргийн одонт шагналыг зөвхөн гадаадын хүнд олгодог боловч намайг онцолж үзэж дээ. Үнэнээ хэлэхэд огт санаанд ороогүй юм шүү! гэж гайхсан янзтай инээмсэглэж мөрөө хавчина.

	— Би ерөөсөө учрыг нь ойлгохгүй байна гэж Иван Дмитрич нь хүйтнээр хариулна.

	— Эрт орой боловч хэзээ нэгэн цагт миний хүртэх зүйлийг та мэднэ үү? Би шведийн «алтан гадас» одонг ямар ч гэсэн авна. Хар туузтай цагаан хэрээстэй сайхан, үзээд алдах л одонгийн нэг дээ.

	Энэ бяцхан байшин дахь шиг нэгэн хэвийн амьдрал өөр хаана ч гэсэн байхгүй дэг ээ. Өглөөгүүр саа өвчтөн, тарган шалхгар эр хоёроос бусад нь пин дэх чихтэй хувингаас гар нүүрээ угааж хормойгоороо арчина. Дараа нь их байшингаас Никитийн авчирсан цайг сэнжтэй цагаан аягаар ууна. Хүн бүрд нэг нэг аяга цай өгнө. Үдэд гашуун байцайны шөл агшаасан будаа идэх бөгөөд орой нь өдрийн хоолноос үлдсэн будаагаар хооллоно. Бусад цагт нь унтах хэвтэх цонхоор шагайх буюу хоёр булангийн хооронд холхин явдаг байлаа. Энэ мэтээр өдөр бүр давтагдах бөгөөд тэр ч байтугай ялгагч байсан нөгөө эр маань өнөөх л ганц одонгийнхоо л тухай ярина.

	6-р тасагт шинэ хүн ирэх нь маш ховор шинээр галзуурсан хүнийг доктор хүлээж авахаа больсон бөгөөд солиотуудыг эргэж очдог хүмүүс энэ хорвоод ховорхон билээ. Энэ бяцхан байшинд сард хоёр удаа үсчин Семен Лазарич ирэх бөгөөд тэрбээр солиотын үсийг хэрхэн засдаг, түүнд Никита яаж тусалдаг тухай мөн инээмсэглэсэн энэ согтуу үсчний ирэх бүрд өвчтөнүүд яаж сандардаг тухай бид ярихгүй.

	Энэ үсчнээс өөр бяцхан байшинд шагайдаг ч хүнгүй билээ. Өвчтөнүүд өдөр бүр зөвхөн Никитаг л үзэж харах хувьтай болжээ.

	Гэтэл саяхнаас хачин гайхалтай цуу үг эмнэлгийн байшингаар тархжээ.

	Энэ нь доктор 6-р тасагт үргэлж ирдэг болсон гэдэг цуу яриа билээ. 


V

	 

	Гайхалтай хачин цуурхал аа!

	Доктор Андрей Ефимыч Рагин бол хэрдээ сүрхий хүн. Тэрбээр идэр залуу насандаа их сүсэг бишрэлтэй байсан бөгөөд шашны том хэргэм зэрэгтэй болохоор бэлтгэж, 1863 онд гимназ төгсөөд шашны академид орох гэхэд нь анагаах ухааны доктор мэс засалч байсан эцэг нь хэгжүүрхэн инээж хэрэв лам болбол чинь чамайг хүүгээ гэж үзэхгүй хэмээн эрс хэлсэн гэж ярилцдаг. Энэ нь үнэн эсэхийг би мэдэхгүй. Ямар ч гэсэн Андрей Ефимыч өөрөө анагаах ухаан буюу ер нь тусгай шинжлэх ухаанд дуртай байсан гэж нэг ч удаа ярьж байгаагүй юм.

	Ямар ч байлаа гэсэн тэрбээр анагаах ухааны факультет төгсөөд лам л болоогүй юм даг. Эмч болсныхоо анхны үед ч гэсэн одоо ч гэсэн тэр шашныхантай төсөөтэй адил юм бага бөгөөд сүсэг бишрэлтэй нь ч мэдэгдээгүй юм.

	Түүний гаднах байдал нь нүсэр мангар, тариачин эрийн байдалтай. Нүүр царай, гөлийтөл самнасан үс, сахал нь хийгээд лагс бадриун бие нь хөл хөдөлгөөнд дарагдаж ярдаг ширүүн зантай болчихсон их замын гуанзны эзэн адил билээ. Тэрбээр хамар нь улаан, нүд онигор бөгөөд судас нь хөхрөн гүрийсэн ширүүн догшин царайтай аж. Өндөр нуруутай ханхар чээжтэй гэхэд гар хөл нь лут том. Гар хүрвэл л сүнс зайлчихмаар. Гэвч түүний алхах гишгэх сэмхэн гэтэж болгоомжилсон янзтай, хэрэв байшингийн хонгилд хүнтэй дайралдвал хамгийн түрүүн зог тусан зам тавьж өгөх бөгөөд «өршөөгөөрэй!» гэж шингэн дуугаар аяархан хэлэх нь бүдүүн паргиа дуугаар хэлэх байх даа гэж бодсонтой үл зохицно. Түүний хүзүү дээр ургасан багахан булуу нь цардмал хатуу зах хэрэглэхэд нь саад болох учир үргэлж зөөлөн тэрлэг буюу эрээн даавуун цамц өмсөнө. Ер нь л докторын маягаар хувцасладаггүй байлаа. Ганцхан костюмыг арваад жил өмсөх бөгөөд еврейн мухлагаас худалдаж авсан шинэ хувцсаа өмссөн нь ч гэсэн хуучинтай адил элэгдэж хуучирсан, үрчийж арчийсан байдаг билээ. Өвчтөн хүлээж авах хооллох зочноор явахдаа ч гэсэн нэг л сюртук өмсөнө. Гэхдээ нарийндаа хатсандаа ч биш зөвхөн л өөрийнхөө гаднах байдалд анхаарал тавьдаггүйгээс энэ билээ.

	Андрей Ефимыч албан ажлаа хүлээж авахаар анх хотод ирж байхад нь энэ «бурханд таалагдсан газар» нь даанч аймаар байдалтай байсан юм. Тасаг, хонгил болон эмнэлгийн хашаанд амьсгалахад бэрх муухай үнэртэй байв. Эмнэлгийн харчуул, сахиулууд болон тэдний хүүхэд шуухад нь өвчтөнтэй холилдон нэг тасагт унтдаг байлаа. Жоом, бясаа хулганаас болж амьдрахад хэцүү байна гэм гомдол нэхүүл ч болно. Мэс заслын тасаг нь эмх замбараагүй бохир, бүх л эмнэлэг мэс заслын хоёрхон хутгатай, халууны шил ганц ч үгүй бөгөөд халуун усны газарт нь төмс хадгалдаг байсан гэнэ. Бага эмч, харгалзагч хийгээд нярав авгай нар нь өвчтөнийг тонож байсан ба Андрей Ефимычийн өмнө байсан эмч нь эмнэлгийн спиртийг нууцаар зардаг байснаас гадна сахиул, өвчтөн хүүхнүүдтэй сэм холбоотой байсан гэж ярилцдаг байлаа. Энэ эмх замбараагүй байдлыг хотынхон сайн мэддэг төдийгүй энэ талаар хэтрүүлэн ярьдаг байсан боловч санаа зовдоггүй байжээ. Зарим нэг нь эмнэлэгт зөвхөн борчуул болон хөдөөгийнхөн хэвтдэг, тэд гэртээ эмнэлэгт байхаасаа дор байдаг болохоор дургүйцээд ч байх юм алга, ямар цорхируугаар хооллож байлтай нь биш дээ хэмээн зөвтгөн ярина. Нөгөө нэг хэсэг нь дээд газрын тусламжгүйгээр нэг хотод сайн эмнэлгийн газартай байх гэдэг хүч хүрэлцэх юм биш, муу байгаа нь бурхны аврал хэмээн ярилцана. Гэтэл шинэхэн байгуулагдсан дээд газар нь хот өөрөө эмнэлгийн газартай гэдэг нэр барин хотод ч гэсэн хотын ойролцоо ч гэсэн эмчлэн сувилах газар байгуулж өгсөнгүй.

	Андрей Ефимыч эмнэлгийг үзээд хүний эрүүл мэндэд дээд зэргийн хортой ёс журамд үл нийцэх газар байна гэдэг дүгнэлт хийжээ. Түүний санаагаар бол хийж болох хамгийн ухаалаг зүйл нь өвчтөнийг суллан тавьж эмнэлгийг хаах явдал байлаа. Гэвч үүнд ганцхан түүний дур зориг хангалтгүйн дээр хэрэв бие махбод болон зан суртахууны бузар буртгийг нэг газраас зайлуулахад өөр нэг газарт хүрээд ирнэ, тиймээс өөрөө салхи авч цэвэршихийг нь хүлээх хэрэгтэй гэж боджээ.

	Тэгээд бас хүн өөрсдөө эмнэлгийн газар байгуулж түүнийгээ хүлцэн тэвчин байгаа болохоор тэр нь хэрэгтэй байлгүй. Хар шороотой холилдсон шивх шиг, цагийн аяст учир нь олдомгүй юм болж хувирдаг болохоороо мухар сүсэг, амьдрал, ахуйн бузар булай шившигт юм хэрэгтэй. Анх үүсэж хэр бузар булайг агуулж байгаагүй тийм сайн сайхан юм гэж хорвоод үгүй билээ.

	Андрей Ефимыч албан үүргээ хүлээж аваад энэ эмх замбараагүй байдлыг хайхарч үзсэнгүй бололтой. Тэрбээр эмнэлгийн харчуул сахиулуудыг тасагт хоноглохыг хориглож багаж хэрэгсэл бүхий хоёр шүүгээ тавьсан боловч харгалзагч, нярав авгай, бага эмч болон мэс заслын тасгийн замбараагүй байдал бахь байдаг хэвээрээ үлджээ.

	 Андрей Ефимыч ухаалаг явдал, үнэнч шударга ёсыг машид эрхэмлэдэг боловч өөрийнхөө орчин тойронд ухаалаг, үнэнч шударга амьдрал цэгцлэн явуулах зан чанар, өөрийнхөө зөвд итгэх итгэл бүрэн төгс хүрэлцсэнгүй. Тэрбээр хэзээ ч захирах тушаах төлөвийг хэрэглэн өндөр дуу гаргахгүй гэж ам өчгөө өгсөн мэт шаардах, тушаах хориглохыг үнэндээ чаддаггүй байлаа. «Өг» буюу «авчир» гэж хэлэх нь түүнд хүнд, идэж уумаар байвал «Хоол идвэл зүгээр сэн»... эсвэл: «Цай байвал зүгээр сэн» гэж тогооч авгайдаа халж ядан хоолойгоо засан хэлдэг байв. Харгалзагчид хулгай хийхээ боль гэж хэлэх, эсвэл түүнийг хөөж зайлуулах буюу ер нь бусдын хүчийг сорогч үр ашиггүй энэ орон тоог бүрмөсөн арилгах хүч чадал байсангүй. Андрей Ефимычийг хуурч мэхлэх буюу бялдуучлах аль эсвэл илт луйврын шинж бүхий баримтад гарын үсэг зуруулахаар авчирвал өөрийгөө буруутган бодож царайгаа хавч мэт улайлгах авч тэр баримтад гарын үсгээ зурдаг байлаа. Хэрэв өвчтөнүүдээс өлсөж цангаж байгаа тухай хийгээд ширүүн догшин сахиулуудын талаар гомдол гаргавал ичингүйрэн,

	— За, за... би дараа шалгаж үзье. Бодвол үүнд... эндүүрэл байгаа байлгүй гэж зэмтэй мэт бувтнана.

	Анхны үед Андрей Ефимыч нэлээд мэрийж ажиллажээ. Өдөр бүр өглөөнөөс аваад орой болтол хүн хүлээж авах, мэс засал хийх тэр ч байтугай эх барих ажлаар ч оролддог байв. Анхаарал халамж сайтай, өвчнийг ялангуяа хүүхдийн болон эмэгтэйчүүдийн өвчин сайн таньдаг гэж авгайчууд ярьдаг байв. Харин цаг улирах тусам онцын ашиггүй нэгэн хэвийн энэ ажил нь уйтгар хүргэжээ. Өнөөдөр 30 өвчтөнийг хүлээж авсан бол маргааш болоход 35, нөгөөдөр нь 40 гэх мэтээр өдөр хоног, он жил өнгөрөх тусам өвчтөн ирэх нь багасахгүй харин улам олширч хотын хүн амын нас баралт үл буурна. Өглөөнөөс аваад хоолны цаг болтол ирсэн 40 хүнд олигтой тусламж үзүүлэх гэвэл бололцооноос хэтэрсэн хэрэг болно. Тэгэхлээр хууран мэхлэхээс өөр арга алга. Тайлангийн жилд 12000 өвчтөнийг хүлээж авчээ. Өөрөөр хэлбэл 12000 хүнийг мэхэлсэн хэрэг. Шинжлэх ухаангүй зөвхөн горим журам гэж байх болохоор ноцтой өвчтэй хүнийг тасагт хэвтүүлэн шинжлэх ухааны үүднээс ажиллах гэвэл болж бүтэхгүй зүйл билээ. Бусад эмч нарын адил номчирхлыг орхин горим журмыг ёсчлон дагах гэвэл юуны өмнө ийм бохир заваан биш ариун цэвэрч байх хийгээд салхивчтай байх хэрэгтэй. Өмхий ханхалсан гашуун байцайны шөл биш харин шим тэжээлтэй хоол өгч байх ёстой, хулгайч биш сайн туслагч нартай байх хэрэгтэй болно.

	Ер нь тэгээд үхэл хүний хууль ёсны ерийн төгсгөл юм бол үхэхэд нь саад болохын хэрэг юу билээ? Ямар нэгэн түшмэл аль эсвэл панзчин арав таван жил илүү удаан амьдрах нь ямар ашигтайг юм бэ? Хэрэв анагаах ухаан өвчнийг эмээр намжаадаг гэж үзвэл тэгж намжаах ямар хэрэг байна? гэсэн асуулт өөрийн эрхгүй гарч ирнэ. Нэгд гэхэд зовлон хүнийг бүрэн төгс болгодог, хоёрт гэхэд хүнийг үрэл, дуслаар өвчин зовлонгоо тайтгаруулж сургачихвал одоо болтол ядрах цагт нь хамгаалалт болж тэр ч байтугай зол жаргал ивээдэг байсан гүн ухаан болон шашнаа бүрмөсөн орхиход хүргэнэ. Пушкин үхэхийнхээ өмнө аймшигт зовлон эдэлж, хөөрхий Гейне хэдэн жил саа өвчтэй хэвтэж байсан байхад Андрей Ефимыч, Матрена юм уу эсвэл Савишна гэх мэтийн зовлон зүдүүргүй бол амёб шиг ямар ч агуулгагүй хий хоосон амьдрал бүхий хүмүүст өвчин тусаж яагаад болохгүй байх вэ?

	Ийм бодолд автагдан Андрей Ефимыч эмнэлэгтээ өдөр бүр ирэхээ байж гараа хумхижээ.

	 


VI

	 

	Түүний амьдралын явдлыг ярья. Тэрбээр өглөө найман цагт босож хувцаслаад цай ууна. Дараа нь өрөөндөө орж юм унших буюу эсвэл эмнэлэг рүү очно. Эмнэлгийн газарт харанхуй нарийхан коридорт явуут эмчлүүлэгч өвчтөнүүд үзлэг хүлээн сууцгаана. Тэдний дэргэдүүр харчуул хийгээд сахиулууд туйпуун шал тажигнуулан гүйлгэж, хүүр зөөж муухай юм хийсэн сав суулга авч явцгаах буюу эсвэл халаад өмссөн ядруу өвчтөнүүд холхиж, хүүхэд уйлалдан салхи нэвт үлээнэ. Халуунтай буюу сүрьеэтэй болон ер нь цочромтгой өвчнүүдэд энэ байдал зовлонтой гэдгийг Андрей Ефимыч мэднэ. Гэлээ гээд яах ч юм билээ дээ? Хүлээн авах өрөөнд булцгар нүүрээ мөлчийтөл угааж, сахлаа гөлчийтөл хуссан намхан бүдүүн биетэй бага эмч Сергей Сергеич дайралдана. Энэ нь уян зөөлөн хөдөлгөөнтэй хүн бөгөөд уужим халхгар хувцас өмссөн нь бага эмч гэхээсээ илүү сенатчийн төрхтэй билээ. Тэрбээр цагаан зангиа зүүж явах бөгөөд хотдоо нэлээд дадлагатай хүн юм. Дадлага туршлага гэж юу ч үгүй докторыг бодвол илүү их юм мэддэг гэж өөрийгөө бодно. Хүлээн авах өрөөний нэг буланд том зул асааж, гүнгэрваатай хөрөг тавьсан байх бөгөөд түүний хажууд цагаан бүрээстэй өрөг байна. Ханаар нь ихэс дээд лам нарын хөрөг, Святогорскийн сүмийн зураг хатаасан хонгор зул цэцгийн баглаа зэргийг өлгөжээ. Сергей Сергеич бол сүсэг бишрэлтэй, ихэмсэг ганган байдлыг эрхэмлэдэг хүн билээ. Бурхны хөрөг асрамжид нь байна. Ням гарагт түүний тушаалаар өвчтөнөөс хэн нэг нь мөргөлийн дуудлага уншиж дараа нь Сергей Сергеич сан тавигчийн хамт бүх тасгаар явж сан тавьж утна.

	Өвчтөн олон, цаг бага учир товчхон асуулт, касторка буюу шингэн түрхлэг зэргийн эм тараан өгөх төдийгөөр бүх ажил гүйцнэ. Андрей Ефимыч эрүү тулан бодлогошрон суух бөгөөд бодох санах юмгүй асуулт тавина. Сергей Сергеич гараа үрчин суух бөгөөд хааяа нэг хошуу нэмнэ.

	— Өршөөлт эзэндээ муу мөргөдөг болохоор бид өвчин зовлон эдэлж байгаа юм. Тийм шүү! гэж тэр ярина.

	Андрей Ефимыч хүлээн авалтын үед ганц ч мэс засал хийдэггүй. Тэрбээр үүнийг аль хэдийнээ мартаж цус харахдаа дотор нь муухай болдог болжээ. Хүүхдийн амыг ангайлгаж хоолойг нь харах гэхэд нь тэр хүүхэд гараа сарвагануулан бархирвал мань хүний чих нь шуугин толгой нь эргэх агаад нүдээр нь нулимс бүрхэнэ. Тэгээд бушуухан эм бичиж өгөөд эхэд нь гараараа занган хүүхдээ хурдан зайлуулахыг дохино.

	Хүлээж авч байгаа өвчтөнүүдийн бүрэг дорой үхээнц байдал, түүний дэргэд байгаа ихэмсэг ганган Сергей Сергеич хийгээд хананд өлгөсөн зураг хөрөг болон хорь гаруй жилийн турш өвчтөнөөс асууж ирсэн асуулт нь ч гэсэн залхууг нь хүргэдэг байв. Тэр тав зургаахан өвчтөнийг хүлээж аваад л гүйцлээ, гэртээ харчихна. Бусад үлдсэнийг нь бага эмч нь хүлээж авна.

	Бурхны авралаар аль эртнээс хувийн дадлагагүй болж түүнд хэн ч саад болдоггүйд нь Андрей Ефимыч сэтгэл таатайхан гэртээ харьж, өрөөндөө ороод ширээнийхээ ард сууж аваад уншиж гарна. Тэрбээр уншихдаа их дуртай байсан бөгөөд маш их уншина. Цалин хөлсний нь тал хувь ном худалдаж авахад зарцуулагдаж, зургаан өрөөний гуравт нь хуучин сэтгүүл, ном овоолоостой. Юу юунаас илүү түүх, гүн ухааны зохиолд дуртай, харин анагаах ухааны талаар зөвхөн «Эмч» гэдэг сэтгүүл захина. Түүнийгээ уншихдаа дандаа сүүлээс нь эхэлнэ. Амралт завсарлагагүй хэд хэдэн цагаар үргэлжлэн эцэж цуцахыг мэдэхгүй уншина. Тэрбээр Иван Дмитричийг уншиж байсан шиг тийм яаралтай түргэн биш өөртөө таалагдсан буюу үл ойлгогдсон зүйлийг сэтгэлдээ шингээн уншдаг байлаа. Түүний хажууд архитай галуун хүзүүт, давсалсан өргөст хэмх болон дэвтээсэн алим ширээ бүтээсэн цэмбэ дээр таваггүй задгай тавьсан байх бөгөөд хагас цаг болоод л номоосоо нүд салгалгүй өргөст хэмхээ тэмтрэн ганц нэг хазах буюу архиа хундагалж ууна.

	Гурван цагт гал тогооны үүдэнд сэмхэн очоод, хоолойгоо засан ханиаж:

	— Дарьюшка, хоол идвэл зүгээр сэн гэж хэлнэ.

	Нэлээд өөдгүй заваан хоол идэж аваад Андрей Ефимыч бодлого болон гараа урдаа зөрүүлэн өрөөндөө холхин явна. Дөрөв, таван цагийн хонх дуугарч байхад нөгөөх л холхисон хэвээрээ бодлого болон явна. Хааяа нэг үүд хяхтнан дуугарч Дарьюшкийн нойрмог улаан царай үзэгдэн,

	— Андрей Ефимыч аа, та пиво оо уух болоогүй юу? гэж асууна.

	— Үгүй цаг болоогүй байна. Би жаахан хүлээж... азная... гэж тэр хариулна.

	Үдэш болоход шуудангийн газрын дарга Михаил Аверьяныч үргэлж ирдэг байв. Андрей Ефимычид үерхэх нөхөр болох хүн нь бүх хотынхон дотроо ганц энэ хүн байлаа. Михайл Аверьяныч урьд их баян хүн байсан бөгөөд морин цэрэгт алба хааж байжээ. Тэгээд дараа нь үгүйрэн хоосорч гачигдал зовлонгийн эрхээр бараг өтөлсөн хойноо шуудангийн албаны газарт оржээ. Түүний царай нь сэргэлэн, битүү ургасан буурал сахал нь дэгжин ааш аяг нь элбэг хийгээд ярьж хөөрөх нь ч гэсэн чанга жавхаатай билээ. Тэрбээр уян сэтгэлтэй сайн хүн байсан боловч түргэн ууртай хүн билээ. Шуудангийн газарт орж ирэгсдийн нэг нь санал тохирохгүй эсэргүүцэх буюу аль эсвэл зэмлэн бодох байдал гаргавал Михайл Аверьяныч царайгаа хувиргаж бүх бие нь чичрэн «дуугаа тат!» хэмээн аянга мэт хашхирна. Ингэхэд нь шуудангийн салбарынхны дотор байж тэсэхийн аргагүй ам хэл гарна. Михаил Аверьяныч, Андрей Ефимычийн боловсролтой, сайхан талбиун сэтгэлтэйд нь хүндэтгэн хайрладаг бөгөөд харин бусад хүмүүст өөрийнхөө дорд тушаалтны нэгэн адил их зантай ханддаг байв.

	— За би хүрээд ирлээ! Сайн байна уу, эрхэм минь! Ингэхэд би танд яршиг болоогүй биз дээ. Аа? гэж Андрей Ефимычийнд оронгуут хэлдэг байлаа.

	— Үгүй би их баярлаж байна. Би тантай үргэлж уулзаж байхыг хүсдэг шүү гэж доктор хариу өчнө.

	Ингээд хоёр найз өрөөнд орж буйдан дээр нэг хэсэг дуугүй сууцгаан тамхи татна.

	— Дарьюшка бидэнд пиво өгвөл зүгээр сэн гэж Андрей Ефимыч хэлнэ.

	Доктор бодлогошрон, Михайл Аверьяныч нь ямар нэгэн онц сонин юм ярих гэж байгаа хүний хөгжөөнтэй сэргэлэн байдалтайгаар эхний нэг шилийг бас л дуугүй ууна. Тэгээд доктор эхэлж яриа хөөрөөгөө дэлгэнэ.

	Тэр нөхрийнхөө өөдөөс эгц харалгүй (хэзээ ч гэсэн хүний өөдөөс эгцэлж хардаггүй билээ) толгой сэгсэрч,

	— Михайл Аверьяныч минь ухаалаг, сонин яриа дэлгэж хөөрөх дуртай хүн манай хотод ердөө байдаггүй нь даанч харамсалтай. Ер ямар харамсалтай вэ. Энэ л бидэнд хамгийн их дутагдаж байна. Сэхээтэн хүртэл бузар явдлаас дээш гарч чадахгүй байна. Үнэний нь хэлбэл түүний хөгжлийн хэмжээ нь доод давхаргынхнаас ч дээрдэхгүй байна гэж аажим нам дуугаар ярина.

	— Зүйтэй. Яг үнэн гэхэд нь доктор цааш нь нам дуугаар үг бүрийг тодотгон ярих нь:

	— Хүний оюун ухааны дээд зэргийн илрэлээс өөр өөдтэй, сонирхолтой юм энэ хорвоод байхгүйг та өөрөө мэднэ шүү дээ. Оюун ухаан бол хүн адгуус хоёрын хооронд эрс хязгаар тавьж хүний дээд төрөлтөн болохыг баталж өгөөд үл олдох үхэлгүйн мөнхийг аль нэг хэмжээгээр орлодог байна. Үүнээс үзвэл оюун ухаан зугаа цэнгэл гарч болох ганцхан эх булаг нь юм. Бид өөрсдийнхөө орчин тойронд оюун ухаан байгааг харж, сонсдоггүй, тэгэхлээр бидэнд зугаа цэнгэл байхгүй гэсэн үг. Бидэнд ном байдаг нь үнэн, харин энэ маань амьд бодитойгоор харилцах ярилцахтай зүйрлэшгүй юм. Яг таарахгүй ч гэлээ ном бол нот, ярьж хөөрөх гэдэг бол дуулах гэсэн үг хэмээн зүйрлэж болно оо доо.

	— Яг үнэн.

	Ингээд дуугүй болцгооно. Дарьюшка гал тогооны өрөөнөөс гарч ирэн, битүү шаналан шанаагаа тулж үүдэнд зогсон тэднийг чагнана.

	— Ай! Одоо үеийн оюун ухаанаас л салж амрах юмсан гэж Михаил Аверьяныч сүүрс алдан хэлнэ. Тэгээд урьд хэчнээн сайхан хөгжилтэй аж төрж байсан, Орост ямар ухаалаг сэхээтэн байсан хийгээд тэр нь нэр хүнд нөхөрлөлийн ойлголтыг аль хэр өндөрт өргөж байсныг ярина. Баталгаа бичиггүйгээр бие биедээ мөнгө зээлдүүлж, ядарч зүдэрсэндээ тус хүргэхгүй бол ичгүүрт гутамшиг гэж үздэг байсан гэнэ. Аян дайн, адал явдал, тулалдаан мөргөлдөөн, анд нөхөд авгай хүүхэд гэж ямар байсан гэж санана! Кавказ гэж хэчнээн сайхан газар вэ? Нэгэн батальоны даргын эхнэр гэж сүрхий хүүхэн байсан гэнэ. Тэр хүүхэн орой болоход дарга хувцас өмсөөд хот руу ганцаараа гараад өгдөг байжээ. Хүмүүсийн ярилцдагаар тэр нэгэн вантай сэтгэлийн холбоотой байсан гэнэ.

	— Тэнгэрийн хатан байж дээ. Хайрхан... гэж Дарьюшка сүүрс алдав.

	— Бас яаж идэж, яаж ууж байсан гэх вэ? Ямар аймшиггүй зоригтон либералууд байсан гэж санана!

	Андрей Ефимыч чагнах чагнахгүйн хооронд ямар нэгэн юм бодон пиво оочно. Тэгээд гэнэт Михаил Аверьянычийг таслан:

	— Би ухаант хүмүүстэй уулзан ярилцаж байна гэж үргэлж зүүдлэх юм. Миний эцэг надад сайхан боловсрол олгосон боловч жараад оны үеийн үзэл санааны нөлөөгөөр намайг эмч болгосон юм даа. Хэрэв би тэгэхэд түүний үгэнд ороогүй сэн бол одоо оюун сэтгэлийн хөдөлгөөний гол төвд байх байсан даа. Ямар нэг факультетын гишүүн байх сан биз. Оюун ухаан мөнх биш түр зуурын юм, харин би яагаад үүнд дуртай байдгийг та мэдэж байгаа. Амьдрал бол харамсал төрүүлэх урхи юм. Сэтгэгч хүн эрийн цээнд хүрч ухамсартай болох тусмаа мултрах нөхцөлгүй урхинд орох шиг болдог. Жинхэнэ хэрэг дээрээ бол тэр нь өөрийнхөө дур зоргоос гадуур хий хоосноос амьтан болж төрөх тохиолдолд хүрчээ... Яагаад тэр вэ? Хэрэв тэр нь амьдарч байгаагийнхаа учир зорилгыг асуувал түүнд үл хариулах буюу, дэмий тэнэг үг хэлнэ. Үүд хаалга цохивол нь түүнд онгойлгож өгөх хүнгүй. Үхэл ч гэсэн түүнд дур зоргоос нь гадуур ирнэ. Ингээд л шоронд орсон мэт нийт олны зовлонд хүлэгдсэн хүмүүс уулзаж учрахдаа амьдралын энэ урхийг үл анзааран, амгалан тайван байдаг. Задлан шинжилж, нэгтгэн дүгнэх дуртай хүмүүс уулзаж учрахдаа чөлөөт бардам үзэл бодлоо солилцон цаг өнгөрөөдөг. Энэ утгаараа оюун ухаан бол юугаар ч салшгүй зугаа цэнгэл юм.

	— Яг үнэн.

	Андрей Ефимыч ухаант хүмүүсийн тухай, тэдэнтэй учирч ярилцаж байсан тухайгаа нам дуугаар хааяа нэг завсарлан нөхрийнхөө өөдөөс эгцэлж харалгүй ярихад нь Михайл Аверьяныч түүнийг анхааралтай сонсон, «яг үнэн» гэж зөвшөөрөх ажээ.

	— Тэгвэл та хүний үхэлгүй мөнхөд итгэдэггүй юү? гэж шуудангийн газрын дарга гэнэт асууна.

	— Үгүй, хүндэт Михайл Аверьяныч минь итгэдэг ч үгүй, итгэх үндэс ч алга.

	— Үнэнээ хэлэхэд би эргэлзэх юм. Гэлээ ч гэсэн би хэзээ ч үхэхгүй байх гэж бодох юм. Ёох, хөгшин зөнөг минь үхэх цаг чинь болжээ!... гэж өөрөө бодох авч, чи үхэхгүй, битгий итгэ!... гэж оюун ухаар ямар нэгэн юм шивгэнэнэ.

	Арван цаг болж байхад Михайл Аверьяныч харихаар явна. Үүдний өрөөнд дээлээ өмсөж хэр:

	— Хувь заяа минь биднийг ямар ч бөглүү газарт авчирчихсан юм бэ дээ! Энд л үхнэ гэж бодоход даанч харамсалтай. Ёх!.. хэмээн санаа алдана. 

	Нөхрөө үдэж өгөөд Андрей Ефимыч ширээндээ сууж дахиад л уншиж эхэлнэ. Үдэш шөнийн нам гүмийг эвдэх нэг ч чимээ алга, цаг хугацаа ном уншиж байгаа докторын хамт хөдөлгөөнгүй болж энэ ном, ногоон бүрхүүл бүхий чийдэнгээс өөр юм байхгүй мэт. Докторын тариачин эрийн төрхтэй ширүүн барзгар царай нь хүний оюун ухаанд бахархан уярсан инээлтээр аажимдаа гэрэлтэн туяарч ирнэ. Ай, хүн яагаад мөнх биш вэ? гэж бодно. Газрын хөрсөнд орж эцсийн эцэст газрын гадаргуутай нийлэн хөлдөж тэгээд дэлхийн хамт ямар ч учир зорилгогүй сая сая жилээр нарыг тойрч явах юм бол уураг тархины төв, түүний атираанууд юунд байдаг юм бэ? Хараа, хэл яриа, мэдрэхүй, сод оюун гэж байхын хэрэг юу байна? Хөлдөн цэвдэгшиж, тэгээд нарыг тойрч аялаг гэж дээд зэргийн, бараг бурхны оюун ухаан бүхий хүнийг хий хоосноос бий болгож дараа нь тоглоом тохуу хийж байгаа юм шиг шороо тоос болгож байхын хэрэг ердөө ч алга.

	Бодисын солилцоо! Ингэж оронцоглож өөрийгөө үхэлгүй мөнх гэж санаагаа тайвшруулах нь ямар ч өөдгүй явдал бэ дээ? Байгаль ертөнцөд болж байгаа ухамсаргүй үйл явц бол хүний тэнэгээс ч долоон дор юм. Яагаад гэвэл тэнэг явдалд чинь ямар ч гэсэн ухамсар дур зориг байдаг, харин үйл явцад юу ч байдаггүй юм. Үхлийн өмнө айх нь нэр хүндээсээ хэтэрчихсэн аймхай хүн л бие цогцос минь өт хорхой, өвс чулуун... дотор үеийн үед амьдарна гэж өөрийгөө тайвшруулан суудаг байх. Бодисын солилцоонд үхэлгүй мөнх минь байна гэж үзэх нь хэмхэрч хэрэггүй болсон үнэт хийл хөгжмийн дугтуйнд гялалзсан ирээдүйг зөгнөхтэй адил сонин зүйл юм.

	Тэгээд цагийн хонхны дуугарахад Андрей Ефимыч сандлынхаа түшлэгийг налж бага сага юм бодохоор нүдээ анина. Номоос уншсан сайн үзэл санааны нөлөөнд автагдан өөрийнхөө өнгөрсөн ба одоогийн байдлыг санамсаргүй бодно. Өнгөрсөн явдал нь түүний жигшүүрийг төрүүлэх тул энэ тухай дурсахгүй байх нь дээр биз. Харин одоо үеийн байдал нь өнгөрсөн явдалтай нэг л адил юм. Түүний санаа бодол цэвдэг дэлхийн хамт нарыг тойрч явахад докторын сууцтай зэрэгцээ орших их байшинд хүмүүс бие бялдрын хувьд бузар буртаг, өвчин зовлонд нэрвэгдэн байгааг сайн мэднэ. Магадгүй хэн хэн нь үл унтан, хорхой шавжтай тулалдаж, нөгөө нэг нь гал цахил өвчин тусчихаад юм уу, аль эсвэл боолт нь чангадаад ёолж ч байж болно. Үгүй бол өвчтөнүүд жижүүрийнхэнтэй хөзөр тоглож, архи ч ууж байж болох юм. Өнгөрсөн тайлангийн жилд 12000 хүн хууртан мэхлэгдсэн байна. Эмнэлгийн газрын ажил байдал 20 жилийн өмнөх шигээ хууран мэхэлж хулгай хийх, хов жив хөөцөлдөж, хэл ам татах, танил тал хардаг хэвээрээ байж эмнэлгийн газар урьдынхаа адил хүний эрүүл мэндэд дээд зэргийн хортой, ёс журамд үл нийцэх байгууллага хэвээрээ үлджээ. Тэрбээр зургаадугаар тасагт сараалжны цаана Никита өвчтөнийг зодож жанчиж байгааг хийгээд Мойсейка өдөр бүр хотоор явж гуйлга хийдгийг мэдэж байгаа.

	Нөгөө талаас сүүлийн 25 жилийн дотор анагаах ухаанд ер бусын гайхалтай өөрчлөлт болсныг маш сайн мэдэж байгаа. Их сургуульд сурч хэр анагаах ухаанд алхими, метафизикийн хувь зохиол учирна гэж боддог байсан бол одоо шөнөжин ном уншиж байхад нь анагаах ухаан түүний сэтгэлийг хөдөлгөж гайхаш төрүүлэн, тэр ч байтугай бахархал төрүүлдэг болжээ. Үнэндээ, ямар их хувьсгал, ямар хачин гэнэтийн амжилт вэ! Агуу их Пироговын «in spe1»-д бүтэхгүй юм гэж үзэж байсан антисептикийн ачаар мэс засал хийдэг болсон. Жирийн нэг хөдөөгийн эмч өвдөгний үеэр тайрах болж, зуун удаа дотрын хагалгаа хийхэд ганцхан удаа үхсэнээс гадна чулуужих өвчний тухай бичихээ больж юмын төдий бодохоо байжээ. Мөн тэмбүү ярыг шийдвэртэй эмчилдэг болжээ. Бас тэгээд удамшлын онол, гипнотизм, Пастер болон Кохын нээлтүүд, тооцоот эрүүл ахуй хийгээд манай оросын хөдөө нутгийн анагаах ухааныг юу гэх вэ? Өвчний одоогийн ангилал, танин мэдэх эмчлэх арга бүхий мэдрэлийн өвчин судлах ухаан бол урьдынхтай нь зэрэгцүүлбэл бүхэл бүтэн Эльбрус л болжээ. Одоо үед галзуу хүнийг толгой руу нь хүйтэн ус асгаж, халуун цамц өмсгөхөө байжээ. Тэднийг хүнч ёсоор байлгаж, сонин хэвлэлд бичиж байгаагаар бол тэдэнд ший жүжиг, бүжиг наадам тавьж үзүүлдэг ч болсон байна. Одоогийн үзэл санаа, сонирхолд бол төмөр замаас зайдуу хоёр зуугаад модод орших, дарга түшмэд эмч хүнийг бөө гэж үзэж чихэнд нь халуун тугалга цутгаж байсан ч ямар ч үг дуугүй итгэж болно гэж үздэг энэ хотын 6 дугаар тасаг шиг газарт л ийм бузар булай явдал байж болох юм даа. Өөр газарт бол энэ жижиг Бастилийг олон түмэн, сонин хэвлэл аль хэдийн юу ч үгүй болтол урж тасдаад хаях байсан даа.

	«За тэгээд? Үүнээс юу гараа вэ? гэж Андрей Ефимыч нүдээ нээн өөртөө асуулт тавина. Антисептик, Кох, Пастер л гэнэ харин хэргийн мөн чанар өчүүхэн ч өөрчлөгдөөгүй байна. Өвчлөлт, үхэл тэр хэвээрээ л байна. Солиотуудад бүжиг наадам ший жүжиг тавьж л байна, гэлээ ч гэсэн тэднийг суллаж тавихгүй байна. Тэгэхлээр хий хоосон чалчин, хөл үймээн болохоос өөр юмгүй, Венийн шилдэг эмнэлгийн газар, миний эмнэлэг хоёрын хооронд ялгагдах юм үнэндээ алга шив дээ» Түүний атаархах мэт сэтгэл болон гаслант бодол хайхрамжгүй байхад нь садаа болно. Энэ түүний алжаал ядралаас болсон биз. Түүний хүнд нүсэр тэргүүн нь ном руугаа бөхийхөд аятайг бодон гараа нүүрээрээ түшиж цаашид бодох нь:

	«Би хортой ажилд алба хааж, хуурч мэхэлсэн хүнээсээ цалин хөлс авч байна. Би бол үнэнч биш юм. Би өөрөө өчүүхэн амьтан, нийгмийн зайлшгүй муу зүйлийн зөвхөн нэг хэсэг нь шүү дээ. Уездийн бүх түшмэд хорт муу улс бөгөөд үр ашиггүй цалин хөлс авч байдаг... Тэгэхлээр үнэнч бус явдалдаа би биш, цаг үе буруутай... Би хоёр жилийн хойно төрсөн бол өөр хүн байх сан»

	3 цагийн хонх цохиход гэрлээ унтрааж унтлагынхаа өрөөнд орно. Гэвч унтах нойр нь үл хүрнэ. 

	Хоёр жил болсны дараа нутгийн эмнэлгийн газартай болтол хотын эмнэлгийн ажилтныг олшруулахад тусламж болгон жил бүр гурван зуун рубль гаргаж байхаар тогтоож, харамгүй сэтгэл гаргажээ. Андрей Ефимычид туслуулахаар уездийн эмч Евгений Федорыч Хоботовыг хотынхон залж авчирчээ. Энэ бол онигор нүдтэй өргөн шанаатай, хар үстэй, гуч ч хүрээгүй залуухан хүн байлаа. Бодвол түүний өвөг дээдэс дорно зүгээс гаралтай өөр үндэстэн байсан биз. Тэрбээр хотод анх ирэхдээ ганц ч зоосгүй, нэгэн жижиг чемодантай л байсан бөгөөд хөхүүл хүүхэдтэй, муухай царайтай хүүхэн авчирсан нь түүнийгээ өөрийнхөө тогооч хүүхэн гэдэг байлаа. Евгений Федорыч саравчтай малгай тавьж урт түрийтэй гутал өмсөх бөгөөд өвөл цагт оодон дээл өмсдөг байлаа. Тэрбээр бага эмч Сергей Сергеич, нярав хоёртой ойртон танилцсан боловч, бусад түшмэдийг сурвалжит язгууртан гэж тэднээс зайлсхийнэ. Түүний орон гэрт «1881 оны Венийн эмнэлзүйн сүүлийн үеийн жорууд» гэсэн ганцхан л ном байдаг байв. Өвчтөнийг үзэхээр очих бүрдээ энэ номоо үргэлж авч явна. Оройн цагаар клубт очиж билльярд тоглоно. Харин хөзөр тоглох дургүй билээ. Тэрбээр ярихдаа новш, ухаанд чинь ухна ишиг унаасай нь билээ, цуутай мантифолия гэх мэтийн үг хэрэглэх дуртай хүн билээ.

	Долоо хоногт хоёр удаа эмнэлэг дээр очиж тасгуудаар явж үзэх ба өвчтөнийг хүлээн авна. Тэр хүн антисептик болон цус соруулах банк ердөө байхгүйд нь эгдүү нь хүрч дургүйцэх боловч Андрей Ефимычийг гомдоочих болов уу хэмээн бодож шинэ журам тогтоодоггүй байв. Өөрийнхөө нөхөр Андрей Ефимычийг хөгшин луйварчинд тооцож, нэлээд их эд хогшилтой байх гэж хардах бөгөөд дотроо түүнд атаархана. Тэрбээр түүний орыг дуртайхан эзлэх байсан биз. 


IX

	 

	Гуравдугаар сарын хуучдаар, газар харлаж, эмнэлгийн хашааны цэцэрлэгт хар тодол жиргэх болсон хаврын нэгэн орой доктор өөрийнхөө найз шуудангийн газрын даргыг үдэн гаргаж явлаа. Яг энэ үед еврей Мойсейка юм хайж яваад буцаж хашаанд орж явав. Тэрбээр малгайгүй, нүцгэн хөлдөө галош угласан бөгөөд гартаа бадрынхаа хүүдийг барьжээ. Тэгээд докторт хандаж:

	— Ганц хоёр зоос өгөөч! гэж даарснаасаа чичрэглэн, инээмсэглэж хэллээ.

	Хэзээ ч татгалзаж үзээгүй Андрей Ефимыч түүнд аравтын зоос гаргаж өглөө.

	Туранхай ёнтгор шагай, даарч улайсан хөлийг нь хараад «хүйт, нойтон байна шүү дээ. Энэ ч ер нь муу л байна даа» гэж бодов. Өрөвдөх, сэжиглэх сэтгэлд автагдан еврейн халзан толгой, шагай хоёрыг нь ээлжлэн харсаар түүний араас дагаж бяцхан байшинд оров. Докторыг ороход Никита новш дээрээс үсрэн босож номхон зогсов.

	— Сайн байна уу, Никита? Энэ еврейд гутал өгвөл зүгээр сэн. Тэгэхгүй бол сэрүүднэ шүү гэж Андрей Ефимыч зөөлнөөр хэлэв.

	— Эзэн дээдэс минь мэдлээ. Харгалзагчид айлтгая.

	— Тэг тэг. Миний нэрийн өмнөөс, намайг хэлүүлж байна гээрэй.

	Пингээс тасаг руу орох хаалга онгорхой байлаа. Иван Дмитрич орон дээрээ тохойлдон өндийж өөр хүний энэ дууг түгшин чагнаж байснаа докторыг гэнэт танив. Тэрбээр ууртаа бүх бие нь чичирч үсрэн босож нүдээ бүлтийлгэн, хилэгнэн улайж тасгийн дунд хүртэл гүйж ирэв.

	— Доктор иржээ! гэж тэр хашхирч чанга чанга инээн, — Одоо л нэг! Доктор ирж биднийг аврах нь ээ, эрхмүүдээ баяр хүргэе! Бузар золиг! гэж чарлан тасгийнханд урьд өмнө нь үзэгдээгүйгээр ганирч хөлөө дэвсэн, — Энэ бузар золигийг алах хэрэгтэй! Үгүй алах нь багадна! Жорлонд живүүлэх хэрэгтэй! гэж хашхирав.

	Андрей Ефимыч үүнийг сонсоод пингээс тасаг руу шагайж хараад зөөлөн дуугаар:

	— Яалаа гэж? гэж асуув.

	— Яагаад гэнэ ээ? гэж Иван Дмитрич хашхиран, заналхийлсэн сүртэй царай гарган, биеэ эвхэн халаадаараа ороож түүн рүү ойртож ирээд, — Яалаа гэж гэнэ ээ! Хар хулгайч! Луйварчин! Яргачин! хэмээн нулимах гэсэн юм шиг уруулаа цорвойлгож, жигшсэн байдалтай хэлэв.

	— Аядаарай та. Үнэнээ хэлэхэд би хэзээ ч юу ч хулгай хийж байгаагүй, харин бусдыг нь та арай хэтрүүлчхэв бололтой. Таны надад уурласан чинь илт байна. Хэрэв болох бол таныг тайвшрахыг гуйя, тэгээд та юунд уурласныгаа тайван ярь гэж Андрей Ефимыч буруутай мэт инээмсэглэн хэлэв

	— Тэгвэл та яагаад намайг энд хорьж байна.

	— Таныг өвчтэй болохоор

	— Тийм ээ өвчтэй. Тэгвэл таны эрүүлээс нь ялгаж чаддаггүй тэнэгийн харгайгаар хэдэн арван солиотон чөлөөтэй хэсүүчилж явна шүү дээ. Яагаад би болон энэ хэдхэн хөөрхий амьтад бүгдийн өмнөөс золиосонд гарсан юм шиг энд суух болов оо? Та, бага эмч, харгалзагч, танай эмнэлгийн булай амьтад, зан суртахууны хувьд бид хэдийн хэнээс маань ч долоон дор байна, харин яагаад бид энд сууж та нар суудаггүй юм бэ? Учир шалтгаан гэдэг маань аль вэ?

	— Үүнд чинь зан суртахууны харьцаа болон учир шалтгааны ухаан ямар хамаатай юм бэ. Бүх юм тохиолдлоос л хамаарна. Хэнийг суулгав, тэр нь сууж, хэнийг суулгаагүй вэ, тэр нь зугаалж л яваа хэрэг, ингээд л гүйцээ шүү дээ. Би доктор, та сэтгэл мэдрэлийн өвчтөн болсонд ямар ч зан суртахуун болон ямар ч учир шалтгааны ухаан хамаагүй, зөвхөн тохиолдлын хэрэг.

	— Энэ дэмий үгийг чинь би ойлгохгүй байна... гэж Иван Дмитрич амандаа үглээд орон дээрээ суучхав.

	Докторыг байхад ичиж зовоод Никита, Мойсейкаг нэгжсэнгүй, харин Мойсейка орон дээрээ талхны зүсэм, цаас даалуу зэргийг дэлгэн нөгөөх л даарснаас чичирсэн хэвээрээ ямар нэгэн юм еврейгээр уянгалан дуудаж хурдан хурдан хэлнэ. Бодвол санаандаа мухлаг нээж байгаа бололтой.

	— Намайг тавьчихаач гэж Иван Дмитрич хоолойгоо чичвэгнүүлэн хэлэв.

	— Чадахгүй.

	— Яагаад тэр билээ? Яагаад?

	— Яагаад гэвэл энэ чинь миний мэддэг юм биш, бодоод үз дээ, би таныг тавилаа гэхэд ямар ашиг байна? Та яв л даа. Таныг хотынхон юм уу эсвэл цагдаа барьж аваад л буцаагаад аваад ирнэ.

	— Тийм, тийм, энэ үнэн... Энэ чинь л аймаар хэрэг! Үгүй тэгээд би яах вэ? Яах вэ? гэж Иван Дмитрич үглэн духаа арчив.

	Иван Дмитрич мөн ярианы өнгө, түүний татваганасан ухаалаг бөгөөд залуу царай нь Андрей Ефимычид таалагджээ. Тэрбээр энэ залуу эрийг энхрийлэн тайтгаруулмаар санагдан, орон дээр нь түүнтэй зэрэгцэн сууж хэсэг бодсоноо:

	— Яах вэ гэж та асууж байна уу? Таны хувьд бол эндээс оргож зайлах нь л хамгийн сайн байна. Гэвч энэ нь ашиггүй нь харамсалтай. Таныг бариад л авна. Нийгэм гэмт хэрэгтэн, сэтгэл мэдрэлийн өвчтөн ер нь түвэг тарих хүмүүсээс өөрийгөө хаацайлах болохдоо хэнд ч дийлддэггүй юм. Таны энд байгаа чинь зайлшгүй чухал юм гэж бодоод сэтгэлээ тайтгарах нь л таны ганц зам гэж хэлэв.

	— Тэр чинь хэнд ч хэрэггүй.

	— Шорон гяндан, солиотын газар байгаагаас л хойш түүнд хэн нэгэн хүн суух л хэрэгтэй болж байна. Та биш гэхэд би, би биш юм аа гэхэд өөр ямар нэгэн хүн. Та азна л даа, алс ирээдүйд шорон гяндан, солиотын газар гэж байхаа боливол, цонхны сараалж, халаад гэдэг ч байхгүй болно. Эрт орой боловч хэзээд нэг тийм цаг ирнэ шүү.

	Иван Дмитрич тохуурхан инээмсэглэв.

	— Та тоглоом хийж байх шив дээ гэж тэр нүдээ жартайлган, — Та болон таны туслах Никита мэтийн ийм ноёдод ирээдүй ямар ч хамаа алга, харин сайхан цаг ирнэ гэдэгт итгэж болно шүү өршөөлт эзэн минь? Миний бүдүүлэг дорой ярьж байгааг та шоолбол шоолж л бай, харин шинэ амьдралын гэгээ гийгүүлж, үнэн ялж, манай гудамжид баяр наадам болно доо. Би ч яах вэ үүнийг хүлээж чадалгүй үхэж үрэгдэнэ, харин хэн нэгний маань ач гуч нар үзэх болно. Би тэдэнд үнэн зүрхнийхээ угаас баяр хүргэе, тэдний өмнөөс баяр талархлаа илэрхийлье! Урагшаа! Нөхөд өө, бурхан та нарт туслах болтугай! Иван Дмитрич нүдээ гялалзуулан, гараа цонх руу сарвайн, сэтгэл хөдөлсөн дуугаар үргэлжлүүлэн:

	— Энэ торон дотроос та нарыг ерөөе! Үнэн мандтугай! Баяр хүргэе! гэж хэлэв.

	— Баярлах онцгой шалтгааныг нь би ойлгохгүй байна гэж Иван Дмитричийн хөдөлгөөн жүжигчин хүний хуурамч юм шиг санагдсан боловч түүний нь ихэд таашаасан Андрей Ефимыч хэлэв. — Шорон гяндан болон солиотын газар байхаа больж, таны хэлсэнчлэн үнэн ялна. Харин юмны мөн чанар өөрчлөгдөхгүй байгаль ертөнцийн хууль өнөөх л хэвээрээ үлдэнэ. Хүн амьтан одоогийнх шигээ л өвдөж зовох, өтөлж үхэж байх болно. Таны амьдралыг ямар ч сайхан гэрэл гэгээ гийгүүллээ гэсэн эцсийн эцэст таныг авсанд хийж хадаад нүх рүү хаяж орхино.

	— Тэгвэл үхэлгүй мөнх гэдэг чинь яах вэ?

	— За, боль доо та!

	— Та итгэдэггүй юм уу, харин би итгэдэг. Достоевскийнх билүү Вольтрынх бил үү, нэг зохиолд хэрэв бурхан байхгүй байсан бол хүн түүнийг санаанаасаа зохиох байсан гэж нэг хүн хэлсэн байдаг. Хэрэв үхэлгүй мөнх гэж байхгүй юм аа гэхэд агуу их оюун ухаан түүнийг эрт орой боловч зохион бүтээнэ.

	— Сүрхий хэллээ дээ гэж Андрей Ефимыч ханамжтай инээж, — Таны итгэдэг чинь сайн байна. Тийм итгэлээр бол ч авсанд байсан ч жаргалтай амьдарч болно доо. Та ер нь хаа нэг газар боловсрол олж авсан уу? гэв.

	— Тийм ээ, би их сургуульд байсан юм, харин төгсгөж чадаагүй.

	— Та бодлоготой, сэтгэгч хүн юм байна. Ямар ч байдалд та өөрийгөө тайвшруулж чадах хүн юм даа. Амьдралыг ойлгохын төлөө эрмэлзэгч чөлөөтэй бөгөөд гүн сэтгэлгээ болон хорвоогийн хий хоосон хөл үймээнийг бүрэн жигшин үзэх нь хүн амьтан хэзээ ч үзэж байгаагүй жаргал даа. Та ч гэсэн гурван давхар торон дотор сууж байсан ч үүнийг эдэлж чадна. Диоген ган хувинд амьдарч байсан боловч хорвоогийн бүх л хаадаас илүү жаргалтай байсан гэдэг.

	— Танай тэр Диоген чинь тэнэг байсан юм гэж Иван Дмитрич хүйтнээр хэлээд, — Та чинь надад Диогены тухай болон амьдралыг ойлгох гэж юу яриад байгаа юм бэ? гэж тэр гэнэт уурлан үсрэн босож, — Би амьдрах дуртай, туйлын их дуртай! Би айж эмээхийн солио туссан хүн, би айхаас болж үргэлж зовж зүдэрч байна. Харин би амьдрах хүсэлд автагдахдаа, галзуу минь хөдөлчих вий гэж айдаг. Би амьдрахыг маш их хүсэж байна! Маш их! гэв.

	Тэрбээр сэтгэл уймран тасаг дотор ийш тийш явснаа, дуугаа зөөлрүүлэн хэлсэн нь:

	— Энэ тэрийг мөрөөдөн бодоход минь надаас хий үзэгдэл салахгүй юм. Над дээр ямар нэгэн хүн ирж, би хүний яриа хөгжмийн ая сонсож, ой мод усны эргээр зугаацан яваа юм шиг санагдаж, хөл хөдөлгөөн... хайр халамжийг маш их мөрөөдөх юм. За, цаагуур чинь сонин юу байна. Та ярь л даа. Цаагуур чинь юу байна? гэж Иван Дмитрич асуув.

	— Та ерөнхийд нь сонирхож байна уу аль эсвэл хотын сониныг дуулах гэсэн юм уу?

	— Эхлээд хотын сониныг, дараа нь ерөнхийд нь яриарай.

	— За яах вэ? Хотод бол уйтгартай зовлон... хэнтэй ч үг сольж хэнээс ч юм дуулдаггүй. Шинэ хүн ч алга даа. Харин саявтархан залуу эмч Хоботов ирсэн.

	— Тэр чинь миний байх үед ирсэн юм. Бүдүүлэг амьтан байгаа биз?

	— Тийм ээ ер нь л бүдүүлэг эр билээ. Та мэдэх үү... Хачин шүү. Бүх байдлаар авч үзвэл манай нийслэл хотод оюун ухааны зогсолт байхгүй, хөдөлгөөнтэй л байдаг юм байна. Тэгэхлээр тэнд жинхэнэ хүмүүс байх ёстой. Харин ямар нэгэн шалтгаанаар тэндээс манайд харахын ч аргагүй хүмүүс дандаа явуулах юм. Хөөрхий хот!

	— Тийм ээ, хөөрхий хот! гэж Иван Дмитрич санаа алдан инээж

	— Тэгвэл ерөнхийдөө ямар байна? Сонин сэтгүүлд юу бичиж байна гэж асуулаа.

	Тасалгаанд аль хэдийнээ харанхуй болжээ. Доктор босож зогсоод хилийн чанадад болон Орост юу юу бичиж байгаа тухай одоо үед сэтгэл санааны чиглэл ямар байгаа тухай ярьж гарав. Иван Дмитрич анхааралтай сонсож асуулт тавьж байснаа ямар нэг аймшигт юм санасан мэт толгойгоо тэврэн орон дээрээ доктороос буруулан хэвтэв.

	— Та юу болчхов? гэж Андрей Ефимыч асуув.

	— Та надаас одоо нэг ч үг сонсохгүй! Намайг зүгээр орхиоч! гэж Иван Дмитрич ширүүн хэлэв.

	— Яагаад тэр билээ?

	— Намайг зүгээр орхи гэж танд хэлж байна шүү! Ямар шуламс вэ?

	Андрей Ефимыч гайхан мөрөө хавчин санаа алдаад гарч одов. Тэрбээр пингээр гарахдаа:

	— Никита энд цэвэрлэчихвэл зүгээр сэн... тун муухай үнэртэй байна! гэв.

	— Мэдлээ эзэн дээдэс минь

	«Ямар аятайхан залуу вэ?» гэж Андрей Ефимыч гэртээ харьж явахдаа бодов. «Миний энд амьдрах бүх хугацаанд тохиолдсон ганц энэ хүнтэй л ам авалцаж болмоор байх шив. Тэр сэтгэн бодож чадахаас гадна хэрэгтэй юмаа олж сонирхдог хүн юм даа. »

	Юм уншиж байхдаа ч орондоо орсон хойноо ч тэр дандаа л Иван Дмитричийн тухай бодож байсан бөгөөд маргааш өглөө нь сэрээд өчигдөр ухаантай бөгөөд сонин хүнтэй танилцсаныгаа санаж, юуны өмнө бололцоо гарвал дахиад түүн дээр очъё гэж шийдэв. 

	Иван Дмитрич өчигдрийнх шигээ толгойгоо тэврэн хөлөө атийлгаад хэвтэж байв. Түүний царай үл харагдана.

	— Сайн байна уу, найз минь. Та унтаагүй биз гэж Андрей Ефимыч асуув.

	— Нэгдүгээрт би таны найз биш, хоёрдугаарт та надаас ганц үг дуулахгүй. Та дэмий битгий оролд гэж Иван Дмитрич дэр лүүгээ бухан хэлэв.

	— Хачин юм даа... Өчигдөр бид тийм сайхан ярьж байсан, гэтэл гэнэт бие биеэ гомдоож хэл авалцахаа байчихлаа... Бодвол ямар нэгэн эвгүй юм хэлж дээ эсвэл таны бодолд үл тохирох юм хэлсэн байж магад.

	— Уухайдаа, би таныг мэдлээ! Та өөр газарт очоод тагнаж туршиж яв, энд таны хийх юм алга. Таны юунд ирснийг би аль өчигдөр ойлгож мэдсэн юм гэж Иван Дмитрич өндийн докторыг улайсан нүдээр түгшүүрлэн харж тохуурхлаа.

	— Хачин сонин бодол байна даа! гэж доктор инээмсэглэн, — Тэгэхлээр та намайг тагнуул гэж бодож байгаа юм уу? хэмээн асуув.

	— Тиймээ... бодож байна. Тагнуул юм уу эсвэл намайг туршихаар тавьсан доктор аль нь ч байсан адилхан шүү дээ.

	— Ай уучлаарай, та үнэхээр хачин хүн юм даа! Доктор орны дэргэдэх сандал дээр суун зэмлэнгүй маягтай толгой сэгсрэв.

	— Тэгвэл таны зөв гэж бодъё. Би таныг үг цохилдуулан ам алдуулж аваад цагдаагийн газар өгчих юм гэж бодъё. Тэгвэл таныг барьж аваад дараа нь шүүхэд өгнө. Тэгвэл шүүх, шорон гянданд байхад энд байснаас дордоно гэж үү дээ? Хэрэв таныг өөр газарт явуулах тэр ч битгий хэл цөллөгт хоосон энэ бяцхан байшинд сууж байснаас дор болно гэж үү? Дордохгүй байх гэж би бодож байна... Айгаад яах вэ?

	Хараажаар Иван Дмитрич энэ үгийг анзаарсан бололтой босоод тайван суув.

	Оройн таван цаг боллоо. Энэ үед Андрей Ефимыч өрөөн дотуураа холхин явж, Дарьюшка түүний шар айраг уух эсэхийг нь асуудаг цаг билээ. Гадаа тэнгэр цэлмэг намуухан байлаа.

	— Би хоолоо идчихээд зугаалахаар гараад ийшээ ороод ирлээ. Бүр хавар болчихжээ, та харж байгаа биз дээ гэж доктор хэлэв.

	— Одоо ч ямар сар билээ? Гуравдугаар сар бил үү? гэж Иван Дмитрич асуув.

	— Тийм ээ гуравдугаар сарын хуучид

	— Гадаа шавар шавхайтай байгаа биз?

	— Үгүй гайгүй. Цэцэрлэгт аль хэдийн зөрөг зам гарчихсан

	— Одоо үед хотоос гарч тэргээр зугаалан явбал сайхан байгаа даа. Дараа нь тавтай дулаахан гэртээ буцаж ирнэ... бас тэгээд төлөв томоотой эмчээр толгойгоо эмчлүүлнэ... Хүн шиг амьдрахаа больсоор би уджээ. Энд бол хэцүү юм аа! Тэсэхүйеэ хэцүү байна! гэж Иван Дмитрич нойрмог улаан нүдээ нухлан хэлэв.

	Тэрбээр өчигдрийнхөө хөөрөлтөөс болж ядран сульдаж ярих ч дургүй болжээ. Царайны байдлыг харвал толгой нь их өвдсөн бололтой, гар хуруу нь чичирнэ.

	— Дулаахан тавтай өрөө энэ тасаг хоёрт ч ялгаа юу байх вэ дээ. Амгалан тайван, сэтгэл хангалуун байдал хүний гадна биш дотор нь байдаг юм гэж Андрей Ефимыч хэлэв.

	— Энэ ч юу гэсэн үг вэ?

	— Жирийн хүн бол сайн муу явдлыг гаднаас өөрөөр хэлбэл тэрэг юм уу өрөөнөөс хүлээж суудаг, сэтгэдэг хүн бол өөрөөсөө хүлээж суудаг юм.

	— Та энэ номнолоо алтан жүржийн үнэр анхилах дулаан орон Грект очоод номло, энд бол агаар нь таарахгүй. Ингэхэд Диогений тухай би хэнтэй ярилаа? Тантай биш байгаа даа?

	— Тиймээ, өчигдөр надтай?

	— Диоген бол дулаан байр, өрөө хэрэглэхгүй байсан, тэнд чинь үүнгүйгээр ч халуун байдаг юм. Ган хувинд орогнож жүрж, чидунаар хооллож явсан шүү дээ. Харин түүнийг орос нутагт аваад ирвэл арван хоёрдугаар сард байтугай тавдугаар сард орох байр эрэх сэн биз. Ээ дээ, хөлдөөд хоцрох байсан даа.

	— Үгүй хүйтнийг бол ямар ч өвчний адилаар мэдрэхгүй байж болно. «Өвчин гэдэг бол өвдөхгүйн тухай амьд бодитойгоор бодно гэсэн үг. Сэтгэлээ чангалан энэ бодлыг өөрчлөн хаяж ёолон шаналахаа байчихвал өвчин алга болно» гэж Марк Аврелий хэлсэн нь үнэн юм шүү. Цэцэн хүн юм уу аль эсвэл зүгээр сэтгэгч бодлоготой хүн зовж шаналахыг жигшин үргэлж сэтгэл хангалуун явж юуг ч гайхан сонирхдоггүйгээрээ онцгой байдаг.

	— Тэгвэл би шаналан зовж, хүний бузар булайг гайхан дургүйцдэгээрээ тэнэг хүн болох нь ээ.

	— Энэ ч дэмий л дээ. Хэрэв та сайн бодож үзвэл бидний сэтгэлийг үймүүлдэг гаднын тэр юм юутай өчүүхэн зүйл болохыг ойлгох болно. Амьдралыг л ойлгохын төлөө эрмэлзэх хэрэгтэй, үүнд л жинхэнэ сайн сайхан гэдэг чинь байгаа юм.

	— Ойлгох гэнэ ээ... гэж Иван Дмитрич нүүрээ үрчийлгэн, — Гадаад дотоод... Өршөөгөөрэй, үүний чинь би ойлгохгүй байна. Би зөвхөн... хэмээн босож докторыг муухай харж, — Намайг бурхан халуун цус нервээр л бүтээсэн гэдгийг зөвхөн мэдэж байна! гэж хэлэв. Харин амьд эд гэдэг чинь амьдрах чадалтай л юм бол ямар ч цочролд хариу үйлдэл үзүүлэх ёстой. Би ч гэсэн тэгдэг! Би өвчинд уйлж ёолох, бузар булайд дургүйцэх, шившигт явдалд жигших зэрэг хариулт өгдөг. Минийхээр бол үүнийг л амьдрал гэнэ. Организм доорд болох тусмаа цочролыг бага мэдэрч төдий чинээ сулаар хариу үйлдэл үзүүлнэ, дээшлэх тусмаа хүлээж авах чадвартай болж бодит юманд хариу өгөх нь улам эрчимтэй болдог. Үүнийг юунд мэдэхгүй байх вэ? Доктор гэх, тэгээд ийм өчүүхэн зүйлийг мэдэхгүй байна аа? Шаналан зовохыг жигшин үзэж, юуг ч үл тоомсорлон, сэтгэл хангалуун явах гэвэл ийм байдалд хүрэх хэрэгтэй гэж Иван Дмитрич цэлцийж өөхөлсөн бүдүүн эрийг заав. Эсвэл зөвхөн шаналангаар өөрийгөө хатуужуулж түүнийг яагаад ч мэдрэхгүй болох, өөрөөр хэлбэл амьдрахаа болих хэрэгтэй. Өршөөгөөрэй би бол цэцэн мэргэн гүн ухаантан биш тэгээд ч би үүнийг ойлгохгүй байна. Надад ухан бодох чадал ч алга гэж шазваганан хэлэв.

	— Үгүй та харин айхавтар сүрхий бодож байна.

	— Таны элэглэн дуурайж байгаа улс бол гайхамшигтай хүмүүс байсан юм. Харин тэдний сургаал хоёр мянган жилийн өмнө ахицгүй болж хумсын төдий ч урагшлалгүй зогсчихсон, урагшлах ч үгүй байх. Яагаад гэвэл тэр нь амьдрал ахуйд үл нийцэх байсан билээ. Энэ аль ч сургаалыг амтархан судалж амьдралаа өнгөрүүлж байсан цөөнх хүмүүсийн дунд амжилтад хүрч байсан боловч олонх нь ойлгож мэддэггүй байсан хэрэг. Бахтай амьдрал баян чинээлгийг үл хайхрах, үхэл зовлонг жигшин үзэхийг номлогч сургаалыг дийлэнх олон нь ойлгодоггүй байлаа. Яагаад гэвэл энэ олонх баян чинээлэг бахтай амьдрал гэдгийг мэддэггүй байжээ. Хүний амьдрал чинь үхлийн өмнө үнхэлцгээ хагартал айх, үгүйрч хоосрон өлсөж даарахыг мэдрэхээс бүрэлдэн тогтдог болохоор зовлон шаналахыг үл хайхарна гэдэг чинь өөрийнхөө амьдралыг тоомсорлохгүй бай гэсэн үг. Ингэж мэдрэх явдалд л бүх амьдрал оршин байгаа юм. Энэ амьдралыг бэрхшээж, үзэн ядаж болно. Харин түүнийг хайхрахгүй байж яахин болох вэ. Тиймээ, давтан хэлэхэд, стоикуудын сургаал хэзээ ч гэсэн ирээдүйтэй байж чадахгүй, харин тэмцэл, өвчинд эмзэг, цочролд хариу өгөх чадал л энэ зууны эхнээс өнөөдрийг хүртэл дэвшилттэй байна гэдэг нь илт байгаа биз...

	Иван Дмитрич гэнэт сэтгэлгээнийхээ сэжмийг алдаж яриагаа таслан харамсалтайгаар духаа арчив.

	— Нэг чухал зүйл хэлэх гэсэн чинь будилж орхилоо гэж тэр хэлээд, — Би юу хэлэх гэлээ дээ? Аа тийм! Стоикуудыг хэн нэг өөрийнхөө дотнын хүнийг олж авахын тулд өөрийгөө боол болгон худалдаж байсан юм. Тэгэхлээр та харж байгаа биз дээ, стоик ч гэсэн цочролд хариу үйлдэл үзүүлж байжээ. Яагаад гэвэл өөрийнхөө дотнын энэ агуу их үйл явдалд өрөвдөж догдолсон сэтгэл хэрэгтэй байсан байна. Би сурсан бүхнээ энэ шоронд ирээд мартжээ, тэргүй бол бас ч санаанд орох юм байх сан л байх. Тэгвэл Христийг аваад үзье. Христос бол бодит байдалд уйлах инээх, уйтгарлах уурлах, тэр ч байтугай гуниглалаар хариулт өгч байсан юм. Тэрбээр зовлонг инээмсэглэлээр угтаж, үхлийг хайхрахгүй байж чадаагүй харин үхлийн зовлон битгий дайраасай гэж Гефсиманы цэцэрлэгт мөргөл хийж байсан гэж би хэлэх гэсэн юм гэв.

	Иван Дмитрич инээд алдаад суучхав.

	— Хүний хангалуун тайван байдал түүнээс гадна биш өөрт нь байдаг гэж үзье. Зовлонг үл хайхран юу ч тоомсорлохгүй байж болно гэж үзье. Тэгвэл та ямар үндсэн дээр үүнийг номлоод байна аа? Та гүн ухаантан уу? Цэцэн мэргэн хүн үү? гэж хэлэв.

	— Үгүй би гүн ухаантан биш, үүнийг хэн ч ингэж номлох ёстой. Учир нь энэ чинь ухаалаг юм шүү дээ.

	— Үгүй та яагаад амьдралыг ойлгох, зовлонг хайхрахгүй зэргийг сайн мэддэг гэж өөрийгөө боддогийг чинь мэдэх гэсэн юм. Та ер нь зовлон үзсэн гэж үү дээ? Зовлон гэж юу хэлдгийг ойлгодог гэж үү? Ингэхэд таныг бага байхад чинь зоддог байсан уу?

	— Үгүй, миний эх эцэг зодож шийтгэхийг цээрлэдэг улс байсан.

	— Намайг бол эцэг минь маш ширүүн зоддог байсан. Миний эцэг их ширүүн догшин авиртай байж билээ. Тэрбээр унжуу хамартай, шар хүзүүтэй, шамбарамтай хүн байсан юм. Харин таны тухай авч яривал, таны амьдралын туршид танд хэн ч гар хүрч байгаагүй, таныг хэн ч айлгаж байгаагүй, хэн ч зодож жанчиж байгаагүй, та бол бух шиг л эрүүл чийрэг хүн. Та эцгийнхээ ивээлд өсөж, түүний эд хөрөнгөөр сурч аваад дараа нь олз омогтой хөнгөн ажилд орсон хүн. Та хорь гаруй жил бэлэн түлш, бэлэн гэрэл, бэлэн зарц бүхий байранд үнэ төлбөргүй сууж, хийх юмгүй ч гэсэн юуг ч яаж ч хийсэн дураараа эрхтэй байна. Та төрөлхийн залхуу өлбөгөр хүн. Тиймээс ч та байраасаа ч хөдлөлгүй юунд ч санаа зоволгүй амар жимэр суухаар амьдралаа зохиосон байна. Ажил хэргээ та бага эмч мэтийн өөдгүй амьтдад даалгачхаад, өөрөө дулаахан, нам гүм газарт сууж мөнгө цуглуулах, ном унших энэ тэрийн дэмий юм сэтгэж сэтгэлээ зугаацуулах буюу (Иван Дмитрич докторын улаан хамрыг харан) ууж согтуурах ажил хийж байсан. Нэг үгээр хэлбэл та амьдрал үзээгүй, түүнийг ердөө ч мэдэхгүй байна. Харин бодит байдалтай зөвхөн онолын хувьд л танилцсан юм. Хий хоосон хөл үймээн, гадаад ба дотоод, амьдрал, үхэл зовлонг үл хайхрах, ойлгох, жинхэнэ сайн сайхан энэ бүх номлол чинь орос орны залхуучуудад л тохирно. Иймхэн шалтгаанаар та зовлонг үл хайхран, юуг ч тоомсорлохгүй байна. Жишээ нь та нэгэн бүдүүлэг эр эхнэрээ зодож байхыг нь харжээ. Тэгвэл үүнд оролцох хэрэг байна уу? Нүдэж л байг тэртэй тэргүй эрт орой боловч нэг цагт хоёулаа л үхнэ шүү дээ. Бас тэгээд ингэж зодож нүдсэнээрээ тэр зодуулж байгаа хүнийг биш өөрийгөө л доромжилж байна шүү дээ. Ууж согтуурах зүй зохисгүй тэнэг хэрэг, харин уусан ч уугаагүй ч адилхан л үхнэ. Нэг авгай шүд өвдлөө гээд ирлээ... За яах вэ? Өвдөнө гэдэг чинь өвчний тухай бодсоноос болж байж. Бас тэгээд өвчин зовлонгүй энэ хорвоод амьдарч чадахгүй бүгдээрээ л үхэх болно. Иймээс ч авгай минь хойшоо бай архи ууж сэтгэх явдалд минь битгий садаа бол. Нэгэн залуу юу хийх, яаж амьдрахаа асууж зөвлөгөө гуйг. Үүнд хариулахад өөр хүн бол бодох хэрэгтэй. Харин энд бол хариулт бэлэн байна. Амьдралыг ойлгож, сайн сайхны төлөө эрмэлзэх л гэнэ шүү дээ. «Жинхэнэ сайн сайхан» гэдэг энэ хачин юм ч юу юм бэ? Үнэндээ үүнд чинь хариулт байхгүй. Биднийг энд торны ард хааж орхиод тамлан зовоож ялзруулж гүйцлээ. Харин дулаахан тавтай өрөө энэ тасаг хоёрын хооронд ямар ч ялгаа байхгүй болохоор энэ чинь ухаалаг сайхан хэрэг ээ. Хийх юмгүй сэтгэл цэвэр явж өөрийгөө цэцэн мэргэнд тооцох нь зохистой философи байна... Үгүй эрхэм минь энэ чинь философи биш, сэтгэлгээ ч биш далайцтай үзэл ч биш, харин залхуурал, нойрмог тэнэглэл, бадарчлал мөн буюу... Тиймээ! хэмээн Иван Дмитрич дахин уурсаж, — Та өвдөж зовохыг тоомсорлодоггүй гэнэ ээ, тэгвэл таны хурууг хаалганд хавччихвал хоолой мэдэн бархирна даа! гэж хэлэв.

	— Бархирахгүй ч байж мэднэ гэж Андрей Ефимыч түр инээмсэглэн хэлэв.

	— Яалаа гэж дээ! Хэрэв таныг саа дайрах юм уу аль эсвэл ямар нэгэн тэнэг балмад эр өөрийнхөө хэргэм зэрэг чадлаар далимдуулан таныг олны өмнө дайран доромжилж, тэгээд тэр ямар ч ял шийтгэлгүй өнгөрнө гэдгийг та мэдэж байна гэж бодъё. Тэгвэл бусдыг амьдрал ойлгож сайн сайханд яаж хүрээ вэ дээ гэдгийг та өөрөө ойлгох сон доо.

	— Ёстойдоо гэж Андрей Ефимыч сэтгэл хангалуун инээмсэглэж гараа үрчин, — Таны нэгтгэн дүгнэх дуртайд чинь би их бахархаж байна, миний төрх байдлын тухай таны дүгнэлт чинь ер нь онцгойд боллоо. Үнэнээ хэлэхэд тантай ярьж хөөрөхөд миний сэтгэл ихэд хангалуун байна. За би таныг сонсож гүйцлээ, одоо та намайг сонсож хайрла... гэв. 

	Энэ яриа цаг шахам үргэлжилсэн бөгөөд хараажаар Андрей Ефимычид нэлээд гүн сэтгэгдэл төрүүлжээ. Тэрбээр өдөр болгон бяцхан байшинд очдог болов. Өглөөгүүр, өдрийн хоолны дараа очих агаад Иван Дмитричтэй үдэш харанхуй болтол ярьж хөөрдөг болжээ. Анхны үед Иван Дмитрич түүнийг муу санаа агуулж байгаа буй хэмээн хардаж илтэд дургүйцэж зожиглодог байснаа сүүлдээ энэ ширүүн авираа өөрчилж хүлцэнгүй бөгөөд тохуурхан хандах болов.

	Удалгүй доктор Андрей Ефимычийн 6 дугаар тасгаар орж гардаг болсон тухай яриа эмнэлгээр тархав. Харин юунд тэнд очиж бүхэл бүтэн цагаар суудаг болон юун тухай ярилцдаг хийгээд яагаад эмийн жор бичихээ байчихсаныг нь бага эмч, Никита болон жижүүр хүүхнүүдийн хэн нь ч үл ойлгоно. Түүний энэ байдал хачин жигтэй санагдана. Михаил Аверьянычийн ирэхэд түүний гэртээ байхгүй байх олонтоо тохиолджээ. Урьд нь ийм явдал ер тохиолддоггүй байсан сан. Мөн доктор гэртээ шар айраг уух цаг тогтмол биш болсон хийгээд тэр ч байтугай хоолноосоо ч хоцорч ирдэг болсонд нь Дарьюшка ч гэсэн гайхдаг болов.

	Зургаадугаар сарын сүүлчээр нэгэн өдөр доктор Хоботов ямар нэгэн хэргээр Андрей Ефимычийнд иржээ. Тэгээд байхгүй болохоор нь айл хунараар орж сураглавал хөгшин доктор сэтгэл мэдрэлийн өвчтөнийд очсон гэж хэлжээ. Тэгээд Хоботов бяцхан байшинд очиж үүдний пинд зогсон ийм нэгэн яриа сонсов:

	— Бид хэзээ ч санал нийлэхгүй, та өөрийнхөө бодолд намайг оруулж чадахгүй, та бодит байдалтай ер танилцаагүй, зовж зүдрэхийг хэзээ ч үзээгүй, харин хувалз мэт бусдын зовлонгоор тэжээл хийж явжээ. Би бол төрснөөсөө эхлээд өнөөдрийг хүртэл тасралтгүй зовж зүдэрсэн хүн. Иймээс танд ил хэлэхэд: би бол танаас дээгүүр бүх талаар сайн мэддэг, намайг сургадаг нь та бишээ хэмээн Иван Дмитрич уцаарлан ярьж байв.

	— Би таныг өөрийнхөө бодолд оруулах гэсэн эрмэлзэл ердөө ч алга. Хэргийн учир үүнд байгаа юм бишээ нөхөр минь. Та зовж зүдэрч байхад, би зовж зүдэрч байгаагүйд хэргийн учир байгаа биш, харин та бид хоёр сэтгэж чаддаг бие биеийгээ ухаж сэтгэж чаддаг хүн гэж үзэн бидний үзэл санаа хэчнээн ялгаатай байлаа ч гэсэн санал нэгтэй байдагт л хэргийн учир оршин байгаа юм. Зовлон жаргал гэдэг чинь түр зуурын л хэрэг. Тэр ч яах вэ бурхны тааллаар болог. Нийт олны мухар мулгуу, тэнэг өөдгүй байдал миний залхууг хүргэж би ямар ч цагт тантай дуртай ярьж хөөрдгийг нөхөр минь чи мэддэг ч болоосой! Та бол ухаантай хүн, намайг баясуулж байдаг гэж Андрей Ефимыч түүний ойлгохгүй байгаад харамсан нам дуугаар хэлэх аж.

	Хоботов үүд цунгийн төдий онгойлгож тасаг руу харвал Иван Дмитрич тоорцгоо тавьчихсан түүний хажууд Андрей Ефимыч орон дээр зэрэгцэн сууж байв. Солиот эр нь нүүр амаа татвагануулан, дагжин чичирч халаадаа хамхин битүүмжилжээ. Харин доктор толгой унжуулан хөдөлгөөнгүй суух бөгөөд царай нь улайж яахаа ч үл мэдэн уйтгарлажээ. Хоботов мөрөө хавчин инээж Никитаг харвал Никита ч гэсэн мөрөө хавчжээ.

	Дараа өдөр нь Хоботов бага эмчийн хамт бяцхан байшинд ирж пинд зогсоод чагнажээ.

	— Мань хөгшин ч бүр явж өгсөн шиг байх шив ээ! гэж бяцхан байшингаас гарч явахдаа Хоботов хэлэв.

	— Бурхан минь нүгэлт биднийг өршөөх болтугай! Эрхэм Евгений Федорыч минь, ингэнэ гэж би аль эртний бодож байсан юм гэж Сергей Сергейч гялалзтал арчсан гутлаа муухай болгохгүйн тулд шавар шавхайг хичээнгүйлэн тойрон гарч явахдаа санаа алдан хэлэв. 


XII

	 

	Үүнээс хойш Андрей Ефимыч ойр тойрныхоо нууцгай битүү байдалтай болсныг ажиглаж мэдэх болов. Жижүүр хүүхнүүд, өвчтөнүүд болон харчуул түүнтэй уулзахдаа түүнийг сониучирхан харж хоорондоо шивгэнэн ярилцана. Харгалзагчийн охин Машаг эмнэлгийн цэцэрлэгт дайралдвал өхөөрдөн энхрийлдэг байсан сан. Харин одоо тэр нь толгойг нь илэхээр инээмсэглэн очиход нь яагаад ч юм бүү мэд түүнээс зугтдаг болжээ. Шуудангийн газрын эрхлэгч Михаил Аверьяныч ч гэсэн түүний яриаг сонсоод «Яг үнэн» гэж хэлэхээ байж, харин «тийм бий, тийм бий... » гэж хачин аягүйрхэн хариулж, түүн рүү бодлогошрон уйтгарласан янзтай хардаг болжээ. Тэрбээр яагаад ч юм бүү мэд архи, шар айраг зэргийг уухаа боль гэж нөхөртөө зөвлөх бөгөөд гэхдээ зулгуй зантай хүн болохоороо архи ууснаас болж өвчин эмгэгтэй болсон бөгөөд архинаас гарч бүрмөсөн эрүүл болсон нэгэн батальоны командлагч гайхамшигт хүний тухай болон хорооны лам байсан нэгэн сайн эрийг дурдаж ярина. Хоботов хоёр гурван удаа Андрей Ефимыч дээр ирсэн бөгөөд хөлчүүрүүлэх ундаа хэрэглэхгүй байхыг зөвлөж ямар ч шалтгаангүйгээр бромт кали уу гэжээ.

	Наймдугаар сард Андрей Ефимыч хотын тэргүүнээс маш чухал хэргийн учир хүрч ирэхийг хүссэн захиа авав. Андрей Ефимыч тогтоосон цагт захиргаан дээр ирэхэд нь цэргийн дарга, уездийн сургуулийн орон тооны харгалзагч болон Хоботов захиргааны гишүүн мөн түүнчлэн түүнд доктор хэмээн танилцуулсан цайвар шаргал үстэй нэгэн бүдүүн эр мэтийн хүмүүс байлаа. Доктор хэмээх хэлэхэд хэл орооцолдсон польш маягийн нэртэй энэ хүн бол хотоос гучаад мод зайтай орших морин завод дээр байдаг бөгөөд зам зуураа хотод буужээ.

	Танайхны хэсгийн талаар өргөдөл гаргасан байна. Жишээлбэл эмийн санг ерөнхий корпуст байрлуулсан нь зай муутай давчуу байгаа учир жижиг байшингуудын нэгэнд оруулах хэрэгтэй юм шиг Евгений Федорыч ярьж байна. Нүүлгэх нь юу ч биш л дээ, харин тэр байшинд засвар хийх хэрэгтэй нь гол шалтгаан болж байна гэж захиргааны гишүүн мэнд усаа мэдэлцэж ширээнд суусны дараа Андрей Ефимычид хэлэв.

	— Тиймээ засвар хийхгүй бол болохгүй. Жишээлбэл, хэрэв булангийн жижиг байшинг засаж эмийн сан болгох юм аа гэвэл доод зах нь таван зуун рубль хэрэгтэй байх гэж би бодож байна. Энэ ч их л зардал даа гэж Андрей Ефимыч жаахан бодсоноо хэлэв.

	Тэд хэсэг дуугүй болцгоов.

	— Одоогийнхоо байдлаар энэ эмнэлгийн газар хөрөнгө чинээнд үл тохирох зүйл гэж би арван жилийн өмнө илтгэсэн юм. Энэ чинь дөчөөд оны үед баригдсан юм. Тэр үед чинь тийм ч их хөрөнгө чинээтэй байгаагүй шүү дээ. Манай хотынхон хэрэггүй барилга, илүү орон тоонд их хөрөнгө зарцуулах юм. Миний бодоход энэ мөнгөөр тэргүүний эмнэлгийн газар хоёртой болж болох байсан гэж Андрей Ефимыч нам дуугаар үргэлжлүүлэн ярив.

	— Тэгвэл өөрөөр цэгцэлж орхиё л доо! гэж захиргааны гишүүн түргэн хэлэв.

	— Эмнэлгийн хэсгийг нутгийн захиргааны мэдэлд өгье гэж би хэлдгээ хэлсэн юм.

	— Нутгийн захиргаанд мөнгөө өгчихвөл, тэр чинь хулгайлаад дуусчихна гэж цайвар шаргал үстэй доктор инээд алдан хэлэв.

	— Энэ ч бүр жам болчихжээ гэж захиргааны гишүүн зөвшөөрөн хүлээж бас инээв. 

	Андрей Ефимыч цайвар шаргал үст докторыг уруу царайтай алмайран харж:

	— Үнэнч байх хэрэгтэй гэв. Дахиад л дуугүй болж цай ууцгаав. Яагаад ч юм бүү мэд хачин их бачимдсан цэргийн дарга ширээн дээгүүр сарвайж Андрей Ефимычийн гарт хүрснээ;

	— Та биднийг бүр мартжээ доктор. Ингэхэд та чинь гэлэн юм аа. Хөзөр тоглодоггүй, хүүхэнд дургүй. Манай ах та хоёр ч их уйтгартай байгаа биз дээ гэж хэлэв.

	Төлөв томоотой хүн энэ хотод амьдрахад уйтгартай гэж бүгдээрээ ярилцав. Театр ч байхгүй, хөгжим ч байхгүй. Саяхан клубт болсон бүжгийн үдэшлэг дээр хориод хүүхэн байсан атал зөвхөн хоёрхон бүжиглэдэг залуу байжээ. Залуучууд нь бүжиглэхгүй лангуу хавиар овооролдох юм уу аль эсвэл хөзөр тоглодог гэлцэнэ. Андрей Ефимыч хэнийг ч харалгүй хотынхон хов хөөцөлдөж, хөзөр эргүүлж оюун ухаан, зүрх сэтгэл амьдралынхаа эрчмийг барахаас биш сонирхолтой яриа ярих, унших зэргээр цагаа өнгөрөөхийг бодох ч үгүй чадах ч үгүй оюун ухааныхаа өгч байгаа зугаа цэнгэлийг ашиглахыг ч хүсэхгүй байгааг болон энэ нь ямар их харамсалтай болох тухай нам дуугаар аажим ярьж гарав. Зөвхөн ганц оюун ухаан л гайхалтай сонин, харин бусад зүйл өчүүхэн жижиг өөдгүй зүйл гэнэ. Хоботов өөрийнхөө нөхрийг анхааралтай чагнаж байснаа гэнэт асуусан нь:

	— Андрей Ефимыч ээ, өнөөдөр чинь хэдэн билээ? Зохих хариултыг нь аваад Хоботов болон цайвар шаргал үст доктор хоёр урагшгүйгээ мэдсэн шалгагч хүний дуугаар өнөөдөр хэд дэх өдөр болох тухай болон нэг жил хэдэн хоногтой байдаг тухай хийгээд 6 дугаар тасагт гайхамшигт зөн билигтэй хүн байгаа нь үнэн эсэхийг асууж Андрей Ефимычийг шалгаав.

	Сүүлчийн асуултад хариулахдаа Андрей Ефимычийн нүүр нь улайн хэлсэн нь:

	— Тийм ээ, энэ чинь өвчтэй хүн, гэхдээ их сонин залуу шүү гэв.

	Ингээд асууж байцаахаа больцгоов.

	Үүдний өрөөнд дээлээ өмсөж байхад цэргийн дарга түүний мөрөн дээр гараа тавин сүүрс алдаж:

	— Хөгшин бидэнд амрах цаг болжээ! гэж хэлэв.

	Энэ нь түүний оюуны чадварыг шалгаж үзэх комисс байсныг Андрей Ефимыч захиргаанаас гарч явахдаа ойлгож мэдэв. Тэрбээр түүнээс асууж байсан асуултуудыг санаж нүүр нь улайгаад яагаад ч юм бүү мэд түүний амьдралд анх удаа анагаах ухаан машид хөөрхийлөлтэй санагдав.

	«Бурхан минь, эд чинь саяхан л сэтгэл мэдрэлийн өвчнийг анагаах тухай үзэж шалгалт өгсөн улс шүү дээ. Юун ч тэнэг юм бэ дээ? Эд чинь сэтгэл мэдрэлийн өвчнийг анагаах тухай юу ч мэддэггүй юм байна» гэж тэдний эмч мэт байцаан шалгааж байсныг бодон бодон явав.

	Тэгээд амьдралдаа анх удаагаа доромжлуулсан гэж уур цухал нь хүрэв.

	Энэ өдрийн орой Михаил Аверьяныч тэднийд ирэв.

	Шуудангийн эрхлэгч мэндэлсэн ч үгүй түүн рүү очоод хоёр гарыг нь шүүрэн авч догдолсон дуугаар:

	— Эрхэм нөхөр минь та миний чин үнэнчид итгэж намайг өөрийнхөө нөхөр гэж боддогийгоо харуулаад орхи... Нөхөр минь! гэж Андрей Ефимычийн ярих гэхэд тасалж үргэлжлүүлэн

	— Би таны боловсролтой болон сайхан сэтгэлтэйд чинь дуртай байдаг. Намайг сонс эрхэм минь. Шинжлэх ухааны ёсоор бол доктор хүн танаас үнэнийг нуух ёстой, харин цэргийн шударга ёсоор би үнэн мөнийг нь хэлбэл, та эрүүл биш байна! Өршөөгөөрэй эрхэм минь, үнэн юм шүү. Үүнийг орчин тойрныхон чинь аль хэдийн мэдсэн. Амарч, зугаацах нь таны эрүүл мэндэд ашигтай гэдгийг саяхан доктор Евгений Федорич надад хэллээ. Яг үнэн. Сайхан хэрэг! Ойрын өдрүүдэд би амралтаа авч цэвэр агаарт явна. Та миний нөхөр гэдгийгээ батал, хамт явъя! Явж тоосоо гүвье гэж сэтгэл догдлон хэлэв.

	— Би цоо эрүүл байна. Явж ч чадахгүй дээ. Харин нөхөрлөлөө танд өөрөөр илчилж болох сон бол уу гэж Андрей Ефимыч хэсэг бодсоноо хэлэв.

	Ном, Дарьюшка болон шар айргаа орхиж ямар ч зорилгогүй, 20 жил тогтсон амьдралынхаа хэв журмыг эрс өөрчилж хаа нэгэн газар очно гэдэг бодол анхны үед түүнд үл бүтэх бүдүүлэг зүйл мэт санагджээ. Гэвч хотын захиргаан дээр болсон яриа түүний санаанд орж, хотын захиргаанаас гэртээ буцаж явахдаа сэтгэлд нь тогтсон хүнд байдал болон хүмүүс түүнийг солиотой мэт үзэх энэ хотоос түр ч болов холдох бодол түүнд нэгэн санаа төрүүлж

	— Тэгээд та өөрөө хаашаа явах бодолтой байна? гэж асуув.

	— Москва, Петербург, Варшав руу... Би амьдралынхаа хамгийн жаргалтай таван жилийг Варшавт өнгөрөөсөн. Ёстой гайхамшигтай хот доо! Явъя нөхөр минь! гэв. 


XIII

	 

	Долоо хоногийн дараа Андрей Ефимычийг амраах болж ажлаас нь чөлөөлөв. Андрей Ефимыч үүнийг нэг их юманд бодсонгүй. Дахин нэг долоо хоног өнгөрөхөд тэрбээр Михаил Аверьянычийн хамт шуудангийн тэргэнд сууж ойрын нэгэн төмөр замын өртөө рүү явав. Өдөр хоног тунгалаг сэрүүн болж, тэнгэр цэлмээд алс тэртээд цэнхэртэн харагдах аж. Тэд өртөөний буудал хүртэл хоёр зуун мод газар хоёр хоног явж замдаа хоёр унтаж хүрэв. Замд шуудангийн буудал дээр муу угаасан аяганд цай өгөх буюу морь хөллөхдөө удвал Михаил Аверьяныч урвалзан улайж, хамаг бие нь чичрэн дагжиж «Дуугаа тат! Бодоод байх хэрэггүй!» гэж хашхирна. Харин тэргэндээ сууж автал Кавказ болон Польшийн хаант улсаар аялж явсныгаа нэг ч минут зогсолгүй үргэлжлэн ярина. Хэчнээн адал явдал, ямар уулзал учрал байсан гэж санана! Тэрбээр чанга чанга ярьж, нүдээ хачин хачин болгох нь худал ярьж байна гэж бодмоор. Бас ярихдаа Андрей Ефимычийн нүүр лүү амьсгалж, чих рүү нь чанга чанга инээнэ. Энэ нь докторт түвэг болж бодож сэтгэхэд нь саад болно.

	Төмөр замаар явахдаа зардал хэмнэж тамхи татдаггүй хүмүүст зориулсан, гуравдугаар зэргийн вагонд сууцгаав. Хүмүүс тэн хагас нь төлөв томоотой улс байлаа. Удалгүй Михаил Аверьяныч хүн бүхэнтэй танилцаж, жигшүүртэй энэ замаар явж болохгүй гэж суудал дараалан явж чангаар ярина. Эргэн тойрон луйвар шүү дээ! Ер нь мориор явж өдөрт зуун мод газар авчхаад эрүүл сэргэлэн байдаг гэнэ. Бас тийм намгийг хатааснаас болж ургацгүй байна. Ер нь эмх замбараагүй байх нь муухай гэнэ. Тэрбээр уцаарлан чанга ярьж бусдад ярих чөлөө үл өгнө. Ингэж чанга чангаар инээмсэглэн хэвлүүн дохиж тасралтгүй чалчих нь Андрей Ефимычийн залхууг хүргэжээ.

	«Чи бид хоёрын хэн маань солиотой бол доо? Зорчигчдын сэтгэлийг л зовоохгүй юмсан гэж ганц өөрийгөө ухаантай, бүхнээс илүү гэж бодон бусдын амар заяаг үзүүлэхгүй байгаа энэ хувиа хичээсэн амьтан уу?» гэж эгдүүцэн бодов.

	Михаил Аверьяныч Москвад очоод мөрдэсгүй цэргийн сюртук улаан халзтай өмд өмсөв. Гудамжаар явахдаа цэрэг малгай тавьж, шинель өмсөж явах бөгөөд цэргүүд түүнийг хүндэтгэн ёсолно. Энэ хүн түүнд байсан бүх л сайн сайхан чанараа алдаж зөвхөн өөдгүй муугаа хадгалсан эзэн хүн мэт Андрей Ефимычид бодогдоно. Тэрбээр өчүүхэн юманд ч гэсэн хүн зарцлахыг хичээнэ. Өмнөх ширээн дээрээ байгаа чүдэнзийг харж байгаа мөртөө хүнийг чүдэнзээ аль гэж хашхирна. Цэвэрлэгч авгайн дэргэдүүр дотуур өмд цамцтайгаа явахдаа ч сэтгэл үл зовно. Зарц нарын хөгшин залууг үл ялган чи хэмээн дуудах бөгөөд уур нь хүрвэл тэднийг тэнэг, мангуу гэнэ. Энэ нь Андрей Ефимычид эзэн хүний байдалтай боловч жигшүүртэй муухай санагдана.

	Михаил Аверьяныч нөхрөө юуны урьд Иверск рүү аваачив. Тэрбээр нулимс асгаруулан байж газар тултал бөхөлзөн хэд хэд залбираад сүүрс алдан хэлсэн нь:

	— Үл итгэлээ ч гэсэн, мөргөхөд сэтгэл амгалан байх юм. Ойртоорой хонгор минь гэв.

	Андрей Ефимыч ичингүйрэн хөрөгт ойртож очиход, Михаил Аверьяныч уруулаа цорвойлгон, толгой сэгсэрч, шивгэнэн залбираад дахиад л нүднээсээ нулимс асгаруулав. Дараа нь Кремльд орж хаан их буу, хаан хонх зэргийг үзэж, тэр ч байтугай гар хуруугаа хүргэж ч үзэв. Москва голын тэртээг бахархан харж Аврагчийн сүм, Румянцевийн музейгээр оров.

	Тэгээд тэд Тестовт орж хооллов. Михаил Аверьяныч хууз сахлаа илэн байж хоолны нэрийн жагсаалтыг удаан гэгч нь шиншиж үзээд рестораныг өөрийнхөө гэр шиг үзэж хоол голж шилж сурчихсан хүний дуугаар:

	— Эзэн минь өнөөдөр бидэнд та ямар хоол өгөхийг чинь үзье! гэж хэлэв. 

	Доктор энэ тэрийг үзэж харж, ханатлаа идэж уусан боловч түүний сэтгэлд Михаил Аверьяныч л бодогдон эгдүү нь хүрнэ. Тэрбээр нөхрөөсөө холдон зайлж яс амрахыг бодовч, нөхөр нь түүнийг өөрөөсөө нэг ч алхам холдуулалгүй аль болохоор зугаа цэнгэлтэй байлгахыг үүрэг гэж үзэх ажээ. Үзэж харах юмгүй болоход түүнийг яриа хөөрөөгөөрөө зугаацуулна. Андрей Ефимыч хоёр өдрийг тэсвэрлэн өнгөрүүлсэн боловч, гурав дахь өдрөө өвчтэй хэмээн гэртээ өнжинө гэж нөхөртөө хэлжээ. Хэрэв тийм бол хамт үлдэнэ гэж нөхөр нь хэлэв. Үнэндээ ч амрах хэрэгтэй тэгэхгүй бол хөл гүйцэхгүй болох биш үү. Андрей Ефимыч буйдан дээр буруу харан хэвтэж нөхрийнхөө Франц хэзээ нэгэн цагт Германыг зайлшгүй бут цохино, Москвад луйварчин маш их байдаг гэх буюу морийг гадна байдлаар шинжиж болохгүй гэж үнэн голоосоо итгүүлэхийг хичээн ярихыг шүд зуун байж чагнана. Докторын чих нь дөжирч, зүрх дэлдэх авч төлөв томоотойн учир нөхрийгөө зайл гэх буюу дуугүй бай гэж хэлж чадсангүй. Аз болоход өрөөндөө сууж байх нь Михаил Аверьянычид уйтгартай болж хоолоо идээд зугаалахаар гарч одов.

	Андрей Ефимыч ганцаараа үлдээд сэтгэл нь уужирч амрах шиг болов. Буйдан дээр хөдлөлгүй хэвтэж, өрөөндөө ганцаархнаа байгаагаа мэдэж байхад хэчнээн аятайхан гээч! Ганцаархнаа л байхгүй бол жинхэнэ жаргал яахан байх билээ. Лха тэнгэр бурханд урван тэрсэлсэн нь ганцаархнаа байхыг хүссэн хэрэг биз. Андрей Ефимыч сүүлийн өдрүүдэд үзэж дуулснаа бодохыг эрмэлзэвч, түүний санаанаас Михаил Аверьяныч үл гарна.

	«Тэр маань амралтаа авч нөхрийн хувьд уужим сэтгэлийн үүднээс надтай яваа шүү дээ. Энэ мэт нөхрийн халамжаас илүү доор юм байхгүй дэг ээ. Хөгжөөнтэй бөгөөд уужим сэтгэлтэй сайн хүн мэт боловч даанч яршигтай юм даа. Ёстой тэсэшгүй яршиг гэдэг энэ. Зөвхөн цэцэн мэргэн үг ярьдаг л хүмүүс байдаг, гэвч тэд нэг л мангуу улс шиг бодогдоно гэж доктор харамсан бодов»

	Дараа өдөр нь Андрей Ефимыч бас л өвчтэй гээд өрөөнөөсөө гарсангүй. Тэрбээр буйдан дээр буруу харан хэвтэж нөхрийн зугаатай ярианд зовлон эдлэх агаад нөхрийнхөө байхгүйд амар жаргалан эдлэх бөлгөө. Тэрбээр нөхрөө өдөр ирэх бүр улам ичгүүртэй чалчаа болсон хийгээд өөрөө ингэж яваадаа харамсаж, эрхэм чухал зүйлд сэтгэлээ төвлөрүүлж чадсангүй.

	«Энэ чинь, Иван Дмитричийн хэлснээр, намайг бодит байдал дайрч байгаа нь энэ гэж өөрийнхөө өчүүхэнд унтууцан

	— Ингэхэд дэмий үг ч яах вэ... Буцаад харихад бүх л юм хуучнаараа болно, гэнэ.

	Петербургт очоод ч гэсэн яг л ийм байдлаар бүх л өдөржингөө өрөөнөөсөө гаралгүй буйдан дээр хэвтэж зөвхөн шар айраг уухдаа л босдог байв.

	Михаил Аверьяныч Варшав руу явах гэж цаг ямагт яаруулна.

	— Эрхэм минь би юу гэж тэр лүү явах юм бэ? Та л өөрөө явагтүй, харин намайг гэрт минь хариулж үз! Таныг гуйя! гэж Андрей Ефимыч аргадсан дуугаар хэлжээ.

	— Ямар ч байсан тэгэхгүй! Энэ бол ёстой сайхан хот. Тэнд би амьдралынхаа хамгийн жаргалтай таван жилийг өнгөрүүлсэн юмсан гэж Михаил Аверьяныч зөржээ.

	Андрей Ефимыч өөрийнхөөрөө зүтгэх чадал үл хүрэлцэж арга буюу дуртай дургүй Варшав руу явалцлаа. Энд ирээд ч гэсэн тэрбээр өрөөнөөсөө гаралгүй буйдан дээр хэвтэн өөртөө болон нөхөртөө, мөн түүнчлэн оросоор ганц ч үг үл ойлгох зарц нарт уур нь хүрнэ. Харин Михаил Аверьяныч хэзээ хэзээнийх шигээ энх тунх, сэргэлэн цовоо байх бөгөөд өглөөнөөс танилуудыгаа олж уулзжээ. Тэгээд хэд хэдэн удаа гэртээ хоносонгүй. Тэрбээр хаа ч юм нэг газар хоноод нэгэн өглөө гэртээ ирэхдээ үс гэзгээ ч самналгүй нэлээд цухалдсан байдалтай царай улайчихсан иржээ. Тэгээд нэлээд удаан хоёр булангийн хооронд холхин явж амандаа үглэж байснаа болиод:

	— Юуны өмнө нэр хүнд! гэж хэлэв.

	Тэгээд бас хэсэг холхиж байснаа, толгойгоо тэврэн авч эмгэнэлтэйгээр

	— Тиймээ, юуны өмнө нэр хүнд. Энэ Вавилонд ирэх гэж санаа төрсөн анхны тэр минутыг дээ! гэж хэлээд доктор луу хандан, — Эрхэм минь намайг жигших биз, би хожигдчихлоо. Надад таван зуун рубль өг! гэв.

	Андрей Ефимыч таван зуун рубль тоолж аваад үг ч дуугаралгүй нөхөртөө өглөө. Цаадах нь уурлаж ичсэндээ царай улайсан хэвээр хэрэггүй ямар нэгэн хэлхээ холбоогүй тангараг хэлчхээд малгайгаа өмсөн гарч одов. Тэрбээр хоёр цагийн дараа гэртээ ирээд түшлэгтэй зөөлөн сандал дээр лаг хийтэл сууж, енгинэтэл сүүрс алдан хэлсэн нь:

	— Нэр хүндээ аварлаа! Одоо явъя нөхөр минь! Энэ бузар хотод би ганц минут ч байхыг хүсэхгүй байна. Луйварчид! Австрийн тагнуулчид гэв.

	Эдгээр нөхдийн өөрийнхөө хотод буцаж ирэхэд аль хэдийнээ арван нэгэн сар болж гудамж талбайг зузаан цас дарсан байв. Андрей Ефимычийн оронд доктор Хоботов орсон байв. Тэр нь хуучин сууцдаа байсан бөгөөд Андрей Ефимычийг ирж эмнэлгийн сууцыг цэвэрлэхийг хүлээж байжээ. Өөрийнхөө тогооч гэдэг царайгүй хүүхэн нь ч гэсэн бяцхан байшингийн нэгийг эзэгнэсэн байв.

	Энэ царайгүй хүүхэн харгалзагчтай хэрэлдсэн бөгөөд наадах нь түүний өмнө өвдөг сөхрөн мөлхөж өршөөл гуйсан гэж эмнэлгийнхний хов яриа хотоор нэг тархсан байв.

	Андрей Ефимыч ирсэн өдрөө суух орон эрэх хэрэгтэй боллоо.

	— Нөхөр минь, зохисгүй юм асуусныг минь өршөөнө биз ингэхэд та аль хэр мөнгөтэй байна вэ? гэж шуудангийн газрын даамал хулмалзан асуув.

	Андрей Ефимыч юм хэлсэнгүй мөнгөө тоолж үзсэнээ:

	— Наян зургаан рубль гэж хэлэв.

	— Үгүй би энэ тухай асуусан биш. Та ер нь аль хэр мөнгөтэй байна? гэж Михаил Аверьяныч докторыг ойлгосонгүй аягүйрхэн асуув.

	— Наян зургаан рубль гэж би хэлж байна шүү дээ... Илүү юм надад юу ч алга.

	Михаил Аверьяныч докторыг үнэнч сайн хүн гэж боддог байсан боловч түүнийг доод зах нь хорин мянга хүрэх хөрөнгөтэй гэж хардаж явдаг байжээ. Харин одоо Андрей Ефимычийг юу ч үгүй хоосон гуйлгачин болсныг мэдээд, яагаад ч юм бүү мэд гэнэт уйлан нөхрийгөө тэврэн авав. 

	Андрей Ефимыч Белова гэдэг нэгэн авгайн гурван цонхтой жижигхэн байшинд суув. Энэ жижиг байшин гал тогооны өрөөг оролцуулалгүй гурван өрөөтэй. Гудамж руу харсан цонхтой нэг өрөөнд нь доктор сууж, гал тогооны хамт нөгөө хоёр өрөөнд нь Дарьюшка болон нөгөө авгай гурван хүүхэдтэйгээ эзэлжээ. Заримдаа авгайн дурлалт хүн болох нэгэн согтуу эр ирж хонох бөгөөд шөнө нь бужигнуулж Дарьюшка болон хүүхдүүдийг айлган сандаргадаг байв. Тэрбээр хүрч ирээд гал тогооны өрөөнд сууж архи нэхэхэд нь хөл тавих зайгүй болохоос гадна доктор уйлаан майлаан болсон хүүхдүүдийг өрөвдөн өөрийнхөө өрөөнд аваачиж шалан дээр унтуулна. Энэ нь ч түүнд аятайхан санагдана.

	Тэрбээр урьдын адил өглөө найман цагт босож цайгаа уугаад хуучин ном сэтгүүл уншихаар сууна. Шинэ ном авах мөнгө байхгүй. Ном нь хуучин болоод ч тэр үү аль эсвэл аж байдал нь өөрчлөгдсөнийх ч юм уу амтархан уншиж чадахаа байж алжааж цуцдаг болжээ. Тэрбээр дэмий сууж цаг нөхцөөхгүйн тулд өөрийнхөө номд дэлгэрэнгүй жагсаалт хийж шил шилэнд нь хаяг наажээ. Ямар ч зорилгогүй боловч ингэж оролдож нухаж суух нь түүнд ном уншихаас л илүү сонирхолтой санагдах ажээ. Ингэж нэгэн хэвийн ажлаар оролдож суух нь яагаад ч юм түүний сэтгэлийг тайвшруулж, бодож санах ч юмгүй цаг хугацаа амархан өнгөрнө. Тэр ч байтугай гал тогооны өрөөнд Дарьюшкийн хамт сууж төмс цэвэрлэх буюу, сагадай будааны хог түүж байх нь хүртэл түүнд сонирхолтой санагдана. Тэрбээр бямба, ням гарагуудад сүмд очиж, ханын орчим нүд анин зогсоод дуу дуулахыг чагнах бөгөөд эцэг эх, сургууль шашныг бодож, сэтгэл тайвшравч гуниг төрнө. Тэгээд сүмээс гарч явахдаа мөргөл ийм хурдан дууссанд харамсана. Тэрбээр Иван Дмитричтэй уулзаж ярилцахаар хоёр удаа эмнэлэг рүү очжээ. Гэвч энэ хоёр удаад хоёуланд нь Иван Дмитричийн зүрх нь хачин их хөдөлж маш ууртай байсан бөгөөд хий хоосон чалчаа түүний залхууг хүргэсэн учир амар тайван байлгахыг гуйж, эдэлсэн бүх л зовлонгийнхоо хариуд ганцхан л зүйлийг бузар булай бүдүүлэг хүмүүсээс гуйна гэж хэлдэг байжээ. Энэ нь түүнийг ганцаарыг нь байлгах хэрэг байжээ. Үүнийг хүртэл түүнд зөвшөөрөхөөс татгалзаж байна гэж үү дээ? Энэ хоёр удаад хоёуланд нь Андрей Ефимыч салах ёсыг гүйцэтгэж, тайван нойрсохыг ерөөхөд цаадах нь уцаарлан ярзганаж:

	— Чөтгөр аваг! гэжээ.

	Тэгээд Андрей Ефимыч түүн дээр дахиад очих байхыгаа эс мэдсэн авч очмоор санагджээ.

	Урьд нь Андрей Ефимыч хоолныхоо дараа өрөөндөө холхин явж юм боддог байсан бол одоо үдийнхээ хоолноос оройн цай болтол буйдан дээр буруу харан хэвтэж үл дийлдэх өчүүхэн бодолд автагдана. Тэрбээр хорь гаруй жил хөдөлмөрлөснийг нь бодож тэтгэвэр олгох нь битгий хэл нэг удаагийн тусламж ч үзүүлээгүйд гомдоно. Үнэний нь хэлэхэд тэр үнэнч шударга хөдөлмөрлөж байгаагүй билээ. Гэвч үнэнч байсан эсэхийг нь ялгаварлахгүй ямар ч ажилтныг тэтгэвэрт оруулдаг шүү дээ. Орчин үеийн үнэнч шударга ёс гэдэг бол хүний авьяас чадал чанарыг хэргэм зэрэг, одон, тэтгэврээр шагнахад биш, харин ганцхан ямар ч байсан ялгаагүй хийж байгаа албан ажлыг нь шагнахад оршдог. Тэгвэл яагаад тэр ганцаархнаа үүнээс ялгагдах болов оо? Түүнд мөнгө гэж юу ч үгүй болсон. Тэрбээр мухлагийн дэргэдүүр өнгөрч эзэн авгайг харахдаа ичдэг болжээ. Шар айраг авсаар байгаад 32 рублийн өртэй болсноос гадна, Белова авгайд ч гэсэн өртэй болжээ. Дарьюшка эзэн авгайдаа доктор удахгүй их мөнгө авна хэмээн худлаа хэлэх бөгөөд хуучин хувцас ном сэлтийг сэмхэн аваачиж зарах болжээ.

	Тэрбээр хуримтлуулсан мянган рублиэ, аялан жуулчлахад зарсан явдалдаа өөртөө уурлана. Одоо бол мянган рубль нь байсан бол хэчнээн их хэрэг болох сон бол! Хүмүүс түүнийг амар жимэр байлгахгүйд эгдүүцнэ. Хоботов бол өвчтэй нөхрийгөө хааяа эргэж байх нь өөрийнхөө үүрэг гэж үзнэ. Андрей Ефимыч түүний тарган цулцгар нүүр, эв зүйгүй ихэмсэг дуу болон, «нөхөр» гэдэг үгэнд хийгээд урт гутал эд бүгдэд нь, ялангуяа тэр Андрей Ефимычийг эмчлэх нь өөрийн үүрэг гэж үзэж, үнэн хэрэгтээ эмчилж байна гэж боддогт машид дургүйцнэ. Тэр ирэх болгондоо нэг жижиг шилээр бромт кали, гишүүнийн өрөл хоёрыг авчирна.

	Михаил Аверьяныч ч гэсэн бас нөхрөө эргэн очиж, түүнийг зугаатай байлгах нь өөрийнхөө үүрэг гэж үзэх ажээ. Тэрбээр Андрей Ефимыч дээр ирэх болгондоо хий хоосон ихэмсэг дүр үзүүлэн, өөрийгөө албадан чангаар инээмсэглэх бөгөөд өнөөдөр царай нь сайхан байна гэх юм уу, бурхны авралаар бие нь сайжирч байна гэж итгүүлэхийг оролдон ярьж гарах бөгөөд үүнээс нь үзвэл нөхрийнхөө байдлыг найдваргүйд тооцож байсан гэж үзэж болно. Варшавт байхдаа хийсэн өрөө одоо болтол төлөөгүй учир ихэд ичиж сэтгэл гутран биеэ барих агаад иймээс ч тэр аль болохоор чанга чанга инээмсэглэж инээд хөгтэй юм ярихыг оролдоно. Түүний шог үлгэр яриа нь төгсгөлгүй урт мэт санагдаж Андрей Ефимычид ч гэсэн зовлонтой ажээ.

	Түүний байхад Андрей Ефимыч хэзээд буйдан дээрээ хана руу харан хэвтэж шүд зуун чагнана. Дотор нь бачимдан цухалдаж нөхрийнхөө эргэж ирэх болгонд улам дэвэрч бахардахад ойрхон болжээ.

	Тэрбээр аар саар өчүүхэн зүйл бодохгүйн тулд Хоботов Михаил Аверьяныч болон өөрөө ч гэсэн эрт орой хэзээ нэгэн цагт хорвоод мөрөө ч үлдээлгүй үхэж үрэгдэнэ гэж бодохыг яаравчилна. Хэрэв сая жилийн дараа газрын бөмбөрцгийн хажуугаар ямар нэгэн амьд амьтан нисэн өнгөрөх юм аа гэж бодоход, зөвхөн шороо, нүцгэн хад асга л харах байх даа. Зан суртахууны хууль, соёл энэ бүхэн ул мөргүй үгүй болж шарилжийн төдий ч юм үлдэхгүй дээ. Адгийн шаар болсон Хоботов, Михаил Аверьянычийн яршигтай нөхөрлөл болон мухлагийн эзний өмнө ичиж зовно гэдэг чинь юу гэсэн үг вэ? Энэ бүгд хий хоосон юм шүү дээ.

	Гэвч энэ бодол түүнд ямар ч тус болсонгүй. Сая жилийн дараах газрын бөмбөрцгийг дүрслэн бодох төдийд л нүцгэн хад асгын чанадаас урт түрийтэй гутал өмссөн Хоботов юм уу албаар чанга чанга инээж буй Михаил Аверьяныч үзэгдэх бөгөөд тэр ч байтугай «Варшавт байхдаа авсан өрөө удахгүй өгнө хонгор минь... заавал» гэж түүний ичингүйрэн шивгэнэх нь сонсогдоно. 

	Нэгэн өдөр хоолны дараа Андрей Ефимыч буйдан дээрээ хэвтэж байхад нь Михаил Аверьяныч иржээ. Яг энэ үед Хоботов бромт кали аваад орж иржээ. Андрей Ефимыч дуртай дургүй босож буйдан дээр хоёр гараараа тулан суув.

	— Эрхэм минь өнөөдөр таны царай өчигдрийнхийг бодвол маш их сайжирчээ. Тиймээ та овоо доо! Бурхны авралаар овоо доо! гэж Михаил Аверьяныч яриа эхэлжээ.

	— Сайжрах ч цаг болсон доо нөхөр минь. Та ч гэсэн энэ зовлонгоос уйдаж байгаа биз гэж Хоботов эвшээлгэн хэлэв.

	— Сайжирна даа! Дахиад зуу насална гээч! Нээрээ шүү! гэж Михаил Аверьяныч хөгжилтэйгөөр хэлэв.

	— Зуун нь ч юу юм бэ, дахиад хорин жил бол хангалттай. Зүгээр, зүгээр нөхөр минь битгий гунигла... Танд л муу юм болно шүү гэж Хоботов аргадав.

	— Бид ч ямар болохыгоо үзүүлээд өгнө дөө! гэж Михаил Аверьяныч чанга чангаар инээмсэглэн нөхрийнхөө өвдгийг алгадан хэлээд, — Үзүүлээд өгнө дөө! Ирэх зун Кавказ руу очиж мориор эргэн тойрон бөн бөн шогшино доо, бурхан минь. Кавказаас буцаж ирээд хурим дээр зугаалах болно. Харж байгаарай. Сайхан даа. Хонгор нөхөр минь, таныг гэрлүүлнэ... Гэрлүүлнэ гэж Михаил Аверьяныч залирхгаар нүдээ ирмэв.

	Андрей Ефимыч гэнэт уур нь хүрч цухалдан, зүрх нь аймшигтайгаар дэлдэв.

	— Гутамшигтай юм! Гутамшигтай юм ярьж байгаагаа та нар ойлгохгүй байна гэж үү? хэмээн хэлээд тэрбээр хурдан босоод цонх руу явчхав.

	Тэрбээр ялдам зөөлөн дуугаар үргэлжлүүлэн ярих гэсэн боловч өөрийн эрхгүй гэнэт гараа зангидан далайж,

	— Гарцгаа! Хоёулаа зайл, зайл! гэж царай нь улайн бүх бие нь чичирч муухайгаар хашхирав.

	Михаил Аверьяныч, Хоботов хоёр босож анхандаа гайхсанаа сүүлдээ эмээн гөлрөв.

	— Хоёулаа зайл! Хар тэнэгүүд! Мангуунууд! Надад чиний эмч хэрэггүй, нөхөрлөл ч хэрэггүй тэнэг минь! Бузар! Булай! гэж Андрей Ефимыч үргэлжлүүлэн хашхирав.

	Хоботов Михаил Аверьяныч хоёр арга барагдан бие биеэ харж, ухарсаар гарч үүдний пинд оров. Андрей Ефимыч бромт калитай шилийг нь авч хойноос нь чулуудахад босго тусан хангир жингэр бут үсрэв.

	— Тонилцгоо! Тонилцгоо! гэж тэр үүдний тэнд гарч уйлагнан хашхирав.

	Зочдын явмагц Андрей Ефимыч халуурсан юм шиг чичирсээр буйдан дээр хэвтээд

	— Мангуу амьтад! Тэнэг амьтад! гэж нэгэн хэсэгтээ үглэж байв.

	Тэрбээр сэтгэл уужирмагц юуны өмнө энэ бүх явдал муухай юм боллоо, одоо хөөрхий Михаил Аверьяныч маш их ичиж санаанд нь хүнд байгаа даа гэж бодов. Ийм явдал урьд нь хэзээ ч болж байгаагүй билээ. Оюун ухаан, утга зохицол гэдэг маань хаа байна аа? Юмыг танин мэдэхгүй болон туйлаас санаа амар байх гэдэг маань хаа байна аа?

	Доктор өөртөө харамсаж ичсэндээ шөнөжин унтсангүй, харин өглөө нь арван цагийн хэрд шуудангийн газар очиж, тэндхийн даамалд өршөөл гуйн айлтгав.

	— Юу болсныг дурсан санах хэрэггүй. Мууг санаж явбал могойн хор гэж Михаил Аверьяныч түүний гарыг чанга атгаж, санаа алдан хэлэв. Тэгээд гэнэт, — Любавкин! Сандал аваад өг! гэж чанга хашхирахад нь бүх л шуудан тараагчид болон энд байсан бүх хүн цочин, — Чи хүлээж бай! Миний завгүй байгааг харахгүй байна уу? гэж баталгаатай захиа өгөх гэж цонхоор гараа сарвайсан хүүхэнд хашхирлаа. Өнгөрсөн юмыг санаж яваад ч яах вэ. Суу л даа эрхэм минь, мэхийн гуйя гэж үргэлжлүүлэн Андрей Ефимычид хандав.

	Тэрбээр нэг хэр дуугүй, өвдгөө илж сууснаа,

	— Танд гомдоно гэж санаанд минь ч ороогүй шүү. Өвчин гэдэг өөдтэй юм бишээ. Үүнийг би ч мэдэж байна. Таны зүрх хөдөлж өчигдөр доктор бид хоёрыг их айлгалаа, тэгээд бид хоёр таны тухай удаан ярилаа. Эрхэм минь та яагаад өвчнөө эдгээхийг хүсэхгүй байна аа? Ингэж болох уу даа? Нөхөрсөг ёсоор илэн далангүй ярьж байгааг минь уучлаарай гэж Михаил Аверьяныч шивгэнэн, — Давчуу бохир газар, арчилж харах хүнгүй, эмчлүүлсэн ч юмгүй та ер маш их тавгүй байдалд амьдарч байна. Эрхэм нөхөр минь, бидний үгэнд ор. Үүнийг доктор бид хоёр үнэн сэтгэлээсээ гуйя. Эмнэлэгт л хэвт! Тэнд бол хоол унд, эмчилгээ арчилгаа нь ч сайн шүү дээ. Хоёулхандаа гэж ярихад Евгений Федорович бүдүүлэг боловч юм мэддэг хүн шүү. Түүнд найдаж болно. Тэр таныг эмчилнэ гэж надад үг алдсан юм.

	Андрей Ефимыч шуудангийн газрын даамлын хацар дээр бөнжигнөх нулимс, түүний дотнын энэрэлд сэтгэл нь уярчээ.

	— Эрхэм минь битгий үнэмш! Битгий итгэ! Энэ бол хуурамч юм! Би энэ хотод хорин жил болохдоо ганцхан ухаантай хүн олсон маань л миний өвчин байгаа юм. Энэ хүн чинь нөгөө солиот маань шүү дээ. Ямар ч өвчин алга, харин би гарах аргагүй тарнийн хүрдэнд орчхоод байна. Би яасан ч яах вэ бэлэн байна надад аль нь ч адилхан гэж тэр хоёр гараараа зүрхээ даран шивгэнэв.

	— Эмнэлэгт л хэвт, эрхэм минь

	— Нүхэнд ч байсан надад ялгаагүй.

	— Хонгор минь Евгений Федорычийн үгнээс гарахгүй гэж амаа өг.

	— Өгсөн ч яах вэ дээ. Харин би тарнийн хүрдэнд орсон гэдгээ давтан хэлье, эрхэм ээ. Одоо миний нөхдийн үнэнч сэтгэлийн энэрэл ч гэсэн намайг ганцхан үхэлд хүргэнэ. Би үхнэ гэдгээ ойлгох зоригтой юм шүү.

	— Хонгор минь та эдгэнэ шүү.

	— Үүнийг юунд яриа вэ дээ? гэж Андрей Ефимыч эгдүүрхэн хэлээд, — Насныхаа төгсгөлд над шиг ийм юм үздэг хүн ховор байхаа. Хэрэв танд бөөр чинь мууджээ гэх юм уу зүрх чинь томорчээ гэж хэлбэл та эмчлүүлэх болно, аль эсвэл таныг солиотой гэх буюу гэмт хэрэгтэн гэх мэтээр хүмүүс сонирхох ахул та арга барагдан мухардана. Үүнээс гарах гэж оролдох тусмаа улам төөрөлдөнө. Ингээд хүний ямар ч оролдлого чармайлт таныг аварч чадахгүй болохоор та бууж өгнө. Ийм л байна даа.

	Энэ хооронд цонхон дээр олон хүн цугларчээ. Эдэнд саад болохгүйн тулд Андрей Ефимыч босож салах ёс гүйцэтгэв. Түүний амыг дахин аваад Михаил Аверьяныч гаднах хаалга хүртэл гаргаж өгөв.

	Энэ өдөр орой болохын өмнөхөн урт түрийтэй савхин гутал, оодон дээл өмссөн Хоботов Андрей Ефимыч дээр ирэн, өчигдөр болсон явдлыг огт мартсан юм шиг ярьсан нь:

	— Та надтай эмч нарын зөвлөгөөн дээр очихгүй юу? гэж таныг урихаар хэрэг болгож ирлээ.

	Хоботов зугаацан явж түүний сэтгэлийг тайтгаруулах буюу ажил ч олж өгч магадгүй хэмээн бодож Андрей Ефимыч хувцсаа өмсөж цуг гадагшаа гарав. Өчигдрийнхөө гэмийг баллаж, эвлэрэх завшаан тохиолдсонд баярлаж, өчигдрийн явдлын тухай түүнийг хайрласандаа ганц ч үг цухуйлгалгүй яваа Хоботов битүүхэндээ талархаж явлаа. Энэ бүдүүлэг эрээс иймэрхүү ялдам зан гарна гэж санахад ч хэцүү билээ.

	— Танай тэр өвчтөн чинь хаа байгаа юм бэ? гэж Андрей Ефимыч асуув.

	— Эмнэлэгт байгаа. Танд үзүүлэх гэж аль хэдийнээс бодсон юм... Маш сонин тохиолдол юм.

	Эмнэлгийн хашаанд орж их байшинг тойроод солиотуудын байдаг бяцхан байшин руу очив. Ингэж явахдаа тэд ганц ч юм ярилцсангүй. Тэдний бяцхан байшинд ороход Никита өнөөх л янзаараа үсрэн босож номхон зогсов.

	— Энд нэг хүн уушгины хүндрэлтэй байгаа юм гэж Андрей Ефимычийн хамт тасаг руу орж явахдаа Хоботов аяархан хэлээд, — Та энд хүлээж байгаарай. Би одоохон яваад чагнуураа аваад ирье гэчхээд гараад явчхав. 

	Бүрэнхий болж байлаа. Иван Дмитрич орон дээрээ дэр лүүгээ шургачихсан хэвтэж байлаа. Саа өвчтөн хөдөлгөөнгүй сууж аяархан уйлах бөгөөд хошуугаа бөвтнүүлнэ. Бүдүүн эр, ялгагч хоёр унтаж байлаа. Энд нам гүм байлаа.

	Андрей Ефимыч Иван Дмитричийн орон дээр суугаад хүлээж байв. Гэтэл хагас цаг болсны дараа Хоботовын оронд халаад, цагаан даавуу шаахай тэвэрсээр Никита орж ирэв.

	— Эзэн дээдэс минь хувцаслаарай гэж тэрбээр аяархан хэлээд, — Энэ таны ор наашаа ир. Бурхны авралаар эдгэрэх биз гэж нэмж хэлээд саяхан авчирсан бололтой хоосон ор луу заав.

	Ингээд Андрей Ефимыч бүхнийг ойлгов. Тэрбээр ганц ч үг дуугаралгүй Никитийн заасан орон дээр очиж суув. Тэрбээр Никитийн хүлээн зогсож байхыг хараад хувцсаа тайлж нүцгэлэхдээ их л ичив. Тэгээд эмнэлгийн хувцас өмссөн нь өмд хэт богинодож цамц уртдаж халааднаас хатаасан загасны үнэр гарна.

	— Бурхны авралаар та эдгэрэх биз гэж Никита давтан хэлэв.

	Тэрбээр Андрей Ефимычийн хувцсыг тэврэн гарч үүдээ хаачихлаа.

	«Ялгаа алга... ялгаа алга... албаны хувцас ч байг, фрак ч байг, энэ халаад ч байг, бүгд ялгаа алга» хэмээн бодож Андрей Ефимыч энэ шинэ хувцастайгаа шоронгийн хүн мэт санагдан ичсэндээ халаадаараа биеэ ороов.

	Ингэхэд цаг, хармаанд байгаа тэмдэглэлийн минь дэвтэр, бас тамхи минь яав аа? Никита хувцсыг минь хааш нь аваад явчхав аа? Одоо ч ер нь үхтэлээ өмд гутал, хантаазаа өмсөхгүй байх аа. Энэ бүхэн хачин ер бусын мэт санагдаж тэр ч байтугай анхандаа учир нь ойлгогдсонгүй. Одоо Андрей Ефимыч Белова авгайн гэр 6 дугаар тасаг хоёрын хооронд ямар ч ялгаа байхгүй хийгээд энэ хорвоод хий хоосон хөл үймээнээс өөр юмгүйг лавтай мэдэв. Гэтэл энэ үед түүний гар нь чичирч хөл нь хөрж, удахгүй Иван Дмитрич босож ирээд түүний халаадтай байхыг харчихна гэж бодохоос эвгүй болно. Тэрбээр босож цааш нааш холхин явснаа дахин суув.

	Хагас цаг, бүтэн цаг өнгөртөл сууж залхуу нь хүрч уйтгарлав. Ер нь энд жил сар битгий хэл ганц ч өдөр энэ хүмүүс шиг байж болно гэж үү дээ? Тэгээд сууж байснаа босож хэсэг холхин явж дахиад суув. Цонх руу очиж юм харж болно, тэгээд л хоёр булангийн хооронд холхино. Харин дараа нь яах вэ? Ингэж чулуун хөшөө шиг гөлрөн бодлого болон суух хэрэг үү? Үгүй энэ даанч боломжгүй хэрэг.

	Андрей Ефимыч хэвтсэн боловч тэр даруйхнаа босож духан дахь хүйтэн хөлсөө ханцуйгаараа арчаад хамаг нүүр нь хатаасан загасны үнэртэй болсныг мэдрэв. Тэгээд дахиад л цааш наашаа холхив.

	— Энэ ч ямар нэгэн эндүүрэл боллоо.

	Нэг л эндүүрэл болох шиг боллоо. Учрыг нь олох хэрэгтэй гэж гайхширан гараа сарвайж амандаа үглэв.

	Энэ үед Иван Дмитрич сэрж, босоод гараараа хацраа тулан сууснаа нулимав. Тэгээд доктор руу алгуур харж, эхлээд гайхсан янзтай болсноо, удалгүй нойрмог царай нь барайж даажигнасан байдалтай болов.

	— Уухай таныг энд оруулчихаа юу, хонгор минь. Би их баярлана. Та чинь хүний цусыг ууж байл уу, одоо харин таны цусыг уух болж дээ. Маш сайн байна! гэж тэр нойрмог сөөнгө дуугаар хэлж нэг нүдээ онийлгон байв.

	— Энэ ямар нэг эндүүрэл... гэж Андрей Ефимыч Иван Дмитричийн үгэнд цочин амандаа үглээд, мөрөө хавчин, — Ямар нэгэн эндүүрэл... гэж давтан хэлэв.

	Иван Дмитрич дахин нулимаад хэвтэв.

	— Зовлонтой ч амьдрал даа! Хэчнээн гашуун зовлонтой байлаа ч гэсэн энэ амьдрал дуурь баяр жавхлангийн түрлэгээр төгсөхгүй харин ямар ч шангүй үхлээр дуусна даа. Тэгээд харчуул хүрч ирээд хүүрийг нь гар хөлөөс нь түчигнэтэл чирээд зоорь луу аваачиж хаяна. Үгүй яах вэ дээ... Үүний нь оронд нөгөө ертөнцөд бидний баяр наадам болно. Нөгөө ертөнцөөс сүнс болж хувираад энэ бузар амьтдыг айлгах болно. Би тэднийг ингэж суулгаж чадна аа...

	Мойсейка ч буцаж ирэв. Тэрбээр докторыг хараад гараа сарвайж

	— Мөнгө өгөөч! гэв. 

	Андрей Ефимыч цонх руу очиж талын зүг харав. Аль хэдийн харанхуй болж баруун этгээдэд тэнгэрийн хаяанаас жихүүн улбар сар гарчээ. Эмнэлгийн хашаанаас холгүйхэн зуугаад алдаас хэтрэхгүй газар чулуун хэрэмтэй том цагаан байшин байх аж. Энэ нь шоронгийн газар юм.

	«Энэ чинь л ёстой бодит байдал даа!» гэж Андрей Ефимыч бодон айх сэтгэл төрөв.

	Сар, шорон, хашааны өргөс хийгээд алс тэртээд гялалзах хүүр шатаах газрын гал хүртэл түүнд аймшигтай үзэгдэнэ. Түүний ард хүний амьсгаа сонсогдоход эргэж харвал энгэр дээрээ одон тэмдэг гялалзуулсан хүн инээмсэглэн нүдээ зальтайхнаар ирмэж байв. Энэ ч гэсэн аймшигтай санагдав.

	Андрей Ефимыч сар болон шорон гянданд ер бусын юм байхгүй, сэтгэхүйн хувьд эрүүл хүн одон тэмдэг зүүдэг хийгээд цагийн улиралд юм бүхэн өмхрөн ялзарч шороо тоос болдог гэж итгэх боловч гэнэт уур нь хүрч хоёр гараараа торноос зуурч тэнхээ мэдэн угзчив. Гэвч бат бэх тор яахин дийлдэх билээ.

	Тэгээд Иван Дмитричийн орон дээр очиж суув.

	Ингэвэл бас ч айх нь гайгүй болох сон биз.

	— Нөхөр минь би сэтгэлээр унаж гүйцлээ. Сэтгэлээр унаж гүйцлээ гэж хүйтэн хөлсөө арчиж чичвэгнэн хэлэв.

	— Та чинь цэцэрхэж байх шив дээ гэж Иван Дмитрич тохуурхан хэлэв.

	— Бурхан минь, бурхан минь... Тийм, тийм. Ингэхэд та чинь орос оронд гүн ухаан байдаггүй гэж хэлэв үү? Гэтэл хүн бүхэн, тэр ч байтугай адгийн амьтад хүртэл номчирхдог шүү дээ. Гэхдээ энэ адгийн амьтдын номчирхлоос хор болох юм алга гэж Андрей Ефимыч гомдол мэдүүлж уйлагнасан дуугаар хэлээд, — Юунд ингэж тавлан инээгээ вэ дээ нөхөр минь? Сэтгэл ханамжгүй бол энэ адгийн амьтад чинь номчирхохгүй байж хэрхэн чадах юм бэ? Ухаан, боловсролтой, эрх чөлөөг эрхэмлэгч омог бардам хүн бол бузар бүдүүлэг хотхонд очиж эмч болохоос өөр зам алга. Тэгээд бүх л амьдралдаа бумба, хануур хорхой, гич ногоо, хуурамч зан, явцуу үзэл, залхай хэрэгтэй нөхөрлөнө гэсэн үг! Ээ бурхан минь!

	— Та тэнэг юм ярьж байна. Хэрэв эмчид дургүй юм бол сайд болчих нь яасан юм.

	— Хаашаа ч юу ч болохгүй. Нөхөр минь бид ч ядмагхан улс шүү дээ... Би ч нэг их хайхарч үздэггүй, сүрхий сэргэлэн цовоо сэтгэдэг байсан, харин амьдрал намайг арай ч ширүүн дайрчихсан бололтой, би ч... сэтгэлээр уналаа... урам алга аа. Бид ч ядмагхан, өөдгүй улс даа. Нөхөр минь та ч гэсэн адилхан. Та ухаантай, сайн хүн, эхийнхээ сүүгээр аль сайн сайхныг хөхөж авчхаад харин амьдралын босго алхахдаа эцэж цуцаж эмгэгт автагджээ... Ядмагхан юм даа, ядмаг юм!

	Орой болоход айх гомдохоос гадна ямар нэгэн юм сэтгэлд нь хоногшин Андрей Ефимычийг зовооно. Энэ нь шар айраг, тамхи үгүйлэгдсэнийг Андрей Ефимыч эцсийн эцэст ойлголоо.

	— Би эндээс гарлаа, нөхөр минь. Гал өгөөсэй гэж хэлье. Ингэж байж чадахгүй... Чадал алга аа... гэж тэр хэлэв.

	Андрей Ефимыч үүд рүү очиж онгойлгосонд Никита ухасхийн босож замд нь хөндөлдөв.

	— Та хаачих нь вэ? Болохгүй, болохгүй! Унтах цаг болсон гэж тэр хэлэв.

	— Үгүй би удахгүй хашаа дотуур жаахан явж байгаад ирье! гэж Андрей Ефимыч яаравчлан хэлэв.

	— Болохгүй, болохгүй, зөвшөөрдөггүй юм. Та өөрөө мэднэ шүү дээ

	Никита үүдээ хаяад цаанаас нь нуруугаараа налаад зогсчихов.

	— Үгүй тэгээд би эндээс гарлаа гээд, хэнд юу л болох вэ дээ? гэж Андрей Ефимыч мөрөө хавчин асууж, — Би ойлгохгүй байна! Никита би гарах хэрэгтэй! Надад хэрэг байна гэж хоолойгоо чичрүүлэн хэлэв.

	— Та журам битгий алдагдуулаарай, муу шүү! гэж Никита тушаангуй хэлэв.

	— Энэ юу болохыг чөтгөр мэднэ! Тэр гаргахгүй байх ямар эрхтэй юм бэ? Ер нь биднийг энд хааж байх ямар эрхтэй юм бэ? Шүүхийн шийдвэргүй бол хэний ч эрх чөлөөг хасаж болохгүй гэж хуульд заасан байдаг биш билүү! Энэ бол хүчирхийлэл! Дураар аашилж байна гэж Иван Дмитрич гэнэт хашхиран үсрэн босов.

	— Тиймээ, дураар аашилж байна! Надад гарах хэрэг байна! Тэр чинь тэгэх эрх алга! Гарга гэж чамд хэлж байна шүү! хэмээн Андрей Ефимыч Иван Дмитричийн үгэнд өөгшин хэлэв.

	— Дуулж байна уу, тэнэг мал минь! Үүд онгойлго, үгүй бол би хэмх татчихна шүү! Амьд хүүр ээ! гэж Иван Дмитрич хашхиран нударга зангидан үүд балбав.

	— Онгойлгооч! Би шаардаж байна гэж Андрей Ефимыч бүх бие нь чичвэгнэн хэлэв.

	— Дахиад хэлээч! Хэл дээ! хэмээн үүдний цаанаас Никита хариулав.

	— Бүр болохгүй юм бол Евгений Федорычийг дуудаад ир! Түр зуур... морилон ирнэ үү гэж хэл! гэв.

	— Тэртэй тэргүй маргааш хүрээд ирнэ.

	— Хэзээ ч биднийг гаргахгүй дэг ээ! гэж энэ завсар Иван Дмитрич үргэлжлүүлэн хэлээд, — Биднийг энд өмхийрүүлнэ ээ! Ээ бурхан минь нөгөө ертөнц юм уу там гэж нээрээ байхгүй гэж үү, тэгээд энэ муусайн үл бүтэх юмнуудыг өршөөх гэж үү? Үнэнч ёс хаа байна аа? Онгойлгооч өөдгүй золиг минь багтарч үхлээ! гэж сөөнгө дуугаар хашхиран, үүд налж, — Толгойгоо салам цохилоо шүү! Яргачид аа! гэж хашхичив.

	Никита үүд хурдан онгойлгож хоёр гар өвдгөөрөө хавсран Андрей Ефимычийг түлхчихээд гар зангидан далайж нүүр лүү нь дэлсэв. Энэ нь Андрей Ефимычид шорвог амтагдсан нүсэр их давалгаа түүнийг нөмрөн авч ор луу нь туун аваачих шиг боллоо. Үнэндээ ч аманд шорвог амтагдсаныг үзвэл шүднээс нь цус гарсан биз. Тэрбээр сэлж байгаа юм шиг хоёр гараар самардан, нэг хүний орноос зууран авчээ. Энэ үед Никита нуруу руу нь хоёр дахин цохиод авахыг мэдлээ.

	Иван Дмитрич ч гэсэн чанга орилохыг бодвол түүнийг бас жанчсан бололтой.

	Ингээд анир чимээгүй боллоо. Сарны бүдэг гэрэл сараалжны цаанаас туссан нь шалан дээр торлосон сүүдэр харагдана. Аймшигтайг ч хэлэх үү. Андрей Ефимыч хэвтээд дахиад л цохих вий хэмээн эмээж амьсгаа даран чагнана. Түүнийг хадуураар хатган гэдэс гүзээ, чээж дотор нь хэд хэд эргүүлж орхих шиг боллоо. Тэрбээр өвдсөндөө дэрээ хазан авч шүд зуув. Гэнэт учир замбараагүй юм дотроос одоо сарны гэрэлд хар сүүдэр болон харагдах энд хэвтэгч хүмүүс хэдэн жилийн турш өдөр болгон ингэж өвдөж зовж байсан гэдэг тэсвэрлэшгүй аймшигт бодол гялсхийн өнгөрөв. Хорь гаруй жилийн турш тэр үүнийг мэдээгүй, мэдэхийг ч хүсээгүй ямар хачин хэрэг вэ? Тэрбээр өвдөнө гэж юу болохыг мэддэг ч үгүй ойлгодог ч үгүй явсан болохоор гэм буруутан бишээ. Харин Никита шиг үг хэлгүй хатуу ширүүн байсан нь түүнийг тэргүүнээс аваад өсгийгөө хүртэл хүйтэн цэвдэг болгожээ. Тэрбээр ухасхийн босож байдаг чадлаараа хашхиран Никита, Хоботов, харгалзагч болон бага эмчийг түргэн цааш нь харуулчхаад дараа нь өөрийнхөө амийг хорооё гэж бодсон боловч түүний амнаас ганц ч үг гарч өгсөнгүй, хөл нь ч түүний эрхэнд орсонгүй. Тэгээд бахардан амьсгаадан цамц халаадныхаа энгэрийг урж тасдан, орон дээрээ ухаан алдан унав.

	Маргааш өглөө хамаг бие нь эмзэглэж, чих нь шуугьж толгой түрүү нь өвдөв. Өчигдрийн сул дорой байсныг санахдаа ичиж зовох ч юм байсангүй. Тэрээр өчигдөр сарны гэрлээс хүртэл айж, зориггүй байсан бөгөөд урьд нь ой тойнд ордоггүй байсан санаа бодлоо ч хүртэл илэн далангүй хэлжээ. Жишээлээд хэлэхэд цэцэрхэгч өчүүхэн амьтдын сэтгэл нь ханадаггүй ч хүртэл ярьж билээ. Харин одоо бол аль нь ч ялгаагүй болжээ.

	Тэр бээр хоол ч идсэнгүй, унд ч уусангүй дуу шуу ч үгүй хэвтэх ажээ.

	«Надад хамаагүй. Үг ч хэлэхгүй... Надад хамаагүй» гэж бодон хүн юм асуувал дуугүй байна. Хоолны дараа Михаил Аверьяныч аяга илүүхэн цай, фунт хиртэй чанамал жимс авчирчээ. Дарьюшка мөн хамт ирэлцсэн бөгөөд үг хэлгүй гашуудан хагас цаг хиртэй орны нь дэргэд зогсжээ. Доктор Хоботов ч гэсэн түүнийг эргэж бромт калитай шилээ авч иржээ. Тэгээд тасагт май тавь гэж Никитад зарлиг буулгажээ.

	Оройхон хирд Андрей Ефимыч дүйрэн өвчнөөр нас баржээ. Эхлээд бие нь жихүүцэн чичирч бөөлжис нь хутгаж байснаа ямар нэгэн ой гутам юм бүх биеийг нь тэр ч байтугай хуруу хумсыг нь хүртэл нэвчин, гэдэс гүзээнээс толгой түрүүг нь хүртэл өгсөн нүд нь балартан чих нь дүлийрчээ. Бас нүд нь ногоорчээ. Ингээд Андрей Ефимыч нэгэнт өнгөрөх цаг болсныг ойлгож Иван Дмитрич Михаил Аверьяныч болон сая сая хүмүүс үхэлгүй мөнхөд итгэдгийг дурсан санав. Гэтэл энэ нь байвал яана аа? Гэвч тэр бээр үхэлгүй мөнхийг үл хүсэх бөгөөд энэ талаар зөвхөн түр зуурхан боджээ. Өчигдөрхөн уншиж байсан ганган сайхан бугын сүрэг түүний дэргэдүүр давхин өнгөрөв. Тэгтэл баталгаатай захиа барьсан авгай гараа сарвайв... Михаил Аверьяныч ямар нэгэн юм хэлэв. Тэгээд энэ бүхэн гэнэт алга болж Андрей Ефимыч үүрд нойрсжээ.

	Ийнхүү харчуул хүрч ирээд түүний хөл гараас нь дамнан бяцхан сүмд аваачжээ. Тэрээр тэнд нэгэн ширээн дээр нүд хараатай хэвтэх бөгөөд шөнийн сар гэрэлтүүлэх бөлгөө. Өглөө нь Сергей Сергеич, ирж хэрээслэн мөргөж хуучин даргынхаа нүдийг нь хамхижээ.

	Маргааш нь Андрей Ефимычийг хөдөөлүүлсэн байна. Түүнийг хөдөөлүүлэхэд Михаил Аверьяныч Дарьюшка хоёр л явжээ.

	 

	 

	 

	 

	 


УРАН ИЛТГЭГЧ

	 

	Манай эх орон даяар ихэд дэлгэрсэн хөлчүүрүүлэгч ундаан ааш муутай эхнэр энэ хоёр өвчнөөр нас барсан коллегийн ассесор гэдэг наймдугаар зэргийн хэргэмтэй Кирилл Иван Вавилоновычийг нэг сайхан өглөө оршуулжээ. Түүнийг оршуулах ёслол сүмээс хүүр тавих газрыг чиглэн явах зуур талийгаачтай нэг газар алба хаадаг Поплавский гэгч нэг хүн хөлсний тэргэнд суугаад идэр залуу боловч нэрд гарч амжсан өөрийн найз нөхөр Григорий Петрович Запойкиныд очихоор явжээ. Найр хурим хийх, насны ой тэмдэглэх, хүн оршуулах ёслол дээр урьдаас бэлдэж зэхэлгүй уран үг хэлж чаддаг ховор чухаг авьяастайг нь манай уншигч авгай нарын олонх нь мэдэх билээ. Запойкин, нойр хоол муутай ч байсан ухаангүй согтуу байсан ч, халуурч дэмийрч байсан ч хэлэх үгээ хэзээ ч хэлж чаддаг юм. Түүний ярихад үг нь булгийн ус ундран урсах адил ээдрээ түгдрэлгүй элбэг дэлбэг гарах бөгөөд уран илтгэлийнх нь санд уяруулж сэтгэлийг хөдөлгөх үг ямар ч гуанзны жоомноос олон байдаг юм. Запойкин ярихдаа гоёмсог ганган, төгсгөхийг үл мэдэх тул заримдаа ялангуяа, худалдаачны хурим дээр түүний ярихыг болиулах гэж цагдаагийн туслалцаа авалгүй горьгүй болдог ажээ.

	Поплавский, Запойкиныд орж очоод:

	— За, найз минь, чамд зорьж ирлээ. Өвгөн минь одоохон хувцаслаад орхи, явъя, хоёулаа. Манайхны нэг хүн үхчихээд диваажинд нь явуулах гэж байна. Үдэж гаргах нэг үг хэлсэн болооч хөө, чамд л найдахаас биш... алба тушаал багатнаас үхсэн бол чиг, чамайг ингэж зовоохгүй сэн, даанч нарийн бичгийн дарга... бараг ч захиргааны маань толгой хүн юм шүү. Ийм хүнийг үг дуугүй оршуулах эвгүй юм даа гэв.

	 — Нарийн бичгийн дарга гэнээ! Архичин байхаа! гэж Запойкин эвшээлгэсээр асуув.

	— Тийм ээ тийм, архичин. Бин минь, идэх уух юм бэлдсэн л байх бас ч гар хоосон буцахгүй байх шүү. За явах уу даа, эрхэм ээ! Яах вэ очоод л нэг юм хэлчихгүй юу мантифолию поцицеронистой2?? тэгэхтэй чинь зэрэг баярлана ч гэж хачин болцгооно биз.

	Запойкин дуртай зөвшөөрч толгойтой үсээ гараараа сагсайлгаад, уруу царайлан Поплавскийн хамт гарчээ.

	Запойкин хөлсний тэргэнд суунгаа: Танай нарийн бичгийн даргыг чинь би мэднэ. Зальтай луйварчин амьтан ертөнцөд тийм амьтан мундах биш дээ, ямар:

	— Боль доо, Гриш минь, үхсэн хүнийг тавлаад яах юм.

	— Тийм нь ч тийм л дээ, гэсэн ч өөдгүй луйварчин байсан нь үнэн л дээ.

	Хоёр найз ёслолд яваа хүмүүсийг гүйцэн очжээ. Талийгаачийг их л удаан алгуур авч явсан болохоор тэр хоёр замдаа тааралдсан гуанзнуудаар гурав дахин орж, талийгаачийн нүглийг наманчилж жаахан жаахан балгаж амжуулжээ.

	Хүүр тавих газар аврал авч нэгэнт дуусаад хэв ёсыг дагаж талийгаачийн хадам эх, эхнэр, ургийн бүсгүй дүү нар нь их л орилолдон уйлжээ. Түүнийг авсанд нь хийхэд эхнэр нь «Намайг хамт хийгээд өгөөч» гэж уйлан хашхирсан боловч лав тэтгэвэр цалин авахаа санаад больсон бололтой өөрөө авсанд нь орсон ч үгүй. Дуу чимээ тасарч нам гүм болмогц Запойкин олны өмнө гарч ирэн, цугласан улсыг цөмийг нь нэг харж аваад ярьж эхэлсэн нь:

	— Харах нүд, сонсох чихэндээ итгэж болох уу? Энэ авс уйлж шаналсан хүмүүс, орилон гарах чимээ зүүдэнд орвол аймшигтай биш үү! Хөөрхий зайлуул, даанч зүүд биш юм. Харах нүд маань эндүүрсэнгүй! Саяхан идэр залуу, цовоо сэргэлэн, бид бүгдийн нүдний өмнө ядрахыг үл мэдэх зөгий балаа зөөх мэт төр улсын нийт үйл хэрэгт төгс зүтгэж явсан тэр хүн одоо үнсэн чандруу биет зэрэглээ болон хувирчээ. Нас хэвийсэн боловч, авьяас чадал, гэгээн саруул хүсэл нь оргилон бадарч байсан амьтныг үг үл мэдэх үхэл үржрүү даасан хөшингө савраараа аваад явчихжээ. Хосгүй их гарз боллоо. Тэрүүн шиг хүн хаа байх вэ? Сайн түшмэдийг тоолоод барах уу? Гэвч Прокофий Осипыч хосгүй хүн байсан билээ. Эрхэм үүргээ чин зүрхнээсээ хүндэтгэж хүч чадал юугаа хайрлахгүй нойр хоолгүй мэрийн явдаг сан.

	Хувийн ашгийг хичээдэггүй сэн. Хээл хахуульд ордоггүй сэн. Нийт олны эрх ашгийг хохируулж, нэгэн биеийн ашгийг бодож хахууль өгөх, өглөгч царай гаргаж өөрийнх нь эрх тушаалаас хазайлгах гэсэн хүнээс хэрхэн жигшдэг байсны нь хэлээд барах уу даа. Ийм хүн байж билээ. Авдаг цалин пүнлүү асар ихгүй гэвч ядуу нөхдөдөө түгээдэг сэн. Өглөг хишгээр нь амь зууж явсан өнчин үлдээд байгаа хань нөхөд нь харамсан гашуудаж гаслан зовох нь аргагүй яа! Албан ажил ариун хэргийн төлөө амь насаа хайрлахгүй зүтгэсээр аж төрж жаргах цэнгэхийг хичээхгүй явсаар үхэн үхтэлээ ханилсан ханьгүй байсныг бид мэдэх билээ. Одоо хэн бидэнд тийм сайн нөхөр болох билээ? Сахал салмайгаа хусаж явдаг сайхан санаат анд нөхөр минь, та бид рүүгээ урсгал зөөлөн нүдээрээ хараад эелдэг зөөлөн хоолойгоор ярьдаг сан. Прокофий Осипыч минь алтан шарил чинь амар тайван байг даа! Үнэнч нандин сэтгэлт чи минь амар жимэр нойрсоорой!

	Запойкин ярьсаар л байна. Цугласан хүмүүс шивэр авир шивнэлджээ. Түүний хэлсэн үг хүн бүхэнд тааламжтай болж, нэг хэдэн хүн ч нулимс унагажээ. Гэвч хачирхмаар юм хачин их байв. Учрыг өгүүлбэл: Нэгдүгээрт илтгэгч нь талийгаачийг Кирилл Иваныч гэлгүй Прокофий Осипыч гээд байлаа. Хоёрдугаарт талийгаач нь хамаг насаа ханилсан эхнэртэйгээ байлдан өнгөрүүлсэн гэдгийг хүн бүхэн мэдэх байтал ханилсан ханьгүй гэж илтгэгч хэлдэг нь хачин байв. Гуравдугаарт талийгаач нь төрөхөөсөө аваад хусаж үзээгүй өтгөн хүрэн сахалтай байтал илтгэгч түүнийг сахал самбайгаа хусаж явдаг гэж хэлсний учир юу болох нь бас мэдэгдэхгүй байлаа. Цугласан хүмүүс гайхаш тасарч, бие бие рүүгээ гайхан харж дал мөрөө хавчиж байлаа. Гэтэл илтгэгч бүр ч сэтгэл ихэд хөдөлсөн байдалтайгаар:

	— Прокофий Осипич минь ээ! Чамайг хараад хэн ч хөөрхөн гэхгүй харин ч муухай балиар гэхээр билээ. Харц чинь догшин ширүүн сүрдмээр билээ. Гэсэн ч цаана нь үнэнч шударга, энэрэлт зүрх чинь цохилж байдгийг бид бүгдээр мэддэг билээ гэв.

	Удсан ч үгүй, илтгэгч нь өөрөө жигтэйхэн хачин болж, гөлрөн хараад сандарч мэгдсэн байдалтай хаашаа оръё доо гэсэн юм шиг хөдөлж, дал мөрөө хавчисхийлгэж таг дуугүй болоод мэл гайхан ангайсаар Поплавский рүү эргэж харжээ. Тэр нь айж сүйд болсон янзтай харж:

	— Амьд байгаа шүү дээ тэр чинь! гэв.

	— Хэн? 

	— Яагаа вэ, Прокофий Осипыч чинь! Харахгүй юу, хөшөөний хажууд зогсож байгааг!

	— Прокофий Осипыч үхээгүй хэрэг үү! Кирилл Иваныч үхсэн хэрэг үү, ээ зайлуул!

	— Чи л өрөө нарийн бичгийн дарга маань үхсэн гэж хэлсэн шүү дээ!        

	— Кирилл Иваныч нарийн бичгийн дарга байх нь байсан л даа. Чи өөрөө сольж будилчихсан болохоос биш! Прокофий Осипыч манайд нарийн бичгийн дарга байсан гэдэг чинь үнэн, урьд тийм байж байгаад уржнан хоёрдугаар тасгийн эрхлэгч болсон юм.

	— Ээ чөтгөрт алгадуулсан золиг шиг юм, болж доо!

	— Юуг нь дуугүй зогсоод байгаа юм? Цааш нь яриач, эвгүй байна уу, аа?!

	Запойкин авс руу харж түрүүчийнхээ адил дэгжин яриагаа үргэлжлүүлжээ. Хөшөөний дэргэд сахал самбайгаа хуссан, хуучин түшмэл Прокофий Осипыч үнэхээр зогсож байгаа харагдах бөгөөд уран илтгэгчийг муухай харжээ.

	 — Амьд хүнийг оршуулна гэдэг айхтар хэрэг байна даа, чи чинь яаж хөгөө чирч байгаа нь энэ вэ? гэж Запойкинтой хамт буцаж явсан түшмэд түүнийг доог хийжээ.

	 Прокофий Осипыч:

	— Ямар олиг байх вэ, залуу минь! Таны хэлсэн үг талийгаачид л хэрэгтэй нь юу юм гэхээс биш амьд хүнд ч инээдэм л болох шив дээ! Яана гэнээ? Хувиа, боддоггүй, хээл хахууль авдаггүй гэнээ?

	Амьд хүнийг ингэж хэлбэл доог тохуу л хийсэн хэрэг болно шүү дээ. Эрхэм минь таныг миний нүүр царай ямар вэ гэж хэн ч гуйгаагүй шүү. Муухай балмад л гэнэ, ямар хамаа байсан юм тийм л бол тийм байгаа биз, юуг нь олны өмнө тунхаглаад байсан юм? Доромжилж байна шүү дээ гэв.



	




	 

	ЭР НӨХӨР

	 

	Морин цэргийн... дугаар хороо, хээрийн сургууль хийж яваад «К» хэмээх хөдөөгийн нэг бага шиг хотонд хоноглох болов. Ийнхүү цэргийн дарга нар хоноглох явдал, нутгийнхны сэтгэл санааг ихэд хөгжөөж, урам зориг оруулдаг билээ. Арваад жил вандан дээр нь хэвтсэн лаазтай загас, муудаж гүйцсэн хиам зэргээ борлуулах гэсэн мухлагийн худалдаачид, буудлын газрынхан бас бус үйлчилгээний хүмүүс, шөнөжин ажиллаж, цэргийн хэрэг эрхэлсэн дарга, хэрэг хөтлөгч, орон нутгийн цэргийн албан хаагчид өнгөтэй өөдтэйгөө өмсөцгөөж, цагдаагийнхан сандчин гүйлдэж, эхнэр хүүхнүүд хагас ухаантай болсон мэт байв.

	«К» хотын хатагтай нар цэргийн хороо ойртох чимээгээр чанаж байсан түмпэнтэй жимсээ орхиж, санд мэнд гадагш гарч, үс толгой хувцас хунараа засаж янзлаагүйгээ ч мартаж, маршийн аяыг давхацсан амьсгалаа дарж ядан шуналтайяа чагнасаар цэргийн хорооны өөдөөс, өөрийн эрхгүй урагшилна.

	Сэтгэл ихэд хөдөлсөн шинж илэрхий, цайвар царайтай эдгээр хүмүүс уянгат сайхан эгшиг, цэргийн хөгжмөөс бус хурмаст тэнгэрээс сонсож байгаа мэт байлаа.

	Цэргийн хороо, цэргийн хороо ирж явна! гэж тэд баяртай нь аргагүй өгүүлэлдэнэ.

	Энд хуучин байгаагүй, зөвхөн тохиолдлоор хоног өнгөрөөгөөд маргааш үүрээр явах цэргийн хороо эдэнд юуны хамаатай билээ? Цэргийн дарга нар хотын чөлөөнд нуруу үүрэн зогсоцгоож хаа байрлахаа шийдэж байхад хатагтай нар мөрдөн байцаагчийн хүүхнийд цугларчихсан, цэргийн хороог муулцгааж байв. Хороон дарга нь эхнэртэй, гэтэл түүнтэйгээ хамт байдаггүй, ахлах даргын нь хүүхэн жил болгон үхсэн хүүхэд гаргадаг, хороон даргын морь хөтлөгч вангийн охинд дурлаад, тэр нь бүтэхгүй болохоор амиа хорлох шахсаныг хүртэл хаанаас ч юм бэ дуулчихсан шагшиж байв.

	Ер нь бүгдийг сонсож амжжээ. Улаан цамцтай цоохор нүүртэй цэрэг цонхны цаагуур өнгөрөхөд бага дарга Рымзовын холбоочин эзэндээ англи архи айл хунараас зээлээр олох гэж эрж явна гэдгийг хүртэл андахгүй мэдэж байв. Дарга нарыг эд зөвхөн араас нь, гүймэгхэн харсан хир нь эдэн дотор өөдтэй царайтай юм огт алга гэж хуу шийдэн тогтжээ... Амаа цуцтал ярьсны эцэст цэргийн хэрэг эрхэлсэн дарга цэнгэлдэх ордны эрхлэгч хоёрыг урин ирүүлж бүжгийн үдэшлэг заавал хийлгэхийг шаардацгаав. Тэдний хүслэн биелжээ. Оройн 9 цагийн үед цэнгэлдэх ордонд цэргийн үлээвэр хөгжим хангинаж, цэргийн дарга нар К хотын хатагтай нартай бүжиглэж гарахад хатагтай нарын хөл нь газар хүрэхгүй шахам болж далавч ургасан шиг байв.

	Тэд бүжиг хөгжим, давируулын дуунд автаж гүйцээд түр зуурын танилцалд толгойгоо мэдүүлэн өөрсдийн эр нөхөр эцэг ах нараа ч оргүй мартжээ. Бараг хэрэггүй болсон тэдний эр нөхөр, эцэг өвгөд үүдний өрөөнд байгаа ядуухан идэш уушны газар бөөгнөрөн зогсоно. Бүгдээрээ архины лүү болж, суусаар байгаад шамбарамтай болсон нярав, нарийн бичгийн дарга хуягийн ажилтай эдгээр сул биетнүүд муугаа мэдсэн юм шиг тэрхүү цэнгэлийн газар орохыг эс зүрхлэн, өөрсдийн эхнэр, охид, шавхийсэн залуу дарга нартай хэрхэн бүжиглэхийг зөвхөн алсаас харцгаана.

	Эдний дотор Кирилл Петрович Шаликов гэж татвар хураадаг ажилтай, данхар толгойтой, дарвагар уруултай уур ихтэй, ухаан мунхаг, архичин эр бусдын адил эхнэрээ харан зогсоно. Тэрээр их сургуульд байхдаа Писарев, Добролюбов нарын зохиолыг уншдаг мөн дуу ч дуулдаг байсан нь хэдийн өнгөрөөд, одоо зөвхөн албан хаагч гэхээс цаашгүй болжээ. Энэ удаад мань хүн хаалга налан зогсож, өөрийн эхнэрийг нүд салгалгүй ширтсээр байв. Түүний эхнэр Анна Павловна хэмээх бие бага, үс хүрэн, 30 орчим настай урт хамартай, унжуу эрүүтэй, нүүрээ цонхийн цайтал оодож, биеэ хүчээр гангалан зассан хүүхэн зогсоо зайгүй унатлаа бүжиглэж байв. Тэр авгай тийнхүү бүжиглэхдээ биеэр сульдсан болохоос бус сэтгэл санаагаар огтхон ч ядарсангүй... Бүх бие цогцсыг нь ажихад хичнээн их баясал цэнгэлтэй байгаа нь ил байв. Чээж нь түхэлзэж хацар дээгүүр нь улаан толбо наадан, бүх хөдөлгөөн эелдэг зөөлөн болсноос үзэхэд, ийнхүү бүжиглэхдээ тэртээ дээр цагт дээд сургуулийн танхимд бүжиглэж байхдаа хөгжил цэнгэлтэй баян чинээлэг амьдралыг мөрөөдөн, тайж юм уу ноён хүнтэй сууна гэж итгэж явсан тэр цагаа дурсан санасан нь тод байлаа.

	Татвар хураагч Шаликов түүнийг хараад ууртаа царайгаа үрчийлгэх боловч хардсан санаа түүнд ер байсангүй. Харин, нэгд бүжгээс болоод хөзөр тоглох газаргүй болсон, хоёрт үлээвэр хөгжимд үнэн голоосоо дургүй, гуравт цэргийн дарга нар энгийнхнийг хэт тоомсорлосон, дөрөвт хамгийн гол зүйл гэвэл эхнэрийн нь царай дахь баясал цэнгэл зэвүүг нь ихэд хүргэж бухимдуулсан явдал... Энэ бүгдээс эгдүү нь хүрч байв.

	— Нүдэнд хүйтэн гэдэг нь. Удахгүй дөч хүрэх гээд үрчийж арчийснаа мэдэхгүй нүүрээ будаж, үсээ буржийлгаж бэлхүүсээрээ татуурга өмсөөд аальгүйтэж элдэв маяг үзүүлэхдээ сайхан гэж бодож байгаа даг шүү... гэж аман дотроо үглэнэ.

	Анна Павловна бүжигт ухаангүй үхэлдээд нөхрийнхөө зүг хүний урамд нэг ч удаа харсангүй.

	Эрчүүл бид ч яах вэ өнгөрсөн улс, бид бол далайн хав, хөдөөгийн баавгай гэсэн үг! Манай Анна бол бүжгийн эзэн. Тийм ч их эвдрээгүй байна шүү. Цэргийн дарга нар шохоорхохоор барахгүй дурлаж ч болох байна гэж нөхөр нь бодно.

	Мазурка бүжиг тоглох зуур түүний царай ууртаа таталдан үрчийв. Анна Павловнатай бүлтгэр нүдтэй хар царайтай өргөн шанаатай дарга мазурка бүжиглэж байв. Тэр хүн төв царай гарган хөлөө их л шамдлагатай хөдөлгөж, өвдөг юугаа нахилзуулах нь утсаар татан хөдөлгөх тоглоомын алиалагч шиг харагдана. 

	Цав цагаан болсон Анна Павловна үл мэдэг чичирхийлэн, нуруу юугаа их л эелдгээр бөхийлгөн нүдээ аньж газарт хүргэхгүйг эрхэмлэн байх нь хөцөө нутгийн цэнгэлдэх ордонд биш тэртээ алсад үүлнээ умбаж байгаа шиг санагдаж байгаа бололтой. Гагцхүү царайд нь бус бүх биед нь баясал цэнгэл нэвт шингэсэн харагдана... Нөхөр нь тэсэж чадахаа байж, эхнэрийнхээ энэхүү баясал цэнгэлийг бахаа ханатал шоолон, хэтэрхий хөнгөн загнаж, бүх юмаа мартсан байна, үнэндээ амьдрал маань өөрийн нь одоогийн санаж байгаа шиг тийм сайхан биш гэдгийг Анна Павловнад мэдүүлмээр санагдав.

	— Тэгж л бай чи, маасганан мишээхийг чамд үзүүлж өгье: Чи ямар дээд сургуулийн оюутан охин биш, хүүхэд гаргаж гэдсээ унжуулсан хөгшин эм байж, түүнийгээ мэдвэл яадаг юм бэ гэж аман дотроо үглэнэ.

	Хөдөөгийнхний бие биеэ үзэн ядах явцуу байдал, архи суудал хоёроос жижиг түшмэдэд бий болдог атаархуу сэтгэл, биеэ гологдов гэж гомдох явдал түүний дотрыг хулгана адил мэрж байлаа... Тэрээр тэсгэлгүй хүлээж бүжиг дуусмагц цэнгэлдэх танхимд орж шууд эхнэрийн зүг очвол, Анна Павловна мазурка бүжиглэсэн хүнтэйгээ хамт сууж, дэвүүр дэвэн, нүдээ сүүмийлгэн аальгүйтэж Петербургт хэрхэн бүжиглэдэг байснаа дурдан ярьж байв. (Уруул цорвойн «Манай Петербургт гэж маяглан өгүүлнэ)

	— Анюта харья! гэж нөхөр нь хүнгэнэн дуугарав. Анна Павловна нөхрийгөө харангуут, эр нөхөртэй гэдгээ сая ухаарсан юм шиг цочсоноо, цараа нь архинаас хавагнасан, ийм уйтгарт жирийн нөхөртэйдөө ичингүйрхэн унтууцав.

	— Харья гэж нөхөр нь дахин хэлэв,

	— Яах юм бэ. Одоо эрт байна шүү дээ.

	— Чамайг харья гэж байна гэж нөхөр нь ууртай царай гарган үг тус бүрийг таслан хэлэв.

	— Юу болоо вэ? гэж Анна Павловна сэтгэл түгшин асууна.

	— Юу ч болоогүй, гэхдээ би чамайг одоохон гэртээ хариасай гэж байна. Олон үггүй хариасай гэж байна.

	Анна Павловна нөхрөөсөө айдаггүй боловч нөхрийг нь, ихэмсэглэн харж байгаа дэргэдэх хүнээсээ зовохдоо босож нөхөртэйгөө хажуу тийш зайлсхийгээд:

	— Чи яах нь энэ вэ? Одоо арван нэг ч болоогүй ийм эрт байхад харьж яах юм бэ? гэхэд нөхөр нь:

	— Би хариасай гэж байна. Тэгээд л гүйцээ шүү дээ гэв.

	— Тэнэг юм бүү ярь дуртай бол өөрөө харьж бай.

	— Би тэгвэл шуугиан гаргана шүү гээд татвар хураагч эхнэрийнхээ царай дахь баясал цэнгэл яваандаа арилж хэчнээн ичгүүртэй зовлонтой байгааг харахдаа дотор нь онгойх шиг болж байв.

	— Чи надаар одоо яах нь вэ? гэж эхнэр нь асуув.

	Чи надад хэрэг алга. Чамайг зүгээр л гэртээ байгаасай гэж байна, тэгээд л тэр.

	Эхлээд огт зөвшөөрөхгүй байсан Анна Павловна сүүлдээ энд хагас цаг хиртэй болоод л явъя гэж нөхрөө гуйж эхлэв. Тэгээд учир зүггүй өршөөл уучлалт гуйж, энэ бүгдийг ярихдаа хүн маргаж байна гэж бодох вий гэхдээ инээмсэглэх дүр үзүүлэн шивгэнэнэ. Сүүл сүүлдээ 10 хан минут 5 хан минут байж байгаад явъя гэж шалдаа буун гуйхад нөхөр нь зөрсөөр байв.

	— Үлдвэл үлд. Өөрөө мэд! Харин би шуугиан гаргана шүү. Анна Павловна ийнхүү нөхөртэйгөө ярьж байхдаа бөгтийж тураад хөгширсөн юм шиг үзэгдэнэ. Зэвхий цайж уруулаа хазаж уйлах шахсан Анна Павловна үүдний өрөөнд очиж хувцаслав.

	— Хаачих нь вэ та Анна Павловна хонгор минь хаачих нь вэ! гэж хатагтай нар шуугилдахад татвар хураагч эхнэрүүдийн өмнөөс.

	Толгой нь өвдөж гэнээ гэв.

	Эхнэр нөхөр хоёр дуугаа хураан гэлдэрсээр гэрээ хүрэв. Нөхөр нь уй гунигт дарагдаж элгээ эвхэж, доромжлогдсон эхнэрийнхээ араас энэ бүгдийг нь ажиглан явахдаа бүжиг хийхдээ хэрхэн баясан цэнгэж эгдүүг нь хүргэж байсныг санан, тэрхүү баясал цэнгэл одоо алга болсныг үзээд, ялж дийлсэндээ баярлаж сэтгэл нь тэнийж явав. Тэр хүний бах ханаж баяртай явсан хир нь бас л нэг юм дутагдаж, цэнгэгч олон тийш очиж бүгдийг нь баясал цэнгэлгүй болгон, ийнхүү харанхуй гудамжаар, шавар шалбааг дундуур мөргөчин явж маргааш болоход архи хөзөр хоёроос өөр юу ч үгүй бахь байдаг маань шүү дээ гэж бодоход амьдрал хэчнээн нэг хэвийн уйтгартай юутай гутамшигтай билээ гэдгийг бүгдэд ухааруулж өгмөөр санагдана.

	Анна Павловна дөнгөж хөлөө зөөнө...Тэрээр хөгжмийн аялгуу бүжиг, гял цал өнгө шуугиан, яриа хөөрөөнд автсан хэвээрээ. Тэнгэр бурхан намайг юунд ийнхүү муу үзнэ? гэж өөрөө өөрөөсөө асууж явлаа. Нөхрийнхөө хүнд алхааг сонсох бүр дотроо хорсож уй гашуу нэмэгдэн амьсгаа нь давчидна. Ямар нэг хамгийн адгийн хараал зүхлийн хорон үгээр нөхрөө дайрах гэж бодовч ямар ч үгээр нөхрөө хорсгож чадахгүйгээ мэдэж байв. Үгэнд тэр цочихоо байсан хүн аж.

	Ийнхүү арга мухардахаас өөр муу ёрын юм гэж хаа ч байхгүй биз ээ гэхийн хамт хөгжим хангинан хамгийн эгзэгтэй хорхой хүрэм аялгуу харанхуйд хадсаар байв.



	




	 

	ЕГОР

	 

	Үд дунд бүгчим халуун байв. Огторгуйд нэг ч үүлгүй... Халуун наранд өвс гандаад нэг л ёозгүй харагдах тул бороо орсон ч гэсэн дахин ногоорохоосоо өнгөрсөн мэт... Хөвчин ой ямар нэг зүг ширтэн, ямар нэг юм хүлээх шиг дув дуугүй дүнхийн зогсоно.

	Ойн захаар улаан цамцтай, нөхөөстэй өмдтэй том савхин гуталтай, дөч орчим насны шувтандуу мөртэй өндөр эр залхуурсан байдалтай гэлдэрнэ. Замын нь баруун талд ой мод ногоорч зүүн талд нь тэнгэрийн хаяа хүртэл сая боловсорсон тарианы алтан шаргал түрүү тэнгисийн Долгион шиг салхинаа намилзан үргэлжилжээ. Энэ хүнд морин цэргийн шулуун саравчтай малгай аятайхан зохисон тэр нь ямар нэг өглөгч баян хүний бэлэг болов уу? (гэж бодмоор...

	Нэг шувуу алж ангийн богцондоо хийгээд мөрөн дээгүүрээ эгэлдрэглэн, хоёр амтай бууныхаа замгийг нь сойж бариад нүдээ онийлгон, гуринхадсан хөгшин нохойгоо харан харан алхана. Нохой нь түрүүлж бутны ёроол шиншлэн шогшино.

	Эргэн тойрон нам гүм, анир чимээгүй... Энэ өдрийн аагим халуунд амьтан цөм сүүдэрт шигджээ.

	— Егор Власыч! гэж гэнэт нэг хүн аяархан дуудахад, тэр анчин зог тусаж эргэн хараад хөмсгөө зангидав. Гуч эргэм насны цайвар царайтай хүүхэн хадуур барьж, газар дороос гарч ирсэн юм шиг түүний дэргэд зогсож байв. Хүүхэн түүний нүүр өөд ширтэж ичсэн байдалтай инээмсэглэнэ.

	— Ээ чи чинь Пелагея юу? Чи хаанаас гараад ирэв? гээд Егор зогсож бууныхаа замгийг аяархан буулгав.

	— Энд манай тосгоны хүүхнүүд ажил хийж байгаа юм. Би тэдэнтэй ирсэн... Би айлд ажил хийж байгаа шүү дээ! Егор Власыч аа.

	— Тийм... гээд Егор Власыч цааш яаралгүй алхлав. Хүүхэн хойноос нь дагаж дув дуугүй хориод алхам явлаа.

	Егор Власыч, тантай ойрдоо уулзсангүй гэж Пелагея хэлээд Егорын дал мөрийг өрөвдсөн байдлаар харж, — баярын үеэр ус уух гэж манайд ороод гарснаас чинь хойш таныг огт үзсэнгүй. Баяраар ороод гарахдаа, бурхан минь, согтуу байсан даа... Намайг загнаж зодчихоод гараад явсан... Түүнээс хойш хараад л байдаг, нүдээ ширгэтэл хараад байдаггүй шүү... Ээ дээ Егор Власыч минь! Нэг удаа ч гэсэн шагайгаад гардаг болоосой гэв.

	— Би чам дээр Очоод юу хийх билээ дээ.

	— Нээрэн, үнэндээ юугаа ч хийх билээ дээ... Гэсэн ч гэр орон гэж байна шүү дээ. Юу болж байгааг нь хараад гарахгүй юу... чи чинь гэрийн эзэн шүү дээ гэснээ хүүе чи шувууны антай шив.

	Жаахан сууж амар л даа гэв. Пелагея ингэж ярихдаа солиотой юм шиг үргэлж инээж, Егорын нүүр рүү байн байн харах бөгөөд үзтэл сэтгэл нь сэргэлэн байдалтай байв.

	— Сууя гэнээ? Яах вэ тэгье л дээ гэж Егор тоомсоргүй хэлээд хоёр гацуурын дунд очиж газар суугаад, — Чи юунд зогсоод байгаа юм бэ? Суу! гэв.

	Пелагея, Егорын дэргэд газар зэрэгцэн суугаад их л баярлан инээж байгаагаасаа өөрөө ичиж гараараа амаа таглан нэг хэсэг дуугүй сууж байснаа,

	— Ганц удаа ч гэсэн ордог болоосой доо! гэж Пелагея аяархан хэлэв. Егор санаа алдаж малгайгаа аваад минчийтэл улайсан духныхаа хөлсийг арчин,

	— Ямар хэрэг байна аа? Ямар ч хэрэг байхгүй. Нэг удаа орсон ороогүй адил шүү дээ. Чамайг л зовоохын нэмэр, тосгонд бүр очиж суу гэвэл сэтгэл яагаад ч түвдэхгүй... би танхил дураараа хүн гэдгийг чи өөрөө мэдэж байгаа шүү дээ. Сайхан ор дэр дээр хэвтээд л сайхан цай уугаад л бас гуайлуулаад, хүндлүүлээд л байх гэнэ би. Ер нь надад юм болгон хэрэгтэй.

	Тэгэхэд танайх тосгоны нэг ядуу айл шүү дээ. Би нэг өдөр ч байж чадахгүй. Намайг чиний дэргэд заавал бай гэж тушаадаг юм гэлээ гэхэд би нэг бол байшинг чинь шатааж орхино, нэг бол гараа салаавчлаад хэвтэнэ. Би хар багаасаа ингэж танхил дураараа байж сурсан юм чинь одоо яах вэ дээ.

	— Чи одоо хаана байна?

	— Дмитрий Иваныч баяныд гөрөө хийж байна Хоолонд нь хэрэглэгдэх ан амьтан алж өгөөд л байхаар намайг тэгж дуртай л байлгах юм даа.

	Егор Власыч минь! Энэ чинь танд таарахгүй ажил... Бусад хүнд л дураараа ажил болохоос танд яггүй л ажил юм шиг санагдах юм...

	— Тэнэг минь, чи юу ч мэдэхгүй гээд Егор тэнгэр өөд санаашрангуй харж,

	— Чи намайг ямар хүн болохыг анх ч мэдээгүй, зуун жил болсон ч мэдэхгүй. Чи намайг нэг уймарсан балай хүн л гэж бодож байгаа байх. Юм мэддэг хүн бол би энэ хошууны хамгийн сайн бууч шүү дээ. Ноёд баяд үүний минь мэдчихээд бас сонин сэтгүүлд хүртэл миний тухай бичээд байгаа юм. Ан хийх талаар хэн ч намайг гүйцэхгүй л дээ. Дураараа бахархан суух ямар ч юмгүй болохоор би танай тэр тосгонд чинь юугаа хийж золигтож суух юм бэ? Би хар багаасаа буу үүрч нохой дагуулаад явахаас өөр юм мэддэггүй шүү. Хэрэв бууг минь авчвал загасны дэгээ бариад л гарна. Дэгээг минь авчвал гараараа үзэлцэнэ. Мөнгөтэй байхдаа наймааны газраар хатирч панз үсэргэж явлаа. Ер нь эр хүн анд юм уу морины наймаанд дуртай болчихвол тэр тарианы бүдүүлэг ажлыг хол хаяж орхино шүү дээ. Хүн нэг юманд л дуртай болбол яаж ч салгаж чадахгүй. Баян хүн ч гэсэндээ, тиймэрхүү юманд дуртай болчихвол түшмэд ч хэрэггүй газрын эзэн ч хэрэггүй л болно доо.

	Чи бүсгүй хүн үүнийг мэдэхгүй байна, мэдэх хэрэгтэй гэв.

	— Мэдэж байна Егор минь!

	— Тэгвэл чи уйлах гэж байгаагаа мэдэхгүй байна...

	— Би... би уйлаагүй... нүгэл Егор минь! Хөөрхий зайлуул чи надтай нэг өдөр хамт байсангүй шүү дээ. Би чамтай суугаад арван хоёр жил болж байхад энэ завсар нэг ч удаа дурлалцсангүй дээ. Би... би уйлаагүй байна.

	— Дурлал гэнэ ээ! гээд Егор гараа маажиж, ямар ч дурлал байх ёсгүй. Бид хоёр эхнэр нөхөр гэдэг нэр зүүж л явбал боллоо, тийм биз дээ? Би чамд нэг зэрлэг хүн, чи надад нэг юу ч мэдэхгүй жирийн эм, тэгэхлээр бид хоёр эр эм хоёр гэж үү? Би бол эрх танхил дураараа зугаалж явдаг хүн, чи айлын зарц болохоор бохир газар сууж нуруугаа тэнийлгэхгүй зүтгэж байна. Би өөрийгөө ан хийх талаараа тэргүүн зэргийн хүн гэж бодож байдаг, харин чи намайг хөөрхийлж байдаг,.. Тэгэхээр чи бид хоёрын эр эм нь хаана байна.

	— Бид гэрлэх ёсоо хийсэн биз дээ? Егор минь...

	Бид өөрсдийн дураар гэрлэх ёс хийсэн юм биш дээ. Чи мартаа юу? Гүн Сергей Павлыч та хоёроос л болсон доо. Намайг мундаг бууддаг болохоор гүн атаархаад бүхэл сар архи өгчихсөн учраас хүнийг согтуу байхад нь гэрлүүлэх нь байтугай өөр шажинд ч оруулж болно шүү дээ. Намайг чамтай суулгаж ороо авсан ухаантай юм. Хамжлагын биш бол ч тэгэхгүй байж болох байсан. Егорын гэргий болно гэдэг үнэндээ чамд тун золгүй хэрэг, бодох л хэрэгтэй байсан юм. За одоо яах вэ дээ, ингэж зовж уйлж унжиж байх юм. Гүнгийн бах нь ханаад элэглэж байдаг, чи хаашаа ч гарч чадахгүй уйлж байдаг таарч дээ...

	Хоёулаа дуугүй болов. Ойн зурвас дээгүүр гурван зэрлэг нугас нисэж өнгөрөөд арайхан үзэгдэх гурван цэг болж ойн цаагуур далд ортол Егор хойноос нь харсаар байв. Тэгээд Пелагея руу харж,

	— Чи яаж амь зууж байна даа? гэв.

	— Одоо айлд ажил хийж байна. Өвөл хүүхэд авч угжаар тэжээдэг. Тэгээд сард төгрөг тавин мөнгө авдаг юм.

	— Тийм үү... гээд дахин дуугүй болов. Тарианы газраас хүн дуудах намуухан дуу сонсогдсоноо дуулдахгүй болдоо. Тийм халуунд хүн хаанаас дуу дуулж байх вэ?..

	— Таныг Акулинад шинэ байшин барьж өгсөн гэж улс хэлж байна билээ гэж Пелагея хэлэв.

	Ёгор дуугарсангүй.

	— Тэгвэл тэр хүүхэн танд сэтгэлтэй болжээ...

	— Чиний заяа ч иймэрхүү л байна. Тэсэж үз өнчин минь гээд Егор, — За баяртай, баахан дэмий ярилаа. Орой болохоос наана Полтав орох хэрэгтэй... гэлээ.

	Егор босож суниагаад буугаа үүрэв. Пелагея ч босов.

	— Тосгонд хэзээ очих вэ? гэж хүүхэн аяархан асуув.

	— Яах юм. Хэзээ ч очихгүй согтуу хүн чамд ямар ашиг байна.

	Би согтуу очоод муухай аашлах болно... за баяртай гэв.

	— Баяртай Егор Власыч аа...

	Егор малгайгаа шил рүүгээ тавьж, нохойгоо дуудаад цааш явлаа. Пелагея хойноос нь харсаар хоцров... Түүний дал мөр, нарийхан хүзүү нь эв хавгүй, алхах гишгэхийг нь хараад Пелагеяд өрөвдөн хайрлах сэтгэл төрж уйтгартай боллоо. Эр нөхрийнхөө өндөр туранхай биеийг харан, түүнийг их л хайрлан өрөвдөж ширтэв. Егор хүүхнийхээ бодол санаа, эелдэг харцыг мэдсэн юм шиг эргэж хараад дув дуугүй зогсох боловч ямар нэг юм хэлэх гэж байгаа бололтой дал мөрөө хавчисхийн байгааг Пелагея ажиглав. Пелагея аяархан гэтэж дэргэд нь очоод өөдөөс нь мятархайхан харав.

	— Май! гэж Егор нэг үнгэгдсэн рубль өгөөд түргэхэн зайлан явав. Пелагея мөнгийг нь авч,

	— Баяртай! Егор! Власыч аа! гэлээ.

	Егор ойн захын шугам шиг шулуун зөрөг замаар цааш явав. Пелагея хөшөө шиг огт хөдлөлгүй зогсож нөхрийнхөө алхах гишгэх бүрийг нь ажин харсаар хоцорч, тэр нь холдон холдсоор цамцны нь улаан өнгө ялгарахаа болив. Нохой нь гутлаас нь ялгагдахгүй бүдгэрнэ. Ганцхан цагаан малгай харагдсаар Егор баруун тийш эргэж мод руу ороод цагаан малгай нь ч үзэгдэхгүй болов.

	— Баяртай! Егор Власыч! гэж Пелагея амандаа шивгэнэн, цагаан малгайг нь дахин нэг харах сан гэж өлмий дээрээ өндийв.



	




	 

	ХАМЕЛЕОН

	 

	Цагдан байцаагч түшмэл Очумелов шинэ шинель өмсөөд гартаа боодолтой юм барьж, хотын зээлийн чөлөөгөөр явж байна. Түүний хойноос шар царайтай хотын дарга торгуульд хураасан тослог жимсээр дүүргэсэн сагс барьж дагалдана.

	Орчинд чимээ аниргүй ба зээлд нэг ч амьтан үзэгдэхгүй дэлгүүр гуанзнуудын үүдэнд өлсгөлөн араатны ам ангайлдан байна.

	Үүдний хажуугаар гуйранч нар харагдахгүй. Очумелов гэнэт сонсвол бузар золиг, тэгж хаздаг буюу, бариарай, бариарай. Одоо хүнийг зуух гэдэг хоригтой биш үү? гэж бархирах чимээ гарав. Тэгээд нохой гасална.

	Очумелов эргэж харвал худалдаачин Бичухиний түлээний пингээс доголон нохой гэдрэг харан харан зугтаж явах ба түүний хойноос дотоод ханжаарын товчийг задгай тавьсан бөгөөд цардмал даавуу цамцтай хүн хөөж явна. Тэр хүн нохойг гүйцэж бөхийн түүний хойд хоёр хөлөөс шүүрэн баримагц газар уналаа.

	Нохой дахин гангинах ба «битгий тавь» гэх чимээ сонсогдоно. Дэлгүүрээс нойрмог байдалтай хүмүүс гарцгааж, түлээний пингийн дэргэд газраас гэнэт ургах мэт олон хүн төдхөн цугларав.

	Эрхэм түшмэлээ энэ бузар явдлыг харав уу? гэж хотын дарга хэлбэл Очумелов зүүн тийш хагас эргэж, цугларсан хүмүүсийн зүг алхална. Очиж үзвэл пингийн үүдний дэргэд урьд харагдсан ханжаараа задгай тавьсан хүн баруун гараа дээр өргөж цустай хуруугаа олонд үзүүлнэ. Түүний хагас согтуу нүүрт арьсыг нь хуулна гэж занах байдал илэрхий ба ялсны тэмдгийг үзүүлсэн янзтай, хуруугаар зангаж байна.

	Очумелов түүнийг ажиглавал алтны дархан Парукин мөн. Тэдний дундаас будлианыг гаргасан бөгөөд ууц дээгүүр шар толботой шөвгөр хоншоортой цагаан гөлөг нохой урд хөлөө алцайлган газар тулгуурдаад, цогнойн сууж байх ба бүх бие нь дагжин чичирнэ.

	Түүний нулимст нүдэнд айж гашуудсан шинж илэрнэ.

	Очумелов олны дунд зүсэж ороод асуулаа.

	— Ямар юм болов? Чиний хурууг яасан бэ? Хэн юу гэж бархирав?..гэхэд:

	— Эрхэм түшмэл ээ би хэнд ч халдсангүй. Энгийн явж байтал гэж Парукин алгандаа ханиан эхэлж, үргэлжлүүлэн хэлсэн нь: Митари Митичийн түлээний тухай явтал гэнэт энэ муу гөлөг учиргүй дайраад хуруу хазав. Та намайг өршөөж үз. Би ажил хийдэг хүн, жижиг ажил оролдоно. Би энэ хуруугаар долоо хоногт хямд бус ажлыг бүтээж чадах тул надад төлж өгвөл зохино. Эрхэм түшмэл хянана уу? Нохой бүр зуумхай бол ертөнцөд амьдрах Ийм улингаас зовлон хүлээх хууль байна уу? аргагүй.

	Очумелов хам гэж ширүүн ханиаж, хөмсгөө хөдөлгөн хэлэх нь:

	— За мэдлээ. Хэний нохой вэ? Би үүнийг зүгээр орхихгүй. Нохойгоо сул тэнүүлбэл юу болохыг би та нарт үзүүлье. Би үүнийг ингээд зүгээр орхихгүй, тогтоол дүрмийг хайхрахгүй ийм эрхмүүдийг анхааралдаа авах цаг болсон шүү. Нэг сайн торгоод авбал ийм жигшилтэй этгээд, нохой ба зайгуул малаа дэмий тэнүүлбэл юу болохын учрыг сая мэдэх болно.

	— Элдрин? гэж хотын даргыг дуудаж, хэний нохой болохыг мэдэж тогтоол бич! Тэгээд энэ нохойг үгүй хийх хэрэгтэй. Битгий хойшлуул. Энэ галзуу нохой ч байж болно. Хэний нохой вэ? гэж асуувал олны дундаас нэг хүн хэллээ.

	— Энэ генерал Жагеловын нохой бололтой. Цагдан байцаагч хэлэх нь:

	— Генерал Жагеловын нохой юу? гэм. Элдис чи миний пальтог тайлж ав. Ямар халуун юм бэ? Мөдхөн бороо орох гэж байгаа биз ээ. Гагцхан би нэг зүйлийн учрыг олохгүй байна гэж Очумелов Парукиныг харж хэлэх нь: Энэ нохой яагаад чамайг зууж чадсан юм бэ? Энэ чиний хуруунд хүрч хазсан гэж үү? Нохой ийм жаахан, чи ийм том эр, чи гараа лав хадаасанд ураад, дараа нь худал хэлье гэж санаанд чинь орсон биз. Чи бол... та нар мэдэхгүй биш, та шуламсуудын занг мэдэж байна гэтэл:

	— Эрхэм түшмэл ээ, энэ инээдэм гаргахын тул тамхины гал нохойн хамарт хүргэтэл тэр гөлөг тэнэг биш тул хазсан биз ээ. Эрхэм түшмэлээ энэ алиа хүн шүү.

	— Хялар гайхал чи битгий худал хэл. Харсангүй байтал худал юунд хэлнэ? Эрхэм түшмэл ухаантай хүн тул хэн нэгэн худал хэлж байгаа, хэн тэнгэрийн өмнө шударгаар үнэн үг хэлж байгааг мэднэ.

	— Хэрэв би худал хэлсэн бол даруй шүүхэд аваачиж таслуул. Хууль дүрэм байна. Одоо бүгдээрээ адил эрхтэй. Миний ах цагдан хянах газар ажилтай. Хэрэв мэдье гэвэл.. 

	— Битгий нуршаад бай!

	— Үгүй энэ чинь генералын нохой биш. Генералынд ийм нохой байхгүй. Тэдний ноход их төлөв хав нохой байдаг сан гэж их бодомгой байдлаар хэллээ.

	— Чи лав мэдэж байна уу?

	— Лав эрхэм түшмэл ээ!

	— Би өөрөө мэдэж байна. Генералын нохой цөм сайн үүлдрийн, үнэтэй нохойнууд, гэтэл энэ бол ийм өөдгүй амьтан, үс ч үгүй, зүс ч муутай жигшмээр амьтан, ийм нохойн оронцгийг ямар хүн авч байдаг юм бэ? Ухаан нь хаана байна? Ийм нохой Петербург ба Москва зэргийн их хотод тохиолдвол яах бол? Хуулийн бичиг үзэх ч үгүй тэр дор нь амьсгалгүй болгоно. Парукин чи хазагдсан хүн энэ хэргийг битгий орхи. Сургамж үзүүлэх хэрэгтэй цаг нь болсон.

	Хотын дарга санаснаа ил гаргаж хэлэх нь:

	— Генералын нохой ч байж болох, биш, хоншоор дээрээ бичиггүй юмыг хэн мэдэх вэ? Саяхан гадаа нь ийм шиг нохой үзэгдсэн. 

	Бас олны дундаас нэг дуу сонсогдох нь:

	— Магад генералын нохой мөн.

	— Хамрелва чи пальтог минь өмсгө. Салхи сэнгэнээд байх шиг, даарч байна. Чи үүнийг генералынд аваачаад асуу.

	Намайг олоод илгээв гэж хэл.

	Гудамжид битгий гаргаарай гэж хэл. Энэ үнэтэй цайтай ч нохой байж болно. Хэрэв энэ гахайнууд тамхины галаар тус бүрий нь хайрвал сүйд хийхэд холгүй. Нохой гэгч хэврэг амьтан, аа чи алиа гайхал гараа буулга хуруугаа дэмий гозойлгон харуулах хэрэггүй, чи өөрөө буруутай.

	Генералын тогооч явж байна. Үүнээс асууя.

	— Ай Прохор, наашаа ир. Энэ нохойг үз. Танай юу?

	— Юун дэмий үг вэ? Манайд нохой ер байгаагүй гэхэд Очумелов хэллээ.

	— Олон үг асуух хэрэг огт үгүй, энэ золбин нохой мөн. Удтал ярих хэрэг ч үгүй. Хэрэв золбин нохой бол золбин нохой байгаа биз. Алах хэрэгтэй. Ондоо явдалгүй.

	Тогооч Прохор үргэлжлүүлэн хэлэх нь:

	— Энэ манай нохой биш, манай генералын дүүгийн нохой, дүү нь саяхан ирсэн юм. Манай генерал ийм тайган нохойд дургүй, гэтэл дүү нь их дуртай юм.

	— Ээ дүү нь ирсэн юм уу? Владимир Иванович уу? гэж Очумелов асуугаад бүх нүүр нь тааламж мишээлээр дүүрч, — Ээш тэнгэр минь, би мэдээгүй байсан айлчилж ирсэн үү?

	— Айлчилж ирсэн.

	— Ээш тэнгэр минь, ахыгаа санаад ирж л дээ. Би мэдээгүй биш үү? Тэгээд энэ тэдний нохой юу? За сайн хэрэг аваач даа, зүгээр нохой байна. Сэргэлэн, үүний хурууг тавхийтэл хазсан байна. Хээ, хээ, хээ юунд чичрээд байна? Дрр ррр уур нь хүрч байна гайхал чамайг.

	Прохор тэр нохойг дуудаж дагуулаад, түлээний пингээс зайлав. Цугларсан хүмүүс Парукиныг элэглэн инээлдэнэ.

	— Байз чамд хүрэх цаг бий гэж түүнийг Очумелов занаад, шинелиэ өмсөж, зээлийн чөлөөгөөр цааш явлаа.

	 

	Тайлбар: Хамелеон гэж гүрвүүлийн төрлийн амьтан Африк тивд оршино. Энэ амьтны арьс ногоовтор өнгөтэй боловч орчны байдал ба цагийн аясыг дагаж хурдан хувилдаг юм.



	




	 

	ЦАМХАГТ БАЙШИН

	 

	(ЗУРААЧИЙН ӨГҮҮЛЛЭГ)

	 

	I

	 

	Зургаа долоон жилийн өмнө намайг Т гэдэг мужийн нэг хошуунд байхад ийм нэг явдал тохиолдож билээ. Тэгэхэд би Белокуров гэгч нэг газрын эзний эдлэнгийн газар байсан юм. Белокуров өглөө эрт босож үргэлж нимгэн дээл давхар нөмрөн явдаг залуухан эр байсан бөгөөд орой болохоор л дандаа пиво уучхаад «ээ дээ! Хаана ч байсан нэг л сэтгэлд таарамжгүй юм» гэж надад үглэдэг сэн. Тэр цэцэрлэгийн дотор нэг том байшинд суудаг, би эзний хуучин байрны баганат том тасалгаанд суудаг байв. Манай байшинд миний унтдаг ганцхан зөөлөн вандан миний хэдэн муусайн зургаа тавьдаг ширээ хоёроос өөр юу ч үгүй. Тэнгэр сайхан байсан ч гэсэн хуучин цагийн том пийшин үргэлж хүнгэнээд, цахилгаантай үед бүр ч сүртэй, байшин маань тэр чигээрээ донсолж хэдэн хэсэг салчих гэж байгаа юм шиг санагдаад, ялангуяа шөнө бол арван том цонхоор нь нэгэн зэрэг гялсхийн баахан аймшигтай байдаг сан.

	Би заяанаасаа зүгээр сууж сурчихсан болохоор даан их юм оролддоггүй, харин юм л бол цонхоороо тэнгэр огторгуй жигүүртэн шувуу таримал мод бүхий гудамж руу бүхэл цагаар ширтэн хэвтэж, шуудангаар ирсэн зүйлийг уншина. Тэгсхийгээд л унтаад өгдөг байж билээ. Заримдаа үдэш орой болтол энэ тэрээр дэмий тэнэдэг сэн.

	Нэг орой гэртээ харьж яваад яагаад ч юм, нэг танихгүй айлын гадаа ирчихжээ. Нар жаргаж хар толгойд оройн сүүдэр тусжээ. Дээр үед тарьсан маш өндөр гацуур мод хоёр эгнээ зэрэгцэх нь цул бат хэрэм шиг санагдаад үзэмжийн боловч уйтгартай гудамж болж харагдана. Би намхан шургааган хашаа дээгүүр хөнгөхөн үсрэн гараад тэр гудамжаар явахдаа, газар шүүрэн алдсан модны мөчрийг шувтарч явлаа. Тэгэхэд чимээ аниргүй, харанхуй, гагцхүү алс хязгаарт алтан шаргал өнгөтэй хурц гэрэл жирвэлзэн, аалзны шүлсэн тор солонголон харагдаж байлаа. Модны мөчрийн анхилам үнэр хамар сэтлэх мэт ханхалж байв. Би хажуу тийш эргэж хоёр талаараа далдуу мод бүхий урт гэгчийн гудамжаар цааш явав. Тэнд ч хов хоосон юм бүхэн нь хуучирсан агаад ноднин жилийн ургасан навчис хөлийн дор уйтгартайяа сүржигнэн, үдшийн бүрэнхийд модны хооронд сүүдэр татжээ. Баруун талын жимсний цэцэрлэгт нэг болжмор шувуу турьгүй жиргэх нь лав л бас хөгшин эмгэн бололтой. Тэгвэл нөгөө далдуу мод тарьсан гудамждууг би нэг өндөр шаттай, дунд хэсэгтэй давхар цагаан байшингийн дэргэдүүр гарлаа. Нэг мэдэхнээ баян айлын том байшин, усанд ордог газартай бас бөөн бөөн ногоон бургас ургасан том цөөрөм цэлийтэл харагдсанд нөгөө эрэгт нь байгаа тосгоны өндөр нарийхан хонхны загалмайд сая шингэсэн нарны бүдэг туяа тусаж байв. Гэнэт миний сэтгэлд нэг л тун сайн мэддэг юм орж би бага байхдаа яг ийм газар үзсэн шиг санагдлаа. Хашаанаас тарианы газар руу харсан эрт цагийн бат бэх чулуун арслантай цагаан чулуун хаалганы дэргэд хоёр бүсгүй зогсож байв. Нэг нь эгчмэд бөгөөд цайвар царайтай гоолиг биетэй тун царайлаг охин байв. Бөөгнөсөн хүрэн хар үстэй жимбийсэн чанга уруултай тэр бүсгүй тоомсоргүй маягтай намайг арайхан харав. Нөгөө нь насаар бүр бага 17-18-аас хэтрээгүй болов уу гэмээр. Бас л гоолиг биетэй цайвар царайтай, том нүдтэй охин намайг дэргэдүүрээ өнгөрөхөд ихэд гайхсан байдалтай хараад англиар нэг юм хэлснээ зовох шиг боллоо. Тэр хоёр хөөрхөн охиныг би хэдий нь үзсэн юм шиг санагдлаа. Тэгээд гэртээ харихдаа нэг л сайхан зүүд зүүдэлсэн юм шиг бодож билээ.

	Хойхны нь нэг өдөр Белокуров бид хоёр гэрийнхээ гадуур зугаалж явтал өвс ногоо сүр сар хийлгэсээр нэг нумтай тэрэг хашаанд орж ирэхийг харвал дотор нь нөгөө хоёр хүүхний нэг нь суужээ. Тэгсэн чинь нөгөө эгч нь байв. Түймэрт хэлмэгдэгсдэд тусламж эрэх бичигтэй иржээ. Биднийг нэг их анхааран харалгүйгээр Сиянов тосгонд түймэр гарч олон байшин шатаж хэчнээн олон хүн, хүүхэд багачууд орох оронгүй болсон хийгээд, түймэрт хэлмэгдэгсдийн хороо одоохондоо юу юу хийх гэж байгааг тун сүрхий ярив. Өөрөө тэр хорооны нэг гишүүн юм байна. Биднээр үсэг зуруулсан хуудсаа далд хийж явахыг завдаж Белокуровтай гар барьж,

	— Петр Петрович гуай та биднийг бүр мартжээ дээ гээд миний нэрийг хэлж та ч гэсэн таны оюун билгийг хүндэтгэгч манайхаар нэг шагайх гэвэл очоорой л доо. Тэгвэл эжий бид хоёр их л баярлах билээ гэв.

	Би толгой дохив.

	Тэр хүүхний явснаас хойш Петр Петрович түүний тухай ярилаа. Тэр хүүхэн сурвалжит гэрийн Лида Волчанинова гэдэг бүсгүй юм гэнэ. Нөгөө цөөрмийн цаад эрэгт эх, дүү хоёртойгоо суудаг эдлэн газрыг нь Шелковк гэдэг юм байж. Эцэг нь дээр үед Москвад дээгүүр алба хааж нууц зөвлөх түшмэд байгаад нас баржээ. Волчаниновынхан хэдийгээр зэгсэн их хөрөнгөтэй боловч хөдөө тосгонд өвөл зунгүй суурин суудаг ажээ. Лидия нь Шелковк тосгондоо нутгийн захиргааны сургуулийн багш хийж сард авдаг 25 рублиэ дураараа үрээд өөрийнхөө олсон юмаараа амьдарч байна гэж омог бардам байдаг юм байжээ. 

	— Сонин улс шүү! Яах вэ нэг очъё л доо! Чамайг очиход тэд лав баяртай байх биз гэж Белокуров маань хэллээ.

	Нэг баярын өдөр үдийн хоол идээд бид хоёр Волчаниновынхныг дурсан санаж, очихоор Шелковк тосгон оров. Хоёр хүүхэн эхтэйгээ гурвуул гэртээ байлаа. Эх Екатерина Павловна нь урьд залуудаа цэвэрхэн хүүхэн байсан бололтой. Харин одоо харахаас өтөлж аахилсан, амьсгаадсан хөөрхийлөлтэй авгай болжээ. Надтай уран зургийн тухай ярих гэж их л оролдож байв. Намайг Шелковк тосгон орж магадгүй гэж охиноосоо сонсоод, Москвагийн үзэсгэлэнд миний зурсан байгалийн зургаас юу ч гэсэн хоёр гурвыг санаж амжсан бололтой. Тэгээд тэр зурагт юу дүрсэлж үзүүлэх гэсэн тухай асууж байлаа. Лидия (гэрийнхэн нь Лида гэж дууддаг байжээ) надтай ярихаасаа голдуу Белокуровтай ярьж, яагаад нутгийн захиргаанд ажилладаггүй яагаад одоо хүртэл түүний хуралд нэг ч удаа суугаагүй билээ гэж тоглоом тохуугүй чин үнэнээсээ асууж байв.

	— Тун тусгүй байна даа. Ичгэвтэр хэрэг гэж хүүхний хэлэхэд,

	— Лида нээрээ л хэлж байна. Тун тусгүй гэж эх нь зөвшөөрч байв. Тэгээд Лида над руу харж:

	— Манай бүхэл бүтэн хошуу ганцхан Балгины мэдэлд байна шүү дээ. Балгин өөрөө захиргааны дарга болохоор хошууны бүхий л албан тушаалд хамаатан хүргэчүүдээ суулгачхаад юу л хийе гэтэл дураараа хийж байна. Тэгэхэд л тэмцэх хэрэгтэй. Залуучууд гэдэг чинь нэг лут хэсэг болж нийлэх ёстой байтал манай эндхийн залуучууд ямар шүү байна даа. Ичгэвтэр байна Петр Петрович аа! гэв.

	Нутгийн захиргааны тухай ярилцахад дүү Женя нь дув дуугүй л байлаа. Женя том хүний ярианд оролцдоггүй, гэрийнхэн ч түүнийг бага хүүхэд гэж үздэг байжээ. Тэр өөрөө багадаа мужийн жанжны авгайг Мисе гэж нэрлэж байснаар нь одоо өөрийг нь Мисюсь гэж дууддаг байж.

	Намайг үргэлж шохоорхон харж байх шиг. Намайг зургийн альбом үзэхэд: «Энэ миний ах... Энэ намайг өргөсөн эцэг» гэж хуруугаараа зааж байв. Тэгэхэд хүүхэд шиг миний мөрийг түшихэд нь сая ургаж байгаа жижигхэн хөх, нарийхан мөр, гэзгийг нь, бас тас бүсэлсэн туранхай биеийг нь ойрхноос харж билээ.

	Бид модон бөмбөг тоглож, цэцэрлэг дотуур зугаалаад цай цүү ууж өнжөөд орой нь их л удаан сууж хоол идэцгээв. Өөрөө нөгөө баганат том танхимаас энэ ханандаа бугын зураггүй, бага шиг уужим байшинд байхад нэг л аятай, зарц нар нь «Та» гэж ч байх шиг. Тэгээд ч бас Лида Мисюсь хоёрыг байхад би өөрөө нэг л залуухан цэвэрхэн санагдаад, юм бүхэн эмх журамтай ажээ. Оройн хоолны дараа Лида бас л аанай Балгины тухай нутгийн захиргааны тухай сургуулийн номын сангийн тухай Белокуровтой ярив. Энэ чинь сэтгэлийн итгэл төгс хөгжилтэй бүсгүйн яриа нь амьд сонирхолтой бөгөөд харин олон юм чанга чанга ярих нь сургуулийн газар байдгаас нь тогтсон хэвшил байж болох юм. Харин миний нөхөр Петр Петрович оюутан байхаасаа аваад хүнтэй элдвийн юм маргаж сурсан зангаа бас л орхиогүй болохоор олон юм их л уйтгартай нурших бөгөөд өөрийгөө хосгүй ухаантай хүн болгох гэж байгаа нь илэрхий байв. Тэгж ярихдаа гараараа дохин зааж байгаад шилтэй цууг нь татаад асгасан нь ширээний бүтээлэг дээр том толбо болон тунаж тогтоход надаас өөр хэн ч ажигласангүй бололтой.

	Бид хоёрыг буцахад харанхуй болсон байлаа.

	— Боловсон хүмүүжилтэй хүн гэдэг бол ширээний бүтээлэг дээр цуу асгахгүй байх биш, харин аль нэг хүн тэгж асгачихыг анзаарахгүй өнгөрөхийг хэлдэг юм даа гэж Белокуров санаа алдаж, ёстой сэхээтний маягийн сайхан айл шүү! Би ч сайн сайн хүнээс хоцрогдож байна даа! Хүн бүхэн л ажил, ажил гэх болжээ гэж ярив.

	Хөдөө газар ажилтай сайн хүн болох гэвэл хэчнээн их ажиллах хэрэгтэйг Белокуров ярив. Тэгэхэд нь би, «Энэ яасан хүнд бөгстэй  залхуу залуу вэ» гэж би бодов. Белокуров ажил хэргийн тухай ярих болбол э-э-э дээ гэж уянгалуулан ярих бөгөөд ажил хийхдээ түүн шигээ удаан назгай, юмыг дандаа хождуулдаг хүн байв. Шууданд өгөөд орхиорой гэж захидал өгөхөд долоо хоногоор ч хамаагүй өвөртөө хийж явдаг болохоор нь би түүнийг ажилд сүрхий хүн гэж нэг их итгэдэггүй билээ. Белокуров надтай зэрэгцэн явахдаа,

	— За нэг ажил хийхэд ч сэтгэл таарахгүй байх л хамгийн хэцүү юм даа гэж аяархан дуугарч билээ.

	 

	 

	II

	 

	Би Волчаниновынхоор очдог боллоо. Байшингийн шатны хамгийн доод гишгүүр дээр сууж байхдаа, залуу нас минь тун сонирхолгүй хурдан өнгөрч байгааг санахаас урамгүй бодогдож, намайг ийм хүнд уйтгарт дарагдуулж байгаа зүрхээ суга татаад хаячихвал яасан сайхан сан бол гэж ямагт боддог сон. Тэр үед шатан дээр хүн ярих, хувцас шүжигнэх, номын хуудас эргүүлэх чимээ сонсогдож түүнд нь ч би дасжээ. Лида өдөр нь өвчтэй хүн үзэж ном тараагаад голдуу шүхэр барьж толгой нүцгэн тосгон орж ирээд үдэш нь нутгийн захиргааны тухай, сургуулийн тухай чанга чанга ярьж суудаг сан. Жижигхэн амтай гоолиг биетэй тун хатуухан энэ бүсгүй ажил төрлийн тухай ярьж эхлэх болгондоо, 

	— Танд сонирхолгүй байна уу? гэж дургүйхэн асуудаг сан.

	Лида надад нэг л тааламжтай биш. Би байгалийн зураг зурдаг болохоор намайг тэр зурагтаа хүн ардын гачигдлыг дүрслэн гаргадаггүй гэж надад сайнгүй, бас тэгээд түүний бат итгэдэг юмыг тоодоггүй гэж намайг санадаг бололтой. Урьд намайг Байгаль далайн эргээр аялан явахад хөх цууямбуу цамц өмд өмсөж морь унасан нэг буриад бүсгүй дайралдаад, чи надад гансаа худалдахгүй юу гэхэд намайг европ хүн болохоор нэг л сонирхон ширтэж малгай толгой руу минь гайгүй ажиглаж, хялайн харж, эгшин зуур ч надтай ярихаас төвөгшөөсөн бололтой байж билээ. Тэгснээ нэг хачин инээд алдчихаад давхин одсон билээ. Лида яг түүн шиг намайг нарийн хүн гэж эвгүйрхэн үздэг байлаа. Надад тааруухан шиг байдгаа өнгөн дээрээ огт мэдэгддэггүй байсан боловч би түүний нь гадарлаж л байв. Би заримдаа байшингийн шатны доод гишгүүр дээр сууж байхдаа хор хөдлөн ээ дээ эмч биш байж хүн эмнэх гэдэг тэднийг хуурч л байгаа хэрэг. 2 мянган десятин газартай бол хэчнээн амар суух билээ гэж ярьдаг сан.

	Харин дүү нь бодох санах юмгүй амьдралаа яг л над шиг зүгээр сууж өнгөрөөдөг байлаа. Өглөө босонгуутаа шатан дээр нэг хөх будагтай түшлэгтэй сандал дээр сууж ном уншиж байхад нь хөл нь дөнгөж газар шүүрч харагдана. Заримдаа номоо барьсаар далдуу модны цаана орж үзэгдэхгүй болно. Заримдаа хашааны хаалгаар гадагш гарч тарианы газар руу явдаг байж билээ. Ном руу гаа тун шунамгай ширтэж өдөржингөө уншдаг байснаа нүд нь ядарч бөлцийгөөд царай нь цонхийгоод ном уншсаар тархи нь гашилсан юм уу даа гэж бодохоор байдаг сан. Намайг очиход жаахан улайсхийгээд номоо уншихаа больж сэргэлэн болоод бүлтгэр алаг нүдээрээ намайг ширтэн зарц нарын байр хар нүүрс болон шатсан тухай юм уу эсхүл нэг зарц цөөрмөөс том гэгчийн загас барьжээ гэж ирээд энэ тэрийг ярьдаг байв. Энгийн өдөр ердийн цагаан цамц, хөх банзалтай явдаг байв. Бид хоёр зугаалж чанамал хийх лийр зулгааж, бас завиар зугаалан явах үедээ ажиглахад лийр зулгаах гэж үсрэх юм уу сэлүүрээр сэлэхэд нь турьгүй туранхай гар нь халхгар өргөн ханцуйг нь нэвт шувт харагддаг сан. Заримдаа намайг юм зурахад хажууд минь зогсож их л сонирхон хардаг байв.

	Долоодугаар сарын сүүлчээр нэг сайн өдөр би өглөө 10 цагийн үед Волчаниновынхныд очлоо. Би байшингаас зайдуухан цэцэрлэг дотуур явахдаа тэр зун их элбэг гарсан цагаан мөөг хайж, дараа Женятай хамт ирж түүхээр тэмдэг тавиад л явж байв. Дулаан салхи үлээж байлаа. Женя гоё хувцсаа өмсөж эхтэйгээ хоёул сүмээс харьж явахыг харав. Женя малгайгаа салхинд хийсгэх бий гэж гараараа дарж явав. Тэгээд довжоон дээр цай уухыг нь би харлаа.

	Дандаа зүгээр суудгаа зөвтгөх гэж хайхрамжгүй явдаг над шиг хүнд зуны ийм сайн өдөр манай сууринд ямагт ер бусын сонирхолтой байдаг байлаа. Шүүдрийн чийг татсан ногоон цэцэрлэгт нар тусаж байшингийн дэргэдүүр явахад сайхан цэцгийн үнэр анхилж жаргалтай сайхан санагдаад саяхан сүмээс харьж ирсэн залуус цэцэрлэгтээ сууцгаан цайгаа ууж бас тэгээд тун сайхан хувцаслаж сэргэлэн цовоо байдгийн дээр тэр эрүүл цатгалан өнгө үзэмжтэй улс өдрийн уртад юу ч хийхгүй өнгөрөөдөг болохоор дандаа л ийм байгаасай гэж боддог байжээ. Би ч гэсэн тэгж бодсоор цэцэрлэгийн дотуур явахдаа ямар ч хэрэггүй ямар ч зорилгогүй бүхэл өдөр бүхэл зуныг тэгж өнгөрөөхөд бэлхэн байлаа.

	Женя нэг сагс барьсаар ирсэн нь намайг цэцэрлэгт байгаа гэж мэдсэн юм уу таасан бололтой байв. Бид хоёр юм ярьж мөөг түүж явахад Женя юм асуух гэвэл надаас зориуд түрүүлж эргэж харж байгаад ярьдаг байлаа.

	— Өчигдөр манай тосгонд нэг гайхамшигтай хэрэг боллоо. Хазгар Пелагея гэдэг эмгэн бүтэн жиг өвчтэй хэвтэж, ямар ч доктор, ямар ч эм тус болсонгүй. Тэгээд зайлуул тэр эмгэн өчигдөр өнгөрчээ.

	— Энэ онц биш. Өвчтэй хүн хөгшин чавганц нарын дотроос тийм гайхамшгийг эрэх хэрэггүй. Эрүүл саруул хүмүүсийн дотор гайхамшигт юм байхгүй гэж үү? Амьдрал гэдэг чинь өөрөө гайхамшиг биш үү? Ойлгогдохгүй юм болгон гайхамшигтай байдаг юм даа.

	Тэр үл ойлгогдох зүйл танд аймшигтай биш үү?

	— Тийм биш. Би харин ойлгохгүй үзэгдэлдээ сэргэлэн цовоо хандаж, түүнд захирагдахгүй гэж боддог юм. Би өөрөө түүнээс дээр ер нь хүн бол арслан барс, одноос өндөр бүх байгаль ертөнцөөс өндөр. Тэр үл ойлгогдох гайхамшигтай мэт санагдах зүйлээс ч өндөр гэдгээ ухамсарлах ёстой, тэгэхгүй бол хүн биш, юм болгоноос айдаг хулгана шиг болно.

	Намайг уран зураач учраас их юм мэддэг, мэдэхгүй юмаа бас тааж мэддэг айхтар хүн гэж Женя боддог байжээ. Тэр мөнхийн гоо сайхан дээд зэргийн ертөнцдөө өөрийнхөө адил намайг оруулж аваасай гэж Женя хүсдэг байжээ. Женя бурхан шажны тухай, мөнх амьдралын тухай, гайхамшигт энэ явдлын тухай ярьдаг байв. Би ч гэсэн намайг үхсэний хойно ч миний бие сэтгэл үүрд хэвээр байх болно гэж боддог учраас «Тиймээ хүн бол мөнх юм», «Бид мөнх амьдрах болно» гэж хариулдаг байв. Тэгэхэд Женя үүнийг сонсож итгэдэг болохоор заавал нотол гэж албаддаггүй байлаа. Буцах замдаа Женя гэнэт зогсож, 

	— Манай Лида тун сайн хүн шүү! Тийм биз? Би түүнд даанч хайртай юм. Түүний амь насны төлөө мөч бүр хохироход би буцахгүй хүн юм даа. Гэвч та түүнтэй ямар учраас дандаа маргадгийгаа хэлээч дээ? Та яагаад түүнд хорсдог юм бэ? гэж хэлэхдээ гар нь хүртэл чичрэх нь надад мэдэгдэж билээ.

	Тэгээд Женя толгойгоо сэгсэрч нүдэнд нь нулимс гүйлгэнэв.

	— Яагаад гэвэл Лидагийн буруу юм гэж би хэлэв.

	Яагаад тэр вэ? ойлгохгүй байна.

	Энэ үед Лида дөнгөж сая ирсэн бололтой ташуураа барьсаар довжооны дэргэд зогсож байгаа нь нарны туяанд гоолиг бие нь үзэмжтэй харагдах бөгөөд зарц ажилтандаа ямар нэг тушаал өгч байв. Лида яаран сандарч чанга чанга ярьсаар хоёр гурван өвчтөн үзээд тасалгаа дотуур нэг л хэрэгтэй бололтой ийш тийш явж энэ тэр шүүгээ онгойлгон үзсээр байшингийн цамхагт гарч одлоо. Нөгөө юмаа баахан эрж гарав. Хоолоо ид гэж дуудсанаас тээр хойно биднийг шөлөө ууж дуусаад байхад сая ирлээ. Тэр энгийн жижиг явдлыг санахад тэр нэг өдрийн явдал онц юм болоогүй ч гэсэн бүрэн санагддаг юм. Хоолны даран Женя түшлэгтэй сандалд шигдэн гэдрэг налан хэвтэж номоо уншихад би шатны хамгийн доод гишгүүр дээр сандайлан сууж байв. Юу юугүй тэнгэр бүрхэж цөөн жижиг бороо дусаж эхлэв. Салхи хэдий нь намдаж бүгчим халуун болохоор тэр өдөр хэзээ ч дуусахгүй юм шиг санагдаж байв. Екатерина Павловна унтаж босоод шүхэр барьсаар довжоон дээр гарч ирэв. Женя ээжийнхээ гарыг үнсээд, 

	— Ээжээ! Өдөр унтах муу шүү! гэв.

	Тэгээд эжий охин хоёр бие биедээ их ёс гүйцэтгэж байв. Нэг нь цэцэрлэг рүү явчихсан байвал нөгөө нь довжоон дээр зогсон тосгон руу харах зуураа «Хүүе, Женя» эсхүл «Ээжээ! Чи хаа байна» гэж бие биеэ дуудна. Тэр хоёр хоёулаа адил сүсэгтэй, сүмд очиж мөргөсөн ч хамт явдаг болохоор юм хум ярилцаагүй ч гэсэн бие биеийнхээ санаа бодлыг ойлгодог байжээ. Хүнтэй танилцахдаа ч хоёулаа ав адилхан зантай. Екатерина Павловна над бас амархан дасаж, хоёр гурав хоног үзэгдэхгүй бол хүн явуулж биеийг минь асуулгадаг байлаа. Зураг зурахыг минь бас их сонирхон харж, Мисюсь шигээ дэвэн дэлхийн юм ярих бөгөөд энд тэнд болсон юм байтугай гэр зуурынхаа нууцыг ч надад итгэн ярьдаг байв.

	Екатерина Павловна бас их охиноо тун тоодог байв. Лида хэзээ ч нэг их нялганаж сүйд болохгүй үргэлж төлөв томоотой ярина. Ер нь өөрийнхөө санаснаар суудаг байв. Эх дүү хоёрыгоо харахад хүнтэй тэр бүр хавьтахгүй учраас адмирал хөлөг онгоцныхоо тасалгаанд юу хийж суудгийг нь цэрэг хүн мэддэггүйтэй адил түүний юу бодож санадгийг нь эжий дүү хоёр нь мэддэггүй байжээ.

	— Манай Лида тун сайн хүү шүү! Тийм биз? гэж эх нь заримдаа бас асуудаг байлаа.

	Бороо орж байх зуур бид Лидагийн тухай ярьж байв.

	— Лида тун сайн хүн гэж эх нь хүнд ховлож байгаа юм шиг аяархан хэлээд над руу сүрхий харж би одоо баахан сэтгэл зовдог болсон хорвоод ховор тохиох хүн шүү. Сургууль соёл ном судар жижиг аптек цугаараа л хэрэгтэй гэсэн ч түүний төлөө үхэн зүтгэх хэрэг юу байна даа? Одоо 24 хүрлээ, өөрийнхөө тухай бодох цаг болжээ. Ном аптек гэсээр байтал нь нэг мэдэхэд нас нь явчихна шүү... Хүнтэй суух л хэрэгтэй хүн дээ гэв.

	Женя чилтлээ ном уншдагаас царай цонхийчхоод үсээ янзалсан тэргүүнээ өргөж эхийгээ хараад:

	— Эжий минь бурхан цөмийг мэднэ шүү дээ гэв.

	Белокуров ирэв. Оёмол цамц, хувцсаа өмсжээ. Бид модон бөмбөг тоглож байгаад бүрэнхий болмогц оройн хоол идэх зуур Лида мөн л сургуулийнхаа тухай, бүх л хошуу захирдаг Балжины тухай ярив. Тэр орой би Волчаниновынхаас явахдаа тэр өдөр хэчнээн урт өдөр байсан ч ингээд л дуусдаг байжээ гэж гунигтай бодол төрж тэр баярын нэг өдөр удаан санагдаж билээ. Бид хоёрыг Женя хаалган дээр гаргаж өгөв. Женя бид хоёр өглөөнөөс аваад орой болтол хамт байснаас юм уу Женя байхгүй бол над нэг л уйтгартай санагдаад тэр хонгор сайхан айл надад тун дотно санагдаж билээ. Тэгээд тэр зуны турш байхад анх удаа захидал бичмээр санагдсан юм.

	Би Белокуровтой гэрт нь харих замдаа

	— Та яагаад нэг л уйтгартай, нэг л хачин байна вэ? Би бол зураач хачин зантай хүн бас тэгээд багаасаа сэтгэл тэнэгэр байсан удаагүй, тэгээд ч ажил явдалдаа итгэлгүй ядуу, тэнүүлч хүн болохоор уйтгартай нэг янзын бэрх байдлаар амьдардаг юм даа. Харин та бол газрын эзэн баян эрүүл саруул хүн мөртөө юунд ингэж тусгүй амьдарч, амьдралаас бага сурдаг хүн бэ? Жишээ нь одоо хүртэл яагаад Лида юм уу Женяд дурладаггүй юм бэ? гэхэд,

	— Би өөр хүүхэнд дурладгийг чи мартаа юу гэж Белокуров хариулав.

	Тэр нь түүний хамт нэг хашаанд суудаг Любовь Ивановна гэгч үерхдэг хүүхнээ хэлжээ, Тэр бордмол галуу шиг тун бүдүүн, их зантай авгайг би өдөр болгон хардаг байлаа. Сувдан шигтгээтэй орос маягийн костюмтай, дандаа шүхэр барьж цэцэрлэгээр явах тул үргэлж цайгаа уу, хоолоо ид гэж дуудуулдаг байжээ. Любовь Ивановна гурван жилийн өмнө тэр зуслангийн газар нэг байшин хөлсөлж авснаас хойш Белокуровынтой айл суудаг болсон нь үүрд суусан юм уу гэмээр, Тэр автай Белокуровоос лав 10 эгч байсан учраас түүнийг хатуухан барьдаг байлаа. Хэрэв Белокуров гадагш явах болбол түүнээс зөвшөөрөл эрдэг байжээ. Любовь Ивановна заримдаа эрэгтэй хүн шиг бүдүүн дуугаар уйлахад нь би хүн явуулж таныг уйлахаа зогсохгүй бол энэ байраасаа явлаа шүү гэж байж сая нэг зогсоодог байж билээ.

	Бид хоёр харьж, Белокуров маань зөөлөн вандан дээр суугаад хөмсөг зангидан юм бодож суухад би хүүхэнд өөрийн эрхгүй дурласан хүн шиг дотроо сэтгэл хөдлөн тасалгааны дотуур нааш цааш алхаж байв. Би Волчаниновынхны тухай юм ярих сан гэхээс,

	— Лида ч өөртэй нь адил эмнэлэг, сургуульд дуртай нутгийн захиргааны албаны хүнд л дурлах хүүхэндээ. Тийм хүүхэнтэй суух гэвэл нутгийн захиргааны гишүүн болохоор барахгүй үлгэрт гардаг шиг төмөр шаахай олох хэрэг болох биз. Харин Мисюсь үү? Тэр Мисюсь юутай хөөрхөн охин бэ? гэв.

	Белокуров аанай «э-э дээ» гэж аялуулаад үеийн үед байдаг өвчин болсон муу ёрлох тухай ярив. Тэгээд түүнийгээ яриад өгөөч гэсэн юм шиг итгэл төгс ярьж байв. Хэдийд ч болихыг нь мэдэхгүйгээр нэг хүний ганцаараа ярихыг чагнаж сууснаас эзгүй хээрийн уйтгарт цөлд олон мод газар уйтгарлаж явсан ч дээр байх биз.

	Юмыг муугаар юм уу сайнаар бодоход уг явдал оршихгүй, харин 100 хүн дотроос ерэн ес нь ухаан муутай байгаад хамаг хэрэг оршиж байгаа юм гэж би хэлэв.

	Белокуров өөрийгөө муу хэлж байна гэж бодсон бололтой гомдонгуй босож явлаа. 

	— Малоземовт гүн авгайтан зочлон ирлээ. Таны амрыг эрж байна гэж Лида нэг явж ирээд ярилаа. Бээлийгээ авах зуураа залгаж ярьсан нь: Сонин юм их л ярьж байна. Малоземовт эмнэлгийн газар байгуулах асуудлыг хошууны хуралд дахин тавих болсон гэнэ. Гэсэн ч найдваргүй юм байх аа! гээд намайг харж өршөөгөөрэй, та юм сонирхдоггүйг би бүр таг мартсан байна шүү гэв.

	Миний уур хүрч дал мөрөө хавчаад ингэж асуув.

	— Яагаад сонирхдоггүй гэж. Миний юу гэж бодож байгааг мэдэхийг та хүсэхгүй боловч тэр асуудлыг чинь би тун сонирхдог юм гэдгээ хэлье.

	— Тийм үү?

	— Тийм! Миний бодоход Малоземовт эмнэлгийн газар байгуулахын огт хэрэггүй юм гэж би хэлэв.

	Лида миний нэг адил уур нь хүрч, над, руу харж нүдээ онийлгоод,

	— Тэгээд юу хэрэгтэй гэж! Байгалийн зураг уу? 

	— Байгалийн зураг ч хэрэггүй. Ер нь юу ч хэрэггүй.

	Лида гараасаа бээлийгээ сая авч шуудангаас авчирсан шинэ сониноо дэлгэн харж дув дуугүй сууж байснаа биеэ их л барьж байгаа бололтой.

	— Өнгөрсөн долоо хоногт Анна гэдэг хүүхэн хүүхэд төрүүлэхээс болж нас баржээ. Энд ойрхон эмнэлгийн газар байсан бол тэр бүсгүй амьд үлдэх билээ. Байгалийн эрхэм зураач гуай та энэ талаар юу гэж бодож байгаа бол.

	— Би энэ талаар тун тодорхой зүйл сэтгэж, байна гэдгээ танд хэлье гэхэд Лида сониноороо нүүрээ халхалж сонсох ч дургүй байгаа бололтой. Одоогийн байдалд эмнэлгийн газар, сургууль номын сан, аптек гэдэг чинь ганцхан хүнийг боолчлохын тулд байгаа юм. Ард түмэн аварга том гинжээр хүлэгдчихээд байхад та тэр гинжийг нь таслах нь байтугай харин нэмж байгаа биш үү? Би ингэж л бодож байдаг юм даа гэж би хэлэв.

	Лида над руу харж ёжтой инээмсэглэв. Би гол санаагаа барьж авах гэж бодоод:

	— Анна гэдэг хүүхэн төрөхөөсөө болоод үхэх нь бага хэрэг: Харин тэр Анна. Мавра, Пелагея нар чинь өглөөнөөс аваад үдэш харанхуй болтол нуруугаа тэнийлгэхгүй, хүч хүрэхгүй ажил хийж өвдөж зовж, өлөн хоосон өвчтэй үр хүүхдийнхээ төлөө насаараа санаа зовж, үхэх өвдөх хоёроос насаараа айн сэрдэж насаараа уйтгарлан, хар багаасаа эмнүүлж, хар багаасаа өтөлж, бузар булай өмхий самхайн дотор үхэж үрэгдэн, үр хүүхэд нь өсөхтэйгээ зэрэг бас л тийм замаар орж зовж малаас дор амьдарч түг түмэн олон хүн гагцхүү үмх талхны төлөө ингэж зовж байна. Тэдний тэр байдлын хамгийн аймшигтай нь гэвэл тэд оюун сэтгэлийн тухай бодох санах чөлөөгүй, соёл боловсролынхоо тухай бодох ч завгүй үргэлж даарч хөрж, өлсөж цангаж, адгуусан мэт айн эмээж, үй олноороо хөдөлмөрлөж байгаа нь хүнийг адгуусан амьтнаас ялгаж, ганцхан амьд явахын нь шижим болсон оюун ухаан ажил хийх бүхий л замд нь цасан хунгар шиг боож байдагт оршино. Та тэдэнд энэ эмнэлэг, сургуулиараа тусална гэх боловч тэдний тэр төөрөгдлөөс нь чөлөөлөх нь байтугай харин тэдний амьдралд шинэ сүсэг төрүүлж улам ч боолын байдалд оруулан тэр номын чинь гайнаас болж нутгийн захиргаанд татвар төлөхөөс аваад тэдний хэрэгцээг улам их болгох нь нурууг нь улам бөхийлгөнө гэсэн хэрэг болох биш үү.

	— Би тантай маргахгүй гэж Лида сониноо тавиад энэ үгийг би хэдий нь сонссон юм. Ганцхан ийм байдалд гар хумхин сууж болохгүй гэдгийг хэлье. Үнэндээ гэхэд бид хүн төрөлхтнийг аварч чадахгүй, магадгүй олон талаар алдаа эндэгдэл хийж байгаа ч гэсэн бид чадах юмаа л хийж байгаа нь бидний явдал үнэн зөв юм. Боловсон хүний хамгийн эрхэм ариун зорилт бол ойрын зүйлийг хийх явдал болохоор бид чадах чинээгээрээ л хийх гэж оролдож байгаа юм даа. Танд тааламжгүй ч гэсэн юм болгоныг санаандаа тааруулж болохгүй шүү дээ гэв.      

	— Лидагийн хэлдэг зөв гэж эх нь хэлэв.

	Лидаг байхад эх нь ямагт зүрхгүй мятархай байдалтай юм ярихдаа буруу зөрүү юм хэлчих бий гэж зовох байдалтай Лида руу байн байн харах бөгөөд хэзээ ч зөрөхгүй дандаа Лидагийн хэлдэг зөв зөв гэж зөвшөөрдөг байж билээ.

	Тариачин хүний гэгээрэл тэр хөөрхийлөлтэй ядуухан бичсэн ном эмнэлгийн газар гэдэг чинь, танай цонхоор туссан өчүүхэн гэгээ энэ их цэцэрлэгийг гэрэлтүүлж чадахгүйн адил гэнэн дорой байдал үхэл зовлонг бага болгож чадахгүй шүү дээ. Таны тэр чинь юу ч хийж чадахгүй, харин тэгээд хүмүүсийн амьдралд хөндлөнгөөс оролцсоноороо шинэ хэрэгцээ хөдөлмөрийн шинэ дарамт л бий болгоно гэж би хэлчхэв.

	— Бурхан минь! Ямар нэг юм хийх л хэрэгтэй шүү дээ! гэж Лидагийн гомдон хэлсэн үгийн янзаас үзэхэд миний шүүмжлэн хэлснийг хариугүй юм гэж жигшиж байгаа бололтой байв.

	— Хүний бие махбодыг хүнд хар ажлаас чөлөөлөх хэрэгтэй байна. Тэдний талхийг хөнгөрүүлж тэд бүх л насаараа зуухны дэргэд тэвшний ёроолд тарианы газар суухгүй бас амьсгаа авч оюун сэтгэлийн тухай бурхан шашны тухай бодох чөлөөтэй байж оюун ухааныхаа чадлыг арай өргөн гаргаж байх хэрэгтэй байна шүү дээ. Оюун ухааны үйлст аливаа хүнийг оруулах нь амьдралын үнэн, утга санааг байнга сүвэгчлэх гэсэн үг. Харин өөрөө тэдний тулд тэр адгуусны гүжир хөдөлмөр хийж, өөрийгөө чөлөөтэй сэтгэх бололцоо тэдэнд олговол сая тэр ном, аптек чинь чухамдаа ямар нэг инээдэмтэй зүйл болохыг мэдэх болно. Хүн юуны тул байгаагаа ухамсарлавал энэ шал дэмий зүйлээр биш зөвхөн машин ном, шинжлэх ухаан урлаг тэдний сэтгэлийг хангаж чадах юм гэж би хэлэв.

	— Хөдөлмөрөөс чөлөөлөх гэнэ ээ! Тэгж болдог юм уу?

	— Болно оо. Тэдний ажлаас хийлцэхгүй юу. Хэрэв хот хөдөөгийн бид мэтийн хүн цөм ялгаагүй биеийн хэрэгцээг хангахад нийт хүний хийж байгаа хөдөлмөрийг адил хувааж авъя гэж бодвол хүм болгон өдөрт 2-3 цагаас илүүгүй ажиллаж болох юм. Баян ядуу ялгаагүй бид цөм өдөрт 2-3 цаг ажиллавал үлдсэн цаг нь сул чөлөөтэй болно гэж бод л доо. Биеэсээ бага шалтгаалж бага хөдөлмөрлөхийн тулд бид бас хөдөлмөрийн оронд оньсон машин зохиож манай хэрэгцээг хамгийн бага хэмжээнд хүртэл хорогдуулахыг хичээх болно гэж бод л доо. Өлсөх даарахаас айхгүй болохын тул бид өөрсдөө үр  хүүхдээ хатуужуулж чадвал Анна, Мавра, Пелагея нар шиг үр хүүхдийнхээ эрүүл энхийн төлөө дандаа сэтгэл зовж байхгүй болно шүү дээ. Хэрэв зовохгүй бол аптек, тамхины фабрик дарсны завод авч байх хэрэггүй болохоор яваа яваандаа бидэнд хэчнээн чөлөө цаг гарахыг бод л доо. Бид тэр зав чөлөөгөө цөм нэг адил шинжлэх ухаан, урлагт зориулах болно. Заримдаа тариачин хүн цугаараа замаа олоход бид ч цөм хамт амьдралын үнэн зөв утга санааг сүвэгчлэх болно гэдэгт би итгэж байна. Үнэн мөнөө тун түргэн олж хүн үнэнхүү үхлээс үргэлж айн сэрдэхийн зовлонгоос юм уу ер нь үхлээс ангижрах болно шүү дээ.

	— Та чинь өөрийнхөө хэлснийг өөрөө няцаагаад байгаа биш үү! Та шинжлэх ухаан шинжлэх ухаан гэж яриад байгаа мөртөө соёл гэгээрэл хэрэггүй гээд байгаа юм биш үү гэж Лида хэлэв.

	— Зөвхөн архины мухлагийн бичгийг унших төдий юм уу заримдаа ном уншаад ч ойлгохгүй байна шүү дээ. Рюрикийн үеэс хойш тийм л боловсролтой байгаа юм даа. Гоголийн Петрука хэдийнээс ном уншдаг байсан боловч тосгон маань Рюрикийн үед ямар л байсан одоо хүртэл тийм л байна. Бичиг үсэгтэй болох хэрэггүй оюун ухааныхаа чадлыг өргөн ихээр гаргах зав чөлөө л хэрэгтэй байна. Тэгэхлээр зөвхөн сургууль ч хэрэггүй, харин их сургууль хэрэгтэй байна даа.

	— Та эмнэлэг хэрэггүй гэж байх шив дээ.

	— Тийм ээ. Анагаах ухаан бол байгалийн үзэгдлийн хувьд өвчнийг зөвхөн судлахад хэрэгтэйгээс биш түүнийг эмчлэхэд хэрэгтэй биш. Хэрэв эмчлэвч уг өвчний нь биш, түүний шалтгааныг эмнэх хэрэгтэй байна. Түүний гол шалтгаан болсон биеийн хөдөлмөрийг арилгачихвал өвчин байхгүй болно. Эмчилдэг шинжлэх ухааныг би зөвшөөрөхгүй жинхэнэ шинжлэх ухаан, урлаг бол түр зуурын зарим зорилгод хүргэхийг эрмэлзэхгүй үүрдийн ерөнхий зорилготой бөгөөд амьдралын үнэн мөн утга санаа бурхан шашин сэтгэл санааг эрэх учраас харин түүнийг өдөр тутмын аар саар зүйл болсон аптек, номын санд аваачвал амьдралыг улам л нарийн түвэгтэй болгоно. Манайд эмч, жорч, хуульч бичиг үсэгтэй хүн олон боловч биологийн ба тооны хийгээд гүн ухааны эрдэмтэн яруу найрагчид огт алга. Хүний ухаан сэтгэлийн бүх хүч түр зуурын шилжин үгүй болох зүйлд зарцуулагдаж байна. Эрдэмтэн, зураач, зохиолчдын ажил буцалж, амьдралд тэдний аятай хишиг өдөр тутам өсөж, биеийн хэрэгцээ их болж байгаа боловч үнэн мөнд хүрэх яагаа ч үгүй хүн, мөн л аанай хамгийн хэрцгий ариун биш адгуусан хэвээр байж, юм болгон хүн төрөлхтний олонход амьдрах аливаа чадлыг бий болгож үүрд алдах тийш тэмүүлж байх юм. Ийм байхад зураачийн амьдрал ямар ч утгагүй, тэр хэдий чинээ авьяас билигтэй байх тусам тэдний роль төдий чинээ хачин ойлгомжгүй болж, одоогийн ёс дэглэмийг дэмжиж бузар хэрцгий адгуусыг эрхлүүлэхийн тул ажиллаж шалгалтад гарч байна. Би бол ажиллахыг ч хүсэхгүй, ажил хийх ч үгүй... Юу ч хэрэггүй, газар дэлхий сонсвол сонсог! гэж миний ярихад,

	— Мисюсь аа! гадаа гарч бай гэж Лида дүүдээ хэлэх нь миний ярьсан яриа тийм бага хүүхдэд хор болж магадгүй гэсэн бололтой байж билээ.

	— Өөрийнхөө тоомсоргүй байдлыг зөвтгөхийн тулд хүн ийм гэнэн хонгор яриа ярьдаг юм даа. Эмнэлэг сургууль хэрэггүй гэж хэлэх хүнд эмчлэх сурахаас амархан л даа гэж Лида хэлэв.

	 — Зөв Лида минь, зүйтэй гэж эх нь зөвшөөрөв Лида үргэлжлэн өгүүлэх нь:

	— Та ажил хийхгүй гэж айлгаж байх шив дээ. Та өөрийнхөө эрхэлдэг ажлыг их үнэлдэг шиг байна. Маргахаа больё. Таны саяны жигшин үзсэн бөгөөд юм бүхнээс дор үздэг тэр номын сан, эмийн санг чинь би дэлхий байгалийн хамгийн үзэсгэлэнт зургаас дээр гэж үзэх, учраас бид хэзээ ч нийлэхгүй юм байна гээд эх рүүгээ хандаж тун өөр дуугаар ярьсан нь: Гүн авгайтан манай энд байснаасаа их эцэж тун өөр болчихжээ. Одоо Вишид очиж суух байх гэж ярив.

	Лида надтай ярихгүй гэхдээ эхтэйгээ гүнгийн тухай ярьж эхлэв. Царай нь час улайсан боловч уурласнаа мэдэгдэхгүйг хичээн ихэмсэг авгайн дүр үзүүлж ширээ рүү тонгойн наалдаад сонин уншиж байгаа юм шиг сууна. Намайг байхад их л дургүй байхаар нь би уучлал эрээд харихаар явлаа.

	 

	 

	IV

	 

	Хашаанд нам гүм, цөөрмийн цаад тосгоныхон хэдий нь унтаж ганц ч гал гэрэл үл үзэгдэх бөгөөд гагцхүү цөөрмийн усанд оддын цайвар гэрэл үл мэдэг тусаж байлаа. Арслантай хаалганы дэргэд Женя хөдлөлгүй зогсож намайг гаргаж өгөх гэж хүлээж байв.

	— Тосгоныхон цөм унтжээ. Архины мухлагийнхан ч унтсан байхад бид хоёр эгэл томоотой хүмүүс байж, бие биеэ уурлуулан маргаж байх юм даа гээд би харанхуйд түүний нүүр рүү харахад уйтгартай хар нүд яг өөдөөс минь ширтэж байв.

	8 дугаар сарын гунигт нэг шөнө байлаа. Яагаад гэвэл намрын амьсгаа орж зузаан зузаан үүл бүрхээд хоёр талаараа өвөлжих тарианы хар газар бүхий замыг сая мандсан сар арай ядан гийгүүлж байв. Дээш харвал хааяа од унаж байлаа. Миний хажууд явсан Женя од унахыг харахаас зэвүүцсэн юм уу өөдөө харахгүй сэн гэсэн бололтой явж байв. Тэгээд,

	— Аргагүй шүү дээ бид дээд зэргийн амьтан, үнэндээ бид хүний суут ухааны бүх хүчийг ухамсарлаж ганцхан дээд зэргийн зорилго тавивал эцэстээ бид яг л бурхан шиг улс болно шүү дээ. Гэвч энэ хэзээ ч бүтэхгүй юм. Хүн өсөөд л байхад суут ухаанаас нь мөр ч үлдэхгүй юм гэж би хэлэв. 

	Хашааны хаалганаас нэлээд холдсон хойно Женя зогсож ядан миний гарыг барьж,

	— Амгалан нойрсоорой, маргааш заавал ирээрэй гэв. Женя ганц дан цамц мөрөн дээгүүрээ эгэлдрэглэсэн учир даарч чичрэн байдгаараа бэгцийжээ.

	— Ингээд ганцаараа үлдэнэ гэхээс аймшигтай санагдаж би өөрөө ч тийнхүү од унахыг харахаас зэвүүцэв. 

	— Хоёулаа жаахан хамт байя. Би таныг гуйж байна. Би Женяд дурлаж байв. Тэр надтай уулзаж намайг гаргаж өгдгийн дээр намайг их л шохоорхон эелдэг зөөлнөөр хардагт нь би дурладаг байлаа. Түүний цайвар царай, нарийхан хүзүү туранхай гарыг харахад ч түүний доройхон байдал түүний номыг харахад ч нэг л өрөвдмөөр байдаг билээ. Харин тэр ухаан хаанаас нь гардаг юм бэ. Би түүнийг ухаан муутай гэж бодож байсан бол тэр нь их юм мэддэгээрээ намайг гайхуулж байлаа. Миний дургүй нөгөө сүрхий зантай цэвэрхэн царайтай Лида хүүхнээс юмыг арай л өөрөөр сэтгэдэг бололтой! Би зураач болохоор Женяд аятайхан харагдаж оюун авьяасаараа түүний сэтгэлийг булаасан бөгөөд би гагцхүү түүнд л юм зурж өгөхийг туйлын их хүсэх бөгөөд түүнийхээ тухай санах мөрөөдөхдөө надтай хамт эдгээр сайхан ой мод, тарианы газар, манан будан үүрийн гэгээ энэ онц гайхамшигтай байгаль ертөнцийг эзэмдэх миний бяцхан хатан гэж санадаг байв. Харин би одоо хүртэл энэ бүхний дүнд цорын ганцаараа хоцорсон арчаагүй амьтан юм шүү.

	— Та дахиад нэг минут хиртэй байгаа ч би гуйя гэв. Би пальтогоо тайлж түүний даарсан биед нөмөргөхөд тэр эрэгтэй хүний пальто өмсөж инээдтэй муухай харагдахаас зовсон бололтой хаяж орхиод над руу харж инээв. Тэгэхэд нь би түүнийг тэвэрч аваад хацар дээр нь мөр дээр нь, гар дээр нь үнслээ.

	— Маргааш болтол баяртай гэж Женя шөнийн нам гүмийг эвдэхээс айсан мэт аяархан шивгэнэн хэлээд намайг тэврэн авч чи бид хоёрын бие биеэсээ нуух юм байхгүй, би эжий эгч хоёртоо цөмийг нь хэлэх ёстой... Гэвч энэ аймшигтай байна! Эжий ч яах вэ чамд хайртай юм. Харин Лида байна гээд хашааныхаа хаалга руу гүйн одох зуураа: 

	— Баяртай гэж чанга хэлэв.

	Түүний хөлийн чимээг чагнан хэсэг зуур зогсов. Харихаас дургүй хүрч байв. Ер нь юу ч гэж харих билээ дээ. Би элдвийг бодон хэсэг зогсож байгаад Женягийн суудаг нүдэнд дулаахан байшин бас нөгөө хуучин байшинг нь дахин нэг харах гэж буцаж аяархан алхав. Тэр байшингийн цамхгийн цонх хүний нүд шиг намайг ширтэж бүгдийг ойлгож байгаа юм шиг байлаа. Би шатны дэргэдүүр өнгөрч харанхуйд, өндөр хус модны ёроолд модон бөмбөг тоглодог талбайн хавьцаа урт сандал дээр сууж тэдний байшинг ширтэв. Мисюсийн суудаг цамхгийн цонхоор хурц гэрэл харагдаж байснаа зөөлөн ногоон гэрэл болон хувирав.

	Энэ нь дэнгийн бүрхүүлээ хийсэн байжээ. Тэгээд харанхуй сүүдэр тодров. Би тийнхүү нам гүмийн дунд сэтгэл нэг л сайхан болж дурлалдаа сайхан санагдаж байсан боловч хэдхэн алхмын цаана энэ байшингийн нэг тасалгаанд миний дургүй Лида суудаг болохоор намайг занан жигшдэг бий гэж бодохоос хачин санагдаж байв. Би чимээ чагнан Женя гараад ирдэг болов уу гэж бодон хүлээж удаан суухад байшингийн цамхагт хүн ярилцаж байгаа юм шиг санагдаж байв. Цаг хиртэй болоод нөгөө ногоон гэрэл унтарч харанхуйд юу ч үзэгдэхгүй болов. Сар дээр хөөрч нойрсож байгаа цэцэрлэг, түүний дундуур сүлжсэн зам, байшингийн өмнөх цэцэрлэгийн саргай цэцгийг тов тодхон гэрэлтүүлэх бөгөөд юм бүхэн адилхан өнгөтэй юм шиг болов. Гадаа хүйтэн болов. Би цэцэрлэгээс гарч зам дээрээс пальтогоо аваад гэрийн зүг яаралгүй явав.

	Маргааш нь үдийн хоолны дараа би Волчаниновынханд очиход цэцэрлэгийн шилэн хаалга цэлийтэл нээгдсэн байв.

	Цэцэрлэгийн цаанаас Женя талбайд буюу аль нэг зөрөг замаар гараад ирдэг болов уу, тасалгаанаас нь дуу нь дуулддаг болов уу гэж хүлээж шатан дээр сууж байгаад би зочдыг хүлээж авах тасалгаанд орж цааш хоолны өрөөнд орлоо. Тэнд нэг ч хүн байсангүй. Хоолны тасалгаанаас урт гудмаар хойш урагш явахад хэд хэдэн хаалга байсан бөгөөд нэг хаалганы цаана Лидагийн дуу сонсогдох нь:

	— Нэг хэрээнд...бурхан... нэг хэрээнд бурхан үмх бяслаг илгээжээ гэж чээж бичиг бичүүлж байгаа бололтой чанга бөгөөд удаан хэлж байв. Тэгээд миний хөлийн чимээг сонсож

	— Хэн бэ? гэхэд нь

	— Би байна гэв.

	— Тийм үү? Уучлаарай. Би энэ хүнд ном заагаад гарч уулзах зав алга.

	— Екатерина Павловна цэцэрлэгтээ бий юу?

	— Байхгүй, эх эгч хоёр өнөө өглөө Пенз хошуунд эгчийнд очихоор явсан. Өвөл тэндээсээ гадаадад явна гээд нэг хэрээнд бурхан, үмх бяслаг илгээжээ. Бичив үү? гэх нь сонсогдлоо.

	Би байшингийн өмнөх довжоон дээр гарч дэмий л тэртээ тосгон цөөрөм рүү харахад,

	— Үмх бяслаг... нэг хэрээнд бурхан үмх бяслаг илгээжээ гэх нь сонсогдсоор байлаа.

	Би тэдний хашаанаас тэднийд анх ирсэн замаараа тэдний цэцэрлэгийн хашааг дайрч байшингийн дэргэдүүр гараад далдуу мод тарьсан гудамжаар буцаж явлаа. Тэр үед нэг бяцхан хүүхэд гүйцэн ирж нэгэн зурвас ирснийг задлан үзвэл:

	«Би, цөмийг нь эгчдээ ярьсанд чамаас салах хэрэгтэй гэж шаардлаа. Би гэнэн явдлаараа эгчийнхээ сэтгэлийг гомдоож чадахгүй юм. Танд бурхан зол жаргал хайрлатугай! Намайг өршөөгөөрэй, Эжий бид хоёр хэрхэн гашуудан уйлж байгааг чи мэддэг болоосой» гэсэн байлаа.

	Тэндээс би таримал гацуур модон дундуур явав. Хар тариа цэцэглэж бүднэ шувуу шуугилдаж байсан газарт одоо олон үхэр, адуу бэлчиж байв. Тэртээ намхан толгодыг өвөлжих тарианы нов ногоон өнгө бүрхжээ. Надад эрүүл хачин сэтгэл төрж Волчаниновынханд ярьж байсныгаа санахад ичих мэт болж урьдын хэвээр уйтгарлан суух болов. Гэртээ харьж хэвтэж байгаад би, тэр оройгоо Петербургт явсан билээ.

	Түүнээс хойш би Волчаниновынхантай уулзсангүй. Харин саявтархан Крым орж яваад вагон дотор Белокуровтой уулзав. Белокуров мөн л дан дээлтэй хатгамал цамцтай явсан бөгөөд намайг амар мэндийг нь асуухад «Таны өршөөлөөр сайн л байна» гэж хариулав. Бид нэлээд хууч хөөрөв. Белокуров хуучин газар эдлэнгээ зарж Любовь Ивановнагийн нэр дээр өөр арай бага газар авчээ. Волчаниновынхны тухай тун бага юм ярив. Түүний ярих нь: Лида хуучин Шелковк тосгондоо мөн л сургуулийн хүүхдүүдэд хичээл зааж байх зуураа өөртөө аятай санагдсан хүмүүсийг хэд гурваар нь цуглуулж нэлээд хүчтэй хэсэг болоод бүх л хошууг гартаа захирч байсан Благиныг нутгийн захиргааны сүүлийн сонгуулиар «авч хаясан» гэнэ. Бас Женя гэртээ байхгүй хаана байгаагийн нь мэдэхгүй гэж цухасхан ярив.

	Би тэдний цамхагт байшингийн тухай маргаж эхлээд харин хааяа юм бичих буюу уншихад түүний цонхоор тусаж байсан ногоон гэрэл шөнийн харанхуйд тариалангийн талаар явж байсан минь санагдах бөгөөд тэгэхэд би дурлалын сэтгэлд автагдаж гэртээ ирээд даарсан гараа үрж байсан минь санагдана. Хааяа гав ганцаараа сууж байхад тэр бас л миний тухай дурсаж намайг хүлээж байгаа байлгүй. Бид уулзах биз гэж яагаад ч юм бодогддог байлаа. Мисюсь минь чи хаа байна?


БҮДҮҮН НАРИЙН ХОЁР

	 

	Николайн төмөр замын буудал дээр хоёр найз уулзсаны нэг нь бүдүүн, нөгөө нь нарийхан ажээ. Бүдүүн нь дөнгөж сая буудлын газар хооллосон учир түүний уруул тос болж боловсорч гүйцсэн интоор адил гялалзана.

	Түүнээс херес, флердоранжийн3 үнэр ханхална. Нарийхан нь дөнгөж сая галт тэрэгнээс буусан бөгөөд чемодан, боодлууд бас хатуу цаасан хайр цагтай юмс үүрчээ. Түүнээс гахайн утсан мах, кофе цайны шаар үнэртэнэ. Түүний ард урт эрүүтэй, туранхай авгай харагдах нь түүний эхнэр, бас гимнази сургуулийн өндөр сурагч нүдээ онийлгож харагдах нь түүний хүү юм.

	— Порфирий! Чи чинь? Эрхэм минь гэж бүдүүн нь нарийхнаа харж дуу алдав.

	— Та минь! Миша! Багын найз минь! Хаанаас гараад ирэв ээ? гэж нарийхан нь гайхав.

	Найзууд гурвантаа үнсэлдэж, нулимс дүүрсэн нүдээр бие биеэ харцгаав. Хоёулаа гайхсан байв.

	— Эрхэм минь! Санаандгүй еэ! Үгүй наашаа сайн хараач! Урьдын адил хээнцэр хэвээрээ шив! Өнөөх л дэгжин ганган хэвээрээ, бурхан минь. За тэгээд, баян? гэрлэсэн биз? Би ч харж байгаа биз, тэрлэсэн... За энэ миний эхнэр Луйза, Ванценбах нутгийн хүн... лютерийн шашинтай... Энэ бол миний хүү Нафанаил, гуравдугаар ангийн сурагч, Нафаня, энэ миний багын найз! Гимназид хамт суралцаж байсан юм! гэж үнсэлдсэний дараа нарийхан нь хэлэв.

	Нафанаил бага зэрэг бодоод малгайгаа авав.

	— Гимназид хамт суралцаж байсан юм! гээд нарийхан нь үгээ үргэлжлүүлэх нь чамайг юу гэж хочилдог байлаа. Санана уу? Намайг сангийн ном янжуурын галаар түлсний учир Геростат4 гэж, намайг ховчдуу болохоор Эфиальт5 гэж хочилдог сон. Хо-хо... хүүхэд байжээ! Бүү ай Нафаня! Түүнд жаал ойрт... Энэ миний эхнэр, Фанценбах нутгийн хүн... Лютерийн шашинтай..

	Нафанаил бага зэрэг бодоод эцгийнхээ ард оров.

	— Ямар шүү амьдарч байна, найз минь! Алба хааж байна уу, байсан уу? гэж бүдүүн нь асууж найзыгаа харав.

	— Алба хааж байна, эрхэм минь. Хоёр жил коллегийн ассесорын6 алба хааж, Станислав одон авсан. Цалин бага л даа... за яамай! Эхнэр маань хөгжмийн хичээл заадаг, би өөрөө тамхины хайрцаг модоор хийдэг. Сайхан хайрцаг! Ширхгийг нь рублиэр зардаг юм. Хэрэв хэн нэг хүн арав юм уу илүү авбал, мэдэж байгаа биз дээ, хямдхан өгнө. Яаж ийгээд болж л байна. Яаманд алба хааж байсан.

	Одоо мөн газрынхаа харьяа энд ажиллахаар болсон юм... Энд ажиллана даа. За чи ямар шүү байна? Дөрөв тав дугаар зэргийн тушаалын албанд биз?

	— Үгүй эрхэм минь, арай дээгүүр тавь. Би одоо нууц зөвлөгчийн алба хааж байна... Хоёр одонтой гэж бүдүүн нь хэлэв. 

	Нарийхны царай гэнэт цайж, хөдөлгөөнгүй болсон боловч даруй түүний царай инээмсэглэлээр дүүрэв. Түүний царай, нүднээс оч бадрах мэт байв. Өөрөө ч бөгтийж, дүнсийв... Түүний чемодан, боодолтой юм, хайрцаг нь ч атугай атирчих шиг болов... Эхнэрийнх нь урт эрүү улам сунав. Нафанаил номхон зогсож бүх товчоо товчлов.

	— Би, эрхэм гэгээнтэн...та тун сайхан байна! Багын найз гэж хөлж болох хүн гэнэт ийм өндөр тушаалтай болох гэж! Хи-хи-хи.

	— За боль! Юунд ийм янзаар ярина вэ? Чи бид хоёр багын найзууд атал ингэж алба тушаал хүндэтгэх нь юу вэ? гэж бүдүүн нь ярвайв.

	— Аварч өршөө... Яалаа гэж... Эрхэм гэгээн таны агуу сэтгэлийн их анхаарал бол... Амь, оруулах ундаа мэт... Энэ бол, эрхэм хүндэт минь, миний хүү Нафанаил... Эхнэр Луиза, Лютерийн шашин шүтдэг гэж хэлж болно...

	Бүдүүн нь хариу хэлэх гэтэл нарийхны нүүрт амтархал бишрэл, хүндэтгэл илэрхий байхад бөөлжис хутгах шиг болов. Тэгээд нарийхнаас нүүр буруулж, салах ёс гүйцэтгэхээр гар сарвайжээ. 

	Нарийхан нь гурван хурууг нь атгаж, бүх биеэрээ тонгойж хятад янзаар хи-хи гэв. Эхнэр нь инээмсэглэв. Нафанаил хөлөөрөө дэвсэж малтайгаа унагажээ. Гурвуулаа гайхсан байв.


ЗОЛГҮЙ ЯВДАЛ

	 

	Илья Сергеич Пеплов болоод түүний гэргий. Клеопатра Петровна хаалганы дэргэд зогсоод маш шунаг чагнаж байна. Хаалганы цаадах бяцхан танхимд тэдний охин Наташенька, хошууны сургуулийн багш Шупкин хайрын сэтгэлээ харилцан илчилж байгаа бодолтой.

	Пеплов гараа базлан, хүлээж ядсанаас чичирхийлэн,

	— Хэрэг ч болж байна даа, сэрлийнхээ тухай ярьж эхлэхтэй нь зэрэг Петровна чи бурхны хөргийг авч ерөөл тавихаар орно шүү... Болгоно доо. Бурхны хөргөөр адис тавина гэдэг бол ариун, огоорч болохгүй зүйл... шүүхэд өгсөн ч буцаж болохгүй хэрэг гэв.

	Хаалганы цаана доорх яриа гарав

	Шупкин шатрын хөлгийн хээтэй өмдөндөө чүдэнз зурах зуур,

	— Та энэ зангаа тат, ер нь би танд захидал бичээгүй гэхэд бүсгүй инээд алдан аальгүйтэж толинд өөрийгөө хараад,

	— Уухай мөн хөө! Би таны бичгийг мэдэхгүй юм уу? Үзээд л таньсан! Та юутай хачин бэ? Хичээнгүй бичгийн багш гэх, тэгээд өт хорхойн мөр шиг бичигтэй! Та өөрөө тийм муу бичдэг атал, та бусдыг хичээнгүй бичихэд яаж сургах билээ?

	— Хм!.. энэ ч юу ч биш, хичээнгүй бичигт бол гол нь цэвэр бичихэд биш, харин сурагчдад тогтоолгоход оршино. Хэн нэгний нь толгой руу, хэн нэгний нь өвдөг шүү шугамдана...Тэгээд бичлэг гэдэг маань юу билээ? Хоосон зүйл! Некрасов хэдий зохиолч боловч хараад аймаар бичигтэй байсан. Түүний түүвэрт бичгийг нь үзүүлсэн дээ

	— Та хэн, Некрасов хэн билээ... (сүүрс алдан) миний бие зохиолчтой дуртайяа суух сан. Тэр надад дурсгал болгож байнгад шүлэг бичих сэн.

	— Хэрэв та хүсвэл би ч танд шүлэг бичиж чадна.

	— Та юун тухай бичиж чадах вэ?

	— Дурлалынхаа тухай... таны нүдний тухай... сэтгэлийнхээ тухай... уншмагц та ойлгоно... Нулимсыг тань гаргана! Хэрэв би танд яруу шүлэг бичвэл та гараа надад үнсүүлэх үү?

	— Тэгж ихэмсэглэх юу вэ... Одоо ч үнс л дээ! Шупкин ухасхийж өндөгний саван ханхалсан гараараа нүүрээ таглаад,

	— Хөрөг ав гэж яаран эхнэрээ тохойгоороо ёвроод, сэтгэл хэтэрхий догдолсноос нүүр нь цайж, товчоо товчлоод,

	— За оръё гэв.

	Пеплов тэрхэн зуур хаалга онгойлгоход,

	— Хүүхэд минь гэж бувтнан наманчилж, нулимстай нүдээ цавчлан,

	— Хүүхэд минь, бурхан та нарыг өршөөг, үр хүүхэд төрж, өнөр сайхан амьдарцгаа... гэхэд эх нь баярласандаа уйлж,

	— Би бас ерөөлөө тавья, эрхмүүд минь жаргалтай сайхан амьдраарай гээд Шупкинд хандаж,

	— Та миний ганц эрдэнийг авч байна. Охиныг минь хайрлаж, энэрч байгаарай гэв. Шупкин айж гайхсандаа амаа ангайлгав. Эх эцгийн нь орж ирсэн явдал тун зоримог санаандгүй явдал тул тэр багш нэг ч үг хэлж чадсангүй. Айсандаа түгдрэн «Ёстой нэг баларлаа даа! Ингэж урхилуулах гэж дээ! Одоо ч өнгөрлөө» гэж бодоод «Би ялагдлаа» явцгаа» гэх гэсэн мэт толгойгоо хүлцэнгүй тавихад нь эцэг баярласандаа бас уйлж,

	— Охин минь, Наташенька минь дэргэд нь ир... Петровна хөргөө нааш нь... гэв.

	Гэтэл эцэг гэнэт уйлахаа байж, уурласандаа царай нь барайв

	— Мал аа! Усан тэнэг! Хэзээ ийм хөрөг байсан юм гэж эхнэртээ ууртай хэлэв.

	— Ай бурхан минь!

	— Юу болов? Хичээнгүй бичгийн багш зүрх шимшрэн толгойгоо өндийлгөж, эх сандрахдаа бурхны хөргийн оронд зохиолч Лажечниковын зургийг авсныг үзэж, аврагдсанаа мэдэв.

	Өвгөн Пеплов болоод түүний гэргий Клеопатра Петровна гартаа зураг барьсаар яахаа ч мэдэхгүй гав гайхаж мэл хөхрөв. Энэ далимаар хичээнгүй бичгийн багш зугтан одов.


ВАНЬКА

	 

	Жуковын Ванька гэгч есөн настай бага хөвүүнийг гурван сарын өмнө гуталчин Алехинд юм сургахаар өгсөн бөгөөд одоо тэр христос бурхны мэндэлсэн сайн өдрийн шөнө унтахгүй сууна.

	Эзэд ба тусгах ажилчдын мөргөлд одохыг хүлээж байгаад тэдний явсны хойгуур эзний шүүгээнээс шил савтай бэх, зэвэрсэн үзүүртэй үзэг авч, үнгэгдсэн цаас өмнөө дэлгэж тавиад бичиж эхлэв. Үсэг эхэлж тавихын өмнө цонх хаалгыг дахин аймтгай харцаар ширвэн харж, хоёр талаар гутлын хэлбүүр тавьсан модон өлгүүрийн дунд байгаа бурхны хар хөргийг нүдний булангаар үзээд, санаа алдав.

	Цаас вандан дээр дэлгээстэй хэвтэж, тэр хөвүүн вандангийн өмнө өвдөг дээр сөхрөн сууна.

	«Хайрт өвөг эцэг Константин Макарич минь ээ! хэмээн цаашид бичсэн нь: Чамд захиа бичье. Их тэнгэрийн мэндэлсэн баяраар таны амгаланг эрж бурхан тэнгэрээс өршөөгдөх болтугай гэж ерөөе. Надад эцэг үгүй эх ч үгүй, ганц чи минь наддаа ганцаар үлджээ» гэж бичээд:

	Ванька лааны гэрэл тусаж гялтганан үзэгдэх харанхуй цонх руу харж Живарев ноёнтны шөнийн манааны ажил хийдэг өөрийнхөө өвгөн аав Константин Макаричийг үтэр сэтгэлдээ бодлоо.

	Энэ бол баахан хатангир биетэй, үргэлж инээмсэглэх согтуувтар нүдтэй, жаран таваад насны маш хөдөлгөөнтэй цовоо нэгэн өвгөн билээ.

	Энэ өвгөн өдрийн цагт зарц нарын гал тогооны гэрт унтах буюу тогооч авгай нартай дэмий ярьж, шөнийн цагт том дах өмсөөд, бүх байрыг тойрон явж, модон тоншуур цохино. Түүний хойноос Каштанка нэртэй хөгшин хав, Вьюн7 нэртэй нэгэн эр нохой хоёр толгой унжуулан дагаж явна.

	Энэ нохой хав хар зүстэй, урт биетэйн учир Вьюн хэмээн нэрлэгдсэн. Энэ Вьюн асар хүндэтгэхүй ба наалинхай зантай хүний өөрийн амьтныг нэгэн адил уяхан харцаар үзэх боловч хэнд ч итгэхгүй. Түүний хүндлэхүй номхон байдал нь хамгийн налирхай зусар бялдууч зангаа далдална. Ер нь зохистой цагт гэтэж хүний хөлийг хазан авах, идэш хадгалах хүйтэн зооринд орох буюу тариачдын тахиаг хулгайлах зэргийн ажлыг хэн ч түүнээс илүү чадамгайгаар үйлдэж үл чадмой.

	Тэр хойд хоёр хөлөө олон удаа цохиулсан ба хоёр дахин дүүжлэгдсэн хийгээд долоо хоног бүр шахам үхтэлээ зодуулдаг боловч тухай бүр сэргэж босоод амьд мэнд явна.

	Одоо өвгөн хашааны үүдэнд зогсон тосгоны сүмийн хурц улаан гэрэлт цонхыг харж эсгий гутлаараа дэвхцэн байж, зарц нартай дэмий хүүрнэж байгаа биз. Тоншуураа бүсэндээ хавчуулж гарын алгыг ташин хүйтнээс жихүүрхэж, нүдээ ирмэн зогсмуй.

	— Тамхи татах юм биш үү? гэж эмгэнд хөөргөө өгнө. Эмгэн хамрын тамхи татаад найтаалгана. Ингэхэд нь өвгөн аав маш их баясах мэт болон хөхрөн инээж.

	— Хамар чинь гэмтлээ. Авч хая гэж хашхирна. Өнөөх тамхиа нохойд хүртэл татуулна. Каштанка бол найтаалган хоншоороо нудчин гомдсон маягтай хажуу тийш зайлна.

	Вьюн бол их хүндлэхийг мэдэх нохой тул найтаахгүй гагцхүү сүүлээ шарвана. Улирлын байдал нэн гайхалтай, агаар тунгалаг сэрүүн бөгөөд чимээгүй шөнө хав харанхуй, авч бүх тосгон ба цагаан цагаан дээвэртэй байшингийн яндангаас гарах утаа, хяруу унаж мөнгөн өнгөтэй болсон модод хур хунгар цасан зам тодхон харагдана. Тэнгэрээр дүүрэн гялалзах жижиг одод цацсан мэт үзэгдээд тэнгэрийн оёдол баярын урьд угааж цэвэрлээд цасаар зүлгэсэн шиг маш тодорхой харагдана.

	Ванька сүүрс алдаж үзгээ бэхэнд дүрээд үргэлжлүүлэн бичив.

	«Өчигдөр намайг зодов. Эзэн намайг үснээс минь чирэн гадагш гаргаж тэдний нялх хүүхдийг бүүвэйлж байгаад, санамсаргүй унтав гэж суран бүсээр гуядав. Бас саяхан гэрийн эзэн эхнэр намайг загас цэвэрлэ гэхэд нь сүүлээс нь эхэлж цэвэрлэсэнд тэр эхнэр загасыг авч хоншоороор нь нүүр рүү минь чичив. Гуталчид намайг шоолж инээлдээд бас дэлгүүрээс архи авхуулж эзнээс өргөст хэмх хулгайлуулахад эзэн мэдвэл юу дайралдсанаараа намайг цохино.

	Идэх юм юу ч үгүй, өглөөгүүр талх, үд дунд будааны шөл, үдэш бас талх өгнө. Цай буюу махны шөлийг манай эзэн өөрсдөө ч бага иднэ. Намайг саравч дор унтуулдаг. Хэрэв тэдний хүүхэд уйлаад байвал, би ер унтдаггүй шөнө турш бүүвэйлсээр хононо. Хайрт өвгөн аав минь бурхны өршөөл үзүүл. Намайг эндээс гэртээ тосгондоо аваач. Надад ямар ч бололцоогүй байна. Хөл дор чинь мөргөе. Мөнх чамдаа, бурханд залбиръя. Намайг эндээс аваач. Үгүй бол үхэх нь ээ» гэж бичээд:

	Ванька амаа өмийлгөн хар гараараа нүдээ нухлан эхэр татав.

	«Би чамд тамхийг чинь нэрж, бурханд мөргөж залбирна. Хэрэв хэрэг тохиолдвол намайг нохой мэт зодоорой. Та намайг авахгүй бол тэнгэр минь, би тушаал гүйцэтгэгчийнд гуйн очиж гутал цэвэрлэгч болох Петкагийн оронд мал хариулахаар очлоо. Хайрт хонгор өвгөн аав минь ээ. Би ганц үхэхээс өөр ямар ч аргагүй боллоо. Хөдөө тосгондоо явган харих гэтэл гуталгүй бас хүйтнээс айгаад чадсангүй. Би өсөж том болсны хойно чамайг тэжээж ачийг чинь хариулна. Аль ч хүнд чамайг ад үзүүлэхгүй үхсэн цагт чинь сүнсийг чинь сайн энхжинд хүргэхийн төлөө ээж Пелагеяд залбиран уншсаны адил залбирна»

	«Москва гэдэг маань том хот юм. Байшингууд нь цөм эзэд ноёдын бөгөөд морь олон, хонь ер үгүй, ноход нь номхон юм. Энд хүүхдүүд цаасан одон зүүдэггүй олноор явж дуу дуулдаггүй8 би нэг дэлгүүрийн цонхон дээр ямар ч загас барьж болох дэгээг бүр утастайгаар худалддагийг үзлээ. Арван жингийн загасыг ч даах тийм дэгээ бас байна.

	Ноёдын хэрэглэдэг бололтой буунуудын дэлгүүрийг үзлээ. Тэдгээр магад нэг нь зуугаад төгрөгийн үнэтэй байх. Махны дэлгүүрт бол харцага, тас, ятуу, туулай зэрэг их л байх юм. Тэднийг чухам хаанаас алж авчирдгийг худалдах хүн нь хэлэхгүй юм.

	Хайрт өвгөн аав минь эзэн ноёны чинь шинэ жилийн баяр болоход алдагдсан самрыг аваад ногоон авдартаа хийж надад хадгалаарай. Ольга Игнатьевна авгайгаас гуйж Ванькад өгөх юм гэж хэлээрэй» гэж бичээд Ванька хурднаар амьсгал авч бас л цонх өөд ширтэв. Эзэн ноёны гачуур авахаар ойд өвгөн үргэлж очдог бөгөөд ач хүүгээ хамт авч явдгийг санав. Тэр үе үнэхээр хөгжилтэй байж билээ. Өвгөн аав баясаж гүнгэнэнэ. Хүйтэн цас үлээж сүнгэнэнэ. Хөвүүн Ванька инээмсэглэж исгэрнэ. Ногоон гацуур цавчиж авахын өмнө аав минь амны ба хамрын тамхиа удтал татаж даарч чичирсэн Ванькаг шоолж баахан инээдэг сэн. Цас хяруу бүрхсэн залуухан ногоон гацуур мод хөдлөхгүй зогсон, аль нэг нь үхэхээ хүлээж байна. Гэтэл хунгар цасан дундуур нэгэн туулай харайж сум шиг алга болж одно. Өвгөн аав хармагц:

	— Барь, барь бариарай! Ээ сүүлгүй шугам гэж хашхирна.

	Цавчиж авсан модоо эзний гэрт өвгөн аав авчрахад, түүнийг чимж гарна.

	Үүнд Ванькагийн хайртай Ольга Игнатьевна хамгийн их оролцоно. Ванькагийн эх Пелагея амьд байхдаа эзний шадар шивэгчин байсан тул Ольга Игнатьевна авгайтан Ванькад мөсөн чихэр өгч, бас ч хийх ажилгүй учир, Ванькад унших, бичих бодох зуу хүртэл тоолж сургаснаар барахгүй кадрил гэгч бүжгийг хүртэл зааж өгчээ. Пелагея наснаас нөгчсөн хойно өнчин Ванькаг зарц нарын тогооны гэрт өвгөн аавд нь оруулж өгөөд тэндээс Москвад гуталчин Алехинд явуулжээ.

	Ванька чанагш үргэлжлэн бичсэн нь:

	«Хайрт өвгөн аав минь хүрч ир. Тэнгэр минь чамдаа залбиръя. Намайг эндээс яв. Хүн бүхэн намайг зодож нүдэж байна. Надад идэх, уух хүсэл их байна. Зол завшаангүй өнчин намайг чи минь өршөөж өрөвдөж үз. Гутаж гуних минь хэлшгүй ганцхан уйлсаар байна. Саяхан эзэн минь толгой руу гутлын хэвээр цохисонд би унаад сүүлд нь арай хийж сэхээ орсон. Би балрахад хүрлээ. Ямар ч нохойноос доор байна.

	Бас Алена ба муруй Егор болон улаач нарт мэндийг хүргэнэ үү. Миний баян хуур хөгжмийг хүнд бүү өгөөрэй. Чиний ач хөвүүн Жуковын Ванька ёсолж мэндлэв.

	Хайрт өвгөн аав минь хүрч ир!» гэж бичиж төгсөөд, Ванька энэ бичсэн цаасаа дөрөв нугалж саяхан нэг зоосоор худалдаж авсан дугтуй дотор хийгээд нэг хэсэг бодолхийлж үзгээ бэхэд дүрээд:

	«Хөдөө тосгонд буй өвгөн эцэгт» гэж хаяг бичлээ.

	Сүүлд нь толгойгоо маажиж, бодож байгаад

	«Константин Макаричид» гэж нэмж бичив.

	Түүнийг бичихэд саад болсонгүй сэтгэл ханамжтай малгайгаа өмсөөд, хүрмээ нөмөрсөнгүй дан цамцаар гудамжнаа гүйн гарч одов.

	Махны дэлгүүрийн худалдагч хүн Ванькагийн өчигдөр асуухад хэлсэн нь захидлыг шуудангийн хайрцагт хийнэ. Тэр хайрцгаас согтуу улаач дуутай хонх бүхий гурван морь хөллөсөн шуудангийн тэргэн дээр ачиж газар дэлхий даяар тархаан өгдөг гэжээ.

	Ванька нэгдүгээр шуудангийн хайрцагт гүйн хүрээд их үнэтэй захиагаа завсар нүхээр хийж орхив.

	Нэг цаг өнгөрсний дараа Ванька сайхан итгэлээр бүүвэйлэгдэн батаар унтсан байв.

	Зүүдэнд нь зуухнаа орж зуухан дээр өвгөн аав нүцгэн хөлөө унжуулан сууж тогооч авгай нарт захиаг уншиж байна.

	Зуухны дэргэдүүр Вьюн явж сүүлээ шарвана.



	




	БАГ

	 

	Олон нийтийн X клубт сайн үйл бүтээх гэж багт наадам буюу нутгийн хатагтай нарын нэрлэдгээр хос хүмүүсийн наадам болдог байлаа.

	Шөнийн 12 цаг билээ. Бүжиг хийдэггүй таван сэхээтэн уншлагын танхимын том ширээний ард баггүй сууцгаана, сонин руу хошуугаа шургуулаад үе үе үүрэглэн унших нь, нийслэлийн сонинуудын орон нутгийн сурвалжлагч хэтэрхий нялуун ноёны илэрхийлснээр «сэтгэцгээж байгаа аж»

	Их танхимаас «Вьюшка» гэдэг явдалт бүжгийн аялгуу сонстож байлаа. Хаалганы хажуугаар зарц нар хувин саваа хангинуулан чанга чанга алхлан ийш тийшээ гүйлдэж байна.

	— Энд арай тохитой юм шиг байна! Наашаа орцгоогоорой! Хүүхээд наашаа! гэж пийшингээс гарч байгаа юм шиг хахир бүдүүн дуу сонсогдов. Үүд нээгдэхэд хөтөч хүний хувцас тогосын өд хатгасан бүрх малгай өмсөж, баг хийсэн намхан өргөн хар хүнийг баг хийсэн 2 эхнэр, хоолны тавиур барьсан зарц нар араас нь дагаад уншлагын өрөөнд орж ирэв. Тавиур дээр нь ликёр архитай бүлцгэр шил, гурван шил улаан архи, хэд хэдэн аяга байлаа.

	— Наашаа! Энд сэрүүвтэр юм байна. Тавиураа ширээн дээр тавь!.. Хатагтай нараа сууцгаа. Би танаас гуйя! Харин та нар зайлцгаа.. энд онц юм алга гэхэд,

	Хар хүн гуйвчиж очоод, ширээн дээрх хэд хэдэн сэтгүүлийг шүүрч унагав.

	— Энд тавь! Харин уншигч ноёдоо та нар зайлцгаа! Энд сонин улс төр хоёроор оролцох завтай хүн алга... орхицгоо!

	— Би таныг жаахан чимээгүй байхыг гуйя! Энэ чинь уншлагын танхим болохоос мухлаг биш шүү!..Энд чинь архи уудаг газар биш гэж сэхээтнүүдийн нэг нь нүднийхээ шилний цаанаас баг өөд нь харан харан хэлэв.

	— Яагаад биш гэж! Ширээ дайвж, тааз нурж магадгүй гэж үү? гайгүй ч байна даа. Гэвч... ярих зав алга! Сониноо орхи... Бага сага уншсан чинь та нартаа болно. Тэртэй тэргүй та нар ухаантай улс газар даа. Нүдээ л муудуулчих вий, хамгийн гол нь би та нарыг энд байхад дурлахгүй байна.

	Зарц тавиураа ширээн дээр тавьчхаад, алчуураа тохойн дээгүүрээ тохчихоод, хаалганы дэргэд очив. Хүүхнүүд тэр даруй улаан архинаас ууж гарлаа.

	Ийм сайхан ундаанаас сониныг дээр гэж боддог юу гээч ухаантай хүмүүс вэ? гэж тогосын өдөт малгайтай хар хүн өөртөө ликёр архи аягалангаа хэлээд, миний бодоход хүндэт ноёд архидах мөнгөгүй болохоороо сонинд нь дурлаж байгаа байхаа! Тийм биз дээ! Ха ха... Уншиж байгааг нь ээ! Юу гэж биччихэв дээ! Нүдний шилтэй ноёнтоон! Та ямар шүү баримт уншиж байна аа? Ха ха... За орхиоч ээ! Чи дамшиглаад байснаас уу л даа гайгүй! гэжээ.

	Тогосын өдөт хар хүн өндийж, нүдний шил зүүсэн ноёны гараас сониныг нь булааж авлаа. Нүдний шилтийн царай нь цав цагаан болтлоо цайснаа дараа нь улайж бусад сэхээтнүүд өөдөө харахад, тэд нь бас өөр өөд нь харав.

	— Өгөөмөр та мартаад байна шүү! Та уншлагын газрыг архины мухлаг болгож байна. Та хүний гараас сонин булааж нэрээ гутааж байна. Өгөөмөр эзэнтэн хэнтэй ярьж байгаагаа мэдэхгүй байна уу? Би банкны дарга Жестяков байна гэж тэрээр улайсхийн хэлэв.

	— Чамайг Жестяков гэж дуулаад, миний ой гутах төдий л байна. Чиний сониныг чинь харахад ч гэсэн бас л...

	Хар хүн сониныг аваад тасчин хаяв.

	— Ноёнтоон энэ чинь юу болж байна аа? Энэ чинь аймаар энэ чинь... энэ чинь даанч жигтэйхэн юм болж байна... гэж Жестяков үгээ олж ядан бувтналаа.

	— Эд чинь уурлачхаад, зайлуул хөөрхий айчихаа юу даа!

	Бүх бие нь чичирснийг ээ! За эрхэмсэг ноёдоо, марзганахаа больё. Би та нартай ярих ч дургүй байна. Би энд хатагтай нартай ганцаараа үлдэж санаа хүслээ хангах гэсэн тул, ярзганалгүй эндээс гарахыг гуйя... Тэгж соёрхоно уу? Ноён Белебухин чи долоон уулын цаагуур тонил! Юунд хамраа сөхөө вэ? Би л гар гэсэн хойно гарвал таарна шүү! Гар, эгдүү хөдөлбөл шил өөд чинь буулгачихна шүү!

	— Энэ чинь юу гэнэ вэ? Би бүр ойлгохоо байлаа... Нэг ичгүүргүй амьтан орж ирээд л... гэдэг ийм юм болчихлоо! гэж өнчин өрөөсөнчүүлийн шүүхийн нярав мөрөө хавчин улалзан асуулаа.

	— Ямар дээрэнгүй үг ярина вэ? Чи энэ үгийг хэнд хэлж байна аа! Намайг багтай байхад юу ч гэж хэлсэн яадаг юм бэ гэж чи бодож байна уу? Юу гэгчийн гашуун үгтэй амьтан бэ?. Яв гээд байна шүү! Банкны дарга аа! Чи ч гэсэн улаан голтой дээрээ зайлбал таарна! Ер нь энд нэг ч луйварчин үлдэлгүй сүг сүүдэргүй далд ор! гэж тогосын өдөт хар хүн уурсан хашхирч дээр нь байсан хоолны тавиуртай аягуудыг доргитол ширээ шаав.

	— Хэн нь хэнийгээ гаргахыг бид танд одоохон үзүүлээдэхье! Хүүе та минь ээ, ээлжийн ахлагчийг дуудаач! гэж уурласандаа нүднийх нь шил хүртэл цантсан Жестяков өгүүлэв.

	Нэг минутын дараа энгэртээ хөх тууз зүүсэн, жижигхэн биетэй, улаавтар үстэй амьсгаадталаа бүжиглэсэн ахлагч орж ирээд:

	— Таныг эндээс гарахыг гуйя, энэ чинь архины газар биш, та мухлагт оч гэв.

	— Чи хаанаас гараад ирэв? Аль би дууд луу? гэж багт хүн өчнө.

	— Таныг агсамналгүй эндээс гарахыг гуйя!

	— Эрхэм хүн ээ! Би танд нэг минутын хугацаа олгоё. Тэгэхээр та ахлагч ба гол хүнийхээ хувьд энэ жүжигчдийг цөмийг нь хөөж гарга! Миний хатагтай нарт гаднын хүн байх нь эвгүй ээ. Би мөнгөөрөө энэ хүүхнүүдийг жинхэнэ биеэр нь харах гэсэн юм. Гэтэл эд чинь ичнэ шүү дээ...

	— Энэ зоргодоо амьтан, малын хашаанд байгаа биш гэдгээ мэдэхгүй байх шиг байна. Евстрат Спиридонычийг дуудаарай! гэж Жестяков хашхирлаа.

	— Евстрат Спиридоныч ээ! Евстрат Спиридоныч хаа байна? гэх дуу клубээр нэг сонстоно.

	Евстрат Спиридоныч гэгч цагдаагийн газрын албаны хувцастай өвгөн санд мэнд орж ирэв.

	— Таныг эндээс гарахыг хүсье гэж цагдаагийн газрын хүн нүдээ аймаар бүлтийлгэн, будмал сахлаа хөдөлгөн сөөнгөдүү хашхирна.

	— Хараач айлгачихлаа шүү? Аяа бурхан минь! Бурхан намайг ниргэг аймаар юм байна даа! Муурын сахал шиг сахал, цэрлийсэн нүдийг нь ээ... Ха ха гэж хар хүн сэтгэл нь ханасандаа элгээ хөштөл инээлээ.

	— Элдвийн юм бүү донгос! Тонил би чамайг албаар гаргуулна даа! гэж Евстрат Спиридоныч хар хүчээрээ хашхирахад, бүх бие нь чичирч байв.

	Уншлагын танхимд бөөн шуугиан боллоо. Чавга улаан болсон Евстрат Спиридоныч хөлөө дэвслэн хашхирна. Жестяков хашхирна. Белебухин хашхирна. Сэхээтнүүд бас хашхирч байсан боловч багтай хүний бага зэрэг сөөнгөд гүжирмэг бүдүүн дуу цөмийг нь дарж байжээ. Олны үймээнээс болж бүжиг тасалдаад хүмүүс бүжгийн өрөөнөөс уншлагын танхим өөд чихэлдэн орлоо.

	Евстрат Спиридоныч их сүр үзүүлэх гэж клубт байсан цагдаа нарыг цөмийг авчраад, тогтоол бичиж гарав. Тэгэхэд багтай хүн үзэг рүү нь зааж:

	— Бич бич! Та минь намайгаа яах болоод байна даа! Өнчин өрөөсөн хүнийг яалаа гэж хөнөөх нь энэ вэ? Гэвч үйлтэй хар толгой хойно яая гэх вэ! Тогтоол бэлэн үү? Бүгд гарын үсгээ зурав уу? За одоо харж байгаарай! Нэг... хоёр... гурваа гээд хар хүн босож багаа авлаа. Ингэж минчийсэн согтуу нүүрээ гарган, хүмүүс өөд харж, гайхалтай юм үзүүлсэндээ бах нь ханаж зөөлөн сандал дээр лагхийн суугаад баяртайяа инээж гарав. Харин Евстрат Спиридоныч санамсаргүй их тэнэг хэрэг хийсэн хүний ёсоор тасалдангуйгаар хоолойгоо засав.

	Энэ агсагнасан хүн нь тэндхийн сонинд боловсролд дуртай гэж нэг биш удаа гарсан хэрүүл гаргадгаараа, сайн үйл бүтээдгээрээ нэрд гарсан фабрикийн эзэн саятан, үе улирсан хүндэт иргэн Пятигоров мөн болохыг цөм танилаа. Пятигоров хэдэн минут хир дуугүй байснаа:

	— За одоо гарах уу? Яах вэ? гэж асуужээ. 

	Сэхээтнүүд нэг ч үг дуугаралгүй өлмий дээрээ алхалсаар уншлагын танхимаас гарахад, Пятигоров хаалтаа хааж авав.

	Нэг минутын дараа Евстрат Спиридоныч, түрүүн уншлагын танхимд архи авчирсан нөгөө зарцын мөрнөөс дугтран:

	— Чи Пятигоровыг лав таньсан яагаад хэлсэнгүй вэ? гэж аяархан дуугаар сөөнгөтөн асуув.

	— Хэл гээгүй шүү дээ.

	— Хэл гээгүй ий... Муу золиг чамайг нэг сар хорьчихъё. Тэгэхээр чи «хэл гээгүй» гээ, мэднэ ээ гайгүй. Арил эндээс! гэснээ сэхээтнүүд тийш хандаж:

	 — Ноёд оо! Та нар ч бас сүрхий улс юмаа! Үймээн гаргаад л арваад минут уншлагын танхимаас гарч болсонгүй юу? За одоо тэгээд бантагнацгаа!

	Бурхан минь би ийм л юманд дургүй гэв.

	Сэхээтнүүд гэмээ мэдэж, гуньж гутран, ямар нэг золгүй юм болохыг зөгнөх мэт шивэр авир ярилцан, клуб дотуур ийш тийшээ холхилдоно. Пятигоров «доромжлогдон» уурласныг тэдний эхнэр, охид нь дуулаад чимээгүйхэн гэр гэр өөдөө явцгаав. Бүжиг ч тарлаа.

	Шөнийн 2 цагт шал согтуу Пятигоров уншлагын танхимаас гуйвчсаар гарч бүжгийн танхимд ороод, хөгжимчдийн дэргэд очиж сууснаа, хөгжмийн аялгуунд үүргэлсээр удалгүй толгойгоо ганзагалан хурхирч гарав.

	— Тш... Тш... Егор Налыч нойрсож байна гэж ахлагч хөгжимчид тийш гараараа дохив.

	Белебухин саятны чих өөд бөхийж:

	— Ёгор Налыч таныг гэрт чинь хүргэх үү? гэж асуув. Тэгэхэд нь Пятигоров хацар дээрээ байгаа ялааг ховх үлээх гэсэн шиг уруулаа хөдөлгөв.

	— Таныг гэрт чинь хүргэж өгөх үү? Эсвэл тэрэг авчрах уу? гэж Белебухин давтав.

	— Өөе? хэнийгээ? чи... Чамд юу...

	— Гэрт чинь хүргэх гэсэн юм... Цаг нь болсон.

	— Гэр өөдөө явъя! Түргэл! 

	Белебухин тайвширч баярлан, Пятигоровыг өргөхөд бусад нь ч гүйлдэн ирж, баярлан инээлдсээр үе улирсан хүндэт иргэнээ өргөн тэрэг өөд болгоомжтой аваачив.

	— Зөвхөн жүжигчин юм уу их авьяастай хүн л ингэж ийм олон хүнийг маллаж чадна. Егор Налыч ээ! Би бүр биширч байна. Одоо ч инээд хүрээд байна. Ха-ха... Бид бүр хөл хөөрцөг болсон. Ха ха... Итгэж байгаа биз дээ! Би театрт ч ингэж инээж байгаагүй!.. Болих аргагүй инээд! Энэ үдшийг насан туршаа санаж явна гэж Жестяков түүнийг тэргэнд нь суулгангаа хөгжилтэй ярина.

	Петигоровыг явуулаад сэхээтнүүд сая нэг амарч хөгжилдөв.

	— Салах ёс гүйцэтгэн миний гарыг атгана билээ. Лав уурлаагүй байх гэж Жестяков хангалуун өгүүллээ.

	— Бурхан минь ээ! гэж санаа алдаад, өөдгүй муу дамшиг, гэсэн ч буянтай сайн хүн шүү! Болохгүй... гэж Евстрат Спиридоныч хэлэв.

	1885 оны аравдугаар сарын 6-ны өглөө, хошууны цагдаагийн газрын түшмэлийн албан байрнаа, аятайхан түвшин хувцасласан залуу эр ирж, торгон цэргээс халагдсан бага дарга, манай эзэн Марк Иванович Кляузов амь үрэгдэж хэмээн мэдүүлжээ. Залуу эр ийнхүү мэдүүлэхдээ царай нь зэвхий даан, их л сандарч гар нь чичвэгнэн, нүд нь бүлтийн гөлөлзжээ.

	— Таны алдар нэрийг асууж болох сон болов уу? гэж цагдаагийн газрын түшмэл асуув.

	Кляузовын нярав агрономч, механикч Псеков байна.

	Псековтой хамт уул хэрэг болсон газар хүрэлцэн ирсэн түшмэл дараах зүйлийг олжээ. Кляузовын сууж буй дан байшингийн хавьд зөндөө олон хүн бөөгнөрсөн байлаа.

	Баярын ч өдөр байж. Болсон явдлын тухай орчин тойрондоо яах ийхийн завгүй түргэн түгж, ойр хавийн тосгодын хүмүүс тэр байшингийн зүг зүгээс ирлээ. Үг яриа, үймээн шуугиан ч их аж.

	Мэр сэр уйлж урвайн зэвхийчихсэн зүс царайтай хүмүүс ч дайралдлаа.

	Кляузовын унтлагын өрөө нь цоожтой дотроос нь түлхүүр торчигнож,

	— Үүн дээр лав, санаа муут амьтан, цонхоор нь орж ирсэн бололтой дог оо гэж үүдийг нь харахдаа Псеков ажжээ.

	Унтлагын өрөөний цонхон тал дахь цэцэрлэг рүү очицгоолоо. Ногоон хилэн хөшигтэй цонх тун эвгүй муухай харагдана, хөшигний нь өрөөсөн үзүүр яльгүй эргэчихсэн тул унтлагын өрөө рүү шагайж болох билээ.

	— Та нараас хэн нэг нь цонхоор харав уу? гэж түшмэл гуай асуув.

	— Ердөө ч үгүй дээ эрхэм минь! гэж буурал үстэй, намхан тагжгар биетэй, урд жагсаалын дарга байж халагдсан, цэцэрлэгч өвгөн Ефрем хэлснээ «харахтай, мантай, бүгдээрээ сандраад сүйд майд. Чухам! Үнэн маань л энэ» гэлээ.

	— Иш Марк Иваныч, Марк Иваныч минь! гээд цагдаагийн газрын түшмэл санаа алдан, тэгнээ ер, би хэлээгүй сэн бил үү, чамд олиггүй юм болж мэднэ шүү гэж! Би чамд бодсоныгоо хэлээд байхад үгэнд минь ороогүй бил үү? Завхайрал сайн юманд хэзээ хүргэж байлаа даа.

	— Гялайлаа, Ефрем гуай бид таныг байхгүйгээр таамаглаж мэдэхгүй байсан юм гэж Псеков хэлэв. Анх түрүүн энд л эгзэгтэй юм болж гэсэн сэтгэгдэл Ефремд төржээ. Өнөө өглөө над дээр ирээд «Манай эзэн яагаад ингэж удтал сэрэхгүй унтаад байна? Бүтэн долоо хоног унтлагынхаа өрөөнөөс гарсангүй» гэсэн шүү гэж Псеков хэлэв. Үүнийг хэлмэгц, миний дотор пал гээд аягүй юм бодогдоод явчихлаа... Тэр ер нь өнгөрсөн бямба гаригаас хойш үзэгдсэнгүй, тэгтэл өнөөдөр ням гариг байдаг. Долоо хоног гэдэг чинь амаргүй их хугацаа!

	— Тиймээ, хөөрхий зайлуул... Ухаан багатай ч гэсэн номтой томоотой түвшин хүн юмсан гээд түшмэл гуай дахин санаа алдав. Түншлэхдээ тэргүүн зэргийн хүн юмсан. Завхайрал самууралд автагдаад байсан юмаа! Ингэх л гээд байж дээ.

	Түшмэл, Степан! гэж гэрч этгээдүүдийн нэг рүү нь хандан: одоохон манайх руу очоод Андрюшийг цагдаагийн газрын дарга руу явуулчих мэдэгдэг! Тэгээд Марк Иванычийн амь үрэгджээ гэж хэлүүлээрэй. Бас цагдаагийн газрын бага даргад очиж хэлүүл тэнд юу гээд дэмий суугаад байгаа юм бол! Наашаа ирэг! Харин чи өөрөө болох бүтэхээр түргэхэн очиж мөрдөн шалгагч Николай Ермолаичид, наашаа ирж үз гэж хэлчхээрэй! Хүүе хүүе хүлээгээрэй, би түүнд захиа бичье гэв.

	Цагдаагийн газрын түшмэл байшинг нь тойруулан харуул манаа зогсоогоод, мөрдөн шалгагчид захиа илгээгээд нярвынд очиж цай уухаар явлаа. Арван минутын дараа түшмэл исэр сандал дээр сууж ёотон хазаад халуун цай болгоомжтойхон балгав.

	— Үгүй ер бас... Үгүй дээ бас... Тэр тайж баян хүн... Бурханд шүтдэг байж, Пушкиний бичсэнчлэн... ёстой юу болов доо тэгээд ер? Юу ч болсонгүй! Архидаж завхарч, тэгээд л тэр... алуулчхаж.

	Хоёр цагийн дараа мөрдөн шалгагч хүрээд ирлээ. Өндөр чийрэг биетэй жараад насны өвгөн Николай Ермолаевич Чубиков (мөрдөн шалгагчийн нэр алдар нь) энэ ажилд хорин таван жил зүтгэж яваа билээ. Үнэнч шударга, ухаан сэргэлэн, ажил төрөлдөө дуртай идэвхтэй гэж нутаг хошуундаа нэрд гарсан хүн ажээ. Уг хэрэг болсон газарт түүний дагалдан туслагч, бичиг хэрэг хөтлөгч Дюковский гэдэг хорин зургаан настай өндөр залуу эр хамт хүрэлцэн иржээ.

	— Нээрээ гэж үү? Нээрээ юу дээ ер? Марк Иванычийг үү? Алчхаж гэж үү дээ? Байшгүй хэргээ энэ ч! Байшгүй хэргээ эрхмүүд ээ? гэсээр Чубиков, гар хуруугаа базлан Псековынд оров.

	— Очоод үз л дээ тэнд... гээд цагдаагийн Газрын түшмэл санаа алдав.

	— Бурхан минь! Би өнгөрсөн баасан гаригт Тарабаньковын яармаг дээр түүнтэй уулзсан юм байхгүй юу! Бид хоёр өршөөгөөрэй, архи хүртэл уусан юм байхгүй юу!

	— Очоод л үз... гээд түшмэл дахин сүүрс алдав. Дор бүрдээ санаа алдаж харамсацгаан нэг нэг аяга цай ууж аваад байшин руу нь явцгаалаа.

	— Зай тавьж өгөөч! гэж бага дарга цугларсан хүмүүсийн зүг хашхирав.

	Байшинд ормогцоо, мөрдөн шалгагч хамгийн түрүүнд унтлагынх нь өрөөний хаалгыг шалган үзлээ. Нарсан хаалганы шар будаг халцарч ховхроогүй байлаа. Ямар нэгэн сэдэвлэчихмээр гойд зүйлийг ер олсонгүй. Хаалгыг нь эвдэж орохоор болцгоолоо.

	— Нөхдөө. хэрэггүй нь явцгаавал ямар байна? гэж мөрдөн шалгагч, аль хэдийнээс хаалгыг нь балбан дэлсэж, сүх цүүцээр гөжиж сая хэмхэлсний дараа хэлэв. Тэгээд мөрдөн шалгахаар ингэж байгаа юм... Бага дарга чи хэнийг ч битгий оруулаарай гэжээ.

	Чубиков, түүний туслагч, мөн түшмэл гурвуулаа үүдийг нь нээж, унтлагын өрөө рүү мяраан гэтсэн янзтай хойно хойноосоо цуван орцгоолоо.

	Тэдэнд үзэгдэж харагдсан зүйлс нь гэвэл: Цор ганцхан цонхны дор өдөн лут том дэвсгэртэй ханхигар модон ор байлаа. Дэвсгэр дээр нь хумхиад сандраачихсан бүтээлэг харагджээ. Эрээн даавуун ууттай, үнгээд базчихсан жинтүү шал дээр ойчсон хэвтлээ. Орныхоо урдах бяцхан ширээн дээр мөнгөн цаг, мөн арван хоёр цэнгийн мөнгөн зоос тавьжээ. Бас хажууд нь чүдэнз байх аж. Унтлагын нь өрөөнд ор, ширээ, ганц сандлаас өөр модон хэрэглэл байсангүй. Цагдаагийн газрын түшмэл орон доогуур нь шагайлан архины хориод хоосолчихсон шил, хуучирсан бүрх малгай бас тэн хагасыг нь уучихсан шилтэй архи харлаа. Ширээн дор нь тоосонд дарагдсан өрөөсөн савхин гутал хэвтэв. Мөрдөн шалгагч, өрөөг нь эргэн тойрон харснаа хөмсгөө атируулан царай нь улайгаад,

	— Бузар новш! гэж гараа зангидан амандаа бувтнав.

	Тэгээд Марк Иваныч хаана байх вэ? гэж Дюковский намуухан асуулаа. Чи битгий саад хийгээд бай! гэж Чубиков аягүйхэн хэлснээ Шалыг нь үзье л дээ! Миний ажиллах хугацаанд ийм хачин явдал хоёр дахь удаагаа болж байгаа нь энэ. Ефграф Кузьмич ээ гэж түшмэл рүү хандан дуугаа нам болгон хэлэв.

	— Мянга найман зуун далан онд нэг ийм хэрэгтэй би тохиолдож билээ. Та санаж ч байж магадгүй биз... Худалдаачин Портретовыч хүн алсан шүү дээ. Тэгэхэд мөн л ийм байж билээ. Бузар яргачид, алаад, хүүрийг нь цонхоор гаргаж.

	Чубиков цонх руу нь очиж хөшгийг нь хажуу тийш болгоод пижгэнүүлэн түлхтэл цонх нээгдлээ.

	— Нээгдэж байгааг бодоход, түгжээсгүй байж дээ... Хм!.. цонхны тавиур дээр мөр байна. Хараач! Өвдөгний мөр, энэ..цаанаас нь хүн авиран орж шүү..., Энэ цонх чинь нарийн үзэхгүй бол горьгүй нь гэтэл Дюковский:

	— Шалан дээр ажиглагдахаар гойд юм юу ч алга, ер зураас сэвгүй байна. Харин хавирчихсан ганц швед чүдэнз л оллоо. Энэ байна. Миний мэдэхийнх л Марк Иваныч тамхи татдаггүй хүн сэн. Харин байрандаа жирийн зуруултай чүдэнз хэрэглэхээс биш, швед чүдэнз ерөөсөө хэрэглэдэггүй билээ. Энэ чүдэнз ч нэг юм олж магадгүй дээ... гэв.

	— За яршиг даа... гээд мөрдөн шалгагч гараа сарвасхийлгэн, бас чүдэнзээ бариад орж ирэх юм гэнэ! Мангуу толгойнуудыг харахаас уур хүрэх юм! Чүдэнз хайхын оронд, ор дэрий нь өөдтэйхөн шиг үзвэл дээр байхаа!

	Дюковский ор дэрий нь шалган үзээд:

	— Цус энэ тэр юмны толбо алга... шинэ сэргэгхэн уранхай тасархайн ч юм алга. Жинтүү дээр нь хазсан юм уу гэмээр ор байна. Хөнжилд нь шар айргийн үнэр, танар бүхий шингэн зүйл асгарсан бололтой... Энэ ор дэрний байдлаас үзвэл, үүн дээрээ ноцолджээ гэж бодмоор байна.

	— Танаар хэлүүлэлгүй ноцолдож гэдэг нь мэдэгдээд байна! Танаас ноцолдож уу, үгүй юу гэж асуугаагүй. Ноцолдож ээ дээ гэж байсанд орвол, та...

	— Нэг гутал нь энд байна, харин өрөөсөн нь алга.

	— За тэгээд, яах гэж?

	— Тэгэхлээр гутгаа тайлж байхад нь амыг нь таглан алжээ. Харин өрөөсний нь тайлж амжаагүй байтал нь...

	— Аваад явчхаж гэнэ ээ!.. Түүнийг амыг нь таглан алж гэж яаж мэдэв ээ?

	— Жинтүү дээр нь шүдээр хазсан байна. Ер нь сүрхий үнгэгдээд орноос нь хоёр тохой илүүтэй хол шидэгдчихсэн байдаг шүү.

	— Дэмий юм чалчаад!.. Цэцэрлэг рүү очсон нь дээр. Энд ингэж ухаж төнхөж байсанд орвол, цэцэрлэг рүү очсон нь дээр биз дээ. Үүнийг чинь би чамтай чамгүй хийхдээ л хийнэ.

	Цэцэрлэгт ирээд, юуны урьд ногоог нь ажин харцгаав. Цонхны доорх ногоо налж унасан байлаа. Цонхны доорх байшингийн хана дагуу ургасан адууны уруул мөн гишгэгджээ. Хэд хэдэн иш хуга унасан. Мөн хөвөнгийн өөдөс түүн дээр байхыг Дюковский олж үзэв. Үзүүрт нь хар хөх ноосон эдлэлийн нарийхан үс, хялгас наалдсан байлаа.

	— Хамгийн сүүлд ямар өнгөтэй костюм өмсөж байсан бэ? гэж Дюковский, Псековоос асуулаа.

	— Шар өнгөтэй, зотон даавуун...

	— Сайн байна бодвол хөх байгаа биз дээ. Халгайн хэд хэдэн үзүүрийг огтлон авч цаасанд нямбайлан цуглав. Энэ үеэр хошууны цагдаагийн газрын дарга Арцыбашев-свистковский, их эмч Тютюев хоёр хүрэлцэн ирлээ. Хошууны цагдаагийн газрын дарга мэнд амраа мэдэлцсэн тэр дороо сонирхон лавлах ажилдаа орлоо. Өндөр бөгөөд нарийхан дүүжгэр биетэй, нойрмог нүдтэй урт хамартай, шовх эрүү бүхий эмч, хэнтэй ч мэндэлсэнгүй, хэнээс ч юм лавласангүй, модны хожуул дээр суунгуутаа, санаа алдан

	— Аа сербүүд дахиад л үймэн бужигналдацгаажээ. Тэд яах гэсэн юм бол, бүү мэд дээ! ээ дээ! Австри улс, Австри улс уу, Энэ ч тэднийхний л явуулга шүү дээ! гэж ярив. Цонхыг гаднаас нь шалган үзсэн боловч шийдтэй юм юу ч өгсөнгүй ээ. Цонхны хавийн бутнууд ногоо сэлтийг шалган үзэж, мөрдлөгтөө ашиг болох нэлээд зүйлийг олжээ. Цонхны хажуугаас цэцэрлэгийн гүн рүү нэлээд хэдэн метр газар ногоон дээгүүр толботсон бараан судал байхыг Дюковский мөрдөн ажлаа. Судал нь нэгэн голт борын бутны дор очиж том хар хүрэн толбо болоод алга болсон байв. Мөн тэр бутан дор  унтлагын өрөөнд олдсон нөгөөх савхин гутлын өрөөсөн нь хэвтлээ.

	— Энэ аль хэдийний цус байна! гэж Дюковский толбыг харан харан хэлэв.

	Доктор тэр «цус» гэсэн үгийг сонсмогц залхуутайяа өндийн толбыг өнгөцхөн харснаа,

	— Тийм байна, цус байна гэв.

	— Цус байхлаар, амыг нь таглаж алаагүй байх нь ээ! гэж Чубиков, Дюковский рүү эгдүүтэйхэн харж хэлэв.

	— Унтлагын нь өрөөнд ч амыг нь барьж л дээ, харин энд ирээд, ухаан орчих вий гэж айсандаа хурц иртэй юмаар цохисон байна. Бутан доорх толбоноос үзэхэд, тэд цэцэрлэгээс юугаар яаж гаргаж хаях арга сүвэгчлэх хүртлээ нэлээд удаан хугацаанаа байлгажээ.

	— Тэгвэл гутал нь яагаад энд байдаг билээ?

	— Унтахынхаа өмнө. гутлаа тайлж байтал нь түүнийг алчихжээ гэж бодож байгааг минь энэ гутал бүүр сайн нотолж байна. Нэг гутлаа тайлчхаад өрөөсний нь дутуу сугалах гээд орхиж. Тэгээд дутуу тайлсан гутал нь ноцолдож байх завсар өөрөө сугараад уначихжээ...

	— Их юм бодож олов оо гээд Чубиков мишилзэв.

	— Ингээдхэж, тэгээдхэж гэнэ биз! Та энэ бодол яриагаа хэзээ мартаж орхих бол! Та ингэж л таамаг тавьж байхын оронд цустай ногооноосоо жаахныг задлан шинжилгээ хийхээр авч байвал дээр биш үү? Үзлэг хийж уул газрыг нь буулган зурсан төлөвлөгөөгөө аваад, шалган үзэгсэд тогтоол бичиж, мөн хооллохоор, хөтчийнх рүү явцгаалаа.

	Хооллосны сүүлээр ярилцацгааж эхлэв.

	— Цаг, мөнгө, бусад юмс... бүхэл бүтнээрээ байна. Чубиков яриаг өдөж алсан этгээд нь огтхон ч хомхой сэтгэл гаргасангүй гэдэг нь ч хоёр дээр хоёрыг нэмбэл дөрөв гэдэг шиг л тодорхой байна.

	— Лав учраа мэддэг хүн байж гэж Дюковский ярианд оролцов.

	— Та яагаад тэгж дүгнэв.

	— Эндхийн тариачид хэрэглэж огт мэддэггүй швед чүдэнзийг зөвхөн газрын эзэд л хэрэглэдэг. Тэгэхдээ цугаараа биш ээ. Дашрамд хэлэхэд, харин нэг хүн алсангүй, дор хаяад гурван хүн байж: Хоёр нь бариад, нөгөө нь амыг нь таглан алж Кляузов бол бяр чадалтай хүн байсан, алсан хүмүүс түүнийг нь лав мэдэж байсан байх ёстой.

	— Унтаж байсан бол тэр тэнхээ чадал юунд хэрэг болох вэ дээ?

	— Хорлогчин санаатнууд гутлаа тайлахыг нь хүлээгээд байж. Гутлаа тайлж л байсан байна. Унтаагүй байгаа шүү дээ.

	— Битгий таагаад бай! Хоолоо өөдтэйхөн идэж үз!

	— Миний бодлоор бол, эрхэм эзэд минь гээд цэцэрлэгчин Ефрем ширээн дээр халуун тогоо тавингуутаа энэ бузар муухай явдлыг Николашкаас өөр хэн ч үйлдэхгүй байх гэж санаж байна гэв.

	— Ёстой магадгүй шүү гэж Псеков хэлэв.

	— Николашка гэдэг чинь хэн билээ?

	— Эзний зарлага, эрхэмсэг эзэн минь, түүнээс өөр хэн ойр байх вэ дээ ер? гэж Ефрем хэллээ.

	— Дээрэмчин шүү, эрхэмсэг эзэн минь! Бурхан сахиусанд ч захирагддаггүй тийм архич, завхарсан амьтан байгаа юм!

	Эзэнд дандаа л архи авчирдаг, оронд нь хучиж өгдөг юм... Тэр байлгүй, өөр хэн байх вэ дээ?

	Эрхэм эзэнтэнд зүрхлээд хэлчихэд, бас архины газар онгирч өөрийгөө магтдаг, зальтай амьтан чухам, эзнийг алчихаас ер тоохгүй. Акулькаас хамаг хэрэг болж л, хүүхнээс л болж... тэднийд нэг тийм цэрэг хүүхэн байсан шүү... Тэр хүүхэнд эзэн маань жоготойхон болсон юмаа. Тэр хоёр энэ хүүхнийг татаж чангааж ойртуулж л дээ, харин эзэн... магад уурласан байх... Одоо тэр хүүхэн гал тогооныхоо өрөөнд согтуу л хөрвөж урваж хэвтэх болсон байна билээ.

	Уйлаад л... үнэн худал чалчаад л эзэн маань яасан хөөрхийлөлтэй болов доо ер...

	— Нээрээ, Акулькаас болоод уурлаж мэднэ шүү. Цэрэг хүүхэн гэхдээ... Марк Иваныч түүнийг Нана9 гэж дэмий нэрлээгүй байхаа. Тэр хүүхэнд Нанаг бодогдуулахуйц ямар нэгэн жиг бий дэг ээ... Нэг аятайхан... гэж Псеков ярилаа.

	— Харсан... танина гэж мөрдөн шалгагч улаан алчуурт нусаа нийн хэлэв.

	Дюковскийн нүүр улайн доошоо харлаа. Түшмэл хуруугаараа хоолныхоо тавгийг цохилов. Хошууны цагдаагийн газрын дарга ханиалган, цүнхэндээ юм онгичиж эрэв. Акулька Нана хоёрын талаар дурсахад доктор юу ч бодсонгүй бололтой. Мөрдөн шалгагч, Николашийг авчир гэж тушаал өгөв. Николашка гэгч өндөр туранхай биетэй унжуу цоохор хамартай, эвхгэр чээж бүхий, эздийн өмсдөг чамин мөртэй пиджак өмссөн залуу эр Псековын тасалгаанд орж ирээд мөрдөн шалгагч руу явуут бөхөсхийн мэндлэв. Уйлчихсан нойрмог царайтай байлаа.

	Шал согтуу учир арай чамай зогсоно.

	— Эзэн минь хаа байна? гэж Чубиков асуув.

	— Алагдчихсан шүү дээ эрхэм хэргэмтэн гуай гэж хэлснээ, Николашка нүдээ цавчлан уйлж гарлаа.

	— Алагдсан гэдгийг ч мэдэж байна. Одоо хаа байгаа юм бэ? Бие нь хаа байна?

	— Цонхоор нь гаргаж аваачаад, цэцэрлэгт нүх ухаад булчихсан байна гэж ярьцгаагаад байна шүү дээ.

	— Хм!.. мөрдлөгийн байдлаас үзэхэд гал тогооны өрөөндөө байна гэдэг нь бүр илэрхий байна шүү дээ... Муухай золиг, эзнийгээ алж байхад, тэр шөнө чи хаа байсан юм бэ? Бямба гаригт? Николашка хүзүүгээ гүрдийлгэн дээш харж бодсоноо:

	— Эрхэм эзэнтэн минь, би мэдэхгүй байна. Согтуу байсан болохоор санах юм ер алга гэв.

	— Өөр. байранд гэнээ! гэж Дюковский гараа арчингаа инээсхийв.

	— Тийм бий. Яахлаараа эзний цонхон дор цус байдаг билээ.

	Николашка толгойгоо гэдийлгэн бодов.

	— Түргэн бод гэж хошууны цагдаагийн газрын дарга зандрав.

	— Одоохон хэлье. Эрхэм эзэнтэн минь. Тэр цус ч яах вэ. Би тахиа алсан юмсан. Би маш амархан ерийн алдгаараа алсан. Харин тахиа маань бариад авмагц гараас мултарч орхисон... Тэгээд л тэгж цус гоожсон байлгүй дээ.

	Николашка үнэхээр үдэш болгон энд тэнд тахиа алаад байдгийг Ефрем батлан хэлсэн боловч дутуу алсан тахиа цэцэрлэг дундуур гүйж явахыг хэн ч үзээгүй бөгөөд тахиа алдгийг нь үгүйсгэж болохгүй биз ээ.

	— Өөр газар байсан гэнээ! Яасан тэнэг эр вэ гэж Дюковский инээсхийв.

	— Акулькатай найзалдаг уу?

	— Найзалж наана цаана бололцсоон.

	— Харин эзэн чинь чамаас түүнийг аяыг нь олж татаад авчихсан юм биш үү?

	— Огтхон ч үгүй дээ. Надаас Акулькийг Псеков, Иван Михайлыч хоёр булаачихсан даа. Харин Иван Михайлычаас эзэн маань элсүүлчихсэн ийм л хэрэг болсон юм даа.

	Псеков бантсандаа, зүүн нүдээ маажлаа. Дюковский түүн рүү өрөмдөх мэт ширтэн харж, царай нь улайн чичирсхийв. Тэгээд урд өмнө нь анзаардаггүй байсан нярвын хөх өмд рүү харлаа. Тэр өмд нь Адууны уруул толгой дээрээс олсон өнөөх хөх үсэрхүү юмыг санагдуулж билээ. Чубиков нэлээд сэжиглэлтэй Псеков руу харлаа.

	— Ярь ярь! гэж Чубиков, Николашкад хэлснээ, одоо эрхэм Псеков танаас нэг юм асууж лавламаар байна. Та тэгээд ням гаригийн урдах бямба гаригт энд байлцсан юм шив дээ?

	— Тиймээ, арван цагт би Марк Иванычтай цуг хоол идсэн.

	— Тэгээд дараа нь?

	Псеков бантсандаа ширээний цаанаас босоод:

	— Дараа нь... дараа нь... Би санахгүй байна. Би архи их уусан... Хаана хэдийд унтсанаа ч санахгүй байна. Та нар яахлаараа ингэж цөм над руу хараад байгаа юм бэ? Би алчихсан юм шиг гэж Псеков өгүүлэл тавилаа.

	— Та сэрэхдээ хаана байсан бэ?

	— Би зарцын өрөөний пийшин дээр сэрсэн... гэдгээ батлан хэлж чадна. Харин яаж пийшин дээр гарснаа мэдэхгүй байна.

	— Та битгий сандар... Акулькаг таньдаг байсан биз дээ?

	— Тэр тухай яриад байх гойд юм алга...

	— Танаас Кляузов руу шилжин ирсэн юм биш үү?

	— Тиймээ... Ефрем ээ, аль мөөгнөөсөө дахиад өгөөч! Евграф Кузьмыч цай уухгүй юу?

	Таван минутын турш аягүй, нам гүм болов. Дюковский дув дуугүй Псековын зэвийчихсэн царайг цоолох мэт нүдээ салгалгүй ширтлээ.

	— Их байшинд нь очиж талийгаачийн эгч Маръя Ивановнатай ярилцах хэрэгтэй болох нь байна гэж мөрдөн шалгагч таг дуугүй байснаа гэнэт дуугарлаа. Тэр авгай ямар нэг юм хэлээд өгдөггүй байгаа даа.

	Чубиков, түүний туслах хоёр хооллосон явдалд нь талархаад эзний байшин руу явцгаав. Шилэн гүнгэрваатай бурхны зурмал хөргийн өмнө залбиран мөргөж байгаа Кляузовын эгч, дөчин насны Маръя Ивановна авгай дээр орлоо. Орж ирэгсдийн гар дахь том том цүнх, духан дээрээ содон тэмдэг бүхий малгайг нь харангуутаа тэр авгай цонхийн цайрав.

	— Юуны өмнө, таны мөргөлийг чинь алдагдуулсан биднийгээ өршөөгөөрэй гэж эелдэг Чубиков бөхөлзөн гуйгаад, бид танаас хүсэх юм байна. Та бодвол дуулаа биз... Таны дүү алагдаж, хардаж сэжиглэмээр зүйл байна. Бурхны хилэгнэл шүү дээ, мэдэж байгаа биз... Үхэл гэдэг чинь хаан дээдсийг ч газар хагалагчийг ч ер нь хэнбугайг ч алгасдаггүй юм. Та ямар нэгэн заалт, тайлбар хэлж бидэндээ тус хүргэхгүй сэн болов уу...

	— Ээ чааваас надаасаа л битгий асууж үз гэж хэлээд царай нь цонхийн гараараа нүүрээ даран, «Би та нарт юу ч хэлж өгч чадахгүй! Юу алга! Гуйж байна та нараас! Би юу ч... Би яаж... чадах юм бэ? Ээ чааваас гэж, үгүй ээ... Үгүй ээ... дүүгийн минь тухай бүү дурс! Хэлэхгүй байгаад л үхнэ.

	Маръя Ивановна уйлан хайлан нөгөө өрөө рүүгээ оров. Мөрдөн шалгагсад бие бие рүүгээ гөлрөн харцгаагаад мөрөө хавчисхийцгээж, зайлахын мөн боллоо.

	— Дүүрсэн авгай байна даа! гэж Дюковский том байшингаас нь гармагц хэлснээ, ямар нэгэн юм мэдээд байгаа мөртөө нууж байна. Бас заримынх нь царайд ч нэг жиг байлаа... хүлээж бай золигуудаа бүх учрыг нь олцгооё! гэв.

	Чубиков туслахтайгаа хоёул хөнгөн тэрэгнээ сууж үдшийн саранд нүүр царайгаа мэлс гялс хийлгэн энэ өдрийн ажлын тухай бодлоор тархи толгойгоо дүйрүүлэн бодсоор гэр рүүгээ буцацгаалаа. Хоёулаа ядарсан тул ярилцсан ч үгүй. Чубиков ерөөсөө замд ярих дургүй хүн бөгөөд харин чалчаа Дюковский өвгөний байдлыг харж мөн л дуугүй явлаа.

	Замын эцэст туслах маань дуугүй явж тэвчсэнгүй:

	— Энэ хэрэгт Николашка холбогдолтой байх нь ээ дээ. Ер нь эргэлзэх юм алга гэдэг нь түүний царайгаар нь илхэн байна... Өөр газар гээд байгаа чинь юутай хээтэй нь илчилж өгөөд байна шүү дээ. Мань эр тэр хэрэг үүсгэгч нь биш гэдэгт эргэлзэх юм алга. Гагцхүү хөлсний болхи зэвсэг болжээ. Зүйтэй биз? Уг хэргээс даруу томоотой Псеков ч мөн хожимдоогүй бололтой. Түүний сүрдэж бантаад байгаа нь, хүний амины хэрэг гарсны дараа айсандаа болоод пийшин дээр хэвтсэн нь, өөр газар очсон нь, Акулькатай холбогдолтой нь нэг л учиртай гэв.

	— Дэмий бүү чалчаад бай. Чиний бодлоор бол Акулькаг таних хүн болгон энэ хэрэгт холбогдох уу? Ээ хөөрхий чи ч мөн солиотой амьтан юмаа! Хэрэг шүүх гэж байхын оронд дулаан хэвтэж байвал дээр юм биш үү? Та ч мөн Акулькаг эргүүлдэг байсан болохоор, энэ хэрэгт оролцсон байх нь шив дээ?

	Акулька танайд ч бас тогоочоор сар суусан шүү дээ. Би... цаадахыг нь яриагүй байна шүү. Ням гаригийн шөнө би тантай хөзөр тоглохдоо таныг зүгээр л харсан. Хамаатай сан бол би тантай зодолдох байсан. Уг явдал хүүхэнд падгүй шүү, банди ахай минь. Хорон санаат, жигшүүртэй бузар муухай явдалтны үйлдсэн хэрэг, томоотой залуу эрийн санаанд тохирсонгүй юу болохоо ч мэдсэнгүй. Өөртөө их бардаж тийм байгаа биз дээ... Өсөө авахыг бодож дээ. Дараа нь... түүний зузаан уруул, сэтгэлийн нь хачин байдлыг нь илтгэж байна шүү. Акулькаг Нанатай зүйрлүүлэхдээ яаж уруулаа тамшаалж байсныг санаж байна уу? Тэр муу юманд хүргэх шунал тачаал нь яриангүй дүрэлзэж ирсэн байна! Басамжлан доромжлох дээгүүр зан, мөн үл хангагдсан шунал тачаал нь ийм болгожээ. Энэ нь хүний амины хэрэг гаргахад хүргэсэн байна. Хоёр нь ч бидний гарт орж, харин гурав дахь нь хаа байна! Николашка Псеков хоёр барьж байж, багалзуурыг нь хэн шахсан байх билээ? Псеков ер нь аймтгай зүрхгүй шүү. Николашка жинтүүгээр ч амыг нь таглаж чадахгүй, тэр хоёр ч сүх мүхээр л дөнгөнө... Өөр гурав дахь этгээд л амьсгааг нь таглаж харин хэн бэ ер? Дюковский бүрх малгайгаа нүд рүүгээ даран бодолхийлэв. Тэгээд мөрдөн шалгагчийн гэрийн гадна очтол дуугүй явлаа.

	— Эврика! гэсээр Чубиков бяцхан байшиндаа орж, хувцсаа тайлснаа.

	— Эврика, урьд нь, яагаад миний санаанд орохгүй байв аа. Николай Ермолыч аа! Гурав дахь нь хэн байсныг мэдэв үү?

	— Бользно л доо нөхөр минь! Тэр хоол бэлэн болоод байна! Тийшээ сууж хоол зооглоно уу? Мөрдөн шалгагч Дюковский өөртөө архи хундагалан босоод, гурайн сунаж, нүдээ гялалзуулан

	— Өөдгүй санаат Псековтой элбэлцэж хүн алсан этгээд чинь эмэгтэй хүн байж гэдгийг мэдэж байна уу? Тийм боллоо! Би амь үрэгдсэн хүний эгч Марья Ивановнагийн тухай ярьж байна!

	Чубиков архиндаа цацан Дюковский руу харж гөлрөн:

	— Та түүнийг гэнээ? Таны толгой... түүнийг гэнээ? Өвдөөгүй биз?

	— Би эрүүл байна. Солиорсон байлаа ч гэсэн биднийг очиход тэр авгайн сандарч тэвдсэнийг юугаар тайлбарлах гэж байна? Тэр авгай ам нээхээ дургүйцсэнийг яаж тайлбарлах вэ? За яах вэ, үүнийг дэмий зүйл гээд орхиё. Тэгвэл тэдний харьцаж байсныг бодчихоорой! Тэр авгай дүүгээ үзэн яддаг шүтлэгтэн байсан. Харин талийгаач нь завхай, бурхан үл тоогч байсан... юм. Ийм учраас үзэн яддаг байлгүй яах вэ. Кляузов өөрийгөө, шуламсын эрлэг гэж эгчдээ итгүүлж амжаад дэргэд нь гайхалтай бишрэм дүр үзүүлдэг байсан шүү!

	— За тэгээд яагаа вэ.

	— Та ойлгохгүй байна гэж үү? Балрын юмыг шүтэгч тэр авгай, тэсэж ядах дээрээ түүнийг алчхаж. Самуун муухай завхрагчийг алж хорвоо ертөнцийг Христийн эсрэг этгээдээс чөлөөлжээ.

	Үүнийгээ тэр авгай өндөрт өргөөд, гавьяа бурхан, сүсэгтний амжилт гэж байгаа юм. Та балрыг шүтэгч авгай нарыг мэддэггүй юу ер? Достоевскийг уншаад үз л дээ. Бас Лесков, Печерский хоёр юу бичиж байгаа билээ!... Тэр авгай даанч болоогүй юм байгаа даа! Тэр л бүтээж алсан! Ээ дээ, зэвүүн эм дээ! Биднийг ороход биднээс нүдээ буруулахаар гүнгэрваатай хөргийн өмнө зогсож байгаагүй гэх үү? Мөргөсөн болоод л байя, биднийг ирнэ гэж санаагүй сэтгэл тайван байна гэж санаг гэсэн байх! Энэ бол сүүлийн үеийн хэрэг түвэг таригсдын нэг арга заль болоод байгаа юм. эрхэм Николай Ермолыч минь! Эрхэмтэн минь! Энэ хэргээ надад шилжүүлэн өгч үзээч! Би эцэст нь хүргэж үзье! Энхрий минь! Би л эхэлснээс цааш, би дуусгаж өгье гэв.

	Чубиков толгой сэгсрэн хөмсгөө зангидаад

	— Энэ хэрэг, түвэг ярвигтай ч гэсэн бид нэгэн тийш нь болгож чадахаа л чадна. Харин та хэрэггүй юманд оролцох гэсний хэрэг алга. Хэлж өгсөн цагт бичиж авч байвал таны хэрэг болох нь тэр! гэж хэлэв. Досковскийн уур дүрсхийн шатаж, хаалга үүд тасхийлгэн гарч одов. Ухаан гаргах гэж солиорох юм бузар монди! Бас их ухаан гаргав аа! Хэнээтэй золиг вэ? Зээл дээр очиж тамхины хайрцаг худалдан авч өгнө байгаа даа...

	Маргааш нь Кляузов сууринаас том толгойтой, туулай уруултай малчин залуу Данилкаг дуудан ирүүлж мөрдөн шалгагч маш сонирхолтой мэдүүлэг авлаа.

	— Би согтуухан байсан. Шөнө дунд болтол найзындаа суучихсан байна билээ. Гэртээ харьж явахдаа согтуугаараа усанд орж сэлсэн, усанд биеэ угааж байгаад харсан чинь далан дээгүүр хоёр хүн санд мэнд Макарьевын ногооны хашаа тийш алга болсон. Эзнийг маань тэгж аваачаагүй байвал, бурхан намайг бүү өршөөтүгэй.

	Мөн тэр өдрийн үдээс хойш Псеков Николашка хоёр баривчлагдаж хошууны төв рүү зэвсэгт харгалзагч нараар хүргэгджээ. Хотод очоод шоронд түгжигдсэн гэнэ билээ.

	 

	 

	II

	 

	Арван хоёр өдөр өнгөрлөө.

	Өглөө юмсан. Мөрдөн шалгагч Николай Ермолаич ногоон ширээнийхээ ард суугаад «Кляузовын» хавтаст хэргийг эргүүлэн танилцаж байлаа. Дюковский торонд хоригдсон чоно шиг бачимдаж тэвдсэн байртай нэг булангаас нөгөө рүү алхалж:

	— Та ер нь Николашка Псеков хоёрыг хэрэг тарьсан гэдэгт үнэмшиж байна уу гээд сэрвэгэр сахлаа ширүүхэн илбэснээ:

	— Яахлаараа Марья Ивановнагийн өдүүлсэн гэмт хэргийг үнэмшдэггүй билээ. Эд мөрийн баримт багадаад байна уу?

	— Би үнэмшихгүй гээгүй байна. Тэгэхдээ үнэмшихэд хаашаа юм бэ дээ... Жинхэнэ эд мөрийн баримт алга даа, харин бүгдээрээ л нэг дэмий таавар... мухар сүсэгтэн, ээ чааваас даа 

	— Харин танд бол заавал ч үгүй цохисон сүх, цус бялдсан цагаан даавууг нь өгвөл сая нэг!.. шүүгчид л болох нь ээ дээ! Би танд батлаад өгнөө, гайгүй! Та, уул хэрэгт хөнгөн хийсвэр хандаж миний хийж байгаа нарийн шүүлтийг тоож үзэхгүй байгаагаа боливол таарна! Та тэр Марья Ивановнагаа Сибирьт явуулахыг хүсэхгүй байх шиг байна! Би батлаад өгөмз. Таны арга ухаан өчүүхэн байна, харин надад бол бага сага юм байна л даа... Миний арга ухаан зөв байсныг та үзэх биз! Намайг явуулж өгөөч тийш нь

	— Та ер нь юун тухай яриад байна?

	— Швед чүдэнзний тухай л... Мартчихаа юу? Харин би ч мартаагүй л байгаа шүү! Амь үрэгдэгчийн өрөөнд хэн чүдэнз зураа вэ гэдгийг л би мэдмээр байна! Нэгжээд үзэхэд Николашка Псеков хоёроос чүдэнз гараагүй болохоор, зураагүй нь мэдээж. Тэгэхлээр гурав дахь этгээд нь Марья Ивановна л байж таарна. Би батлаад нотлоод орхиё!.. Би мэдээд ирье... Намайг энэ хошуу нутгаар явуулаач дээ.

	— За яршиг. Суугаач, асууж магадлах зүйл байна. Дюковский ширээний цаана суунгуутаа, урт хамраа цаасанд хүргэн алдав.

	— Николай Тетеховыг оруулаад ир! гэж мөрдөн шалгагч хашхирав.

	Николашкаг оруулаад ирлээ. Николашка харуулдас торс шиг цонхийн цайгаад турчихсан ч харагдлаа. Тэгээд бас чичрэн салганаад л байв.

	— Тетехов гэж эхлээд Чубиков,

	— Мянга найман зуун далан есөн онд, та хулгайн хэрэгт холбогдон анх удаа нэгдүгээр хэсгийн шүүхээр хэргээ таслуулж шоронд хоригдсон байна. Мянга найман зуун наян хоёр онд хоёрдох удаагаа хулгайн хэрэгт холбогдож, дахин шоронд орж байж ээ... Бидэнд цөм илэрхий байна.

	Николашкийн нүүр гайхан мэлэрсэн харагдав. Мөрдөн шалгагчийн хэлсэн бүх баримт Николашкийг цөхрөлд орууллаа. Гайхаж алмайрсан байдал нь удалгүй гэмшин шаналмаар болгов. Мань эр эхэр татан уйлснаа, явж гар нүүрээ угааж тайвширъя гэхэд түүнийг аваад гарчээ.

	— Псековыг оруул! гэж мөрдөн шалгагч тушаал буулгав. Псековыг оруулаад ирлээ. Залуу эрийн нүүр царай сүүлчийн өдрүүдэд үлэмж өөрчлөгдөн турж зэвийж, царай алдаж орхижээ. Нүд нь урвайн номойчихсон байлаа.

	— Псеков суу даа гэж Чубиков хэлснээ,

	— Өнөөдөр урдын шигээ худал хэлэлгүй, үнэн цагаанаа хэлэх биз гэж найдаж байна. Урдах өдрүүдэд эд мөрийн баримт байсаар атал тас зөрөн Кляузовыг хуйвалдаж алснаа хүлээхгүй байсан. Энэ чинь үнэнч түвшин ёс биш. Хийсэн хэргээ хүлээвэл гэмийг чинь хөнгөвчилдөг юм. Өнөөдөр би тантай сүүлчийн удаа ярилцаж байна. Хэрэв хэргээ өнөөдөр хүлээхгүй бол, маргааш гэхэд бүр хожимдох болно шүү. За тэгээд бидэнд ярья даа...

	— Би юу ч мэдэхгүй байна... Таны эд мөрийн баримт гэдгийг чинь ч мэдэхгүй байна гэж Псеков шивнэн хариу өчив.

	— За яалаа гэж. Тэгвэл, уул хэрэг хэрхэн болсныг би танд хэлэхээс биш дээ. Та нар бямба гаригийн орой Кляузовын унтлагын өрөөнд сууж түүнтэй архи, шар айраг уусан биз дээ. (Дюковский түүний ярьж байх үед царайнаас нь харцаа салгалгүй нэвт шувт ширтэв) Та нарт Николай үйлчилж байсан байна. Нэг цаг болмогц Марк Иваныч унтмаар санагдаад байгаагаа хэлжээ. Ер ямагт нэг цагт унтдаг байж. Тэгээд гутлаа тайлаад юм хумаа эмхлүүлээрэй гэж хэлэхэд нь Николай та хоёр дохио өгөлцөн. согтуу эзнээ барьж аваад орон дээр нь гэдрэг эргүүлэн даржээ. Та хоёрын нэг нь хөлөн дээр нь нөгөө нь чээж дээр нь дарж, энэ үеэр та нартай урьд өмнө энэ гэмт хэрэгт оролцохоор хэлэлцэж тохиролцсон хар хувцастай авгай үүдний пингээс орж ирж. Тэгээд тэр эмэгтэй жинтүүг нь даруй шүүрэн аваад амыг нь дарж алжээ. Тэмцэлдэн ноцолдоход чинь лаа унаж унтарчихсан байна. Тэр авгай халааснаасаа хайрцагтай швед чүдэнз гаргаж зураад лаа асааж. Тэгээгүй гэх үү? Таны царайг харвал би үнэн юм л яриад байгаа бол уу гэмээр байна. За тэгээд цааш нь... амыг нь барьж алаад, амьсгалаа хураасныг нь мэдэнгүүтээ Николай, та хоёр цонхоор гадагш нь гаргаад Адууны уруулын ёроолд тавьж, сэхчих магадгүй гэж айсандаа ямар нэг хүрц ирмэгтэй юмаар цохисон бололтой. Дараагаар нь та хоёр, өөр нэгэн голт борын бутны дор аваачиж түр зуур тавьсан байна. Амьсгаагаа дарж аваад, бодож бодож цааш нь аваад явчихжээ... Сүлжмэл хашаа дундуур дамжлаад явж. Дараа нь замаар орж... Цаашаа явсаар далан дээгүүр гарч далангийн орчим та хоёрыг нэг эрэгтэй хүн айлгаж. Тэгээд юу болсон бэ? Псеков цагаан ямбуу шиг цайран босож найгалзаад,

	— Дотор бүгчимдээд байна! гэснээ, — За яах вэ. Тийм л биз... Харин би гараад ирмээр байна... гэв. Псековыг гаргалаа.

	— Ингэж эцэстээ хүлээдэг байна шүү! гэж Чубиков суниав. Өөрийн эрхгүй улайлаа даа чи! Би ч мөн, уран аргаар үзлээ дээ! Мөн урсгаж гараа биз дээ.

	— Хар хувцастай авгайг ч тэгээгүй гэхгүй байна шүү! гэж Дюковский инээд алдаад,

	— Харин швед чүдэнз чинь л намайг зовоогоод байна даа. Ер нь би тэсэж чадахгүй нь ээ! Баяртай! Явлаа гэв. Дюковский, малгайгаа авч өмсөөд явчхав. Чубиков Акулькаг байцаан эхлэв. Акулька надад мэдэж хэлэх юм юу ч алга гэв.

	— Би та нартай л хамт байснаас өөр хэнтэй ч байгаагүй гэв. Оройн зургаан цагт Дюковский эргэж ирэв. Урд өмнө нь үзэгдээгүй ихээр алмайрч байснаа хувцасныхаа товчийг тайлж чадахгүй болтлоо гар хуруу нь салганан чичирлээ. Хацар нь минчийчихжээ. Үзтэл ямар ч шинэ сонирхолтой зүйлгүй эргэж ирсэн бололтой.

	Ирлээ, харлаа яллаа гэж Дюковский хэлээд Чубиковын өрөө үү орж, олбогт сандал дээр лаг хийн суугаад, — Би өөрийн суут ухаандаа, саянаас итгэн шүтэж байгаагаа танд тангараглан өгүүлтүгэй. Сонс л доо! Чөтгөр таныг алгадаасай. Хуучлахыг минь сонсооч. Сонирхон гайхаач! Инээдэмтэй ч гэмээр, гуниглалтай ч гэмээр юм уу даа! Таны гарт аль хэдийнээ гурав нь байна... Тийм биз дээ? Би дөрөвдөхийг нь чин үнэнээр хэлбэл нэгэн эмэгтэйг оллоо! Ямар эмэгтэй тийм байдаг билээ ер. Би, тийм хүүхний биед ганцхан удаа ч гэсэн хүрчихвэл. амьдралынхаа арван жилийг өгөхөөсөө буцахгүй!

	За... сонс л доо... Би Кляузовна руу очоод үүгээр түүгээр нь хэрэн алхаллаа. Би зам зуураа лангуу дэлгүүр, мухлаг, болгоноор орж швед чүдэнз байна уу гэж магадлан лавлаж явлаа.

	Хааяагүй л байхгүй гэх аж. Би эрж явсаар байлаа. Хорь дахин итгэлээ барснаа хорь дахин итгэлээ дахиад л дүүргэлээ. Өдөржин мунгинасаар байгаад дөнгөж цагийн өмнө, эрсэн юмандаа хүрч очлоо. Эндээс гурван мод зайтай газар! Арван хайрцаг бүхий толгой чүдэнз надад аваад өглөө, нэг хайрцаг нь үгүй болсон байв. Яаж алга болоо юм бол... «Тэр хайрцаг чүдэнзийг хэн худалдаж аваа вэ?» Ямар нэгэн эмэгтэй л... «Тэр эмэгтэйд аятайхан санагдаж л дээ. Дэмийрчээ» Эрхэм минь! Николай Ермолаичаа Габориш10 уншиж, семинараас хөөгдчихсөн хүн, заримдаа юм хийж бүтээнэ гэхэд Ухаан маань хүрмээргүй баймаар аа даа! Би өнөөдрөөс эхлээд өөрийгөө тоож хүндэтгэх боллоо шүү!.. Ёох- х-х... За яваад бай!

	— Хаашаа явах нь вэ?

	— Дөрөвдөх тэр хүүхэн рүү... Яарах хэрэгтэй болоод байна. Тэгэхгүй бол, тэгэхгүй бол би гэдэг хүн байж ядсандаа дэлбэрчих гээд байна! Тэр хүүхэн хэн болохыг мэдэж байгаа биз дээ? Тааварлахгүй байна гэж үү? Манай цагдаагийн газрын түшмэл Евграф Кузьмичийн залуухан эхнэр Ольга Петровна байхгүй юу! Тэр ганц хайрцаг чүдэнзийг энэ хүүхэн л худалдаж авсан байна даа!

	— Та... та... та солиороогүй биз?

	— Тун ойлгомжтой байгаа юм аа! Нэгдэж тэр хүүхэн тамхи татдаг, хоёрдож Кляузовт үхтэлээ дурлачхаад байсан. Кляузов тэр эмэгтэйн хайр сэтгэлийг Акулькаас болоод, хайхралгүй хөсөрдүүлчихсэн юм. Энэ ер нь өшөө хонзон болсон дог оо. Нэг өдөр гал тогооныхоо өрөөний хөшигний цаад талд тэр хоёрын яаж байсныг би сая саналаа. Тэр хүүхэн түүнд тангараглаад байж билээ. Харин Кляузов хүүхний татаж байсан тамхийг авч зуугаад утааг нь нүүр рүү савсуулаад байсан шүү, за тэр ч яах вэ явж үзье... Түргэлэхгүй бол харанхуй болох нь... Явцгаая!

	— Ямар нэгэн жаалаас болж, харанхуй шөнөөр шударга түвшин эмэгтэй амар тайван байдлыг алдагдуулах хүртлээ ч би арай солиороогүй байхаа!

	— Шударга түвшин гэнээ... Ингэж хэлснийхээ сүүлээр та бол мөрдөн шалгагч биш, ухаан муутайгаа харуулах нь ээ дээ! Би таныг хэзээ ч харааж үзээгүй билээ. Харин одоо та өөрөө хараалгах гээд байх чинь солиотой юм! Новш чи! За за эрхэм Николай Ермолыч минь! Гуйя танаасаа!

	Мөрдөн шалгагч гараа сэгсрэн нулимав.

	— Гуйж байна шүү танаасаа! Өөрийнхөө тулд биш, харин үнэн мөний тулд гуйж байна! Мөргөе тэгвэл! Амьдралд минь ганц удаа ч гэсэн надад туслаач даа!

	Тэгээд Дюковский өвдөг сөгдлөө.

	— Николай Ермолаич аа! Харж үзээч дээ! Энэ хүүхний тухайд алдаж сэжиглэсэн байвал чухам намайг арчаагүй муу амьтан, адгийн муу хог гэж үзээрэй. Ямар хэрэг билээ ер! Хэрэг ч хэрэг шүү дээ! Өчүүхэн хэрэг биш, харин бүхэл бүтэн явдал болно! Орос орон даяар алдраа цуурайтуулах болно!

	Чухаг хэрэг болохоороо мөрдөн шалгагч таныг ч гэсэн мундаг өргөнө шүү дээ.

	Зөрүүд өвгөн минь сайтар бодооч! Мөрдөн шалгагч хөмсгөө атируулан дуртай дургүй бүрх малгайгаа авч,

	— За, за чиний тааллаар болтугай! Явж л үзэхээс биш гэв.

	Мөрдөн шалгагчийн морин тэрэг цагдаагийн газрын түшмэлийн үүдэнд хүрч ирэхэд харанхуй болчихсон байв.

	— Ямар ёрын улс билээ дээ, бид чинь! гэж Чубиков, хонхны нь татуургыг барин,

	— Хүмүүсийн амар тайван байдлыг ингэж алдагдуулах гэж байх уу даа гэв.

	— Зүгээр, зүгээр... битгий ай... бидний тэрэгний нум хугарчхаад ингэж явна гэхгүй юу.

	Чубиков Дюковский хоёрыг, булцгар улаан уруултай, тас хар өтгөн хөмсөг бүхий хорин гурав орчим насны өндөр нуруутай, тарган хүүхэн хаалганы тэнд угтаж уулзлаа. Ольга Петровна гэгч мөн ажээ.

	— Ээ... ашгүй! гээд, нүүр дүүрэн инээмсэглэж, яг оройн хоолноор амжиж ирж. Евграф Кузьмич маань ч эзгүй байгаа... Хар ламынд очоод л сууж орхисон юм байлгүй... Гэсэн ч бид Кузьмич үгүйгээр болцгоочихно байхаа... Суугаарай! Та нар мөрдөн шалгах ажлаасаа буцаж явна уу?..

	— Тийм ээ... Бидний нум хугарчихлаа гээд Чубиков зочдын өрөө рүү нь орж олбогт сандал дээр суунгуутаа ярьж эхлэв.

	— Та... сандарчих ваа даа! гэж Дюковский шивнэснээ-гайхаад бай! гэв.

	— Нум... мм... тийм дээ. Аваад л явна даа.

	— Сандруузай гэж байна шүү танд! Тааварлаж цөхөөд байвал цаг алдана шүү дээ?

	— За яршиг, өөрийнхөө мэдэж байгаагаараа л хийе. Харин намайг аварч үзээрэй гэж Чубиков босон цонх руу очмогцоо гүвтнээд,

	— Чадашгүй ээ! Чи л будлиан үүсгэсэн хүн өөрөө учрыг нь олно биз! гэв.

	— Тийм ээ, нум... гэж Дюковский түшмэлийн авгайн дэргэд очоод урт хамраа ятайлган байж эхлэн хэлснээ, — Бид ч чу-чу-чухамдаа хоол идэхээр ч ирээгүй, Евграф Кузьмич дээр ч ирээгүй юм. Харин таны алсан тэр Марк Иванович, одоо хаа байгааг эрхэмсэг хатагтай танаас лавлах гэж л ирлээ шүү дээ! гэлээ.

	— Юу гэнээ? Юуны чинь Марк Иванович? гэж шулганахдаа, түшмэлийн авгайн том нүүр агшин зуур час улайн, — би... учрыг нь ойлгохгүй байна гэв.

	— Хуулийн нэрийн өмнөөс асууж байна шүү! Кляузов хаа байгаа вэ? Бидэнд цөм илэрхий болсон юм шүү.

	Хэнээс мэдээ вэ? гэж Дюковскийн урдаас хараад салахгүй байгаа түшмэлийн авгай аяархан асуув.

	— Хаа байгааг нь үзүүлчихсэн болов уу?

	— Харин та нар хаанаас мэдээ вэ? Хэн та нарт хэлж өгөв.

	— Бидэнд цөм мэдэгдээд байгаа юм гэсэн шүү! Би хуулийн нэрийн өмнөөс шаардаж байна!

	Түшмэлийн авгайн сандарч балмагдсанд сэргэсэн мөрдөн шалгагч хажууд нь очоод:

	— Бидэнд заагаад л аль тэгвэл бид явлаа. Тэгэхгүй бол бид... гэж хэлэв.

	— Та нарт тэр юуны хамаатай юм бэ?

	— Эзэгтэй минь, юунд ийм асуулт тавина вэ. Заагаад өгөөч гэж бид гуйж байна. Та чинь чичирч байх шив, сандарчихжээ дээ... Тэр хүн алагдчихаад байгаа юм, харин та алчихсан юм биш биз! Хань хамсаатан нар чинь таныг гэж хэлсээн!

	Түшмэлийн авгай зэвхий даан цайрав.

	— Явцгаая л даа гэж нөгөө авгай аяархан хэлээд, гараа базланхан, түүнийг чинь манай халуун усны өрөөнд нуугаад байгаа. Харин нөхөрт минь битгий л хэлж үзээрэй дээ, та минь! Мөргөн гуйя чухам! Нөхөр минь өнгөрөөхгүй шүү гэв.

	Авгай хананаасаа том түлхүүр авч, нөгөөдүүлээ дагуулан гал тогооны өрөөгөөр дамжиж үүднийхээ пинд ороод гадаа хашаандаа гарлаа. Гадаа нэгэнт харанхуй болжээ. Зөөлөн бороо шивэрч байлаа. Авгай түрүүлж Чубиков Дюковский хоёр, сахлаг ногоон дундуур араас нь дагаж, хөлд завааралдсан угаадас, зэрлэг олсон ургамлыг үнэртэж ядан явцгаалаа. Хашаа нь том аж. Удалгүй угаадас шалбааг барагдаж хөлд нь хагалсан газар дайралдах боллоо. Харанхуйн дунд морьдын хоорондуур хазгай яндантай бяцхан байшингийн бараа харагдав. Халуун усны газар маань энэ дээ гэж түшмэлийн авгай хэлснээ: Харин хэнд ч битгий хэлж үзээрэй гэж мөргөн гуйх байна гэв.

	Чубиков Дюковский хоёр халуун усны байшингийн хажууд ирмэгцээ хаалганд нь зүүлттэй мундаг том цоожийг харав.

	— Лааны хугархай, чүдэнзээ бэлдээрэй гэж мөрдөн шалгагч туслагчдаа шивнэн хэлэв. Түшмэлийн эхнэр цоожоо түлхэж нөгөөдүүлийг халуун усны байшиндаа орууллаа. Дюковский чүдэнзээ зурж үүдний өрөөг гэрэлтүүлэв. Өрөөний дунд ширээ харагдав.

	Ширээн дээрх бяцхан помбогор халуун тогооны хажууд хөрчихсөн шөлтэй таваг сүмсний үлдэгдэлтэй дийз байлаа.

	— Цааш чинь явъя!

	Дараачийн нь тасалгаа руу орцгоолоо. Тэнд мөн л ширээ байв. Ширээн дээр чанасан гуя тавьсан том таваг, архитай шил, таваг халбага сэрээ хэвтлээ.

	— Тэгээд хаана байна даа... энэ чинь! Алуулсан хүн хаа байна гэж мөрдөн шалгагч асуув.

	— Тэр хүн энэ дээд давхарлагт бий! гэж түшмэлийн авгай улам хувхай цайн чичгэнэн шивнэв.

	Дюковский гартаа лааны өөдөс барьсаар дээд давхарлаг өөд нь гарлаа. Тэгээд тэнд томоо өдөн дэвсгэр дээр хөдлөхгүй хэвтэж байгаа том хүнийг харлаа. Намуухан хурхирах чимээ сонстоно...

	— Биднийг маллаж шүү, чөтгөр ав! гэж Дюковский хашхирснаа, энэ биш байхаа! Энд ч нэг амьтны оронцог л хэвтэж байна. Хүүе чи хэн бэ, чөтгөрт алгадуулмар аа!

	Тэрээр хамраа хүрчигнүүлэн амьсгал татсанаа хөдөлж эхлэв. Дюковскийг тохойгоороо нудачлаа. Гараа дээш өргөн суниаснаа толгойгоо өндийлгөв.

	— Хэн яагаад ороод ирэх нь энэ вэ гэж баргиа бүдүүн дуугаар асууснаа, чи яах гэсэн юм бэ гэв.

	Үл танигдах тэр хүний царайнд нь лаагаа ойртуулан харж үзүүрийг нь мушгин эргүүлсэн тас хар сахалтай дарга агсан Кляузов, улаан хамарлачхаад, үс нь өрвийн сэрвийн босчихсон адар өөд муухай харан байхыг Дюковский таниад хашхиран дуу алдаж,

	— Та юу... Марк Иванычаа? Биш байхаа! Мөрдөн шалгагч нь дээш ширтээд таг чиг болжээ.

	— Энэ чинь би л байна л даа... Харин та чинь Дюковский шив дээ! Ямар чөтгөр нь хэрэг болоо вэ, та нарт? Тэр дор бас хэн гээч балиар байна даа? Мөрдөн шалгагч гуай шив ээ! Ямар заяагаар энэ вэ?

	Кляузов босон харайж доошоо гүйж очоод, Чубиковыг тэврээд авлаа. Ольга Петровна үүдээр годхийв. Яаж явж олов оо? Чөтгөр ав гэж архидъя! Та-та-ти-то-том архидацгаая! Та нарыг хэн нааш нь аваад ирэв ээ? Намайг энд байгаа гэж хаанаасаа мэдчихэв ээ, та нар. За тэр ч яамай! Архидацгаая.

	Кляузов дэнлүүгээ асаагаад гурван хундаганд архи хийлээ.

	— Ингэхэд ер нь, чи мөн байна уу, биш байна уу, би огт учрыг нь олохгүй байна гэж мөрдөн шалгагч гараа хоёр тийш агзгасхийлгэн асуув.

	— Үзүүлнэ ээ, чамд... ёс суртахуун ярих гээ юу? Битгий дэмийрээд бай! Залуу эр Дюковский хундагатайгаа тогтоочхоорой! Найз нөхөд минь би үүнийгээ хөнтөрлөө шүү. Юу хараад байсан юм бэ? Ууцгаагаач.

	— Би ерөөсөө учрыг олохгүй нь гэж мөрдөн шалгагч архийг уунгуутаа хэлснээ чи яагаад энд байдаг билээ гэв.

	— Энд тавтай сайхан байхад би яагаад болохгүй байх билээ? гээд Кляузов архиа балгаад давсалж утсан гахайн мах идэв. Харж байгаа биз дээ. Би энэ цагдаагийн газрын түшмэлийн авгайнд хоргоддог болсон, эзгүй хээр ой хөвчид ч гэсэн гэрийн хүн шиг л болж. Ууцгаагаач нөхөд минь, энэ хүүхэн хөөрхийлөлтэй болчхоод байна надад! Өрөвдөж хөөрхийлсөөр байгаад, би энд халуун усны нь эзгүй байшинд ингэж даяанч болон сууж байна даа... Хооллож байна. Ирэх долоо хоногт эндээс зайлах юм билүү юм билүү гэж санах боллоо... Уйдах шиг болдог болж...

	— Учрыг нь олохгүй байна! гэж Дюковский хэлэв.

	— Юуны нь учир олдохгүй байна?

	— Учрыг нь олохгүй байна! Бурхан минь таны гутал, яахлаараа цэцэрлэгт хэвтэж байдаг билээ.      

	— Юу яасан гутал?

	— Бид нэг гутлыг чинь унтлагын өрөөнөөс, нөгөөг нь цэцэрлэгээс олсон шүү дээ.

	— Та нарт үүнийг мэдэх ямар хэрэг байна. Ямар ч пад алга... Ууцгааж л үзээрэй чөтгөр та нарыг алгад! Намайг сэрээчихсэнээс хойш уух л болно доо! Тэр гутлын чинь талаар ярина гэвэл хачин хөгтэй явдал бий дээ. Би Оля руу очмооргүй л байлаа. Оля бид хоёр далдуур нууцгай харьцаатай шүү. Гэтэл Оля цонхны минь дор хүрч ирээд сэм уурлаж гарлаа. Авгай нар ер нь...ямар шүү билээ дээ... Тэгэхлээр нь шал согтуу би чинь өрөөсөн гутлаа суга татаж аваад түүн рүү шидэж орхив... Ха-ха... битгий загнаарай та минь. Ольга цонхоор орж ирээд дэнлүү асааснаа, согтуу намайг ноолон нухчихлаа. Чирч гулдран намайг энд авчраад цоожилж орхисон дог. Ингээд одоо хооллож байна... Хайр сэтгэл, архи дарс хоол зоог цөм бий. За тэгээд та нар хаачих гээв? Чубиков чи хаа хүрэх нь вэ?

	Мөрдөн шалгагч нулимж орхиод, халуун усны байшингаас гарав. Дюковский хүзүүгээ гүрдийлгэсээр дагалдан гарлаа. Хоёулаа үг дуу ч үгүй тэргэндээ суугаад одов. Энэ удаагийнх шиг ингэж замын урт, уйтгартайг мань хоёр эр огт үзсэнгүй ээ. Хоёулаа дув дуугүй явлаа. Чубиковын уур шатаж, замын туж чичрэн явав.

	Дюковский айсан юм шиг нүүрээ захандаа буруулан шургуулаад, ичсэн царайг нь шивэр бороо шөнийн харанхуй далдлан уучилж явсан ажээ.

	Мөрдөн шалгагчийг гэртээ ирэхэд нь доктор Тютюев байв. Доктор ширээний ард суугаад «Нива» сэтгүүлийн хуудсыг эргүүлэнхэн, гүнээ сүүрс алдсаар суув.

	— Нарт ертөнцийн хэрэг явдал ямар шүү байна даа! гэж доктор уйтгартайяа инээвхийн мөрдөн шалгагчтай уулзаж ахиад л Австралид дайн!.. Гладстон11  болохоо байж.

	Чубиков ширээн доогуур бүрх малгайгаа чулуудаад,

	— Чөтгөрийн араг ясаа! Над руу битгий халдаад бай! Би чамд улс төрийн бодлого битгий тулгаад бай гэж мянга дахин хэлээгүй сэн билүү! Улс төрийн бодлого ярихтай мантай! Бас чамайг дээ гэж Дюковский руу гараа зангидан зангаад,

	— Чамайг дээ байз... үеийн үед мартахгүй дээ! гэж Чубиков хэлэв.

	— За... швед чүдэнз байсан шүү!

	— Би ч мэдэхээ мэдлээ л дээ!

	— Орхи! Тэр чүдэнзээ! Уурыг минь хүргэлгүй арилаад аль. Эс тэгвэл би чамайг хярамцаг болгоно шүү! Хайх мөргүй тонил!

	Дюковский санаа алдан бүрх малгайгаа авч гадагш гарлаа.

	— Явж жаахан балгачихъя байз! гэж шийдээд дааман хаалгаар гарч, замаар уйтгартайяа гэлдрэв.

	Цагдаагийн газрын түшмэлийн эхнэр гэртээ иртэл, нөхөр нь зочдынхоо тасалгаанд байлаа.

	— Мөрдөн шалгагч юунд ирээ вэ? гэж нөхөр нь асуув.

	— Кляузовыг олсоон гэж хэлэхээр ирж, хүний эхнэр дээр хоргодож байсныг олж гэнэ шүү

	— И-ш, Марк Иваныч, Марк Иваныч! түшмэл нүдээ дүрэлгэнүүлэн санаа алдсанаа завхайрвал сайнаа үзэхгүй шүү гэж би хэлдэг байсан.

	Яриад л байсан даанч үгэнд ороогүй юмаа тэр гэжээ.

	 

	 

	 


ДУГТУЙТАЙ ХУН

	 

	Өгүүлэх нь: Мироносицкий хэмээх тосгоны хамгийн захад байх Прокофий захирагчийн саравч дор үдэш оройтсон ангуучид хонохоор ирэв. Тэдгээр нь малын эмч Иван Иваныч дунд сургуулийн багш Буркин хоёр ажээ. Малын эмч бол Чимша-Гималайский хэмээх хачин хос нэртэй боловч мужийн олон хүмүүс түүнийг зөвхөн Иван Иванович гэж дуудна. Тэр өөрөө хотод морины заводын орчим суух бөгөөд цэвэр агаараар амьсгалахаар одоо энд хүрч иржээ. Дунд сургуулийн багш Буркин нь П... гүнгийнд зун цаг бүр айлчлах учир хэдий нь эндхийн хүн мэт болжээ.

	Эд унталгүй сууцгаана. Өндөр биетэй, урт сахалтай өвгөн Иван Иванович үүдний гадна сууж тамхи татна. Сарны гэрэл түүнийг гэрэлтүүлнэ. Буркин саравчийн дотор өвсөн дээр хэвтэж, харанхуйд түүний бие үл харагдана. Тэр хоёр элдвийн түүх ярихын сацуу захирагчийн эхнэр Мавра гэгч ухаантай, эрүүл чийрэг эм боловч өөрийн тосгоноос хол гараагүй, хот төмөр зам зэргийг үзээгүй, харин ч сүүлийн арваад жилд гэртээ пийшингийн дэргэд сууж, гагцхүү шөнө болоход гудамжнаа гардаг гэнэ хэмээн хэлэлцэн ярилцахын сацуу Буркин өгүүлрүүн:

	Энэ хэрэг гайхалтай биш: Дун хорхой мэт хальсанд ороод суудаг ахлагч, ганцаар байдалтай хүмүүс энэ ертөнц дээр цөөнгүй. Энэ нь хүн эрт балар үед олноор явах дургүй ганцаараа агуй нүхэндээ хоргодож байсан өвөг эцгийнхээ заншилд эргэн орж буй хэрэг үү, эсвэл хүний олон янз зан авирын нэг нь үү? Үүнийг хэн мэдэх билээ. Би байгалийн шинжлэгч биш.

	Түүнчлэн энэ мэт зүйлд оролцох нь миний хэрэг биш. Хэдий тийм боловч Мавра мэт хүмүүс ховор биш гэдгийг хэлэхийг хүсэж байна. Хоёр сарын өмнөхөн миний нөхөр грек хэлний багш Беликов гэгч нас барсан билээ. Та түүний тухай лав сонссон биз дээ. Тэр ямар ч сайхан цэлмэг өдөр ч галош өмсөж нарны халхавч барин, бас  заавал хөвөнтэй хувцастай явдгаараа алдаршжээ. Түүний нарны халхавч, цаг, тонгорог нь цөм дугтуй дотор хийлттэй байх бөгөөд нүүр царай нь ч дээлийн зах дор халхлагдан мөн л дугтуй дотор байгаа мэт үзэгдэнэ. Бас нүдэндээ бараан өнгийн шил зүүж, чихээ хөвөнгөөр бөглөж хөлсний тэргэнд суухдаа тэрэгний бүхээгийг босгохыг тушаадаг аж. Нэг үгээр хэлэхэд тэр хүн өөрийн биеийг хальсан бүрхүүлд хийж гаднын нөлөөнөөс тусгаарлаж салах гэсэн бодолтой байсан билээ. 

	Бодит байдал түүнийг айлган жигшүүлэх тул тэр өөрийн аймхай ба одоогийн юмыг жигшин үздэгийг гэрчлэн буй мэт ямагт өнгөрсөн буюу ер байгаагүй юмыг магтана. Бас түүний зааж байсан эртний хэл бичиг нь үнэндээ жинхэнэ амьдралаас нуугдахад нь халхавч болох галош, нарны халхавчтай адил зүйл ажээ.

	— Аяа грек хэл ямар сайхан аялгуутай, ямар сайхан сонсогдоно вэ! хэмээн амттай дуугаар өгүүлж, үүнийгээ гэрчлэх мэт өрөөсөн нүдээ аньж ганц хуруугаар заан, антропос гэнэ. (Антропос гэдэг нь грекээр хүн гэсэн үг)

	Беликов өөрийн санал бодлоо ч гэсэн мөн дугтуй дотор далдлахыг оролдоно. Тэр гагцхүү хорьж цаазалсан зүйл, бичгийг их л ойшоон үзнэ. Хориглон цаазлах бичгүүдэд сургуулийн сурагчид есөн цагаас хойш гудамжнаа явахыг хориглосон буюу ямар нэгэн сонины дотор мах цусны дурлалыг хориглох ахул тэр нь Беликовт маш ойлгомжтой, тааламжтай байдаг ажээ. Харин зөвшөөрөх, үл хорих зүйлүүд бол түүнд нэг л бүдэг, татгалзаатай, хэлж төгсөөгүй зүйл бий мэт санагдах аж. Хотод жүжгийн бүлгэм буюу уншлагын газар, цайны газрыг байгуулахыг зөвшөөрсөн бичгийг үзвэл Беликов толгой сэгсрэн намуухан дуугаар: 

	— Тэр ч тийм, энэ цөм сайхан. Гэвч ямар нэгэн явдал гаргуузай гэнэ. Үүнчлэн аливаа нэгэн хууль дүрмийг зөрчсөн явдал гарвал, хэдий түүнд үл хамаарагдах авч тэрээр их л гуниглан гутрах мэт билээ. Хэрвээ нөхдийн нь нэг мөргөлд хожимдож ирсэн буюу эсвэл ямар нэгэн сурагчийн тухай яриа цуурхал гарах, эсвэл сургуулийн хянагч эхнэрүүд орой үдэш офицертой хамт явах нь үзэгдвэл Беликовын сэтгэл ихэд хөдөлж ямар нэгэн явдал гаруузай хэмээн өгүүлнэ. Багш нарын зөвлөгөөн дээр бол өөрийн сэрэмж болгоомжлол, өөрийн дугтуй доторх зангаараа биднийг шаналгадаг билээ. Бас тэрээр эмэгтэйчүүд ба эрэгтэйчүүдийн сургуулийн залуус ингэж сахилгагүйтэж байна. Анги дотор шуугиан үймээнтэй, энэ зохих байдал эрхлэх газар хүрэх болуузай, ямар нэг явдал гаруузай гээд эсвэл ер нь хоёрдугаар ангиас Петровийг, дөрөвдүгээр ангиас Егоровыг хөөвөл ямар вэ? Ингэвэл сайн сайхан болох юм гэнэ. Түүний гаслан ёолох өмхий хүрний адил бяцхан зэвхий царай дээрх бараан өнгийн нүдний шил нь биднийг шаналгаж дарсаар байгаад Петров, Егоров хоёрын сахилга батын үнэллээс нь хасуулж шоронд суулгаад бүр сүүл сүүлд нь Петров Егоров хоёулыг нь хөөсөн билээ. Бас тэр нь манай гэрээр явах нэг хачин заншилтай байж билээ. Багшийн гэрт ирээд юм бүхнийг ажиглаж байгаа мэт дуугүй сууна. Ийнхүү нэг хоёр цаг сууж байгаад явчихдаг байв. Үүнийг тэр «нөхөдтэй сайхан танилын холбоотой байх» хэмээн нэрлэх бөгөөд манайд ирж суух нь түүнд бэрх байсан боловч гагцхүү нөхөр журмын үүрэг биелүүлж ирдэг байв. Манай багш нар бол ухаан бодолтой, гүн журмыг барих бөгөөд Щедрин, Тургеневийн зохиолоор хүмүүжсэн хүмүүс билээ. Гэтэл ямагт галош өмсөн, нарны халхавч барьж явах тэр хүн бүх сургуулийг бүтэн 15 жил гартаа атгаж байв! Ганцхан сургуулиар зогсохгүй бүх хотыг шүү.

	Манай авгай, хатад түүнийг үзэж, мэдэх вий гэж хагас сайн өдрүүдэд гэрийн үдэшлэг хийхгүй бөгөөд шашны хүн бол мах, тостой юм идэх, хөзөр тоглохоосоо эмээдэг билээ. Беликов мэтийн хүмүүсийн нөлөөгөөр сүүлийн арваад жилд манай хотноо юм бүхнээс айх болжээ. Ер чанга ярих, хүнд захидал явуулах, харилцаа танилцах, бичиг ном унших, ядууст туслах, бичиг үсэг сурахаас ч айцгаана.

	Иван Иваныч нэг юм хэлэх гэснээ, ханиалгаж, урьдаар тамхиа сорон, сарыг ажиглаад тасалбартайгаар өгүүлрүүн:

	 — Тийм ээ, бодол ухаантай, эрхэм журамтай хүмүүс Щедрин, Тургенев, Бокль зэргийн элдэв зохиолыг уншдаг атал түүнийг дагаж дуурайх нь бараг үгүй. Тэр ч тийм шүү дээ.

	Беликов бид хоёр нэгэн байшингийн нэгэн давхарт хамт сууж байсан би түүний тасалгааны үүд манайхтай өөд өөдөөсөө харалцаж байх тул бид бие биетэйгээ дайралддаг. Мөн түүний аж байдлыг ч би мэдэх билээ. Гэртээ ч бас л дээрхийн адил хаалга цонх нь хаалттай, оньс түгжээтэй, цөм хориглолт цаазлалттай бөгөөд бас л ямар нэг юм гаруузай гэнэ. Бацгийн идээ муу, бас Беликов бацаг биелүүлэхгүй байна хэмээн хэлэх магадгүй тул мөн муу хоол идэж болохгүй.

	Иймийн тул үнээний тосонд чанасан загасыг идэх бөгөөд энэ нь бацгийн идээ ч биш, түүнчлэн тийм муу хоол ч биш аж. Беликов нь гадуур түүний тухай муу юм ярихаас болгоомжлон эмэгтэй зарц авдаггүй харин Афанасий гэдэг жараад насны согтуувтар, хагас дутуу ухаантай, урьд их хүний дагалт явсан, бага сага хоол хийж чаддаг өвгөнийг тогооч болгон зарж байв. Энэхүү Афанасий нь үүдний дэргэд зогсон, гараа зөрүүлэн гүн санаа алдаж:

	— Эдүгээ эд их болжээ хэмээн дахин дахин өгүүлнэ. Беликовын унтах тасалгаа нь хайрцаг мэт жижиг, хэвтэх ор нь хөшигтэй, унтахдаа толгой дээгүүрээ хөнжлөө нөмрөх тул дотор нь халуун бүгчим бөгөөд хаасан хаалгыг нь салхин балбаж, зуух хяхнан дуугарч тогооны газраас аймшигтайгаар санаа алдах мэт дуу сонсогдоно.

	Тэрээр хөнжлийнхөө дотор ч айн ямар нэгэн явдал гаруузай, Афанасий ирээд алчих болов уу, хулгайч ороод ирэх болов уу гэж эмээн шөнө турш аймшигт зүүд зүүдэлж хонодог байв. Өглөө бид хамт сургуульд очих замдаа царай нь уйтгартай зэвхийрэн цайж, түүний очиж яваа олон хүн бүхий сургууль нь түүний эрхтэн бүхэнд нь жигшүүртэй байсан нь илтэд үзэгдэх ба миний дэргэд явахад нь тийм ганцаар байдалтай хүнд их л хэцүү байв. Өөрийн зовлонт сэтгэлдээ тайлбар эрэх мэт:

	— Манай ангиуд их шуугих юм. Ер юутай адил болж байна аа гэдэг сэн. 

	Бас энэ грек хэлний багш, дугтуй доторх хүн маань золтой л эхнэр авах шахсаныг бодооч! гэхэд Иван Иваныч саравч дотогш хурдан эргэж хараад: «Тоглож байна уу» гэж асуув.

	— Нээрээ шүү. Эхнэр авах шахсан билээ. Энэ их гайхмаар хэрэг биш байх. Манай сургуульд түүх, дэлхийн байдал заах багшид бага орос үндэсний Михаил Саввич Коваленко гэгчийг томилсон тул тэр өөрийн эгч Варенькатайгаа хамт иржээ. Энэ багш болбол өндөр биетэй, бор царайтай залуувтар хүн бөгөөд лут том гартай ба бүдүүн дуугаар ярих нь түүний нүүрийн байдлаар мэдэгдэнэ. Эгч нь их залуу биш гучаад насны бөгөөд хар хөмсөг улаан хацартай нь ер хүүхэн биш, харин амтат жимс билээ. Бас их л үймээн шуугиантай ба бага оросын дуу дуулж сав л хийвэл ха-ха гэж чанга гэгчээр инээнэ.

	Коваленкотой сайн танилцсан нь бодоход манай захирал авгайн төрсөн өдрийн найр дээр билээ. Төрсөн өдөр найр дээр ч үүргийн ёсоор явж байх томоотой, уйтгартай багш нарын дунд тэр Варенька нь гэнэт афродит хэмээх грекийн дурлалын бурхан дахин шинээр бий болсон мэт ташаа тулан бүжиглэж байв. Тэрээр бидэнд «Салхин шуугина» хэмээх бага оросын дуу ба бас бус олон дуу хөгжим тоглосон нь бид бүхнийг ба Беликовыг ч гайхуулж чадав.

	Беликов түүний дэргэд ойртон суугаад амттай инээмсэглэн: Оросын хэл нь өөрийн зөөлөн ба аятай аялгуугаар эртний грек хэлийг санагдуулна хэмээн өгүүлэхэд тэр эхнэр Беликовыг тааламжтайгаар харж түүнд Гадя муж дахь нэгэн тосгонд өөрийн эхийн суудаг болон тэнд лийр жимс, амтат алим, кавка ургадаг ба бага оросууд бол гуаг кавка хэмээн кавка дэлгүүрийг шинка хэмээдгийг хүртэл ярьж, тэнд бага оросууд шөл чанахдаа улаан ба хөх өнгөтэй болгосныг нь идэхэд «Амт шимт гэдэг нь гайхам сайхан гэдэг нь» хэмээн их л сонин сайхнаар хэлж өгнө.

	Сонсон сонссоор гэнэт бидэнд нэгэн адил бодол  төрөв. Гэтэл захирал авгай надад шивнэн өгүүлрүүн:

	— Энэ хоёрыг суулгавал сайн санж гэлээ. Ингэтэл бид цөм Беликовын эхнэргүй гэдгийг санаж түүний аж байдалд тийм чухал зүйлийг өдий хүртэл ер анхаарсангүй маань нэн гайхалтай байв. Ер нь Беликов эмэгтэй хүнтэй хэрхэн харилцдаг бол, өөрийн энэ чухал асуудлаа яаж шийддэг бол? гэж асуумаар байна. Урьд энэ асуудал бидэнд сонирхолгүй байна. Энэ нь бид ийм нарны халхавч, галошоос салдаггүй ба хүүдий дотор унтдаг хүнд янаглах сэтгэл байдгийг зүүдлээ ч үгүй байж магадгүй.

	Захирал авгай өөрийн саналыг илтгэн:

	— Беликов 40 гаруй настай, Варенька гучаад настай юм. Би бодоход Варенька Беликовтай суух байх гэнэ. Манай мужид уйтгар гунигаас болж ямар муухай жигшүүрт, бузар үзэгдэл гарч байсан билээ! Энэ нь хэрэгтэйн улмаас биш юм. Бас эхнэртэй ч гэж сэтгэж болмооргүй Беликовыг гэрлэх хэрэг юу байна. Одоо манай захирал авгай хянагч эхнэр, бүх дунд сургуулийн авгай эхнэрийн сая нэг аж байдлын ганц зорилго чигийг нь олсон шиг яриа хөөрөөн болоод, бүр сайхан хөөрөөн болцгоов. Захирал авгай театрт төв суудал авсны дотор харвал, Варенька дэвүүр барьчихсан баяртай гэгчийн сууж түүний хажууд гэрээс нь хавчуураар суга татаж авчирсан шиг хорчийж эвхрэлдсэн бяцхан гэгчийн Беликов маань байдаг болов оо. Бас би нэг багахан үдэшлэг хийх гэсэн чинь авгай эхнэрүүд Варенька Беликов хоёрыг заавал урих хэрэгтэй гэж шаардав. Ер нь тэр хоёрыг суулгах зам нээгдэв. Варенька ч эрд гарахаас буцахгүй байна. Дүүтэйгээ хамт суухад өдөр турш маргалдаан, хэрүүл хийсээр л тийм ч хөгжилтэй баяртай бус байжээ. Жишээ нь энэ байна: Гудамжид өндөр цэлгэр чээжтэй, нэхмэл цамцтай Коваленко нэг гартаа ном барин нөгөө гартаа бүдүүн мод тулан явна. Хойноос нь бас л ном барьсаар эгч нь явна.

	— Михаил чи түүнийг уншаагүй шүү дээ. Ердөө чи түүнийг уншаагүйг би батална гэж Варенька чангаар маргана.

	— Тэгвэл би уншсан гэж чамд хэлж байна гэж Коваленко гудамжид модоор түчигнүүлэн хашхирна.

	— Ай бурхан минь, Михаил чи юунд уурлана. Бид энгийн ярьж байна шүү дээ гэхэд

	— Тэгсэн ч би уншсан гэж чамд хэлж байна гэж улам өндөр дуугаар Коваленко хашхирна. Гэртээ гаднын хүн байвал бас л хэрүүл маргалдаан гарна. Иймэрхүү аж байдлаас Варенька магад уйдаж эртхэн өөрийн хоргодох орноо олох, бас ч насаа бодох хэрэгтэй болсон биз. Иймд шилж сонгох ч завгүй, грек хэлний багштай ч суухад бэлхэн байв. Зарц, манай авгай хүүхнүүд хэнд ч хамаагүй, гагцхүү эрд л гарвал бараа биз хэмээх аж.

	Юу ч гэсэн Варенька маань, Беликовт илтээр ивээл энэрлийг үзүүлэх болов. Ингэхэд Беликов яав аа гэвэл Коваленкогийнд манайд ирдэгтэйгээ адил очиж, дув дуугүй сууна. Варенька түүнд «Салхин шуугина» хэмээх дуугаа дуулах буюу эсвэл хар нүдээрээ бодолтойёо түүнийгээ ширтэх бөгөөд үгүй бол гэнэтэд «ха ха ха» хөхөрнө. Дурлалын хэрэг ба ялангуяа гэрлэхэд сургаал ухуулга туйлын их хэрэгтэй билээ. Нөхөд нь ч, эхнэрүүд ч цөм Беликовт сургацгааж, түүний аж байдалд эхнэртэй суухаас өөр юм үлдээгүй хэмээн ятгана. Бид цөм гэрлэх гэдэг чухал алхам гэх зэргээр элдвийн дэмий юмыг ихэмсэг царай гарган хэлцгээдэг байв. Үүний хамт Варенька бол нүүр царай цэвэр ба ордны шадар зөвлөхийн охин бөгөөд өөртөө хөдөө тосгонтой, хамгийн гол нь Беликовыг анх удаа янаг халамжтай бөгөөд үнэн зүрхнээсээ хайрласан эхнэр тул Беликовын толгой эргэж нээрээ гэрлэх хэрэгтэй гэж шийдэв.

	— Ай одоо л нарны халхавч, галош хоёрыг нь салгачихсан гэж Иван Иваныч хэлэхэд Буркин үгээ үргэлжлэн хэлрүүн:

	— Болохгүй байсан билээ. Беликов нь Варенькагийн зургийг ширээн дээрээ тавьж, манайд ирж Варенька ба гэр бүл, гэрлэлт бол чухал  алхам гэх зэргийн тухай ярих бөгөөд Коваленкогийнд хааяа орох боловч аж байдал нь ер хувирсангүй, харин ч гэрлэх гэсэн шийдвэр нь түүнийг нэлээд хэлмэгдүүлэв. Тэр улам эцэж тураад, зэвхий царайлан улам ч дугтуй дотроо шигдсэн мэт болов. Варвара Саввишка миний сэтгэлд тааламжтай юм гэж Беликов надад мишээн хэлж, бас хүн бүхэн эрхбиш гэрлэдэг гэдгийг би мэднэ. Гэвч... Энэ хэрэг гэнэт болсон байна... Үүнийг бодох хэрэгтэй гэхэд нь би энд бодох юун? Гэрлэвэл л барав гэж хариулахад,

	— Үгүй! Гэрлэх гэдэг чухал алхам. Хожим ямар нэгэн юм үл гаргахын тулд урьдаар өмнөө байх үүрэг хариуцлагаа цэгнэх хэрэгтэй. Энэ бодол намайг шөнө унтах нойргүй болгов. Бас ч Варенька ба түүний дүүгийн Варвара хэмээгч Варенька гэдэгтэй адил бодол нь хачин жигтэй, ярих хэлэлцэх нь сүрхий зоримог байна. Энэ нь намайг айлгана. Ер нь гэрлэсний хойно ямар нэг муу хэрэгт татагдвал ямар сайн билээ? гэнэ.

	Беликов саналаа Варенькад хэлэхгүй, харин манай захирал авгай, хатдын гомдтол нь хойшлуулна. Беликов маань ирээдүйн үүрэг хариуцлагыг харьцуулан цэгнэсээр өдөр бүр шахам ёс шиг Варенькатай зугаална. Энэ сацуу мөн манайд ирж гэр бүлийн тухай ярина. Яривч сүүл сүүлдээ манай эндхийнхэн дэмий, хийх юмгүйдээ олон мянгаараа харилцан суудагтай адил мань Беликов бас л гэрлэх билээ. Гэтэл гэнэтэд нэгэн аюул тохиолдов. Үүнд Варенькагийн дүү Коваленког танилцсан цагаасаа эхлэн үзэн яддаг болсныг хэлүүштэй билээ.

	Коваленко мөрөө хавчисхийн хэлэх нь:

	— Та нар энэ ховч хоншоорыг хэрхэн тэсвэрлэдэг юм бэ. Бүү мэд. Аяа эрхмүүдээ та нар яаж ийм газар аж төрнө. Танай эндэх агаар муудаж , бүгчим ялзармал болжээ. Та нар багш сургагч нар биш болжээ. Зэрэг тушаалыг тэмцэгчид минь танай энд эрдэм соёлын ордон биш, харин журам горимыг чандлан барих газар болж, цагдаа цэргийн байшин доторх шиг гашилсан үнэр ханхалж байна. Ай ах дүү нараа энд би бага зэрэг суугаад хөдөө тийшээ гарч, загас агнаж, украин хүүхдүүдийг сургана. Та нар эндээ энэ муу ховчтой хоцорцгоо гэв.

	Эсвэл бүдүүн хүнгэнүүр буюу нарийн жингэнүүр дуугаар нулимс гартлаа хөхрөн байж надад гараа занган хэлнэ:

	— Тэр манайд яагаад сууна вэ? Түүнд юу хэрэгтэй юм? Суугаад л хараад л байна гэх бөгөөд бүр харин Беликовт «Цус шүүс сорогч буюу аалз» гэж цол өгчээ. Иймд бид түүний эгчийг Варенька «Аалзтай» суух гэж байгааг түүнтэй ярилцахаас зайлсхийдэг нь мэдээж хэрэг. Нэгэн өдөр захирал авгай түүнд эгчийгээ ийм томоотой олонд хүндтэй Беликов мэтийн хүнтэй нийлүүлбэл их л сайн сан гэж дурдсанд Коваленко хөмсөг зангидан ууртайгаар хэлсэн нь: 

	— Энэ миний хэрэг биш, Варенька хорт могойтой ч сууж байг. Надад хүртээлгүй би ер хүний хэрэгт оролцох дургүй! гэсэн билээ.

	За одоо цаашид яасныг сонсогтун. Нэгэн шогч хүн Беликовыг галош өмсөн нарны халхавч бариад Варенькаг сугадан явж байгаагаар инээдэмтэй зураад дор нь «Дурласан Антропос» гэж бичжээ. Энэ үгийг маш сайнаар олсон юм шүү дээ. Ер энэ зургийг зурсан гэвэл эрэгтэй, эмэгтэйчүүдийн сургуулийн багш нар, семинарын сургуулийн багш түшмэд цөм тус тус нэгэн хувийг хүлээж авчээ. Беликов ч нэгийг авчээ. Энэ зураг нь түүнийг туйлын хүнд санаашралд оруулав. Таван сарын шинийн нэгний бүтэн сайн өдөр багш сурагчид цөм сургууль дээр цуглараад цааш ой мод руу явган явахаар хэлэлцсэн тул энэ өдөр бид гэрээсээ гарч явахад Беликовын нүүр үүлнээс бараан өнгөтэй байв.

	— Ямар муу, хорт хүмүүс байдаг юм бэ хэмээн хэлэхдээ уруул нь чичрэхэд түүнийг өрөвдөв. Ийнхүү явж байтал гэнэт Коваленко дугуй унан, түүний хойноос Варенька мөн дугуй унаж явна. Царай нь улайран зүдэрсэн байдаг боловч баяр цэнгэлтэй байв. Бид урагш явж байна. Өнөөдөр маш сайхан өдөр байна. Сайхан гэдэг нь яана гэж Варенька хашхиран хоёулаа алга болов. Беликов маань сүрдэн айсан мэт болон ногоон царай нь хувхай цайран, над руу харж асууруун

	— Байзаарай юу болов оо? Миний хараа намайг хуурч байна уу? Сургуулийн багш ба эмэгтэй хүн дугуй унаж явах нь зохистой хэрэг үү?  гэхэд би:

	— Зохисгүй юм юу байгаа юм бэ? Унаж л байг гэсэнд тэр миний тайван байдлыг харж гайхан хашхиран:

	— Яаж болох юм бэ? Та юу хэлж байна гээд хэлмэгдсэндээ цааш явахаа больж гэртээ буцав.

	Маргааш өдөр нь Беликов гараа савсхийн арчих бөгөөд бие нь арзасхийж байсан ба муу байгааг нь нүүр царайгаар нь бид танив. Ингэж байгаад хичээлээсээ явчихсан нь эн тэргүүний хэрэг бөлгөө. Бас хоолоо ч идсэнгүй, орой нь гадаа зуны цаг байсан боловч дулаан хувцаслаж Коваленкогийнх руу майжрав. Варенька гэртээ байгаагүй тул ганцхан дүүтэй нь учирчээ. 

	— Суухыг гуйя гэж Коваленко хөмсгөө зангидан хүйтнээр өгүүлэв. Царай нь нойрмог бөгөөд сайхан хоолноос хойш амарч байгаад одоо муухай ааштай байжээ. Беликов арваад минут дуугүй сууж байгаад ярьж эхлэв.

	— Би танайд сэтгэлээ тайвшруулахаар ирлээ. Надад туйлын хүнд байна. Нэгэн шог зохиогч хүн миний ба та бид хоёрт ойрхон хүний зургийг инээдэм бүхий байдлаар зуржээ. Үүнд би ер ямар ч хамаагүй гэж хэлэхийг өөрийн үүрэг гэж бодно. Ийнхүү шоглолтод би ямар ч шалтгааныг гаргаагүй, харин журамтай хүн шиг байхыг хичээж байсан билээ. Коваленко амаараа хий дүүргэн дуугүй суух ба Беликов бяцхан хүлээж байгаад уйтгартай дуугаар цааш үргэлжлүүлэв.

	— Би бас танд хэлэх зүйл хэд хэд байна. Миний бие бол удаан жил алба хааж байгаа бөгөөд харин албаа сая эхэлж буй тул хуучин нөхрийн хувиар таныг сэргийлэх нь миний үүрэг гэж бодно. Та дугуй унах бөгөөд энэ бол залуусыг хүмүүжүүлэгчид ер зохисгүй хэрэг.

	— Яагаад тэр вэ? гэж Коваленко бүдүүн дуугаар асуув.

	— Михаил Саввич минь үүнд тайлбарлах хэрэг юу байна? Энэ нь ойлгомжгүй байна гэж үү? Хэрэв багш нь дугуйтай явбал сурагчид толгойгоороо явж болно. Үүнийг болно гэсэн хууль үгүй учраас болохгүй шүү. Би таны эгчийг дугуй унаж явахыг үзмэгц нүд бүрхсэн ба эмэгтэй хүн дугуй унах гэдэг чинь аймшигтай ажээ.

	— Ер танд юу хэрэгтэй юм бэ?

	— Надад таныг сэргийлэх л хэрэгтэй байна. Та бол залуу хүн, ирээдүй бол өмнө чинь байна. Та ер юмыг үл ойшоох маягтай байна шүү. Та зүү ороосон цамц өмсөж, гудамжнаа янз бүрийн ном тэврэн явах ба одоо харин бас унадаг дугуй гэнэ. Та ба таны эгч дугуй унаж байгаагийн тухай захирал мэдэж цаашид сайн мэдвэл яах билээ. Ямар сайн байх вэ?

	 — Эгч бид хоёрын дугуй унаж байгаа нь хэнд ч хүртээлгүй хэрэг. Ер миний гэр бүлийн хэрэгт оролцсон хүнийг нохойн чөтгөр лүү илгээнэ хэмээн хэлж нүүр нь улайв. Беликовын царай хувхай болон өгүүлрүүн:

	— Хэрэв та надтай ийм маягаар яривал би цаашид үргэлжилж үл чадна. Хойно миний дэргэд эрх баригчдын тухай ийнхүү битгий хэлээрэй гэж гуйя. Та засгийн эрхлэгчдийг хүндлэх хэрэгтэй шүү. Ингэхэд Коваленко ууртай хэлж асууруун:

	— Засаг захиргааны тухай ямар муу юм ярьсан бэ? Намайг зүгээр амраагаач, би шударга хүн, та мэтийн ийм эзэд ноёдтой ярих дургүй байна. Би ер нь ч өөх шиг юмнуудад үл дурлана. Беликов түргэн хөдөлж айсан царайтайгаар дээлээ өмсөв. Тэр ийнхүү бүдүүн ширүүн үг анх удаа сонсож байгаа шүү дээ. Шатны тавцан дээр гарч өгүүлрүүн:

	— Юу ч ярьсан хамаагүй. Би гагцхүү таны урьдаас сэрэмжлэхийг мэдэгдье. Бид хоёрын яриаг хүн сонссон байж магадгүй. Иймд бидний яриаг цаашид ярихгүй ба юм болгохгүйн тулд ноёнтон захиралд бид хоёрын ярианы голыг мэдэгдэнэ. Би үүнийг хийх ёстой.

	— Мэдэгдэх гэнэ ээ? Тэг, явж илтгэ! гээд Коваленко дээлийн захаас барьж шат руу түлхсэнд тэр галош шаахайгаараа пижгэнүүлэн унав. Шат нь өндөр боловч Беликов мэнд буугаад нүдний шилээ бүтэн эсэхийг тэмтчин хамраа барьж үзэв. Гэвч шатан дээр өнхөрч байх үед нь Варенька хоёр хатантай хамт ирж дор зогсон үүнийг харцгааж байсан ба энэ нь Беликовт юм бүхнээс аймшигтай байжээ. Бодоход инээдэм тохуу болсноос хүзүү хоёр хөлөө хугалбал дээр бөгөөд одоо бүх хот мэдэж захирал болон цаашид сайдад хүргэвэл — ай ямар нэг юм гаруузай даа. Шинэ шоолсон зураг, зурж, эцэст нь халагдах болно. Беликовын өндийн босоход Варенька түүнийг таньж инээдэмтэй нүүр царай ба үрчийсэн дээл, галошийг нь харан юу болсныг мэдэхгүй өөрөө гэнэт унасан гэж бодож тэсвэрлэж үл чадан байшин дүүрэн цуурайтуулан: — Ха-ха-ха гэж инээд алдав. Энэхүү цуурайт «ха-ха-ха» инээлтийн хамтаар бүх гэрлэх суух ажил болон ер нь Беликовын амьдралын эцэс болов. Беликов, Варенька юу хэлснийг нь ч дуулсангүй, юу ч харсангүй шууд гэртээ эгж ирээд ширээн дээрх зургийг зайлуулан дараа нь орондоо орж хэвтээд дахин ер боссонгүй билээ. Гурав хоносны хойно Афанасий манайд ирж эзэнтний бие муудаж байна, докторт очих хэрэг болов уу хэмээн асуухад би Беликовынд очив. Тэр хөшигний цаана хөнжил нөмрөн дув дуугүй хэвтэнэ. Үг асуувал тийм, үгүй гэхээс ер өөр дуу үл гарна. Беликов хэвтэж, дэргэд нь Афанасий хөмсөг зангидан алхалж гүнээ санаа алдахад түүнээс архины дэлгүүр мэт архи ханхална.

	Нэгэн сарын дараа Беликов маань нас нөхцөв. Түүнийг эрэгтэй ба эмэгтэйчүүдийн хоёр дунд сургууль ба семинар сургуулийн ажилчид сурагчид цөмөөрөө явж оршуулсан билээ. Одоо авсан дотор хэвтэж байхдаа царай нь төв аятай ба харин ч баяртай одоо ер гардаггүй дугтуй дотор минь хийчхэв гэж баяссан мэт байв. Ингээд тэр нээрэн өөрийн дээд хүсэлдээ хүрсэн билээ. Түүний гашуудалд зориулсан мэт тэр оршуулах үед бороо орсон тул бид цөм галош өмсөн нарны халхавч барьцгааж явав. Варенька Беликовын хүүрийг оршуулахад мөн байлцсан бөгөөд авсыг нүхэнд хийхэд уйлав. Украин хүмүүс эсвэл уйлах ба эсвэл инээж байдгийг үл ажиглав.

	Беликов мэтийн тийм хүмүүсийг оршуулах гэдэг их тааламжтай хэрэг шүү. Хүүрийн газраас буцаж ирэхэд бидний нүүр царай ердийн дорой мэт байсан нь бага насандаа томчууд гадагш бид бүрэн эрхтэйгээр цэцэрлэг дотуур нэг хоёр цаг гүйж явдаг шиг тааламжтай сэтгэлийг ил гаргахыг хэн ч хүссэнгүй. Ай эрх чөлөө! Өчүүхэн завгүй ба муухан найдлага ч бол чөлөөтэй цагт сэтгэл санаанд далавч өгнө. Тийм биш үү. Бид хүүр оршуулах газраас сайхан эргэж ирсэн билээ. Гэвч хоёр долоо хоногоос хэтэрсэнгүй бас л аж байдал маань урьдын адил ширүүн хэцүү, залхуурал ба ухаангүй хийгээд тархаах бичгээр хоригдоогүй боловч бүрэн дүүрнээр зөвшөөрөөгүй хэвээр бөгөөд ер дээрдсэнгүй болно. Үнэндээ Беликовыг оршуулсан боловч ийм дугтуйтай хүн хэчнээн үлдсэн ба дахин хэчнээн гарах билээ! Тэр чинь байх нь байна л даа гэж Иван Иваныч хэлж тамхиа татав.

	— Тийм хүмүүс дахин хэчнээн хэрхэн гарах билээ гэж Буркин давтан хэлнэ. Дунд сургуулийн багш пингээс гарав. Энэ нь намхан бүдүүн биетэй, халзан толгойтой, бүсээ хүрэх шахсан хар сахалтай хүн байв. Түүний хамт хоёр нохой гарч ирлээ. Тэр яасан сайхан сар вэ гэж дээш харан өгүүлэн. Шөнө дунд болж байв. Бараан талд тосгон харагдаж түүний урт гудамж нь таван мод хүртэл үргэлжилнэ. Цөм гүн нойрт дарагдаж хөдөлгөөн, чимээ ер үгүй нь бүх байгаль ийм чимээгүй байна гэж үнэмшимгүй байв. Сартай тосгоны явцуу гудамж, байшин бухал өвс, унтсан моднуудыг харахад сэтгэл нам гүм болж ажил хөдөлмөр, гашуун зовлонгоос шөнийн харанхуйд нуугдсан энэ тайвай тосгон нь уйтгартай үзэсгэлэнт бөгөөд олон одон мичид түүнийг хайрлан харж буй мэт санагдан энэ ертөнц дээр хорт муу юм бүрмөсөн арилж цөм сайн сайхан болсон шиг үзэгдэнэ. Тосгоны захаас зүүн тийш тэнгэрийн хаяа тултал өргөн их тал харагдах ба сарны гэрлээр гийгүүлэгдсэн уудам тал дээр хөдөлгөөн чимээ нэг ч үгүй байна.

	— Тэр ч тийм шүү дээ гэж Иван Иванович давтан хэлрүүн:—Бид хотын бүгчим хавчуу газарт сууж дэмий бичиг бичих ба хөзөр тоглох нь мөн нэг ёсны дугтуй биш үү? Бас бүх насыг ажил хийхгүй хүмүүс тэнэг гоёмсог хүүхэн авгай нарын дунд өнгөрүүлэх бөгөөд жигшмээр юмсыг ярих буюу сонсож байх нь бас л дугтуй биш үү? За та хүсвэл би нэгэн нэн сургамжтай түүх ярья.

	— Больё, унтах цаг боллоо. Маргааш хэмээн Буркин өсгүүлэв. Хоёул пин дотор ороод өвсөн дээр хэвтэж дээлээ нөмрөн унтах гэтэл гэнэт алхах дуун түг түг хэмээн сонсогдов. Нэг хүн пингийн орчим явна. Баахан явж байгаад хэдэн минут зогсон дахин түг түг гэх дуун сонсогдож ноход архирав.

	— Энэ Мавра явж байна шүү гэж Буркин хэлэв. Хүний алхааны чимээ тасрав. Иван Иванович нөгөө тийш харан өгүүлрүүн: Худал хэлэхийг харах сонсох ба энэхүү худал юмыг тэсвэрлэх тул чамайг тэнэг гэнэ. Гомдол доромжлолыг хүлцэн шударга эрх чөлөөтэй хүмүүсийн талд би зогсоно гэж ил хэлэхээс айх энэ бүгдийг талхны хэлтэрхий, дулаан булан ба муусайн зэрэг хэргэмийн төлөө өөрөө худал хэлж мишээцгээдэг байна.

	— Үгүй одоо ингэж амьдрах нөхцөлгүй! Иван Иванович та ч үүнийг ондоо юмнаас ярьж байна. Унтъя! гэж багш хэлэв. 

	Арваад минут өнгөрөхөд Буркин унтсан бөгөөд харин Иван Иванович тал тал тийшээ эргэлдэн хавьчин сүүрс алдаж, дараа нь дахин гадагш гарч үүдний дэргэд суугаад тамхи татаж гарав.


ДУНД ДАРГА ПРИШИБЕЕВ

	 

	— Дунд дарга Пришибеев та бол энэ есөн сарын гуравны өдөр занги Жигин, суман дарга (ахлагч) Аляпов, тосгоны цагдаа Ефимов нарыг ба гэрчийн этгээд Иванов, Гаврилов нар болон бас зургаан тариачныг үгээр ба үйл хэргээр нь доромжилсон байна. Тэдний дотроос түрүүчийн гурван хүнийг тэдгээрээс албан үүргээ гүйцэтгэж байгаа цагт нь доромжилсон байна. Та өөрийн биеийг хэрэгтэн этгээд гэж хүлээнэ үү? гэхэд үрчгэр ширүүн нүүртэй дунд дарга Пришибеев, хоёр гараа ташаандаа тулж, номхон зогсоод командлуулж байгаа юм шиг үг бүрийг таслан, хоолойгоо шахаж сөөнгөөр хариулна.

	— Дээд төрөлхтөн эрхэм төрийн шүүгч минь! Үзвэл хуулийн бүгд зүйлүүдийг дагавал ямарваа нэгэн явдлыг хоорондын харилцаатай холбож үзвэл, уг хэргийг нарийвчлан тогтоох шалтгаан илэрч ирнэ. Гэмт этгээд нь би биш, харин бусад этгээдүүд болно. Энэ бүхий л хэрэг бол тэнгэрт төрөх болтугай. Энэ хэрэг бол нэгэн үхсэн хүний улмаас болсон юм. Би бол гуравны өдөр өөрийн гэргий Анфисагийн хамт аажим ба төвшнөөр явж байтал эрэг дээр зүйл бүрийн олон хүн бөөгнөрөн байсан билээ. Ямар санаатайгаар энд хүмүүс цугларав гэж асуусан билээ би,

	— Та бүхэн юунд цугларсан бэ? Хуулийн дотор иргэдийг сүрэглэн явагтун! гэж дурдсан байна уу? Тарцгаагтун! гэж би хашхирсан юм. Тэдгээрийг гэр гэрт нь буцаан оруулахыг оролдон мөн иргэдийг ийш тийш нь түлхэж, хашаа хаалганд нь оруулагтун гэж тосгоны цагдаад тушаалаа би.

	— Сонсоно уу. Та бол занги ч биш, ахлагч ч биш ард иргэдийг тараах хөөх нь таны эрхэлсэн ажил юм уу?

	— Тэр ч биш! Тэр ч биш! гэж өрөөний тал талын булангаас дуу гарлаа.

	— Таны дээд төрөлхтөн, тэд бол биднийг аж төрүүлэхгүй байна. 15 жилийн турш бид түүнийг хүлцэв. Албанаас ирсэн цагаас хойш тосгоноосоо зугтаахад хүрч байна. Тэр бол бүгдийг зовоожээ.

	— Дурдсан зүйл цөм үнэн, дээд төрөлхтөн! гэж гэрчийн этгээд ахлагч, — Бүх олноор гомдоцгооно. Бид түүний хамт аж төрж хэрхэвч чадахгүй нь гэв.

	Ёс журмаар ч явна уу, бид эсвэл хурим буюу ямар нэгэн тохиолдол гарсан ч тэр, хаана ч гэсэн хашрааж шийтгэж үргэлж эмх журмыг тогтоон явдаг шүү. Бас ч хүүхдийн чихийг мушгих ба бас өөр юу магад вэ? гэж гэргий нарыг харж явах нь хадам эцэг мэт шүү... Хэдэн өдрийн өмнө гэрүүдээр явж, дуу бүү дуулагтун. Гал гэрэл бүү гаргагтун гэж тушааж, дуу дуулах хууль байхгүй гэж хэлж явж билээ.

	— Хүлээж байгтун. Та мэдүүлэг гаргаж бас ч амжина гээд төрийн шүүгч, — Одоо бол Пришибеев үргэлжлүүлье. Үргэлжлүүлэгтүн, Пришибеев! гэв.

	— Дагасугай гэж дунд дарга сөөнгөөр өгүүлэв.

	— Дээд төрөлхтөн минь, таны соёрхон өгүүлэх нь: Ард иргэдийг тараан хөөх явдал миний хэрэг биш гэнэ. Тийм болтугай... Хэрэв эмх журам алдагдвал яана вэ? Ард иргэдээс ёс бусын хэргийг өдүүлэхийг яаж зөвшөөрч болох вэ? Ард иргэдэд эрх чөлөө олгох тухай хууль хаана бичсэн байгаа юм бэ? Би л зөвшөөрч чадахгүй шүү. Хэрэв би тэдгээрийг хөөн тараахгүй байсан бол хэн тэгэх юм бэ? Ёстой зүй журмыг хэн ч мэдэхгүй, бүхий л тосгоны дотор би ганцаар шүү.

	Түүнээс гадна таны дээд төрөлтөн минь, байгаа бүгдийг ухварлаж чадна. Би бол тосгоны тариачин биш, би бол дунд даргаас халагдсан нярав байсан хүн. Варшав хотод штабт албатай байсан шүү. Тэгээд түүний үнэн учрыг толилж мэднэ үү. Гэмгүй цэвэр явж, албанаасаа халагдсаны дараахан галын аюулаас хамгаалах газар байсан бөгөөд түүний дараа өвчний учир галын аюулаас хамгаалах газраас гарч, эрэгтэйчүүдийн үлгэр жишээ дунд сургуульд 2 жил хаалгачийн албатай байсан...Би бүх ёс журмыг мэднэ. Тосгоны тариачин бол өөрийн хүн тул юу ч үл ойлгоно. Харин миний үгийг сонсох хэрэгтэй. Энэ нь тэдэнд өөрт нь тустай байна. Энэ хэргийг ч жишээ болгож үзвэл бид ард иргэдийг тараан хөөх зуур харин эргийн элсэн дээр усанд орж үхсэн хүний хүүр байхыг үзээд, энэ хүн ямар учраас ингэж хэвтэнэ? гэж асуусан юм. Энэ нь ямар журам бэ? Занги өөрөө юу харж байсан юм бэ? Занги чи ямар учраас дарга нарт мэдүүлээгүй байна вэ? гэж би хэллээ. Усанд орсон энэ хүн өөрөө ч үхсэн байж магадгүй, эсвэл сибирийн зэрлэг явдал үнэртэж байна уу? Эсвэл эрүүгийн ял бүхий ялтан байх магадгүй. Гэтэл занги Жигин бол ямар ч анхааралгүйгээр гагцхүү тамхиа татаж байсан. Та чинь яасан сүрхий зааварлагч вэ гэж хэллээ. Таны энэ чинь хаанаас гарч ирэв гэж асуув.

	Түүний зааваргүй бол юу хийх, яахаа мэдэхгүй юм уу? гэж хэлснээс энд зогсож байхдаа тэнэг юм шиг. Чи бас мэдэхгүй байна гэсэн билээ. Би хошууны цагдан сэргийлэхийн даргын туслахад өчигдөр мэдүүлсэн билээ гэж тэр хэлэв. Юуны учраас хошууны цагдан сэргийлэхийн туслахад мэдүүлсэн билээ? гэж би асуув. Хураангуй хуулийн ямар зүйлийг баримталж тэгсэн бэ? Усанд орж үхэгсэд ба боож үхэгсэд болон бусад энэ мэт хэргүүдийн тухай хошууны туслах таслан мэдэж чадах уу? Энэ бол эрүүгийн хэрэг, иргэний хэрэг гэж би хэллээ. Энэ хэргүүд эрхэм байцаагчид ба шүүгч нарт элч түргэн явуулах ба юуны урьд акт бичгийг үйлдэж, эрхэм төрийн шүүгчид хүргүүлэх ёстой чи! гэж хэлсэн билээ. Харин занги цөмийг сонссон мэдсэн атал инээж байсан билээ. Тосгоны тариачид ч нэгэн адил бүгдээрээ түүнийг дагалдан инээлдэж байсан шүү. Таны дээд төрөлтөн минь, тангаргийн дор мэдүүлж чадна би. Энэ ч инээж, тэр ч инээж байсан ба Жигин ч инээж, юунд шүдээ ярзайлгацгаана вэ? гэж миний хэлэхэд харин зангийн хэлсэн нь: «Энэ мэтийн хэргүүдийг төрийн шүүгч таслахгүй» гэхэд нь би энэ үгийг сонсоод миний бие халуурч ирсэн билээ. Занги аа? Чи үүнийг хэлсэн биз дээ? гэж дунд дарга занги Жигиний зүг хандан хэллээ.

	— Хэлсэн... 

	— Чи бол олон иргэдийн өмнө «энэ мэтийн хэргүүд төрийн шүүгчид шүүгдэхгүй гэнэ» гэж хэлсэн тул энэ үгийг чинь бүгдээр сонссон шүү. Бүгдээр сонссон шүү. Чи бол энэ зүйлээрээ, таны дээд төрөлтөн, миний биеийг халууруулав.

	Би харин ч бүрмөсөн зүрх алдав. Дахин хэлэгтүн. Юу хэлснээ дахин хэлэгтүн гэсэнд тэр дахин өнөөх үгсээ... хэлсэнд би түүнд хэлэв. Чи эрхэм төрийн шүүгчийн тухай тэгж яаж болно? Чи бол цагдаагийн занги байтал засгийн өмнөөс зөрчинө үү? Юу гэнээ? Хэрэв дурлавал төрийн шүүгчээр л ийм үгсийн чинь улмаас болж итгэлгүй зан байдлын шалтгаан болгон, мужийн улс төрийн цагдан сэргийлэх газар чамайг хүргүүлж чадна гэдгийг мэдэж байна уу чи? Ер нь эрхэм төрийн шүүгчээр энэ улс төрийн үгсийн улмаас чамайг хаана хүртэл хөөж чадахыг чи мэддэг үү? гэж би хэлсэн. Гэтэл ахлагчийн хэлэх нь: «Төрийн шүүгч бол өөрийн хир хэмжээнээс илүү юу ч тэмдэглэж чадахгүй. Гагцхүү бага хэргүүд түүнд шүүгдэнэ» гэж бүр лав тэгж хэлсэн. Түүнийг ч бүгдээр сонссон.

	Бас хараахан засгийг доромжлохыг завдаж байна уу? За чи надтай наадам бүү хийгтүн. Үгүй бол хэрэг муу болно шүү нөхөөр! гэж хэлсэн билээ. Би Варшавт буюу эсвэл эрэгтэйчүүдийн үлгэр жишээ дунд сургуульд байх үедээ ямар нэг үл нийлэлцэх үг сонсохын сацуу улс төрийн цагдаа үзэгдэх болов уу гэж гудамжид гарч, эрхэм минь, нааш ирэгтүн гэж хэлж бүгдийг тэдэнд илтгэдэг байсан билээ. Энд тосгонд хэнд хэлэх вэ? Миний уур хүрсэн билээ. Одоогийн иргэдээс өөрийн эрх мэдэлд ба албачлагдан захирагдахгүйдээ эрэлхсэний нь гомдож, би гараа далайн, мэдсээр хэрэг... эхэлсэн боловч нэг аяархнаар... таны дээд төрөлтний тухай тийнхүү үгсийг зөрж өгүүлэхгүй болгохын тул... ахлагчийн төлөө занги оролцон өмгөөлөв. Би бас зангийг?... харин явж өгөв. Дээд төрөлтөн минь, уур минь их хүрэв.

	Ер нь зодохгүйгээр болохгүй байсан юм шүү дээ. Хэрэв тэнэг хүнийг зодохгүй бол өөрийн сүнсэнд нүгэл болно. Хэрэв хэрэг тохиолдвол... Хэрэв ёс журам алдагдвал аргагүй болно.

	— Сонсоно уу! Ёс журмыг алдагдуулахгүйг харгалзагч хүн байна. Энэ тухайд занги, тосгоны ахлагч цагдаа байна...

	— Занги бүгдийг харгалзаж чадахгүй. Түүнээс гадна занги миний ойлгосон зүйлүүдийг ойлгож мэдэхгүй байна...

	Гэвч энэ нь таны хэрэг биш гэдгийг ойлгож мэднэ үү.

	— Юу гэнээ? Энэ яагаад миний хэрэг биш байдаг юм бэ? Сонин л хэрэг байна даа. Хүмүүс ёс бус хэргийг өдүүлж байхад харин ч миний хэрэг биш гэнээ? Би тэднийг магтах хэрэгтэй юу. Би дуу дуулахыг хориглосон... гэж танд гомдол мэдүүлж байна. Дуунуудад ямар сайхан юм байгаа юм бэ? Тэд ямар нэг ажил хийхийн оронд дуу дуулна. Гэтэл бас үдэш гэрэлтэй суух нэгэн янзыг олж авцгаав. Хэвтэж унтахын оронд яриан шуугиан, инээдэм наадам болцгоож байсан. Надад бичээстэй бий шүү.

	— Танд юу бичээстэй байгаа юм бэ?

	— Хэн гэрэлтэй сууж байдаг тухай, Пришибеев тос болсон цаасыг өврөөс гарган, нүдний шилийг хийж уншина: «Гал гэрэлтэй суудаг тариачид гэвэл: Иван Прохоров, Савва Михифоров, Петр Петров нар болно. Бэлэвсэн эм Шустрова бол Семен Кисловтэй хууль бусаар завхайран ханилж, аж төрдөг. Игнат Сверчек бол ид шидээр оролддог ба түүний эхнэр Марва шулам эм бөгөөд шөнө бусдын үнээг саахаар явдаг.

	— Болъё гэж шүүгч хэлээд, гэрчийн этгээдүүдийг асууж эхлэв.

	Дунд дарга Пришибеев нүдний шилийг магнай дээрээ тавьж үзтэл түүний талд биш төрийн шүүгчийг гайхан харна. Түүний бүлтийсэн нүд нь гялтганана. Хамар нь улаан болно. Төрийн шүүгчийг ба гэрчийн этгээдүүдийг харж, төрийн шүүгч нар ямар учраас тийнхүү сэтгэл тогтворгүй байгаа ба өөрийн булан бүгдээс шивгэнэн ярих, инээлдэх нь ямар учраас болохыг мэдэж чадахгүй сууж байжээ. Нэг сарын хугацаагаар гянданд хорино гэсэн ял түүнд бас ойлгогдсонгүй.

	— Юуны тул! гэж гайхсандаа гараа сарвайлган, ямар хуулиар вэ? гэж хэлэв.

	Ёс өөрчлөгдсөн ба харин ч дэлхий дээр аж төрөх аргагүй болсон нь түүнд илт болов. Харанхуй бүдэг ба уйтгарт гуниг бүхий санаа сэтгэлүүд түүний биеийг эзэмшив. Гэвч тэр өргөөний дотроос гарч ирмэгц бөөгнөрөн овоорч ярьж байгаа тосгоны эмэгтэйчүүдийг үзэх төдий ангижирч чадахгүй болсон дадлаа дагаж, биеэ чанга барин, гараа ташаандаа авч, сөөнгө ба ууртай дуугаар хашхирна.

	— Иргэд ээ, тарцгаагтун! Бүү бөөгнөрөгтүн! Гэр гэртээ буцацгаагтун! гэжээ.


ЦАГААН МАГНАЙТ

	 

	Гуринхалсан өлөгчин чоно анд явахаар босов. Түүний гурван бэлтрэг нь бөөгнөрөн хэвтээд, бие биеийнхээ илчинд бөх гэгч нь унтжээ. Эх нь тэднийг долоогоод орхиж явав.

	Хаврын эхэн сар гарсан мөртөө шөнийн цагт 12 дугаар сарын жин хүйтнийх шиг мод тас няс хийн дөнгөж хэл цухуймагц тас хийтэл хайрч байдаг хүйтэн байлаа. Тэр өлөгчин чоно бие муутай, сэжигч учир өчүүхэн ч чимээ гарсан цочиж үргэх ба эзгүй хойгуур хэдэн бэлтрэгийг минь амьтан сүйтгүүзэй гэж үргэлж зовж явав. Хүний үнэр, адууны мөр, хожуул, хураасан түлээ, балархай бүдэг зам зэрэг цөм түүнийг ойлгох бөгөөд модны цаана харанхуйн дунд хүмүүс зогсож байгаа ч юм шиг ойн тэртээ нохой хуцаж байгаа ч юм шиг санагдана. Түүний нас нь өтөлж доройтоод үхрийн мөрийг нохойн мөр гэж андуурах, заримдаа бүр үймрээд замаа алдаж түүнд залууд нь ер тохиолдож байгаагүй юмс аль элбэг тохиолдох болжээ.

	Тэр чоно урдынх шиг тугал, бяруу, том хоньдыг агнахаа болиод унагатай гүүнээс бүр ч холуур явдаг болж шинэ мах бараг идэхгүй, сэгээр хооллох төдий болжээ. Зөвхөн хаврын цагт туулайн хэвтэр дээр орж бөжингүүдийг нь булаан идэх буюу айлын хурганы пүнзэнд ордог байв. Түүний хэвтшээс дөрвөн мод хиртэй газар өртөөний замын дэргэд нэгэн өвөлжөө байдаг байжээ. Тэнд үргэлж ханиаж түгшинхэн ганцаараа ярьж явдаг, дал орчим насны өвгөн манаач Игнат сууна. Өвгөн шөнө нь унтаж өдөртөө буу барьж ойгоор тэнэж, туулай үзэгдвэл исгэрдэг байжээ. Энэ өвгөн урьд механикчийн ажил хийж явсан бололтой. Явж байгаад зогсохынхоо өмнө заавал «машинаа зогсоо!» гэж өөртөө хашхирах ба бас явахынхаа өмнө «Хурдал!» гэж хэлж заншсан юм. Энэ өвгөн Арапка гэдэг нэртэй үүлдэр нь үл мэдэгдэх нэг мундаг том хар нохойг дагуулж явдаг байжээ. Нохой нь түрүүлээд хол явчихвал өвгөн хойноос нь «Ухар!» гэж хашхирна. Заримдаа өвгөн дуу дуулж, найган ганхаж яваад таварцаглаж ойчих нь олонтоо билээ. (Өлөгчин чоно түүнийг салхинд ойчлоо гэж боддог байв). Өвгөн ойччихоод «Рельсээс мултарлаа» гэж хашхирна.

	Тэр өвөлжөөний дэргэдүүр намрын ба өвлийн цагт хэдэн хонь буржгар үстэй хоёр хурга бэлчиж явдаг байлаа.

	Саявтархан өвөлжөөний хажуугаар өлөгчин чоныг гүйж гарахад пүнз дотор хурга майлах шиг санагджээ.

	Тэгээд өлөгчин чоно өвөлжөөнд ойртож ирэх болгондоо улирлын байдлаар баримжаалж, хаврын эхэн сар гарсан тул пүнз дотор заавал нялх, хурга бий гэж боддог байлаа. Өлсөж гуринхалсан чоно хургыг амтархан идэх юмсан гэж бодохоос шүд нь тачигнаж, харанхуйн дунд хоёр нүд нь цог шиг гялганана. Игнатын байшин, түүний саравч, пүнз, худаг цөм хүр хунгараар хучигдаад, эзгүй шиг бөглүү чимээгүй байжээ.

	Өлөгчин чоно, Арапкийг саравч дор унтсан байх гэж таамаглан, цасыг сэмээрхэн дамжиж пүнз дээр гараад сүрлэн дээврийг нь савар, хоншоороороо малтаж гарав. Сүрэл нь ялзарч өмхөрсөн тул дорхноо цөмрөөд, өлөгчин чоно золтой л ойчсонгүй. Гэнэт хамар өөд нь халуун уур савсаад бууцны үнэр хонины сүүний үнэр анхилж, бас даарсан хурганы намуухан яраглах нь сонстов. Өлөгчин чоно доошоо нүхээр үсрэн урд хоёр хөлөөрөө буутал нэг юм хяхнаж хуцаад бас шингэн хоолойгоор улих шиг болоод хоньд үргэж пир хийв. Өлөгчин чоно айж сандрахдаа аль урьдаар амандаа орж ирсний нь зууж аваад хэдий нь тонилов.

	Чоно хамаг хүчээ шавхан гүйж байгаа энэ үеэр Арапка сэрж чоныг мэдээд хорсолтойгоор ульж, үймэн бужигнасан тахианууд байшин дотор хангиналдаж бас Игнат үүдэндээ гарч «Хурдан раанд чагнаалдан хөдөл!» гэж хашхираад дараа нь өөрөө галт тэрэг шиг исгэрч гу-гу-гу-гу!» гэж хашхирав. Энэ бүх чимээг ойн цуурай давтаж байлаа. Шуугиан бага зэрэг намдахад өлөгчин чоно бяцхан амарч сая нэг сэхээ ороод, ажихад цасан дээгүүр чирч ирээд, шүдээрээ зууж байгаа олз нь хүнд, бас тэгээд хургыг бодвол хатуу ч юм шиг хөөр үнэртэй санагдаж хачин аймаар чимээ гарах шиг болж байв. Өлөгчин чоно өөрийнхөө ачааг цасан дээр тавьж амраад идэхийг завдсанаа гэнэт ой нь гутаж өнөөхийгөө хаяад зайлав.

	Энэ нь хурга биш, харин том үүлдрийн, урт хөлтэй, том толгойтой, Арапка шиг магнайгаа бүрхсэн цагаан толботой хар гөлөг байв. Байдлыг нь харвал жирийн хоточ нохойн үүлдэр байлаа. Тэр гөлөг өвдөж шархалсан нуруугаа долоож, ямар нэг айж сандарсан шинжгүй сүүлээ шарвагануулан, өлөгчин чонын өөдөөс хуцав. Өлөгчин чоно нохой шиг архирч орхиод зугтахад нь гөлөг хойноос нь гүйв. Өлөгчин чоно эргэж хараад шүдээ ярзайлгаад харжигнуулахад гөлөг гайхаж зогсоод энэ надтай тоглож байна гэж санасан бололтой өвөлжөөн тийш хараад энэ бид хоёртой тоглооч гэж өөрийн эх Арапкаг дуудах мэт цовоо чанга дуугаар хуцав. Өлөгчин чоно өөрийн улиаст ойдоо ирэх үед гэгээ орж улиас бүгд ялгаран харагдаад, сойр шувууд жиргэж, гөлөгний хуцах гүйж харайх чимээгээр үймсэн гоолиг эр тахианууд донгодож байв.

	«Яагаад энэ гөлөг намайг дагаад байгаа юм бэ? Надад идүүлэх гээд дагаад байгаа байлгүй» гэж бодоод чоно эгдүүрхэв.

	Өлөгчин чоно нэгэн гүнзгий бус нүхэнд бэлтрэгүүдтэйгээ байдаг байжээ. Энэ нүх нь гурван жилийн өмнө болсон хүчтэй шуурганд нэг том нарс мод үндсээрээ булгаран унаснаас тогтсон байжээ. Иймээс нүхний ёроолд хуучин навчис, хөвд байх ба бэлтрэгүүдийн тоглож нааддаг үхрийн эвэр энд тэндгүй хэвтэнэ. Бэлтрэгүүд нь хоорондоо их адилхан байв. Тэр гурав, ирж яваа эхээ хараад нүхнийхээ хажууд сүүлээ шарвалзуулан зогсож байв. Гөлөг тэднийг харангуутаа нэлээд зайдуу зогсоод ажиглаж байснаа тэднийг өөрийг нь шохоорхон харж байгааг мэдээд, хүнийрхсэн байдалтай өөдөөс нь ууртайгаар хуцав. Нар дээр хөөрч, эргэн тойрон цас гялтганаж саруул болов. 

	Гөлөг зайдуу зогссон хэвээр хуцсаар байлаа. Бэлтрэгүүд эхийнхээ хатангир гэдсийг савраараа базлан хөхөж байхад эх нь адууны хөсрийн хуурай яс мэрнэ. Өлсөж ядарсан өлөгчин чоно гөлөгний хуцалтад толгой нь өвдөж урилгагүй зочныг давхиж очоод тасчин хаямаар санагдав. Сүүлдээ гөлөг эцэж ядраад, хоолой нь сөөж түүнээс айх амьтан ч олдохгүй, ядаж анхаарахгүйд нь омог нь дарагдаж, нэг сууж үзээд, нэг босож үзээд бэлтрэгүүд тийш ч ухас хийж үзнэ.

	Өдөр өнөө уршигт гөлгийг харахад, түүний цагаан магнай нь том бөгөөд тэнэг нохойн шинжтэй, магнай нь төвгөр, онийсон бүдэг цэнхэр нүдтэй, хамар хоншоорын хэлбэр нь туйлын болхи байлаа. Гөлөг бэлтрэгүүд дээр очоод савраа доош сунгаж тэдний нэгийн хоншоор дээр тавьж,

	— Мня, мня... нга-нга-нга!... гэхэд нь бэлтрэгүүд юу ч ойлгосонгүй мөртөө сүүлээ шарвалзуулав. Тэгэхээр нь гөлөг нэг бэлтрэгийн том толгой дундуур савраараа цохиж орхив. Хариуд нь бэлтрэг бас түүний толгой дундуур цохив. Гөлөг хөндөлдөн зогоож, өөдөөс нь хялайж хараад сүүлээ шарваж байснаа, гэнэт ухасхийн хэд дахин тойрч гүйв. Бэлтрэгүүд түүний хойноос гүйхэд гөлөг дээшээ харж хэвтээд хөлөө сарвагануулахад гурван бэлтрэг түүн рүү дайрч баярласандаа чарлаж байгаад, хазавч тоглоом болсон хойно хаанаас өвдөх билээ. Өндөр нарсны оройд сууж байсан хэрээнүүд тэдний тулалдааныг дээрээс нь хараад их л сэтгэл тайван биш байцгаана. Чимээ шуугиан дэгдэж тэнүүн сайхан болов.

	Хаврын нар шарж, тэртээ хол эр тахианууд шуурганд ойчсон нарс модыг дамжиж, нисэн бууж байх нь харагдана.

	 Ерөөс өлөгчин чононууд олзоо авчирч өөрийнхөө хүүхдийг тоглуулж, анд сургадаг билээ. Одоо бэлтрэгүүдээ гөлөгтэй хөөцөлдөж, ноцолдож байхыг нь хараад өлөгчин чоно «сурч л байг!» гэж бодов. Бэлтрэгүүд нь тоглож ханаад нүхэндээ ороод унтахаар хэвтэв. Гөлөг өлсөөд хэд ульснаа наранд тэрийн хэвтэв. Тэд сэрж босонгуут дахин тоглов.

	Өлөгчин чононд үдэш болтол бүхэл өдрийн турш өнгөрсөн шөнө пүнз дотор хурга майлж хонины сүүний үнэр ханхалж байсан нь бодогдоод хорхой нь хүрч шүдээ харжигнуулж, хурга идэж байгаа гэж бодон, хөсрийн яс тасралтгүй ховдоглон мэрнэ. Бэлтрэгүүдийг эхийгээ хөхөж байхыг хараад гөлөгний хорхой нь хүрч дэмий л цас тойрон гүйв. Өлөгчин чоно «үүнийг идэж орхиё...» гэж шийдээд гөлөг рүү очиход гөлөг өөдөөс нь надтай тоглох гэж байна гэж бодоод түүний хоншоорыг долоож эхлэв. Энэ чоно нохой ч идэж явсан удаа бий бөгөөд нохойн үнэр хэтэрхий муухайгаар энэ гөлөгнөөс ханхлахад бие султай өлөгчин чоно тэр үнэрийг тэсвэрлэж чадсангүй дотор нь муухай болж гөлөгнөөс хурдан зайлав...

	Шөнө хүйтэрч тавгүй болоход гөлөг уйдаад гэртээ харив. Өлөгчин чоно бэлтрэгүүдээ сайн унтуулж аваад дахиад анд явав. Өчүүхэн чимээнээс сандарч яваа аймтгай чоныг хожуул, түлээ, алсаас хүнтэй адилхан бараантаж харагдах зайдуу ургасан сөөг бударгана айлгаад байв. Өлөгчин чоныг замаас зайдуу гүйж явтал тэр өмнө нь зам дээр юм сүүмэлзэхэд сайн анхааран харвал үнэхээр нэг юм явж, түүний жигд алхаа нь хүртэл сонсогдож байв. Дорго биш байгаадаа гэж бодоод амьсгалаа дарж, хажуу тийшээ зугуухан холдсоор яваад бараан юмыг гүйцэж ирээд ажиглаад танив. Энэ нь цагаан магнайт нөгөө гөлөг яаралтай алхсаар гэр тийшээ буцаж яваа нь тэр ажээ.

	«Дахиад надад саад болох бий дээ?» гэж өлөгчин чоно бодоод, түрүүлж хурдлан гүйв. Өвөлжөө ч бүр ойртсон байлаа. Чоно дахиад хунгар цасыг дамжаад пүнз дээр гарлаа. Нөгөө өчигдрийн нүх нь хаврын тарианы сүрлээр таглагдсан бөгөөд пүнз дээр хоёр шинэ мөр зурайж гарсан байв. Өлөгчин чоно нөгөө гөлгийг орж ирэх бий гэж хөл хошуу хоёроо зэрэгцүүлэн тавиад ажиглаж эхлэв. Дөнгөж өөдөөс нь халуун уур савсаж, бууцны үнэр анхилахын хамт араас нь цовоо чангаар хуцах чимээ гарав.

	Нөгөө гөлөг хүрээд иржээ. Гөлөг, чоно тийш үсрэн гараад, өнөө нүхэн дээр ирж, өөрийн хоньдыг таниад, дулаан байрандаа ирснийгээ ойлгож, бүр ч чангаар хуцаж гарлаа. Саравч дотор унтаж байсан Арапка сэрж чоныг мэдээд, улихад тахианууд ч ганганалдаж. Игнат ч буугаа бариад үүдэндээ гарч ирэхэд айж сандарсан өлөгчин чоно өвөлжөөнөөс нэлээд хол харайж явлаа.

	— Фюйть фюйть гэж Игнат исгэрээд хөлийнхөө бүх хурдаар элд! гэж хашхираад бууныхаа гохыг дарахад буу нь баарч бас дахин дарахад дахин баарч гурав дахь удаа дарахад сая бууны амнаас сүртэй улаан гал бадарч чих дүлийрэм чанга «Пү! пү!» гэсэн чимээ гарав. Мань өвгөн буундаа мөрөө нэг сайн тийрүүлж аваад, нэг гартаа буугаа бариад, нөгөө гартаа сүхээ бариад, яагаад шуугиан гарсныг үзэхээр явав. Өвгөн баахан хүлээж байгаад байшиндаа ирэхэд нь,

	— Юу болов оо? гэж шөнө, тэднийд ирж хоносон бадарч, чимээгээр сэрээд асуув.

	— Юу ч үгүй, манай цагаан магнайт л хонин дотор орж, дулаан унтах гэж түвэг тарьсан байна. Хаалгаар орж мэдэхгүй заавал дээврийг нь оролдож байдаг нь юу вэ? Урд шөнө пүнзнийхээ дээврийг задалж хаяж орхиод тэнээд алга болсон байсан муу золиг. Сая буцаж ирээд, дахиад дээврээ онгичиж хаясан байна гэж Игнат хариулав.

	— Тэнэг амьтан байна даа гэхэд,

	— Ийм уураг тархины нь пүрш тасарсан тэнэг юмнуудад би үнэн дургүй гэж хэлээд Игнат пийшин өөдөө авирав.

	— За хувраг хүн босох болоогүй эрт байна. Хоёулаа нойроо «гүйцэд хурданд» нь хийж аваад унтъя гэж Игнат хэлэв. Өглөө, өвгөн цагаан магнайтаа дуудаж авчраад чихнээс нь өвдтөл зулгааж «Үүдээр орж бай! Үүдээр орж бай! Үүдээр орж бай!» гэж үглэж байгаад, бургасан саваагаар жанчиж гарав.

	 


КАШТАНКА

	 

	1

	 

	МУУ ААШ

	 

	Дорго хоточ нохой хоёрын эрлийз, зээрд өнгөтэй, үнэгний хошуут гөлөг, зөрөг замаар амгалангүй байдалтайгаар нааш цааш харан, хойш урагшаа гүйж байв. Хааяа нэг зогсон ульж байгаад бээрсэн савраа ээлжлүүлэн өргөн, яаж төөрснөө ойлгож байв.

	Тэр гөлөг өдрийг хэрхэн өнгөрүүлсэн, эцэстээ яаж энэ танихгүй зөрөг зам дээр хүрч ирснээ сайн мэдэж байв. Тэр гөлөгний эзэн модны дархан Лука Александрыч малгайгаа өмсөөд сугандаа улаан даавуунд ороосон ямар нэг модон юмыг хавчуулан хашхируун:

	— Каштанка явъя! гэдгээр энэ өдөр эхэлжээ. Харуулын зоргодос дээр унтаж байсан, дорго хоточ нохой хоёрын эрлийз гөлөг өөрийн нэрийг сонсмогц, дархны ширээн дороос гараад амттайяа суниан байж, эзнийхээ хойноос давхисан юм. Лука Александрычийн захиалагчид нь сүрхий хол суудаг учир тэдгээрийн аль нэгэнд нь хүрч очтол зам зуураа хэд хэдэн хоолны газар эрхбиш орж амрах хэрэгтэй байсан билээ. Каштанка зам зуур хэтэрхий авиргүй явснаа санав. Каштанка, зугаалаар дагуулж явав гэж баярлан хөөрсөндөө цовхчин дэвхцээд, морьт трамвайн тэрэг рүү харайж хуцаж, хашаандаа ороод ноходтой хөөцөлдөх зэргээр явсан билээ. Модны дархан гөлгийг бараа сүүдэргүй алга болоход зогсоод, ууртайгаар түүнийг дууддаг байв. Бас нэгэнт уурласнаас нүүр царай нь хувирч, үнэгний чихт гөлөгний чихнээс атгаад тасралтгүйгээр хэлдэг нь:

	— Муу хижиг чи үхээсэй!

	Лука Александрычийн захиалагчийндаа байж байтаад тэндээсээ эгчийндээ айлчлан очоод, бага зэрэг архи ууж юм идээд, тэндээсээ ном хавтаслагч танилындаа, ном хавтаслагчийнхаас хоолны газар, хоолны газраас загалмай зүүлгэсэн эцэгтээ орох зэргээр айлчлан явсан билээ. Нэг үгээр хэлэхэд Каштанкийн танихгүй зөрөг зам дээр төөрөгдөөд байхад оройн бүрэнхий болсон бөгөөд нөгөө модны дархан эзний согтсон үе байлаа. Цааш явах зуур гараа сарвагануулж, гүнзгийгээр санаа алдаж өгүүлрүүн:

	— Эхээс нүгэлтэй төрсөн энэ бие минь, аа нүгэл, нүгэл! Одоо бид гудамжаар явж, чийдэнг харж байгаа бол үхэхийн хамт тамын галд тамд шатаагдах байх даа...

	Тэр дархан эелдэг дуугаар Каштанкийг дуудан авчраад түүнд ийн өгүүлрүүн:

	— Чамайг хүнтэй жишсэн нь тэмээ ямаа хоёрыг жишихтэй адил ялгаатай болно шүү гэв.

	Ингэж гөлөгтэйгөө хөөцөлдөж явах зуур гэнэт хөгжмийн нижигнэх дуун сонсдов. Каштанкийг эргэж харахад нь гудамжаар нэг хороо цэрэг түүний зүг чиглэн явж байв.

	Хөгжмийн дуун гөлөгт жигтэй санагдаж, уур нь хүрч тэсэн ядаад, газар самардан байж улив. Модны дархан гөлөгний гайхаж гангинан хуцахыг хориглохын оронд их инээмсэглэн, биеэ засаж зогсоод, таван хуруугаа малгайдаа тулган ёслов. Каштанка эзнээ буруушаан зэмлэхгүй нь гэж мэдээд улам чангаар улин хуцаж уурандаа мэдээ алдан харгуй замаар хөндлөн гүйгээд нөгөө зөрөг зам дээр гарав.

	Каштанкийг ухаарч мэдээ ороход нь хөгжмийн наадах дуу нэгэнт зогсоод, цэргүүд нь ч үзэгдэхгүй болсонд, буцаж нөгөө эзнийхээ байсан газар ирэхэд, ээ хөөрхий! Модны дархан тэндээс аль хэдийн явчсан байв. Замыг хөндлөн дахин нэг гарч, яаран урагш хойш харайлган эрэвч модны дархан газарт шингэчсэн мэт олдохгүй байв. Каштанка эзнээ эрж, түүний явсан мөрийн үнэрээр олно гэж итгэж, явган хүний замыг үнэртэн явах зуур урьд өмнө ямар нэг бүтэлгүй амьтан шинэ резин галошоор явж өнгөрсөн учир хурц резинийн үнэр ханхалж, алийг ч ялгахын эрхгүй байв.

	Каштанка урагш хойшоо хичнээн гүйвч эзнээ олсонгүй, харин улам харанхуй болж, гудамжны хоёр талаар гэрэл ассаны зэрэгцээ айлуудын цонхонд ч гэрэл харагдах болов. Том том ширхэгтэй цас орж, тэнгэр харанхуй болох бүр алив юм улмаар цайран харагдах болов. Гүүр, морьдын нуруу, тэрэг дагагчдын малгай цөм цагаан харагдав. Каштанкийн хажуугаар олон танихгүй захиалагчид урагш хойшоо зогсолтгүй өнгөрч, түүний нүдний харааг халхлан хөлөөрөө дайран холхиж байв. (Каштанка бол бүх хүн төрөлхтнийг эзэн ба захиалагчид гэж тун их ялгаатайгаар хоёр хэсэгт хуваадаг юм сан. Түүнд эдгээр хүмүүсийн аль алинд ч гэсэн онцгой ялгаатай байдаг. Үүнд эзэн нь Каштанкийг зодох цохих эрхтэй бөгөөд харин захиалагчдын борвиноос зуух эрх Каштанкад бүрэн байдаг сан) Захиалагчид ямар нэг юманд яаралдан явцгаах учир Каштанкийг огт хайхарсангүй билээ.

	Хэрэв харанхуй болсонд Каштанка улам ихээр зэвүүцэн айх болов. Каштанка биеэ агшаан, ямар нэг буудлын газар хаалганы хажууд наалдан зогсож, ихэд гашуудан уйлав. Лука Александрычтай бүхэл өдрийн турш зугаалж, эцэж ядраад, чих хөл нь хөрж бээрэхээс гадна тун их өлсөж байжээ. Бүхэл өдөр Каштанка зөвхөн хоёр удаа амандаа юм олж хийсэн нь: Ном хавтаслагчийнд бага зэрэг цавуу долоосон ба хоолны газар лангууны хажуугаас хиамны өчүүхэн хальс олж идсэн билээ. Хэрэв тэр гөлөг хүн байсан бол лавтай ингэж бодох сон «үгүй ингэж амьдрах аргагүй, өөрийгөө буудаж үхье!»

	 

	 

	II

	 

	ТАНИГДААГҮЙ ТААМАГ ХҮН

	 

	Каштанка зөвхөн уйлахаас өөр юуг ч боддоггүй байв. Зөөлөн сэмбэгэр цас түүний толгой, нуруу бүхэн хучигдан эцсэн цуцсандаа нойрмоглон байтал, гэнэт буудлын газрын байшингийн хаалга жингэнэн дуугаран нээгдээд, түүний хажуу руу нь цохисонд гөлөг цочин босов. Нээгдсэн хаалганаас захиалагчдын зэрэгт багтах нэг хүн гарч ирэв. Каштанка түүний хөлд дайрагдан гангинан гаслахад тэр хүн гөлөг рүү анхаарахгүй байхын аргагүй байв.

	— Чи хаанаас яваа гөлөг вэ? Чамайг гэмтээчхэв үү? Ээ хөөрхий зайлуул. За битгий уурла, битгий уурла...буруугаа хүлээе.

	Каштанка цастсан нүднийхээ өмнө сормуусны завсраар танихгүй хүнийг харахад өмнө нь навтгархан нуруутай, бүдүүн биетэй сахлаа хуссан цулцгар царайтай, өндөр оройтой малтай ба дээлээ товчлоогүй хүн байв.

	— Чи юунд гангинан гаслаад байгаа юм бэ? гэж тэр хүн хуруугаараа гөлөгний нуруун дээрх цасыг арилгаж байгаад асуусан нь:

	— Эзэн чинь хаа байгаа вэ? Эзэнтэй байх ёстой. Чи төөрөв үү? Ээ, энэ муу гөлөг, хөөрхий зайлуул, бид хоёр одоо яах юм билээ дээ?

	Каштанка, тэр танихгүй хүний эелдэг сайхан дулаан аялгуут дууны өнгийг мэдээд, түүний гарыг долоож, улам өрөвдөлтэйгөөр гангинан гаслав.

	— Чи мөн янзын сонин хөөрхөн гөлөг байна даа! Тун үнэг шиг юмаа гэж танихгүй хүн хэлээд, за яах вэ? Энд юу хийх аж. Хамт явъя. Чи надад хэрэгтэй болж болзошгүй гээд гөлгийг дуудав.

	Үүнээс хойш хагас цаг болсны дараа саруул уудам тасалгааны шалан дээрх ширээний хоймор суугаад хоол идэж байгаа танихгүй хүнийг уярсан байдалтайгаар сонирхон харна. Тэр хүн хоолоо идэж байх зуур гөлгөнд жижиг хэсгийг хаяж өгдөг, эхлээд тэр хүн талх, бяслагийн хөгцөрсөн хальсыг өгөөд дараа нь жижиг хэсэг мах, хагас бин, тахианы яс зэргийг өгсөнд өлссөндөө ямар ч амттай байсныг мэдсэнгүй, бүгдийг түргэнээр иджээ.

	Каштанка, идэх тутам гэдэс нь улам ихээр өлсөх мэт санагдав.

	— Эзэн чинь чамайг муу тэжээдэг юм байна даа! гэж танихгүй хүн тэр гөлгийг их ховдгоор сайн зажлалгүй залгиж байгааг хараад цааш хэлсэн нь:

	— Чи яасан эцэнхий юм бэ? Яс арьс хоёр... Каштанка хэдий их идсэн боловч огт цадсангүй, харин зөвхөн хоол амссан төдий болжээ. Хоол идсэний дараа Каштанка тасалгааны төв дунд очиж, суниан хэвтэж, хөлөө жийхэд нь бүх биед ядарсан байдал мэдэгдэж, сүүлээ хөдөлгөнө.

	Танихгүй хүн түшлэгтэй сандал дээр суугаад, тамхи татахад Каштанка сүүлээ шарван хэвтэж, танихгүй хүний гэрт байх нь дээр юм уу? Эсвэл модны дархны гэрт байх нь дээр юм уу? гэдэг асуултыг бодно. Танихгүй хүний гэрт байдал ядуулаг, үзэмжээр гоо биш, хэдэн түшлэгтэй сандал, нэг зөөлөн буйдан, хэдэн зөөлөн сандал, хивс зэргээс өөр юу ч байхгүй юм. Байшин нь бараг хоосон шахуу юм. Гэтэл модны дархны гэрт бол элдэв юм дүүрэн байдаг. Үүнд ширээ, дархны ширээ, бөөн бөөн харуулын зоргодос, торон дахь алтан жигүүрт шувуу, модон торх, олон харуул, цүүц, хөрөө гэх зэргээр байшин дүүрэн юмтай байдаг сан.

	Бас энэ танихгүй хүний гэрт ямар ч төсөөтэй үнэр огт үгүй бөгөөд гэтэл модны дархны гэрт цаг үргэлжид цавуу, лак тос харуулдсаны үнэр манан мэт татаж, аятайхан үнэр анхилж байдаг сан. Гэвч танихгүй хүнийд хамгийн чухал зүйлийн нэг болсон идэшний зүйлийг их өгдөг, мөн Каштанкийг ширээний өмнө суугаад уяхнаар түүний зүг харж байхад нэг ч удаа цохисонгүй, өшиглөсөнгүй. Тэр ч байтугай нэг ч удаа «Жов!» гэж зандарсангүйд нь түүнд үнэнчээр байх хэрэгтэй гэж бодогдов.

	Тамхиа татаж дуусаад, шинэ эзэн гадагш гараад орж ирэхдээ гартаа жижигхэн дэвсгэр барьж ирэв.

	— Гөлөөг! Гөлөөг! Нааш ир! гэж дуудаад, дэвсгэрийг байшингийн өнцөгт зөөлөн сандлын хажууд тавиад энд хэвт, унт гэж хэлэв.

	Тэгээд дараа нь тэр хүн байшингийн гэрлийг унтраагаад гарч явав. Каштанка жижигхэн дэвсгэр дээр гараад нүдээ аньж тэнийн хэвтэв. Гудамжаас нохойн хуцах дуун гарч, түүнд хариу хуцах гэсэнд гэнэт уйтгарлан гуньхраад дуугарсангүй.

	Эзэн Лука Александрыч, түүний хүү Федюшка дархны ширээн доорх тохилог сайхан байр зэрэг нь Каштанкийн санаанд оров. Мөн түүнчлэн өвлийн урт шөнө модны дархан модоо харуулдах буюу эсвэл чанга дуугаар сонин уншиж суухад нь Федюшка үргэлж надтай наадаж тоглодгийг бас санана. Тэр Федюшка дархны ширээний дороос Каштанкийг хойд хоёр хөлөн дээрээс нь барин чирч гаргаад, түүнтэй нүд нүдэнд нь юм эрээлжлэн харагдтал нь, бүх эрхтэн, мөч үе нь өвдтөл янз бүрийн сургууль хийлгэдэг байв. Мөн Каштанкийг хойд хоёр хөлөн дээр нь явуулдаг. Заримдаа түүнийг хонх болгож, сүүлнээс нь чангаар угзрахад нь Каштанка гангинан хуцдаг бас тамхи үнэртүүлдэг байжээ... Ялангуяа бас нэг янзын сургууль байдаг бөгөөд түүнийг тун зовлонтой хийдэг сэн. Түүнд Федюшка утасны үзүүрт бяцхан хэсэг мах уяад нохойдоо өгч залгиулаад Федюшка чанга инээн махыг буцаан татаж гаргадаг байжээ. Каштанка энэ бүгдийг хэдий чинээ тодоор санах тутам их уйтгартайгаар гангинан гасалж байв.

	Гэвч эцсэн цуцсан биеийг нь дулаацсанаас уйтгар гунигийг дарж удсангүй унтав. Түүний санаанд өдрийн гудамжид харсан нэг нүдэндээ цагаантай, хамар дээрээ хэсэг үстэй үсэрхэг хөгшин пудель угсааны ноход гүйлдэн ирэх мэт бодогдов. Федюшка гартаа цүүц барин, тэр пуделийн угсааны нохойн хойноос хөөж, дараа нь гэнэт өөрийн өтгөн үстэй нэхий нөмөрч баяртайгаар дуурайн хуцаж Каштанкийн хажууд ирээд, бие биеийн хамрыг эвтэйгээр шиншилцээд, хамт гудамж руу гарч гүйдгээ бас санана.

	 

	 

	III

	 

	ИХ АЯТАЙ, ШИНЭ ТАНИЛЦЛАА

	 

	Каштанкийн сэрэхэд нь нэгэнт тэнгэр гэгээрч, ердийн өдрүүдэд гарч байдаг шуугиан гудамжаас сонстов. Байшингийн дотор нэг ч хүн байсангүй. Каштанка эвшээлгэн суниагаад, уурлан уйтгарлаж, байшингийн дотуур явж, өнцөг булан юм хумыг үнэрлэж үүдний тасалгаанд шагайвч сонирхолтой юм огт олдсонгүй, харин үүдний тасалгаанд орох хаалганаас өөр бас нэг хаалга байв. Каштанка бодосхийн байж, хоёр хөлөөрөө хаалгыг савардан нээгээд, тэр тасалгаанд ороход нь орон дээр үстэй даавуу хөнжлөөр хучсан, өчигдрийн танихгүй захиалагч байхыг мэдээд:

	— Р-р-р гэж архиртал гэнэт өчигдрийнхөө хоолыг санаж сүүлээ шарван үнэрлэв.

	Каштанка, танихгүй хүний гуталд нь морины үнэр шингэснийг үнэрлэн мэдэв. Унтлагын тасалгаанаас цааш орсон бас нэг хаалга байв. Каштанка тэр хаалгыг бас савардан түлхэж нээгээд жигтэйхэн тун сэжиглэмээр үнэр үнэртэв. Каштанка аягүй юмтай учрах нь гэж мэдээд хэнхэлзэн ийш тийш харан явж, муухай цааслагдсан бяцхан байшинд ороод айж гэдрэгээ мөлхтөл урьд огт үзээгүй аймшигтай юмыг үзэв. Хүзүү толгойгоо уруу нь нугалан махийлгаж, хоёр далавчаа дэлгэн дэвээд, цэх урьдаас нь нэг бор галуу ирж явав. Түүний хажууд жижигхэн дэвсгэр дээр хэвтэж байсан муур, Каштанкийг хармагц харайн босоод, нуруугаа гүдийлгэн, сүүлээ өргөж үсээ босгоод дуугарна. Нохой үнэхээр айсан боловч айсан байдал гаргахгүйн тулд чангаар хуцаад, муурын зүг дайран оров. Муур нуруугаа бүр ихээр гэдийлгэн Каштанкийн толгой руу савраараа цохиж авав. Каштанка гэдрэгээ дэвхрэн зайлж, дөрвөн хөлөн дээрээ суугаад муур тийш хоншоороо өргөн чангаар гаслан хуцав. Энэ үед хойноос нь галуу ирж, нуруу руу нь чанга тоншсонд Каштанка босож галууны зүг дайрав.

	Энэ чинь яаж байгаа юм? гэсэн ууртай чанга дуун дуулдаж амаадаа янжуур зууж, гэр зуурын хөнгөн хувцсаа өмссөн нөгөө танихгүй хүн байшинд орж ирэв.

	— Энэ чинь юу болж байгаа юм бэ? Байрандаа! Муурын хажууд очиж, гүдийсэн нурууг нэг няслаад хэлсэн нь:

	— Феодор Тимофеич, энэ чинь юу болж байгаа юм? Зодоон үймээн гаргаад, муу хөгшин зөнөг! Хэвт!

	Тэгээд галуу руу харж:

	— Иван Иваныч байрандаа! гэж зандрав.

	Муур номхноор дэвсгэр дээрээ хэвтээд, нүдээ анив. Дэмий зодолдов гэж дур гутсан нь түүний хошуу сахлын байдал илчлэх мэт, Каштанка гомдолтойгоор гаслахад галуу хүзүүгээ өөд нь өргөж, ямар нэг юмны тухай түргэн бөгөөд халуун, тодоор ярьж байгаа боловч тун ойлгогдохгүй байв.

	— Боль боль эвтэй эетэй байх ёстой гэж эзэн нь эвшээлгэн хэлээд, Каштанкийг илбэн барьж хэлсэн нь:

	— Чи битгий ай! Эд нар чинь сайн шүү. Чамайг гомдоохгүй биз. За байз уу, чамайг юу гэж нэрлэх юм билээ дээ?

	Танихгүй хүн бодон бодон байж хэлсэн нь:

	— За байз уу. Чамайг Тетка гэж нэрлэе. Мэдэв үү? Тетка!

	Тэгээд «Тетка» гэдгийг хэд хэд дахин давтаж хэлээд, гарч явав.

	Каштанка тэндээ сууж ажиглавал муур дэвсгэр дээрээ унтаж байгаа юм шиг хөдлөхгүй сууж байв. Галуу хүзүүгээ өөд нь болгож хөлөөрөө газар давтан гишгэж байгаад юуны ч тухай юм бэ дээ, ихэд эелдгээр түргэн түргэн ярьж байв. Их хөөрүү, үгээ таслан ярих бүрдээ их гайхан гэдрэгээ болж өөрийнхөө үгийг их гайхсан янзаар байдаг нь энэ галуу их цэцэн гэмээр. Түүний хэлснийг Каштанка сонсоод «р-р-р...» гэж хариулаад, байшингийн булангуудыг үнэртэж эхлэв. Нэг буланд жижигхэн тэвш дотор дэвтмэл арвай ба норж дэвтсэн хар талхны хальс байхыг харжээ. Тэгээд арвайнаас нь амсаж үзвэл, амтгүй байсан талхны хальсыг туршиж үзээд идэж эхлэв. Галуу танихгүй нохой ирж, миний идшийг идэж байна гэж ердөө гомдсонгүй, харин улам ихээр ярьсаар, өөрийнхөө итгэж байгааг мэдэгдэхийн тулд тэвшийн хажууд очиж, хэдэн том арвайг идэв.

	 

	 

	IV

	
 

	НЭН ГАЙХАМШИГ

	 

	Нилээд удсаны дараа танихгүй хүн дахин орж ирэхдээ хаалганы хэлбэртэй, П үсэгтэй адил жигтэйхэн юм авч ирэв. Тэр янзгүй хадаж хийсэн П үсгийн дээрх хөндлөн модонд өлгөөстэй хонхны хэл уяастай бууны гохноос тус тус оосор унжиж байв.

	Танихгүй тасалгааны төв дунд П үсгийг тавиад, нэг юм нилээд удаан тайлж засан уяад галуу руу харж хэлсэн нь:

	— Иван Иваныч, морилохыг хүсье.

	— Галуу хажууд нь ирж хүлээсэн янзтай зогсов.

	— За бүр эхнээс нь эхэлье гэж танихгүй хүн хэлэв. Юуны түрүүн, сөгдөн байж ёсол! Бушуул! Иван Иваныч хүзүүгээ сунган байж, зүг бүр дохиод хөлөөрөө газар давтав.

	— За сайн байна. Одоо үх!

	Галуу өөдөө харан хэвтэж, хоёр хөлөө тэрийлгэв. Мөн энэ мэтийн хэд хэдэн өөр онц биш зүйлийг хийлгүүлээд, танихгүй хүн гэнэт толгойгоо тэврээд айсан царай гарган:

	— Харуул! Түймэр шатав! гэж бархирахад нь Иван Иваныч ч П үсгийн дэргэд гүйн очоод, хошуугаараа хонхны оосрыг татан дуугаргав.

	Танихгүй хүн их урамшин галууныхаа хүзүүг илж хэлсэн нь:

	— Сайн байна! Иван Иваныч одоо чи алтан ба үнэт чулуугаар худалдаа хийдэг гэж өөрийгөө бод. Тэгээд чи хоршоондоо эргэж ирэхэд чинь хулгайч ороод байлаа гэж бодъё. Тэгвэл чи яах вэ?

	Галуу хошуугаараа нөгөө нэг оосроос нь татаж бууны чих дүлийрмээр чанга дуун гарав. Тэр бууны чанга дуу Каштанкад аятай санагдаад их баярлан П үсгийг тойрон гүйж хуцав.

	— Тетка байрандаа! Дуугүй бай! гэж танихгүй хүн хашхирав.

	Иван Иванычийн хийх зүйл буудлагаар дууссангүй, танихгүй хүн галуугаа олсоор аргамжаад, бүхэл цаг биеэ тойруулан гүйлгэж, ташуураа тас няс хийтэл дуугаргахад нь галуу хашлага дээгүүр дэвхрэн харайх цагариг дундуур шурган гарах сүүл дээрээ оцойн суух савраа хөдөлгөх ёстой байв. Каштанка Иван Иванычаас нүдээ салгалгүй харж байгаад, баярласандаа, гингэнэн улиад, мөн хэд хэдэн удаа түүний хойноос чанга дуугаар гүйн хуцав. Галуу ба эзэн өөрөө эцээд, танихгүй хүн духныхаа хөлсийг арчин байж хэлсэн нь:

	— Марья! Хавронья Ивановнаг дуудаж ирүүл. Нэг минутын дараа хурхирах дуун сонстов. Каштанка эргэж, юу ч болж магадгүй гэж бодоод их эрэлхэг янзаар танихгүй хүний дэргэд очив. Хаалга нээгдээд нэг хөгшин эмэгтэй хаалгаар шагайн байж нэг юм хэлээд их муухай хар гахайт оруулав. Тэр гахай Каштанкийн хуцалтыг огт хайхрахгүй хоншоороо өөд нь болгож, зугаатай хурхирав. Эзэн муур, Иван Иваныч гурваа харахад түүнд их таатай байсан бололтой. Тэр гахай муурынхаа дэргэд очоод түүний гэдсийг хоншоороороо хөнгөнөөр түлхэж, дараа нь ямар нэг юмны тухай галуутайгаа хөөрөлдөв. Түүний хөдлөх дуугарах сүүлээ годгонуулахыг нь хараад их тэнэгэр сайхан сэтгэлтэй амьтан гэж мэдэгдэхүйц байв. Ийм амьтанд архиран хуцсаны тус юун аж гэж Каштанка даруй мэдэв.

	Эзэн П-гээ хурааж аваад хэлсэн нь:

	— Феодор Тимофеич морилно уу, хүсье!

	Муур өндийж босоод залхуутайгаар суниагаад дуртай дургүй ач хүргэхээр мэт гахайн дэргэд очив.

	За Египетийн пирамид гэдгээс эхэлье! гэж эзэн хэлэв.

	Тэр эзэн хүн нэг юм нилээд удаан тайлбарлан хэлээд «Нэг... хоёр... гурваа!» гэж командлав. «Гурав» гэхлээр Иван Иваныч далавчаа дэвж гахайн нуруун дээр гарав. Гахайн ширүүн үстэй нуруун дээр далавч ба хүзүүгээ хөдөлгөн байж тэнцвэрээ олж лав суусны хойно Феодор Тимофеич өөрийнхөө эрдмийг ялихгүй багад бодон, басамжлах шиг залхуу дорой байдалтайгаар тахайн нуруун дээр гараад, дуртай дургүй цааш галуун дээр гарч, хойд хоёр хөл дээрээ зогсов. Ийнхүү эзний нэрлэсэн Египетийн пирамид гэдэг нь болов гэнэ.

	Каштанкийг баярласандаа гангинах зуур хөгшин муур эвшээлгэх гэж байгаад тэнцвэрээ алдаж галуун дээрээс унав. Иван Иваныч найган байж мөн унав. Танихгүй хүн хашхирч гараараа дохин байж дахин зааварлана. Үүнтэй бүтэн цаг ноцолдоод нөгөө эцэж цуцашгүй эзнээсээ Иван Иванычийг муур дээр суулган явуулж сургасны дараагаар муураар тамхи татуулж суулгах зэрэг зүйлүүдийг хийлгэв. Сургуулиа хийж төгсөхөд танихгүй хүн духныхаа хөлсийг арчаад, гадагшаа гарахад Феодор Тимофеич дуртай дургүй тургиж, дэвсгэр дээрээ хэвтэж нүдээ анив. Иван Иваныч тэвш тийш явав. Гахайг хөгшин эмэгтэй аваачив.

	Олон шинэ сонин юм үзэж харсаар Каштанка энэ өдрийг мэдэлгүй өнгөрүүлж, үдэш болоход түүнийг дэвсгэртэй нь хамт муухай цаасалсан байшинд оруулж, Феодор Тимофеич галуу хоёртой шөнийг өнгөрүүлэх болов.

	 

	 

	V

	 

	ЭРХЭМ АВЬЯАС

	 

	Нэг сар өнгөрөв.

	Каштанка, үдэш бүр амттай хоол идүүлдэг ба Тетка гэж нэрлэдэгт нь ихэд дасав. Тэрчлэн шинэ эзэн, өөрийн хамт суудаг шинэ нөхөдтэйгөө ч гэсэн нэг адил дасав.

	Аж байдал нь элбэг дэлбэгээр өнгөрнө.

	Өдөр бүхэн нэгэн адилаар эхэлдэг байв. Иван Иваныч үргэлж хамгаас эрт сэрээд, Тетка муур хоёрын аль нэгний хажууд очоод хүзүүгээ махийлган байж ямар нэг юмны тухай ихэд үнэмшмээр дотно ярьж эхэлдэг боловч урьдын адил ойлгогддоггүй байв. Заримдаа толгойгоо дээш өргөн урт удаан аялгуугаар дуугардаг байв. Каштанка сая танилцаж байхдаа галууг цэцэн мэргэн учир их ярьдаг юм байх гэж боддог байсан бол сүүлдээ түүнийг огт хүндэтгэхээ болиод, урт удаан аялгуут үгээ хэлэхээр түүний хажууд ирэхэд нь сүүлээ шарвахын оронд харин бусдыг унтуулахгүй яршигтай дэмий донгосогч гэж ямар ч ёсыг бодолгүйгээр «р-р-р...» гэдгээр хариулдаг болов.

	Нөгөө Феодор Тимофеич нь өөр төлөвтэй байлаа. Нойроосоо сэрээд дуу чимээ гаргаж хөдлөх байтугай, нүдээ ч нээдэггүй сэн. Сэрэхгүй унтаж байх дуртай байгаа нь түүний аж байдалд дургүй гэдгийг үзүүлж байгаа мэт. Түүнд юу ч сонирхолгүй бөгөөд юм бүхэнд сул дорой хайр гамгүй байдлаар харилцдаг, жигшдэг ба тэрчлэн амттай хоолоо идээд, дургүйгээр хүрчигнүүлэн тургидаг байв. 

	Каштанка нойроосоо сэрээд тасалгаануудаар явж, өнцөг булан бүхнийг шиншлэн үнэртэж явав. Гагцхүү Каштанка муур хоёр тасалгаа бүхнээр явах эрхтэй бөгөөд харин галуу тэр муухай цааслагдсан бохир тасалгааны босгоноос өнгөрөх эрхгүй. Гэтэл нөгөө Хавронья Ивановна нь хашаанд хаа нэг газар жижигхэн саравчинд суудаг бөгөөд зөвхөн сургууль хийх үедээ үзэгддэг байна. Эзэн өглөө орой босдог, цайгаа уумагц сургуулийнхаа ажлыг эхэлдэг билээ. Өдөр бүр тасалгаанд II шилбүүр, цагариг зэргийг оруулж ирээд нөгөө хэдэн юмаа давтан хийдэг байв. Сургууль нь 3-4 цаг үргэлжилдэг бөгөөд заримдаа Феодор Тимофеич ихэд эцэж цочсондоо болж согтуу мэт гуйван ганхдаг, Иван Иваныч хошуугаа ангайлгаж хүндээр амьсгалдаг байв. Эзэн ч гэсэн нүүр нь улайж, духныхаа хөлсийг ч арчиж бардаггүй юм сан.

	Сургууль ба хоол нь өдрийг их л сонирхолтой болгодог бөгөөд харин үдшийг уйтгартайгаар өнгөрүүлдэг байв. Эзэн нь тогтмол орой бүхэн ямар нэг газар очихдоо, галуу муур хоёрыг аваад явдаг байв. Тетка ганцаараа үлдэж жижигхэн дэвсгэр дээрээ хэвтээд уйтгарлаж эхэлдэг... Уйтгар түүнд тасалгааны харанхуй мэт ажиглагдалгүй халдаж, түүнийг аажмаар хамран авдаг байжээ. Энэ уйтгар нь юуны өмнө тэр нохойн хуцах идэх, тасалгаанд гүйх, тэрчлэн харах ч дургүй болдгоор эхэлдэг юм. Үүний дараагаар нохой ч биш, хүн ч биш ямар нэг тод биш нүүр царай тун ариухан дулаахан мөртөө танигдаж ойлгогддоггүй хоёр дүрс түүнд үзэгддэг байжээ. Тэднийг орж ирэхээр нь Тетка сүүлээ хөдөлгөөд тэднийг хаа нэг газар харсан ба хайрлаж байсан юм шиг санагддаг байлаа. Унтсанаас хойш Тетка энэ хоёр дүрсээс цавуу модны зордос, лак тосны үнэр үргэлж үнэртэж байгаа мэт санагддаг байв.

	Шинэ байдалд дасаж туранхай хоточ нохой байснаа тарган тайган нохой болсон хойно эзэн нь нэг өдөр сургууль хийхийнхээ урьд түүнийг илэн байж хэлсэн нь:

	— Тетка чи бид хоёр сургуулиа хийх цаг боллоо. Дэмий суухаа больё! Би чамайг жүжигчин болгохыг санана. Чи жүжигчин болох дуртай юу?

	Тэгээд янз бүрийн сургуульд Теткаг сургах болов. Тетка анхны хичээлд хоёр хөл дээрээ зогсохыг сурсан бөгөөд түүндээ ихэд дурлажээ. Хоёрдугаар хичээлд хойд хоёр хөл дээрээ зогсон байж дэвхрээд, эзний гар дээр байсан чихрийг авах ёстой байв. Эдгээрийн дараах хичээлүүдэд Тетка бүжиг хийх, аргамжаар гүйж, хөгжим даган улих, хонх дуугарах, буу тавих зэргийг сурав. Нэг сар болоод байхад Египетийн пирамид гэдэгт Феодор Тимофеичийг саадгүй орлож чаддаг болов. Тетка их дуртай сурдгаас гадна өөрийнхөө амжилтад их урамтай байдаг байв. Хэлээ гаргаад аргамжаар уяулан гүйх, цагаригаар шурган гарах, хөгшин феодор Тимофеичийг унаад явах зэрэг нь Теткад ихээхэн баяр цэнгэлийг төрүүлдэг байв. Урагштайгаар хийсэн зүйл бүхнээ чанга бахадмаар хуцдаг бөгөөд харш эзэн нь гайхан баярлаад гарынхаа алгыг хооронд нь зүлгээд;

	— Эрхэм авьяас! Ёстой үнэн авьяас! Чи хожим заавал урагштай сайн наадах болно гэж хэлдэг байв.

	Тетка «авьяас» гэдэг үгэнд их дасаж, эзнийхээ тэгж хэлэх бүрд нь түүнийг хочоор дуудсан юм шиг босон харайж эргэн тойрон хардаг болов.

	 

	 

	VI

	 

	ТҮВЭГТЭЙ ШӨНӨ

	 

	Тетка, хашаач шүүрээ бариад хойноос минь хөөж явна гэж нохойн зүүд зүүдлэн, айж цочин сэржээ.

	Байшин дотор чимээ аниргүй, харанхуй бүгчим байв. Нохой бөөс хазав. Тетка урьд харанхуйгаас айдаггүй байснаа одоо яасан юм бол доо, айх эмээх болж, хуцмаар санагдав. Хажуугийн байшинд эзэн нь чангаар санаа алдах, мөн удсангүй саравчинд байсан гахайн, хурхирах эгшин зуур сонстож, цөм чимээгүй болов. Идэх юмны тухай бодоход дотор нь тайвширч байдаг юм. Тэгээд Тетка бас өнөөдөр хэрхэн Феодор Тимофеичээс тахианы хөл хулгайлаад зочлох тасалгаа дахь сав суулганы шүүгээ хана хоёрын хооронд аалзны шүлс тоос болсон газар нууснаа санав. Тэр минь байгаа болов уу? Харин түүнийг эзэн маань олоод идчихсэн байх магадгүй дээ. Ер нь одоо ч очоод үзэхэд төвөгшөөх юун аж даа. Гэвч өглөө болохоос нааш байшингаас гарч болдоггүй журамтай байдгаас хойш аргагүй. Тетка унтвал түргэн өглөө болдгийг туршлагаас мэддэг учир нүдээ аньж унтахыг оролдов. Гэнэт Теткагийн хажууд нэг хачин дуун гарснаас Тетка цочин салганаж босжээ. Гэтэл энэ нь Иван Иванычийн дуу байсан боловч дууны нь өнгө урьдынхтай адил зугаатай, итгэлтэй, чалчаа биш, харин ямар нэг хаалганы жингэнэх мэт хачин, ер бишийн чанга дуу гарсан ажээ.

	Тетка харанхуйд юу ч харагдалгүй, юу ч ойлгохгүй айсандаа:

	— р-р. р. р. р... гэж архирав.

	Нэг сайхан яс мөлжихөд хэдий чинээ хугацаа хэрэглэдэгчлэн цаг өнгөрсөн боловч түрүүчийн хачин дуу дахин сонсогдсонгүй, Тетка ч аажмаар санаа нь амарч зүүрмэглэх зуур гуя ба хажуудаа даахирсан үстэй хоёр том нохой зүүдэнд нь ороод, тэдгээр нохой том модон торх дахь цагаан уур, амттай үнэр гарч байгаа угаадсыг ховдгоор идэж, хаая, нэг Тетка руу хараад «бид чамд өгөхгүй дээ» гэсэн байдалтайгаар шүдээ ярзайлган архиртал нэхий дээлтэй нэг хүн гарч ирээд ташуураар тэднийг хөөж явуулахад Тетка модон торхны дэргэд очив. Тэр хүнийг хаалгандаа орохын хамт түрүүчийн хоёр хар нохой Тетка руу архиран давхих зуур гэнэт:

	— К-ге! К—ге! К-ге! гэж нөгөө Иван Иванычийн чанга чанга дуун сонсогдов.

	Тетка цочин сэрээд дэвсгэр дээрээ хөдлөлгүй байж улин хуцав. Тетка, Иван Иваныч биш харин ямар нэг өөр амьтан дуугарч байгаа болов уу гэж санаж байв. Бас яагаад энэ үед саравчинд гахай хурхирав даа гэж Тетка тээнэгэлзэн гайхав.

	Тэгээд байтал гутлын шаржигнах дуун сонстож, эзэн нь халаад өмсөөд дэн бариад орж ирэв. Дэнгийн сүүмэлзсэн гэрэлд ханын муухай цаасан дээвэрт тусан байж тасалгааг гэрэлтүүлнэ. Тэгэхэд нь Тетка тасалгаанд өөр хүнгүй гэж мэдэв. Иван Иваныч унтаагүй шалан дээр хэвтэж байв. Далавчаа налбайлган дэлгээд, амаа ангайлгаж бангаа нь бие нь муу, юм уух гэж байгаа юм шиг байв. Хөгшин Феодор Тимофеич бас л унтаагүй байв. Лав тэр хачин дуун гаргахад сэрсэн байх ёстой.

	— Иван Иваныч чи яав? Юунд чи чанга дуугарав? Өвдөө юү? гэж галуунаас эзэн нь асуув. 

	Галуу дуугүй байв.

	Эзэн нь галууны хүзүүг барьж үзээд, нуруун дээгүүр нь илбэн байж хэлсэн нь:

	— Өөрөө ч унтахгүй, бусдыг ч унтуулахгүй чи яасан сонин амьтан бэ? гэв.

	Ингээд эзнээс гэрлээ аваад гарахад дахин харанхуй болов. Теткад их аймшигтай байв. Галуу дахин дуугараагүй боловч харанхуйд ямар нэг өөр юм байна даа гэж Тетка дахин санав. Энэ танихгүй юм нь нүдэнд харагдахгүй хэлбэр дүрсгүй учир хазаж болохгүй байгаа нь хамгийн аймшигтай байв. Энэ шөнө заавал нэг муу юм болох байх гэж Теткад бодогдов. Феодор Тимофеич мөн санаа зовнин хэвтэнэ. Тэгээд түүний дэвсгэр дээрээ хөдлөх, эвшээлгэх, толгойгоо сэгсрэх зэргийг Тетка дуулж байв.

	Гудамжнаа, хаа нэг газар хаалга тогшин байгаа дуун сонстоод мөн саравч дотор гахай хурхирна. Тетка гангинан байж, урд хоёр хөлөө жийгээд дээр нь дэрлэв. Хаалганы тогшилт унтаагүй гахайн хурхиралт ба харанхуй чимээгүй эдгээр байдлууд Иван Иванычийн хашхиралтаас айсантай адил Теткад жигшүүртэй бөгөөд уйтгартай байв. Юм бүхэн ийнхүү түгшүүртэй түвэгтэй байдалд орсон нь юунаас ч болов? Тэгтэл Теткагийн хажууд нь нүд дальдрахын зуур хоёр бүдэг ногоон өнгөт оч гялбасхийн харагдав. Гэтэл энэ нь танилцсан цагаас хойш Феодор Тимофеич анх удаа Теткагийн дэргэд очсон нь болно. Түүнд юу хэрэгтэй байсан юм бол доо. Тетка юунд хүрэв гэж асуулгүйгээр, хөлөө долоож, янз бүрийн чимээ багатай дуугаар улив.

	—К-ге! гэж Иван Иваныч дуугарав.

	Хаалга дахин нээгдэж эзэн нь дэн бариад орж ирэв. Галуу амаа ангайлган далавчаа халбайлган дэлгэж урьдын янзаар хэвтэнэ. Түүний нүд аниастай байв.

	— Иван Иваныч! гэж эзэн нь дуудав. Галуу хөдөлсөнгүй. Эзэн урьд нь ирж шилэн дээр суугаад, минутын төдий дуугүй өмнөөс нь харж байгаад хэлсэн нь:

	— Иван Иваныч! Юу болов? Чи үхэх гэж байгаа юм уу? гэж асууж байснаа гэнэт, — За за юунаас болсныг би одоо саналаа! Өнөөдөр нөгөө моринд гишгэгдсэнээс болжээ! Ээ бурхан минь! Бурхан минь! гэж толгойгоо тэврэн хашхирав.

	Тетка хэдийгээр эзний хэлж байгааг ойлгоогүй боловч түүний нүүр царайн өнгөнөөс ямар нэг аймаар юм болохын тэмдэг үзэгдэнэ. Тэгээд Тетка хан харанхуй цонх өөд хошуугаа өргөн харахад нь ямар наг танихгүй хүний харж байгаа мэтээр санагдаад улив.

	— Тетка! Энэ үхэх нь байна гэж эзэн нь гараа гайхсан байдалтайгаар дэлгэн хэлэв. За хөөрхий зайлуул үхэх нь. Энэ тасалгаанд үхэл чинь иржээ. Яах юм билээ дээ?

	Зэвхий цайрсан царайтай түгшүүртэй байдалд эзэн нь санаа алдаж, толгойгоо сэгсрээд, өөрийнхөө унтдаг тасалгаанд буцаж ирэв. Тэр харанхуйд үлдэхээс Тетка тун их айж зэвүүцээд эзнийхээ хойноос даган явав. Эзэн орон дээрээ суугаад аа бурхан минь! Яах юм билээ дээ гэж хэд дахин давтан хэлэв.

	Юунд ийм гашуудалтай түшүүртэй байгааг Тетка ойлгон ядаад дараа нь бас ойлгож авахыг бодоод, эзнийхээ хөлийн хажуугаар түүний хөдлөх бүрийг нь ажиглан явна. Хааяа л нэг дэвсгэрээ орхидог Феодор Тимофеич ч мөн унгалгүй тасалгаанд орж ирээд, эзнийхээ хөлийг шөргөөж байв. Тэрээр хүнд хүчир санал бодлоо сэгсрэн арилгах гэсэн юм шиг толгойгоо сэгсэрч, орон доогуур сэжигтэйхнээр харна.

	Эзэн нь нэг жижигхэн таваг аваад гарын угаагуурын газар очиж ус дүүргэж аваад галуундаа аваачихаар явав.

	— Иван Иваныч ус уу! уу даа хөөрхий минь гэж эелдгээр хэлээд өмнө нь тавгаа тавив.

	Иван Иваныч хөдөлсөн ч үгүй нүдээ нээсэн ч үгүй урьдын хэвээр хэвтэнэ. Эзэн нь галууныхаа толгойг нь таваг руу авчраад хошууг нь тавгийн усанд дүрэхэд галуу нь уусангүй харин далавчаа улам ихээр налбайлган дэлгэж толгой нь тэр тавгийн дээр байсаар үлдэв.

	Юу юу ч гэсэн өнгөрчээ. Дүүрчээ! гэж эзэн нь санаа алдав. Иван Иваныч үхэв.

	Бороо ороход цонхны шилийн дагуу урсдаг ус шиг тунгалаг дуслууд эзний хацраар урсана. Тетка Феодор Тимофеич хоёр юу болж байгааг мэдэхгүй эзнийхээ хажууд наалдан, галуу тийш айсан байдалтайгаар харж байв.

	— Аа хөөрхий зайлуул, Иван Иваныч минь! гэж гунигтайгаар санаа алдаад, хавар болоход чамайг зусланд аваачиж, хамт хөх ногоон дээгүүр цэнгэн зугаална гэж санадаг сан билээ! Энхрий хайрт шувуу сайн нөхөр минь одоо үгүй болов. Чамгүйгээр би яаж байх юм билээ? гэв.

	Надад ч бас ийм учрал болох байх, би ингэж бас л нүдээ аньсан, хөлөө жийсэн, амаа ангайлгасан юм хэвтэж байхад минь бүгдээрээ над руу айсан байдалтайгаар харах байхдаа гэж Теткад санагдав. Феодор Тимофеичийн толгойд ч гэсэн ийм бодол төрсөн байх даа. Хөгшин муур урьд хэзээ ч үүн шиг ийм уйтгартай гашуудалтай байгаагүй сэн.

	Үүр цайхад тасалгааны доторх Теткаг айлгаж байсан нөгөө танигдашгүй юм нь үгүй болов. Бүр гэрэлтэй болмогц хашаач өвгөн орж ирээд, галууг савраас нь бариад ямар нэг газар аваачив. Нэлээд болсны хойно нөгөө эмгэн орж ирээд, тэвшийг нь гаргав.

	Тетка зочлох тасалгаа руу орж сав суулганы шүүгээний ар руу харахад нь ашгүй эзэн нь тахианы хөлийг олж аваагүй идээгүй, мөн л тоос ба аалзны шүлс болсон газар хэвээрээ байв. Тетка их уйтгарлан гуньхарч байсан дээрээс уйлах дур нь хүрэх шиг болов. Тетка тэр саврыг үнэрлэсэн ч үгүй, зөөлөн сандал дор орж суугаад ган ган ган гэж нарийхнаар гангинав.

	 

	 

	VII

	 

	УРАГШГҮЙ ЭХЛЭЛТ

	 

	Нэг үзэсгэлэнт сайхан үдэш! Үзэмжгүй муухай цаасалсан тасалгаанд ороод хоёр гарынхаа алгыг хооронд нь хавсран хавирч, 

	— За гэж нэг юм хэлэх гэснээ больж буцаж гарав. Тетка сургууль хийж байх үедээ эзнийхээ нүүр царайг хэрхэн хувирдгийг сайн мэддэг байсан тул одоо түүний сэтгэл хөдөлсөн, санаа зовсон, ууртай байгаа зэргийг мэдэв. Эгшин зуур болоод эзэн буцаж ирээд, 

	— Би өнөөдөр Тетка Феодор Тимофеич хоёроо авч явна. Тетка, чи Египетийн пирамидад нас барсан Иван Иванычийг орлох болно. Юу ч гэх вэ дээ? Бэлтгэсэн, сурсан гэж юу ч үгүй. Ядахдаа шийн сургууль ч бага хийжээ! Аа даа нэрээ гутаах хэрэг болох байхдаа! гэж хэлэв.

	Тэгээд тарч, дээл, цилиндр малгайгаа өмсөөд орж ирэв. Муурын хажууд ирж, урд хоёр хөлөөс нь өргөн авч өвөртөө хийхэд нь Феодор Тимофеич огт хайхрамжгүй байхаас гадна хялбархнаар нүдээ анив. Түүнд хэвтэж байх, хөлөөс нь өргөж байх, дэвсгэр дээрээ хэвтэх, эзнийхээ өвөрт байх зэрэг нь ав адилхан юм шиг санагдана.

	— Тетка явъя! гэж эзэн нь хэлэв.

	Тетка юу ч ойлгоогүй сүүлээ шарван дагаж явав.

	Нэг минутын дараа чарга дээр эзний хөлийн хажууд хэвтээд, эзнийхээ, даараад нэрээ гутаахад хүрэх вий дээ! гэж сэтгэл нь хөдөлж шулганан байгааг чагнаж явав.

	Уруу нь харуулсан тогоо шиг жигтэйхэн том байшингийн хажууд очоод зогсов. Энэ байшингийн урт хаалга 12 дэнгээр гэрэлтүүлсэн гурван шилэн үүдтэй байв. Үүд хангинан дуугарч, том ам шиг ангайж нээгдээд, хаалганы хажууд цугларсан олон хүмүүсийг залгиж байгаа мэт байв. Хүн тун олон байсан бөгөөд хаалганы өмнө морьд ирэх нь олон боловч ноход огт харагдсангүй. 

	Эзэн нь Теткаг гартаа аваад дээлийнхээ өвөр рүү Феодор Тимофеичийн байсан газарт хийв. Өвөрт нь харанхуй бүгчим боловч дулаахан байв. Хоёр бүдэг ногоон оч түр зуур гэрэлтсэн нь муур хажуудаа байсан Теткагийн хүйтэн хөлд дайрагдаад нүдээ нээсэн байжээ. Тетка түүний чихийг долоож, аятайхан суухыг бодож хөдөлж байтал муураа хүйтэн хөлөөрөө дарж санамсаргүй толгойгоо дээлийн дотроос бултайлган даруйхан ууртайгаар архиран дээл дотроо оров. Муу гэрэлтэй тун том тасалгаа дотор элдэв гайхалтай юмнууд дүүрэн байсан юм шиг харагдав. Үүнд тасалгааны хоёр талаар байсан хашлага ба торнуудын цаадах зүрх үхмээр морьдын муухай толгой, эвэртэй урт чихтэй толгойнууд, бас нэг хамрын оронд сүүлтэй юм шиг бүдүүн толгойноос мөлжигдсөн ясны хир хоёр урт юм цухуйж байсан зэрэг үзэгдэв...

	Теткагийн хөл дор дарагдсан муур сөөнгөөр дуугарахад эзэн нь дээлээ тайлж «хоп» гэхэд Феодор Тимофеич Тетка хоёр шатан дээр дэвхрэн буув.

	Бор өнгөтэй хавтгай модон ханатай тасалгаанд орсон байв. Энд, эдэнтэй жижигхэн ширээнээс гадна нэг дөрвөлжин сандал ба өнцөг булангуудад өлгөөтэй муусайн даавуунаас өөр зүйл огт үгүй байв. Чийдэнгийн оронд бяцхан хоолойнд суулгаж хананд хадсан цацармал гэрэлтэй гал ноцож байв. Феодор Тимофеич, Теткад үнгэгдсэн дээлээ долоож засаад, дөрвөлжин сандал дээр хэвтэв. Эзэн нь сэтгэл хөдөлсөн байдалтайгаар хоёр гарынхаа алгыг хооронд нь хавсран хавираад, хувцсаа тайлав. Эзэн нь үстэй даавуу хөнжилдөө орж унтах гэж байгаа юм шиг дотуур хувцаснаас бусад гадуур хувцсаа бүгдийг тайлаад толинд харан сууж, нүүр царайгаа жигтэйхэн болгож эхлэв. Юуны өмнө хоёр эвэр мэт засмал буржгар хиймэл үсээ өмсөөд, нүүрээ цав, цагаан болтол нь нэг юмаар будаж, тэр цагаан будаг дээгүүр хөмсөг, сахал зурж хоёр хацраа улаанаар будав. Үүгээр түүнийг засаж янзлах нь дууссангүй, нүүр хүзүүгээ дахин будаад Тетка гэртээ ч гэсэн, гудамжид ч гэсэн огт үзээгүй гайхалтай шинэ хувцас өмсөж эхлэв. Том том цэцэгтэй, гэртээ хөшиг ба юмны бүтээлэг хийдэг эрээн даавуугаар оёсон, гялгар уужим халхгар өмдөө өмсөхөд нэг түрий нь хүрэн, нөгөө нь цайвар шар өнгөтэй суганы дор товчлогдох өмд байв. Тэгээд чээжинд хөрөө ир гаргасан захтай алтан одон хээтэй эрээн даавуу хүрэм, бас янз бүрийн өнгөтэй оймс гутал зэргийг өмсөв.

	Теткагийн нүд ба сэтгэл нь эрээлжлэн хөдлөв. Цав цагаан нүүртэй, шуудай хэлбэртээс эзний үнэр үнэртэж, мөн дуун нь танигдаж байсан боловч Тетка зарим үед эзнээ биш гэж сэжиглэн зэвүүцэж, эрээн цоохор дүрсээс холдож түүн рүү хуцахад бэлхэн байв. Шинэ газар ба түүний үнэр танар, эзний өмссөн хувцас, түүний өнгө зүсний хувиралт зэрэг нь Теткагийн сэтгэлийг үл мэдэгдэхүйцээр айж, ямар нэг хамрын оронд сүүл санжгануулсан том толгойт муухай юмтай эрх биш учрах нь гэж бодлого төрж байв. Бас ханын цаана хаана нь юм, нэлээд хол нөгөө үзэн яддаг хөгжмийн дуу сонстохын зэрэгцээ ойлгогдохгүй хүрхрэх дуун хааяа дуулддаг байв. Ганцхан санаа сэтгэлийг нь засах юм гэвэл нөгөө Феодор Тимофеичийн номхон байдал байлаа. Тэр муур амгалан гэгчээр дөрвөлжин сандлын дор, сандлыг нь хөдөлгөвч нүдээ нээхгүй зүүрмэглэн хэвтэж байв. 

	Хараацайн сүүл шиг салаа хормойтой дотуур гадуур цамц ба цагаан хантааз өмссөн хүн тасалгаа руу шагайж:

	— Одоо Арабекила гарна. Дараа нь та гарна шүү гэж хэлэв.

	Эзэн нь юу ч гэж хариу хэлсэнгүй. Эзэн нь ширээн доорх нэг бяцхан чемоданыг гаргаад, хүлээж байв. Уруул, гар хоёрыг нь харахад сандарч тэвдсэн байдалтай харагдан амьсгаа нь ч гэсэн чичрэлттэйгээр гарч байсныг Тетка сонсож байв.

	— Мистер Жорж гарах болов гэж үүдний цаанаас хэн нэг хүн дуугарав.

	Эзэн нь босоод, гурав дахин хэрээсэлж байгаад, дөрвөлжин сандал дороос муураа авч чемодандаа хийв.

	— Тетка явъя гэж намуухан дуугаар хэлэв.

	Тетка юу ч ойлгосонгүй, эзнийхээ хажууд очиход нь эзэн нь Теткагийн толгойг үнсэн таалж байгаад, Феодор Тимофеичийн хажуугаар мөн чемоданд хийв. Дараа нь харанхуй болов.

	Тетка, муураа гишгэн байж, чемоданы ханыг савардаж айсандаа ямар ч дуун гаргаж чадахгүй явах зуур нөгөө чемодан нь далайн долгион дээр хөвж яваа мэтээр чичрэн хөдөлж байв.

	— За миний бие бол энэ гэж эзэн нь чангаар дуугараад,

	— За миний бие бол энэ гэж дахин давтан хэлэв.

	Ингэж хашхирсны дараа чемодан нь нэг хатуу юм мөргөж хөдлөхөө больсныг Тетка мэдэв. Нэг айхтар чанга бүдүүн хүрхрэх дуун гарч, юуг ч мэдэхгүй алга ташиж сонстоход, Тетка лав нөгөө хамрын оронд сүүл санжгануулсан амьтан болов уу, бас том чангаар инээхэд чемоданы цуурга хөдөлж байх юм гэж бодно. Тэр хүрхрээгийн зэрэгцээгээр эзэн нь гэртээ хэзээ ч тэгж инээдэггүй том чангаар инээв.

	— Ха гэж эзэн нь хүрхрэн гарах дууныг зогсоохыг оролдон хашхирав. Эрхэм хүндэт нөхөд өө! Би дөнгөж саяхан төмөр замын буудлаас ирэв. Миний эмэг эх үхэхдээ надад хөрөнгөө үлдээсэн юм! Энэ чемодан аргагүй их хүнд байгаа нь алт байгаа болов уу даа ха ха! Эсвэл нээхэд хэрэв түмэн төгрөг болов уу даа! Одоо бид нар үүнийг нээж үзэцгээе гэж дуугараад чемоданы цоожийг тас гэж нээхэд хурц гэрэл Теткагийн нүд рүү харвах мэт болов. Тетка чемоданаас суга харайн гарч хүрхрээнд чих дүлийрнэ! Эзнийгээ тойрон айхавтар хурднаар цовхчин харайж, чанга хуцав.

	— Ха! гэж чангаар хашхирав. Авга Феодор Тимофеич минь ээ! хүндэт Тетка минь ээ! Эрхэм хүндэт төрөл садан минь ээ!

	 Эзэн нь элсэн дээр түрүүлгээ харж хэвтээд, муур Тетка хоёроо барьж тэврээд таалж энхрийлэв. Тетка эзнийхээ гарт базагдаж байх зуур шинэ газрынхаа байдал төлөвийг харж, тэр газрын их гайхамшигтай гоёд нь сүрдэн гайхаж, баярласандаа эзнийхээ гараас бултан гараад, үзсэн харснаа ээрсэн чонын гөлөг шиг нэг газартаа эргэлдэн байв. Шинэ газар уудам их, гялгар хурц гэрлээр дүүрсэн бөгөөд харсан зүг бүрд шалнаас дээвэр хүртэл зай завсаргүй яахын аргагүй олон хүний дүр дүүрэн байв.

	— Тетка таныг сууна уу гэж гуйж байна шүү! Эзэн нь хашхирав.

	Энэ үгийг Тетка санаж явсан тул ширээн дээр дэвхрэн гарч суугаад эзэн рүүгээ харав. Эзний нүд нь урьдын адил ширүүн бөгөөд эелдэг харц нь хэвээр байсан боловч түүний нүүр болоод ялангуяа ам шүд нь өргөн зузаан хөдөлбөргүй үргэлж инээж байгаа мэт харагдав. Өөрөө хөхрөн инээж, дэвхрэн цовхорч мөрөө татгануулан, олон мянган хүмүүсийн нүүрийг харснаас их баярласан мэт дүр үзүүлэн байв. Тетка эзнээ ийм инээдэм зугаатай болсонд үнэмшиж, энэ хэдэн мянган нүүр намайг харж байна гэж хамаг биеэрээ аль болохуйц хөдлөн оволзож, үнэгэн хушуугаа дээш нь өргөөд, баяртайгаар улив.

	— Та Тетка сууж байгаарай. Авга бид хоёр камаринск гэдэг бүжгийг бүжиглэнэ гэж эзэн нь хэлэв.

	Феодор Тимофеич түүнийг нөгөө үргэлж хийдэг тэнэг юмнуудаа хийх нь гэж бодсон маягтайгаар хүлээж, ийш тийшээ харж суув. Тэгээд тун сул дорой уйтгартайгаар бүжиглэж байсныг түүний сүүл сахлыг нь харвал цугларсан олон хүмүүс, гялгар гэрэл эзэн ба өөрийн бие зэргийг тун ихээр шог үзсэн янз нь ил тодоор үзэгдэнэ.

	Хувийн бүжиглэх үүргийг гүйцэтгээд эвшээлгэн байж суув.

	— За Тетка, хоёул эхлээд дуулъя, тэгээд дараа нь бүжиглэх үү? Болно уу? гэж хэлэв.

	Өврөөсөө нэг жижигхэн үлээгүүр гаргаж дуугаргав. Тетка хөгжим чагнан, сандал дээрээ тайвшралгүйгээр хөдлөн улив. Зүг бүрд нь хүрхрэн дуугарч, алга ташицгаав.

	Эзэн нь бөхийн ёслоод, бүгд чимээгүй болсны хойно дахин үлээгүүрээ дуугаргаж эхлэв. Гэтэл нэг айхавтар нарийн нот дуугаргаж байх үед нь дээрээс хаанаас юм даа, олон хүмүүсийн дундаас нэг хүн «аах!» гэж санаа алдав.

	— Ааваа! гэж нэг хүүхдийн дуун гараад, — энэ чинь Каштанка байна шүү дээ! гэж хашхирах дуун сонстов.

	— Каштанка мөн дөө! Каштанка! Федюшка, тэнгэр нь орхижээ. Каштанка Фу! гэж эрэгтэй хүний шулгануур согтуу дуу батлан хэлэв.

	Дээрээс исгэрээд, хүүхэд ба том хүний чанга дуун нэг зэргээр;

	— Каштанка! Каштанка! гэж дуудав.

	Тетка цочиж, хашхирсан зүг тийш харахад нь, нэг нь үсэрхэг инээмсэглэсэн согтуу нүүр, нөгөө нь бэмбэгэр улаан бөгөөд айсан байдалтай нүүр харагдсан нь түрүүчийн гялгар гэрлийн туссантай адил Теткагийн нүдийг харвах мэт болов.

	Тетка гэнэт санаад, сандал дээрээс унаж, босоод баяртайгаар дуудсан хоёр хүний зүг гүйв.

	— Каштанка! Каштанка! гэсэн хүний хүрхрэн хашхирах тод чанга дуун исгэрэлтийн дуунтай холилдон чих дүлийрмээр сүрхий сонстоно.

	Тетка хайс, хашлага дээгүүр харайн гараад нэг хүний мөрөн дээр гишгээд лоожид оров. Дараах давхарт гарахад өндөр ханыг дэвхрэн гарах ёстой байв. Тетка дутуу дэвхэрч ханадаа ухран буув. Дараа нь хүмүүсийн гараар дамжин хаа нэг хүний гар нүүрийг долоосоор дээшээ гарч, галерейд гарав...

	Хагас цаг хир болоод Каштанка гудамжид гарч, цавуу толлогын үнэртэй хоёр хүнийг дагаж явав. Лука Александрыч найгалзан, ганц хүү дадлага туршлагын хүчээр сувгаас холуур явахыг хичээж явав.

	— Эхээс нүгэлтэй төрсөн бие минь... гэж үглээд — Каштанкаа Чамайг хүнтэй жишсэн нь тэмээ ямаа хоёрыг жишихтэй адил ялгаатай болно шүү.

	Эцгийнхээ саравчтай малгайг өмссөн Федюшка тэдэнтэй хамт алхлан явав. Каштанка тэр хоёрынхоо араас харж, өнө удаан эдний хойноос явж байгаа мэтээр сэтгээд, амьдрал минь минутын төдий ч тэднээс тасарч салсангүй гэж баярлан явав.

	 Муухай цаасалсан тасалгаа дахь галуу, Феодор Тимофеич, амттайхан хоол, сургууль цирк эдгээр бүгд санаанд нь орсон боловч одоо цөм түүнд нэг урт удаан хүнд хүчир зүүд мэтээр хутгалдан санагдав. 


ТУРЛИАХ

	 

	Сүрэг турлиах нисэн тариалангийн талбай дээгүүр эргэлдэнэ. Тэдний дотроос хамгийн догийг нь би олж аваад ингэж асуулаа.

	— Турлиах та нарыг чинь их удаан насалдаг гэж ярилцах юм. Бас тэгээд цурхай загасыг ч гэсэн ер бусын урт настай гэх юм. Чи хэдтэй вэ хөө? гэлээ. Би 376 настай.

	— Үгүй ер сайн байна даа, ёстой амьдарч... гэвч энэ өнгөрсөн хугацаандаа юу бүтээв дээ?

	— Юм ч үгүй дээ, эрхэмсэг хүн гуай, зөвхөн ууж идэж, унтаж, за тэгээд өсөж үржиж л байлаа гэж турлиах хэллээ. — Тэнэг шувуухай чи ичээч чиний төлөөнөөс надад ичгүүртэй, гомдолтой байна. Хорвоод 376 жил амьдарчхаад өнөө л 300 жилийн өмнөх шигээ тэнэг хэвээр хоцорч дээ. Чамд дэгжин дээшлэхийн нинжрүү ч алгаа! гэж тун тэссэнгүй хэллээ.

	Турлиах, 

	— Эрхэмсэг хүн гуай минь, ухаан гэдэг чинь насны урт богиноос биш хүмүүжил боловсролоос шалтгаалдаг юм байна шүү.

	Бид тэнэг, гэвч амьдралынхаа 400 жилд бидний хийсэн мунхаг тэнэг зүйлс нь, хүн амьдралын хаа 40-хөн жилд хийсэн мунхаг үйлээс хамаагүй бага гэж бодоход бас сэтгэлээ тайвшруулж болох юм. Би 3761 нас наслахдаа турлиахууд өөр хоорондоо байлдаж юм уу, алалцахыг огт үзсэнгүй. Харин дайнгүй өнгөрч байсан жил дайралдсан эсэхийг та санаж байна уу?

	Бид бол бие биесээ тонодоггүй, шахан хавчдаггүй, муу муухай роман болон шүлэг бичдэггүй, зүхэн занасан сонин хэвлэдэггүй зарц зусар бялдууч, нар байдаггүй юм гэлээ.


АРСЛАН БА НАРАН

	 

	Уралын хавийн нэг хотод «Япон» гэдэг зочдын буудалд Ираны лам Рахат-Хелам ирэв гэжээ.

	Хүмүүс үүнд юу ч бололгүй, Ираны лам ирээ л биз гэж тоохгүй байхад гагцхүү хотын дарга Степан Ивановыч Куцын, нарийн бичгийнхээ даргаас дорно зүгийн хүн ирснийг сонсоод баахан бодосхийж: 

	— Хаашаа явж байгаа юм? гэж асуув.

	Тэгээд ч түүний хувь заяагаар, лам Рахат-Хелам, энэ хотод ирсэн нь бодож явдаг ганц хүслийг нь биелүүлэх нөхцөл бүрдсэн шиг санагдав.

	 Куцын гуай Станиславын 3 дугаар зэргийн 2 медальтай, мөн «Улаан Загалмай» тэмдэг ба «Усаар , аврагч нийгэмлэгийн» тэмдэгтэй бас алтан хуур, буу хоёр зөрсөн чимэглэл нь мундир дээр ялгаран тодордог байжээ.

	Гэвч одон авах хүсэл толгойг нь эргүүлж Ираны «Арслан ба наран» гэдэг одонг зүүх юмсан гэж ухаангүй хүсдэг байжээ. Энэ дарга цуст дайнд оролцохгүй, биеэ зовоолгүй, сонгууль хүлээж ажиллалгүй, зөвхөн зохимжтой учралаар уг одонг хүртэж болдгийг сайн мэддэг байлаа... Маргааш нь яг үд шахаж байхад тэр нь өөрийнхөө тэмдэг бүхнийг зүүж, «Япон» гэдэг зочид буудалд хүрч очжээ... Тэр ламын байгаа өрөөнд орвол цаадах нь зав чөлөөтэй, мөн өөр хүн ч үгүй байжээ.

	— Таны өмнө жирийн иргэн бөгөөд хотын дарга ноён Степан Иванович Куцын гэдэг хүн байна. Манай найрамдалт хөршийн их төлөөлөгч лам таны өмнө өөрийн хүндэт талархлаа илчлэн мэхэсхийн ёсолъё гэхэд нь:

	Ираны сурвалжийн лам үүний хариуд модон хэлээр хэдэн үг хэлэв. Куцын гуай үгийг нь ойлголгүй толгой дохин байгаад.

	— Үүнтэй чинь яаж ярья даа хэлмэрчийг дуудуулбал зүгээр юмсан гэтэл ийм яриаг хүний дэргэд ярьж болохгүй юм даа. Тэгээд ч тэр хэлмэрч бүх хотоор чалчиж орхих юм чинь дээ. Тэгээд Куцын гуай сонин сэтгүүлээс үзэж харж байсан гадаад үгнүүдийг санаж эхэллээ.

	— Би, хотын дарга гэхэд чинь юу гэдэг билээ. Аа тийм лордмер... мунциполе гэж ээрэн дуугараад, бас өөрийн зэрэг тушаалыг үг буюу дохиогоор хэлэх гэж бодож байтал, харин санамсаргүй хананд байсан «Венец» хот гэдэг зураг түүнийг аварлаа. Хотын зургийг ламд зааж бас толгойгоо заасан нь өөрийгөө хотын толгойлогч гэсэн утгатай болжээ...

	Хотын дарга ламын мөрийг цохиж, өвдгийг нь заан байж хагас цаг шахам оролдож:

	— Ойлгов уу? Тиймээ? Хотын даргын хувьд тантай хамт нэг жаал зугаалъя гээд, хуруугаараа Венецийн зургийг хатгаж, хоёр хуруугаа годгонуулан явж байгаа дүр үзүүлж байхад нь Рехат-Хе лам хотын даргын медаль тэмдгүүдийг ширтэн харж, энэ хүн ер нь л энэ хотын хамгийн том хүн байна гэгчийг мэдээд тал өгөн зөвшөөрлөө. Удалгүй тэр хоёр пальтогоо өмсөж гаран явтал «Япон» гэдэг зочид буудлын доод давхарт байгаа гуанзыг хараад Иван зочноо хүндлэх хэрэгтэй гэж Куцын гуай бодлоо. Тэгээд... Тэр хоёр уул гуанзны тохилог гэгчийн өрөөнд сууж шампан архи хөөсрүүлж, хоол идэж гарлаа.

	— Ираны цэцэглэлтийн төлөө хундага өргөе, бид оросууд персүүдэд дуртай юм шүү. Бид хоёр өөр шашинтай боловч ерөнхий сонирхол, талархал... давшил, Азийн зах зээл... энх тайван эзэмшил гээд Куцын гуай цааш нь ярих үгээ ядаж байтал, зочин лам их шуналтайгаар ууж идэж байснаа, сэрээгээ идэж байсан мах руугаа шааж толгой бөхөлзөн:

	— Их сайхан байна гэж хэллээ...

	Хотын бэртэгчин хүмүүс ч хотын Дарга Степан Иванович архинд халамцаж, царай нь улайчихсан бас омог орж, наргиантай болчхоод, ираны ламыг дагуулж, хотын сайн сайхныг сонирхуулан үзүүлж, зах зээлээр явж байсныг нь цөмөөрөө харсан байжээ.

	Түүгээр ч барахгүй, чулуун хаалганы дэргэд байгаа арсланг зааж, тэнгэрт байгаа нарыг заагаад дараа нь өөрийн энгэрийг зааж энэ дохиогоо Ираны ламд дахин давтаж байхыг...тэдгээр хүмүүс ажиг авч амжсан байжээ.

	Тэр орой өнөө хоёр «Лондон» гэдэг зочид буудалд хоол идэж хөгжим сонсож суусан болоод шөнө хаашаа явсан нь мэдэгдсэнгүй юм байжээ.

	Дараа өглөө нь хотын даргыг контортоо очиход зарим нэг хүн болсон явдлыг нь гадарлаж байсан үүнд:

	Нэлээд болсны дараа дугтуйтай шуудан бичиг хүргэж ирэхэд задалж үзвэл шог зурагтай захиа байжээ. Рахат-Хеламыг яг адилхнаар зурж, түүний өмнө хотын дарга өвдөг сөгдөж гараа сарвайн зогсоод ингэж хэлж байжээ.

	 

	Иран ба оросын хаант засгийн 

	Иедэл найрамдлын тэмдэг болгож,

	Үлэмж таныг зочлохын тулд

	Өөрийгөө би хонь мэт нядлах сан. 

	Ингэтэл би өөрөө хонь биш

	Илжиг юм болохоор та уучлах биз ээ! 

	 

	Хотын дарга үүнийг үзэж, баахан эвгүйрхсэн боловч тэр нь удсангүй юм байжээ. Тэгээд үд болоогүй байхад өнөө зочин ламындаа дахин хүрч очсонд хүндэтгэн зочилж, хотоор зугаалуулан чулуун хаалганы дэргэдэх арслан дээр дахин аваачиж түүнийг гараар заан бас нар руу заагаад өөрийнхөө энгэрийг зааж байж гэнэ.

	«Япон» гэдэг зочид буудалд хоол идэж цадаад янжуур татан хоёулын нь царай улайж их л хөгжөөн наргиантай болчихсон, хот дундуур зугаацан явж, тэгээд хотын дарга өөрийн зочинд ховор үзэгдлээ үзүүлэх гэж доошоо явж байсан манаачийг хараад галын аюулын дохио өг гэж хашхирчээ.

	Гэтэл бүрээний дуугаар гал командын цэргүүд цугларч чадсангүй, учир нь халуун усанд орж байсан юм байжээ.

	Тэр хоёр «Лондон» зочид буудалд үдшийн хоол идсэн болоод хоолны дараа Иран лам явах болжээ. Степан Иванович зочноо үдэн гаргаж, оросын ёсоор гурван удаа үнсэлцэхэд нүдээр нь нулимс гүйлгэнэн байжээ.

	Түүнээс хойш нэг жил 4 сар өнгөрсний дараа 35 градусын хүйтэн болж ширүүн салхи шуурч байжээ.

	Степан Иванович тэр их хүйтэнд дээлээ задгай өмсөн, бүхэл өдөртөө гудамжаар сэлгүүцэн явахад ганц ч хүн түүний «Арслан ба наран» гэдэг одонг харж анзаарахгүй нь дэндүү гомдолтой байжээ.

	Үдэш орой, гэртээ ирэхдээ осгочих шахсан боловч бүхэл шөнөдөө унтаж чадсангүй.

	Яагаад вэ? гэвэл сербийн одон «Такова»-г авахыг хүссэн юм байжээ. Тиймээ тэгсэн юм.


ТӨРӨЛХ ОРНОО ХАЙРЛАГЧ

	 

	Германы нэгэн хотхон бий. Энэхүү хотхон нь нэгэн алдартай рашааны нэрээр нэрлэгджээ. Түүний дотор айлын гэрээс зочдын гэр олон. Германы хүмүүсээс гадаадын хүмүүс үлэмж ажээ.

	Сайн пиво, хөөрхөн шивэгчин, гайхамшигт үзэгдлийг хотын зүүн захад, өндөр уулын дээрх үзэмжит цэцэрлэгийн хажуу дахь буурчийн гэрт сонирхвоос болно.

	Нэгэн сайхан үдэш, тэрхүү буурчийн гэрийн асар дээр гантиг ширээний хажуунаа хоёр орос сууж пиво уун, даам тоглоно.

	Хоёул даам гаргахыг тэмүүлэх бөгөөд өөрсдийн биесийн сайнаар илаарьшиж буйг ярилцана. Энэ хоёр бүдүүрсэн гэдэс, өөхөлсөн элгийг сувилахаар энд иржээ.

	Үхэрт далдуу модны навчсын завсраар Германы саран тэднийг шагайна. Бяцхан эелдэг салхин оросын сахал живрийг зөөлнөөр сэрвэлзүүлж тарган оросын чихнээ уянгат дууныг үлээн оруулна.

	Уулын хормой дор хөгжим наадна. Германчууд ямар нэгэн явдлын ойн баярыг үйлдэх аж. Уулын оргилын алсад хөгжмийн хөг хараахан үл хүрнэ.

	Гагцхүү аялгуу нь сонсогдох нь... уяралтай болоод уйлалтай уянгатай... Түүнийг сонсох тутам аятайхнаар шимшрэлтэй.

	Хоёр орос даамд улайсаар уянгуйран анхаарна. Хоёулын нь сэтгэл амарлингуй талбиун хөгжилтэй байна.

	Эелдэг салхинд далдуу мод шивгэнэж аялгуун уяралтай хэвээр эдгээр цөм харилцан нийлэхүйеэ оросын сэтгэлийг үймүүлэв.

	Эл байдлын дунд нэг нь өгүүлрүүн:

	— Дарс, Иванычаа, түүнийг хүсэлтэй, за! гэхэд нөгөө нь:

	— Харанхуй замаар явагчдын ямар нэгнийг янаглалтай биш үү гэхийн хариуд:

	— Ай даа гэнэ.

	Түүнээс хоёр орос янаглал, амраглал, ханилал нөхөрлөлийн тухай амттайхан ярилцахын зуур хоёул ажиг ч үгүйгээр даамаа зөнд нь орхиж нударгаар өөрсдийн орос толгойг тулан бодмоглоно. 

	Сайх хөгжмийн аялгуу нь чухлаар сонстон сонстох болоод удалгүй өөрийн орноо хөгт найр тавив.

	Бүрээ, том хуур сонсогдохоор ул барам хийлийн дуун сонсогдоно.

	Хоёр орос дорогш хандваас, бамбарт жагсаалыг олж үзлээ. Жагсаал дээш давхисаар төдөлгүй далдуу модны завсраар бамбарын улаан гал харагдан, дууны ая сонстож, хөгжим нь оросын бүр чихэн дээгүүр сонстоно.

	Залуу охид, эхнэрүүд, цэрэг бүрс12 хөгшдөөр урт зам эгшин зуур дүүрч, бүхий л цэцэрлэгээс гэрэлтүүлсэн нь үзэхүйеэ аймшигтай хойноос нь суулгатай архи, пиво зөөнө.

	Даруй олон цэцэг цацаж, өнгө бүрийн галын наадам бүжиглүүлэв. 

	Оросын сэтгэл нь дагалдан хөдөлж жагсаалд оролцохыг эрмэлзээд лонхоо барьсаар олны дотор хутгалдан оров. Жагсаал нь зочдын гэрийн ар дахь бяцхан талбай дээр зогссонд түүний дунд нэгэн өвгөн ямар нэгэн үгийг өгүүлнэ.

	Бусад нь алга ташин баяр хүргэнэ.

	Дараа нь нэгэн бүрс ширээн дээр гарч чичирсэн хоолойгоор үг хэлэв.

	Чингээд бас нэгэн хүн, Гутгаар, дөтгөөр цувран гараа даллан чарлан үг өгүүлнэ.

	Петр Фомичийн сэтгэл түүнчлэн хөдлөв. Түүний хэнхдэгийн дотор гэрэлтэй, бүлээн, тааламжтай болжээ. Үг хэлэх хүнийг үзэхүйеэ өөрөө үг хэлэхийг эрмэлзэнэ. Үг хэлэх нь халдварлаж Петр Фомич олны дундуур тэмүүлэн орж ширээний дэргэд зогслоо. Гараа даллаж ширээн дээр гараад бас гараа даллана. Царай нь улайжээ. Тэр ганхаж таталдсан согтуу хэлээр

	— Багачууд аа! Ге... Германчуудыг балба! хэмээнэ. 

	Герман хүмүүс орос хэл үл мэдэх нь түүний аз байжээ. 



	




	 

	ИНТООРЫН ЦЭЦЭРЛЭГ

	 

	Вишнёвый сад

	 

	(инээдмийн дөрвөн үзэгдэлтэй жүжиг)

	 

	 

	Жүжигт гарах хүмүүс:

	 

	РАНЕВСКАЯ, Любовь Андреевна - газрын эзний авгай

	 

	АНЯ - түүний охин, нас 17-22

	 

	ВАРЯ - түүний өргөмөл охин, нас 24 

	 

	ГАЕВ, Леонид Андреевич - Раневскаягийн дүү, нас 51

	 

	ЛОПАХИН

	— Ермолай  Алексеевич - худалдаачин

	 

	ТРОФИМ, Петр Сергеевич – оюутан, нас 26- 27

	 

	СИМЕОНОВ-ПИШИК, Борис Борисович - газрын эзэн

	 

	ШАРЛОТТА-ИВАНОВНА - хүүхэд хүмүүжүүлэгч

	 

	ЕПИХОДОВ, Семен Пантелеевич - конторын ажилтан

	 

	ДУНЯША - гэрийн зарц (ор хураагч) 

	 

	ФИРС - зарц өвгөн, нас 67

	 

	ЯША - залуу зарц

	 

	Явуулын хүн

	 

	Буудлын газрын дарга

	 

	Шуудангийн түшмэл

	 

	Зочид бараа бологчид

	 


Энэ үзэгдэл Раневская авгайн эзэмшил газарт болно.

	 

	НЭГДҮГЭЭР ҮЗЭГДЭЛ

	 

	Одоо болтол хүүхдийн гэж нэршсээр байдаг тасалгаа. Нэг хаалга нь Анягийн тасалгаа руу оржээ.

	Үүр цайж, удахгүй наран гарах гэж байна. Хаврын дунд сар, интоорын модод цэцэглэвч өглөөгүүр цэцэрлэгт бас л хүйтэн хэвээр, тасалгааны цонхнууд хаалттай.

	Дуняша лаа, Лопахин ном барьчихсан орж ирнэ.

	 

	ЛОПАХИН

	— Ашгүй аз болж галт тэрэг ирлээ. Хэдэн цаг болж байна аа?

	ДУНЯША 

	— Удахгүй хоёр цаг болох нь. (Гэрэл унтраана) Гэгээ оржээ.

	ЛОПАХИН

	— Энэ галт тэрэг чинь хэдэн цаг хожимдож ирэв ээ? Лав л хоёр цаг хожимдов бололтой. (Эвшээлгэж суниана) Би ч мөн тэнэглэж байна! Буудал дээр угтаж авах гэж зориуд энд ирсэн хүн чинь, унтаж орхижээ... Бүр суугаагаараа унтчихжээ. Базаахгүй юм боллоо... Чи намайг сэрээхгүй яав даа.

	ДУНЯША

	— Таныг би явчихсан юм байх гэж бодсон. (Чагнана) Одоо л ирж явах шиг байна.

	ЛОПАХИН

	— (Чагнаж) Бишээ... Ачаа бараагаа хүлээж авна, бас ч юм бий... (Хэсэг дуугүй болсноо) Любовь Андреевна таван жил гадаадад байгаад ямар болоо бол... Уг нь хөнгөн шингэн, эрээгүй зантай сайн хүн юмсан. Намайг таван настай байхад талийгаач эцэг маань эндхийн тосгонд мухлагийн худалдаа хийдэг байж билээ. Тэгээд нэг өдөр нүүр лүү минь алгадчихсан нь хамраас цус олгойдоод... Аав халамцар байсан юм даг. Бид хоёр яах ч гэсэн юм, бүү мэд, осолгүй л хашаанд орсон санагдана. Тэгэхэд Любовь Андреевна залуухан, туранхай хүүхэн, намайг яг л энэ хүүхдийн өрөөнд хөтөлж оруулаад, нүүр гарын угаавар луу аваачиж: «Тариачин хүү битгий ухил, хуримаа хийтэл эдгэрчихнэ»... гэж аргадаж нүүр гарыг минь угааж байсан санаанаас гардаггүй юм. (Хэсэг дуугүй болно) Тариачин хүү... Эцэг маань тариачин байсан нь үнэн, гэтэл би чинь цагаан хантааз, шар шаахай өмсчихсөн яваа л хүн дээ. Гахай шиг байсан тариачны зарим нь ч хүн болох л гэж явна. Би одоо мөнгөтэй, баян болжээ. Тэглээ ч гэсэн учрыг нь бодож, хужрыг нь тунгаагаад үзвэл тариачин хүн тариачин хэвээрээ л байгаа юм... (Номын хуудсыг эргүүлж) Энэ номыг уншаад юу ч ойлгосонгүй. Уншиж байснаа таг унтчихжээ.  (Дуугүй болно)

	ДУНЯША

	— Харин ноход маань бүхэл шөнөжингөө унтсангүй, эздээ ирэхийг мэдсэн юм шиг,

	ЛОПАХИН

	— Дуняша, чи чинь яаж орхив...

	ДУНЯША

	— Гар хөл салганаад, муужирч унах нь,

	ЛОПАХИН

	— Дуняша чи чинь тун булбарай эмзэг амьтан юм. Эздийн охид шиг хувцаслаж, бас үс гэзгээ ч тэдний маягаар хэтэрхий янзалсан ч байх шиг. Ингэж болохгүй, өөрөө чухам хэн болохоо мартаж болохгүй юм шүү.

	 

	Епиходов пиджак өмсөж цэцгийн баглаа барьчихсан орж ирнэ. Гялалзтал тосолсон савхин гутал нь учиргүй хяхнана. Епиходов орж ирэнгүүтээ цэцгээ алдаж унагана.

	 

	ЕПИХОДОВ

	(Цэцгээ авч) 

	— цэцэрлэгч үүнийг хоолны өрөөнд тавиарай гэж явууллаа. (Цэцгээ Дуняшад өгнө)

	ЛОПАХИН

	— Надад бас квас авчраарай.

	ДУНЯША

	— За (Гарч одно)

	ЕПИХОДОВ

	— Өглөөний хүйтэн нь гурван градус болж байхад хамаг интоор дагуудаа цэцэглэчхээд байх юм даа. Манай эндхийн цаг уурыг би л хувьд сайшааж чадашгүй. (Санаа алдаж) Чадашгүй, манай цаг уур ачтай тустай юм биш шүү. Ермолай Алексеевич, аваад гурав хонолоо. Үнэнээ хэлэхэд хяхнаж дуугарах нь байж суух нөхцөл алгаа. Юугаар тослох вэ?

	ЛОПАХИН

	— За яршиг, дэмий яриад л

	ЕПИХОДОВ

	— Надад өдөр болгон ямар нэг гай тохиолдоно гээч. Би ч анзаарахаа байсан, сурчхаад бүр инээж явдаг болсон.

	 

	Дуняшка орж ирээд Лопахинд квас хийж өгнө.

	 

	ЕПИХОДОВ

	— Би явлаа. (Явахдаа сандалд бүдэрч унагана) За, тэр... (Баярласан янзтай) Үүнийг хараач, уучлаарай, эвгүй үг хэлчих вий. Иймэрхүү янзтай ямар вэ дээ?.. Энэ ер нь гайхалтай хэрэг! (Гарч одно)

	ДУНЯША

	— Ермолай Алексеевич, танд гэж хэлэхэд, Епиходов намайг сууя гэж гуйсан.

	ЛОПАХИН

	— А!

	ДУНЯША

	— Бүү мэдээ... хүнээр бол намуу томоотой юм шиг байтлаа заримдаа яриад  эхлэхээрээ юу нь ч ойлгогдохоо больдог. Сэтгэлтэй, аятайхан ярилаа ч гэсэн ойлгогдохгүй нь зовлонтой. Надад ч аятайхан л хүн шиг санагддаг. Надад ухаангүй хайртай. Даанч өдөр болгон заавал нэг муу юманд өртөж байдаг азгүй л хүн гай гатлагч амьтан гэж манайхан шоолдог юм.

	ЛОПАХИН

	(Чагнаж) 

	— Одоо л ирэв бололтой

	ДУНЯША

	— Ирлээ! Би чинь юу болж байна. Хамаг бие хүйт оргичихлоо.

	ЛОПАХИН

	— Нээрээ ирж явна. Очиж угтъя. Намайг таньдаг болов уу? Уулзаагүй таван жил боллоо.

	ДУНЯША

	(Сандарч) 

	— Би одоо унах нь... Яадаг билээ, уналаа!

	 

	Хоёр морин тэрэг байшин руу хүрэлцэн ирэх сонстоно. ЛОПАХИН

	— Дуняша хоёр бушуухан гүйлдэж гарна. Тайз хоосорно. Зэргэлдээ өрөөнд хүмүүс шуугилдаж эхэлнэ. Любовь Андреевна авгайг тосож угтсан Фирс хуучин цагийн зарц нарын саа хоргой болсон дээлтэй тайзан дээгүүр яаруу өнгөрнө. Нэг юм амандаа үглэвч ганц үг үл сонстоно. Тайзны ар талд шуугиан улам чангарна.

	Үүгээр ороод гаръя.. гэх сонсогдоно. Любовь Андреевна, Аня, Шарлотта Ивановна нар гинжтэй хав нохой дагуулж цөм холын замд явах байдлаар хувцасласан, Варя пальто, алчууртай Гаев, Симеонов-Пишик ЛОПАХИН

	— бас Дуняша боодолтой юм, шүхэр барьсан, зарц нар нь юм барьцгаасан цугаараа өрөөгөөр орж өнгөрнө.

	 

	АНЯ

	— Үүгээр ороод гаръя. Эжий энэ өрөөг санаж байна уу?

	ЛЮБОВЬ АНДРЕЕВНА

	(Баярлаж, нулимс нь гүйлгэнэн) 

	— Хүүхдийн өрөө!

	ВАРЯ

	— Яасан хүйтэн юм, гар хуруу бээрчихлээ. (Любовь Андреевнад) Эжий таны өрөө нөгөө л цагаан, ягаан будагтай хэвээрээ байна шүү.

	ЛЮБОВЬ АНДРЕЕВНА

	— Эвий хонгор минь, хүүхдийн сайхан өрөө... Би жаахан байхдаа энд унтдаг байсан... (Уйлна) Одоо би хүүхэд шиг аашилж байх шиг байна. (Дүү, Варя хоёрыг үнсээд, дахин дүүгээ үнсэнэ) Варя, нөгөө л хүүхэн гэлэн шиг хэвээрээ байх чив. Дуняша ч бас танилаа... (Дуняшкийг үнсэнэ)

	ГАЕВ

	— Галт тэрэг хоёр цаг хожимдлоо. Ямар вэ дээ? Ёс дэглэм гэдэг ийм л болоо юм биз дээ?

	ШАРЛОТТА

	(Пишикт) 

	— Миний нохой самар цөмдөг.

	ПИШИК

	(Гайхаж) 

	— Үгүй ер сонин юмаа!

	 

	Аня, Дуняшка хоёроос бусад нь цөм гарна.

	 

	ДУНЯША

	— Та нарыгаа мөн ч их хүлээлээ дээ... (Анягийн пальто малгайг авна)

	АНЯ

	— Би замдаа дөрвөн шөнө унтаагүй... Одоо зөндөө даарчихсан байна.

	ДУНЯША

	— Их мацгийн үед та нарыг явахад цастай хүйтэн байсан. Түүнийг бодвол одоо ямар байна. Хайрт минь! (Аняг инээд алдан үнсэнэ) Та нар мөн ч их хүлээлгэлээ. Чи миний нар шүү дээ. Би танд одоохон нэг юмаа ярья. Ярихгүй хэлэхгүй байх тэвчээр хүрэхгүй нь.

	АНЯ

	(Ядарчихсан янзтай) 

	— Юу болов?

	ДУНЯША

	— Конторын даамал Епиходов надтай сууя гээд байгаа.

	АНЯ

	— Чи бас л ийм юмаа ярьсаар уу?.. (Үсээ янзалж) Хамаг сүлбээрээ гээж гүйцлээ... (Тун ядарсан байдалтай найгана)

	ДУНЯША

	— Яахыгаа бодоод олохоо байсан. Надад хайртай гэдэг нь жигтэйхэн л дээ.

	АНЯ

	(Хаалга руу харснаа эелдэгхэн байдлаар) 

	— Өрөө, цонхнууд маань хуучин хэвээрээ би эндээс яваагүй юм шиг л байна. Гэртээ ирлээ! Маргааш өглөө босоод цэцэрлэгээр гүйнэ... Одоо сайхан унтах байхаа? Хий сэтгэл үймрээд бүх замын турш унтсангүй.

	ДУНЯША

	— Петр Сергеевич ирээд гурав хонож байгаа.

	АНЯ

	(Баярлаж) 

	— Петя!

	ДУНЯША

	— Халуун усны байранд унтаж байгаа. Ер нь тэнд байрласан, энд байвал та нарт дараа тээр болохоосоо айж байна гэнэ. (Өврийнхөө том цагийг харж) Одоо очиж сэрээмээр байдаг. Гэтэл Варвара Михайловна, чи цаадахыгаа битгий сэрээгээрэй гэж хэлсэн.

	 

	Варя бүсэндээ хэлхээтэй олон түлхүүр зүүсэн орж ирнэ.

	 

	ВАРЯ

	— Дуняша кофе бушуул... Эжий кофе ууя гэнэ.

	ДУНЯША

	— Одоохон (Гарч одно)

	ВАРЯ

	— За ашгүй нэг ирцгээлээ. Чи минь дахиад гэртээ (энхрийлж) хайрт чи минь ирлээ! Хөөрхөн хонгор минь ирлээ!

	АНЯ

	— Голтой л юм дөнгөж ирлээ.

	ВАРЯ

	— Арга байж уу.

	АНЯ

	— Биднийг эндээс явахад нэлээн хүйтэн байсан. Шарлотта гэж бүх замын турш илбэ үзүүлж байгаа нь тэр гэж шулганаад салдаггүй. Чи ер нь яах гэж Шарлоттыг надтай явуулав даа...

	ВАРЯ

	— Хайрт минь 17 настай байж чи минь ганцаараа явж яаж болдог юм бэ?

	АНЯ

	— Биднийг Парист очиход хүйтэн цастай байсан. Францаар би жигтэйхэн муу ярихыг яана. Эжий тав дахь давхарт байдаг. Яваад очиход ямар нэг франц харчуул, хатагтай нар, эсхүл ном барьчихсан өвгөн сууж байсан. Нэл тамхины утаа дүүрчихсэн, тохьгүйг нь яана. Тэгээд гэнэтхэн эжий маань жигтэйхэн өрөвдмөөр санагдахлаар би толгойг нь салахгүй тэвэрдэг байлаа. Хайрлаж энхрийлээд ирэхлээр ээж уйлчихдаг болж билээ дээ.

	ВАРЯ

	(Нулимс гүйлгэнүүлэн) 

	— Боль, битгий ярь...

	АНЯ

	— Ментоны дэргэдэх зуслангаа ээж худалдаж орхисон. Одоо эжийд юу ч үлдээгүй. Надад ч бас сохор зоос үлдээгүй. Бид арай гэж дөнгөн данган гэртээ ирлээ. Ер эжий юу ч ойлгохгүй юм! Галт тэрэгний буудлын газар заримдаа хоол идэхэд эжий хамгийн үнэтэй хоол нэхэж үйлчилсэн зарц нарт бүтэн нэг нэг рубль өгөөд болдог биш. Шарлотта бас адилхан. Яша хүртэл хоол захиалаад л...

	— Ай даа мөн ч айхавтар юм. Яша чинь ээжийн зарц шүү дээ. Бид яваад ирсэн...

	ВАРЯ

	— Харсан, дүүрсэн золиг.

	АНЯ

	— Ажил төрөл ямар байна даа? Өрний хүүг төлсөн үү?

	ВАРЯ

	— Юуны чинь төлөхтэй мантай юм!

	АНЯ

	— Ай бурхан минь, бурхан минь!

	ВАРЯ

	— Эзэмшил газар энэ байшин сав бүгдийг нь наймдугаар сард худалдана...

	АНЯ

	Бурхан минь...

	ЛОПАХИН

	(Хаалгаар шагайж ээрнэ) 

	— Ме-е-е... (явна)

	ВАРЯ

	(Нулимс гүйлгэнүүлэн) 

	— Энэ нэг юмыг цохиод авмаар санагдах юм... (Гараа зангидан занана)

	АНЯ

	(Варяг тэвэрч аяархан) 

	— Варя, энэ чинь чамтай сууя гэдгийгээ хэлсэн үү? (Варя үгүй гэж толгой сэгсэрнэ) Цаадах чинь чамд хайртай юм шүү дээ... Яагаад та хоёр хэл амаа ололцдоггүй юм бэ? Юуг нь хүлээгээд байсан юм бэ?

	ВАРЯ

	— Бид хоёр бүтэхгүй байхаа. Энэ чинь ажил ихтэй хүн. Намайг бодох байтугай... анхаарч үздэг ч үгүй. Яавал яана л биз. Харахад санаа зовж л байх юм. Цөмөөрөө бид хоёрыг хурим хийнэ гэж баяр хүргэдэг болжээ. Үнэндээ юу ч болохгүй ёстой л зүүд... (дуугаа өөрчилж) Чиний зүү зөгий хэлбэртэй юмаа.

	АНЯ

	(Уйтгартай байдлаар) 

	— Эжий авч өгсөн юм (Өрөөндөө орж нялх хүүхэд шиг хөгжиж) Харин Парист байхдаа, би агаарын бөмбөлгөөр ниссэн!

	 

	ВАРЯ

	— Хайрт минь ирлээ! Хөөрхөн хонгор минь ирлээ!

	 

	Дуняша кофе цайны сав барьж ирээд кофе буцалгана.

	 

	ВАРЯ

	(Хаалганы хажууд зогсож) 

	— Дүү минь би чинь бүхэл өдөржингөө аж ахуйгаар хөөцөлдөх зуураа дандаа л элдэв шалдвын юм бодож явдаг. Чамайгаа л нэг баян хүнтэй суулгачихвал би сэтгэл амарч, энд тэндхийн сүм хийд хэсэж буян үйлдвэл зүгээр сэн гэж бодох юм.

	АНЯ

	— Цэцэрлэгт шувуу жиргээд л одоо хэдэн цаг болоо бол.

	ВАРЯ

	— Гурав болсон байх ёстой. Хайрт минь чиний унтах цаг болжээ. (Өрөө рүү орох зуур Аняд) Сайхан охин минь.

	 

	Яша  том нөмөргөн алчуур, аяны цүнх барьсаар орж ирнэ.

	 

	ЯША

	(Тайзан дээгүүр ихэмсэг зантай алхална) 

	— Үүгээр гарчхаж болох сон болов уу?

	ДУНЯША

	— Яша та ч танигдахгүй болчихоо шив. Гадаадад явж ирээд айхавтар өөр болчихжээ.

	ЯША

	— Гм... ингэхэд та чинь хэн билээ?

	ДУНЯША

	— Та нарыг эндээс явахад би иймхэн байсан л даа... (гараараа заана) Дуняша, Федор Козоедовын охин. Санахгүй байгаа биз дээ!

	ЯША

	— Гм... Хөөрхөн бондгор амьтан бэ? (Эргэж хараад Дуняшийг тэврэхэд Дуняша хашхиран, тавгаа алдана. Яша бушуухан зугтана)

	ВАРЯ

	(Хаалгаар уцаарласан дуугаар) 

	— Энд бас юу болж байна аа?

	 

	ДУНЯША

	(Уйлагнан?) 

	— таваг хагалчихлаа...

	ВАРЯ

	— Сайн ёр, яамай даа.

	АНЯ

	(Өрөөнөөсөө гарч) 

	— Эжийд хэлэх юмсан... Петя ирсэн юм байна шүү дээ.

	ВАРЯ

	— Унтаж байгаа. Би битгий сэрээ гэсэн юм.

	АНЯ

	(Бодлого болж) 

	— зургаан жилийн өмнө эцэг маань нас бараад сарын дараа миний дүү Гриша гэдэг долоотой сайхан хүүхэд голд унаад үхчихсэн. Эжий зовохынхоо эрхэнд л яваад өгчихсөн юм шүү дээ. (Давхийн цочиж) Би тэр үед ээжийн зовлонг сайн ойлгодог байсан юмаа! (Хэсэг дуугүй болсноо) Тэгэхэд Петя Трофимов, Гришийн багш байсан болохоор одоо уулзуулбал өнгөрсөн бүх юм нь санагдаад хэцүү юм болох бол уу...

	 

	Фирс цагаан хантааз, пиджактай орж ирнэ.

	 

	ФИРС

	(Кофе цайны сав руу очиж санаа нь зовсон янзтай) 

	— Эзэн авгай энд хоол ундаа зооглоно (Цагаан бээлий хийж) кофе бэлэн болов уу? (Дуняшад захирах байдлаар) сайхан мэдээрэй. Цөцгий нь хаа байна вэ?

	ДУНЯША

	— Ай бурхан минь... (Бушуухан гарна)

	ФИРС

	(Буцалж байгаа кофены дэргэд бэмбэгнэж) 

	— Ээ чааваас, чи ч бас болоогүй байна даа... (Амандаа юм үглэнэ) Парисаас ирчих гэж... Урьд ноёнтон бас Парис орсон билээ. Морь тэргээр шүү, Базарваань! (Инээнэ)

	ВАРЯ

	—...Фирс чи яаж байна?

	ФИРС

	— Юу гээсэн бол та? (Баярлачихсан) Эзэн ахайтан минь ирлээ! Хүлээсэн хэрэг бүтжээ. Одоо мажийсан ч яах... (Баярласандаа уйлна)

	 

	Любовь Андреевна, Гаев, Симеонов-Пишик орж ирнэ. Симеонов-Пишик нимгэн цэмбэн цамц, шалбуур өмд өмсжээ. Гаев ормогцоо билльярд тоглож байгаа байдал үзүүлэн гар, биеэ хөдөлгөнө.

	 

	ЛЮБОВЬ АНДРЕЕВНА

	— Энэ чинь нээрэн юу билээ? Байз хөө саная... Шар шаариг буланд! Эргээд дунд гэдэг билүү?

	ГАЕВ

	— Буланд огтоллоо! Дүү минь чи бид хоёр урьд энэ өрөөнд унтдаг байж билээ. Тэгэхэд одоо би тавин нэгтэй болчихсон байх хачин юм даа...

	ЛОПАХИН

	— Цаг мөч өнгөрнө гэдэг тун түргэн юм.

	ГАЕВ

	— Яана аа?

	ЛОПАХИН

	— Цаг үе өнгөрнө гэдэг амархан байна

	ГАЕВ

	— Харин энд чинь пучуль ханхлаад байхчив.

	АНЯ

	— Би явж унтлаа. Сайхан нойрсоорой эжий (Эхийгээ үнсэнэ)

	ЛЮБОВЬ АНДРЕЕВНА

	— Хараад ханашгүй охин минь (Охиныхоо гарыг үнсэнэ) Чи гэртээ ирсэндээ баяртай байна уу? Би ч бүр баярласандаа алмайрч гүйцэж байх шиг байна.

	АНЯ

	— Баяртай ах аа.

	ГАЕВ

	(Анягийн хацар, гарыг үнсэнэ) 

	— Эш бурхан минь. Чи чинь эжийтэйгээ яасан адилхан болж байна даа! (Эгчдээ) Люба, чи Анягийн насанд яг л ийм байж билээ.

	 

	Аня, ЛОПАХИН

	— Пишик хоёрт гараа өгч үнсүүлээд, өрөө рүүгээ орж хаалгаа хаана.

	 

	ЛЮБОВЬ АНДРЕЕВНА

	— Энэ маань хачин их ядарсан.

	ПИШИК

	— Тэр нутгаасаа энэ хүрэхэд хол гэдэг нь цадигаа алдсан юм байгаа биз дээ?

	ВАРЯ

	(Лопахин Пишик хоёрт) 

	— Эрхмүүд минь хөдөлнө байгаа? Гурван цаг боллоо. Орсон бороо арилж ирсэн гийчид буцдаг билүү?

	ЛЮБОВЬ АНДРЕЕВНА

	(Инээж) 

	— Чи ч нөгөө л Варя хэвээрээ шив дээ. (Варяг татаж үнсэнэ) Энэ кофе уучхаад цөмөөрөө явцгаана. (Фирс, Любовь Андреевнагийн хөл дор дэр тавьж өгнө) Баярлалаа хайрт минь. Би ч кофе уусаар байгаад сурчихжээ. Өдөр ч уудаг шөнө ч уудаг. Баярлалаа өвгөн минь (Фирсийг үнсэнэ).

	ВАРЯ

	— Юмаа цөмийг нь авчирч уу үгүй юү, үзээд ирье (Гарч одно)

	ЛЮБОВЬ АНДРЕЕВНА

	— Би чинь сууж байна уу даа? (Инээж) Гараа дэвээд үсэрмээр санагдаж, байх юм. (Нүүрээ гараар таглана) Би зүүдэлж байгаагүй байгаа? Би эх нутагтаа хэчнээн хайртайг минь тэнгэр бурхан харж байна. Хил давангуут санаад байсан нутгаа харж чаддаггүй шүү, Баярласандаа туж уйлаад... (Уйлагнан) Юу ч атугай кофе уучихъя. Фирс минь баярлалаа. Чамайгаа амьд мэнд байгаад би их баяртай байна.

	ФИРС

	— Уржигдар.

	ГАЕВ

	— Чих нь хатуу болчихсон юм.

	ЛОПАХИН

	— Би одоо өглөөний таван цагт Харьков явна. Тун тоогүй юм боллоо! Таныхаа царайг харж суугаад ярилцмаар байсан ажээ... Та ч гялалзсан сайхан хэвээр байна.

	ПИШИК

	(Амьсгаадан) 

	— Харин ч илүү сайхан болсон гээч... Парис маягаар хувцаслачихсан. Миний дөрвөн дугуйтай тэргийг тоохоо больсон дог оо...

	ЛОПАХИН

	— Танай эх, энэ Леонид Андреич намайг бүдүүлэг амьтан, нударган гэж ирээд л хэлдэг юм билээ. Тэр хамаагүй. Ярьж л байг. Харин та надад урьдынх шигээ итгэж, сэтгэл хөдөлгөсөн гайхалтай сайхан нүдээрээ намайгаа харж мялааж байгаасай гэж хүсэх байна. Тэнгэр бурхны энэрэл хайр гэж байдаг! Эцэг минь танай өвөг эцэг, эцгийн тань хамжлага байсан юм. Зовлон их эдэлсээн, хөөрхий! Гэсэн ч та нар, ер нь та өөрөө урьд нэгэн цагт надад их тус болсон учраас би тэр болгоныг мартаж, танд төрсөн эгч дүү шигээ... Түүнээс ч илүү хайртай болсон юм.

	ЛЮБОВЬ АНДРЕЕВНА

	— Би ч байж сууж чадахаа болиод байна (Сэтгэл нь ихэд хөдөлсөндөө дэвхцэн явна) Би лав ингэж баярлаад бие гүйцэхгүй байх... Намайг шоолцгоож л бай. Би тэнэг хүн... Миний хайрт шүүгээ минь (Шүүгээгээ үнсэнэ) ширээ минь...

	ГАЕВ

	— Чамайг эзгүй хойгуур асрагч эх нас барчихсан

	ЛЮБОВЬ АНДРЕЕВНА

	(Сууж кофе ууна) 

	— Тийм гэнэ билээ. Зайлуул би дуулсан.

	ГАЕВ

	— Бас Анастасий үхчихсэн. Хялар Петрушка манайхаас явчихсан. Одоо хотын сэргийлэхэд байгаа сурагтай (Халааснаасаа хайрцагтай мөсөн чихэр гаргаж амандаа хийж хүлхэнэ)

	ПИШИК 

	— Манай охин... Дашенька танд мэнд хүргэж байна билээ...

	ЛОПАХИН 

	— Танд би ямар нэг аятайхан хөгжилтэй юм хэлэх гэж бодсон юм (Цагаа харж) Би одоохон явна аа. Унжруулалгүй хоёр гуравхан үгээр хэлчихье. Танай их өрнүүдийг даруулахын тулд интоорын цэцэрлэгийг чинь наймдугаар сарын 22-ны өдөр худалдаанд гаргахаар тогтсоныг та бэлэн мэдэж байгаа байх. Гэсэн ч эрхэм хайрт минь санаа зоволгүй тайван нойрсоорой. Аргалах арга бий...Миний төсөл! гэвэл ийм байна. Анхааралтай сонсоцгоо! Танай эзэмшил газар бол хотоос хорьхон модны зайтай, хажуугаараа төмөр замтай болохоор интоорын цэцэрлэгийн газартай нь голыг дагуулан зуслангийн хэсгүүд болгож хуваагаад, зусланд гарах хотын улсуудад түрээсэлбэл та доор хаяж жилдээ хорин таван мянган рублийн орлоготой сууна.

	ГАЕВ 

	— Уучлаарай. Ямар шал дэмий юм ярина вэ.

	ЛЮБОВЬ-АНДРЕЕВНА 

	— Ермолай Алексеич таныг би сайн ойлгохгүй байна.

	ЛОПАХИН 

	— Та зуслангийнхнаас жилдээ десятин тутмаас доор хаяж 25 рубль авах болно. Хэрэв одоохон зарлавал намар болтол танайд сөөм ч газар үлдээлгүй цөмийг нь авхуулах талаар би хариуцна нэг үгээр хэлэхэд та өр ширнийхээ аюулаас сална. Танай газар хачин сайхан. Гол горхи нь гүнзгий.

	— Харин цэвэрлэж янзлах хэрэгтэй...Жишээлбэл бүх хуучин барилга, нэгэнт эдэлгээгүй болсон энэ байшинг ч гэсэн буулгаж интоорын хуучин цэцэрлэгийг огтолж хаях хэрэгтэй болно.

	ЛЮБОВЬ-АНДРЕЕВНА 

	— Огтолж хаяна? Хонгор минь уучлаарай Та чинь юу ч ойлгодоггүй хүн  байна. Бүх губернийн дотор сонирхолтой сайхан юм байдаг гэвэл манай энэ интоорын цэцэрлэг л байгаа юм.

	ЛОПАХИН 

	— Энэ цэцэрлэгийн сайхан нь зөвхөн өтгөн ургасандаа л байгаа юм. Интоор хоёр жилд нэг удаа жимсээ өгдөг ургаад ч нэмэргүй. Борлуулах арга байхгүй. Хүн авахгүй.

	ГАЕВ 

	— Нэвтэрхий толь бичигт хүртэл энэ цэцэрлэгийн тухай дурдсан байдаг юм шүү.

	ЛОПАХИН 

	(Цагаа харж) 

	— Ямар нэг арга олж шийдэцгээхгүй бол наймдугаар сарын 22-нд интоорын цэцэрлэгийг бүх эзэмшил газартай чинь хамт үнэ хаялцуулж худалдана даа. Шийдэцгээгээрэй. Өөр арга зам байхгүй гэдгийг би хэллээ шүү. Өөр арга байхгүй.

	ФИРС 

	— Урьдын цагт, 40-50 жилийн интоорыг хатааж, дэвтээж, дарж жимсний чанамал хийдэг байсан юм шүү дээ.

	ГАЕВ 

	— Дуугүй бай Фирс.

	ФИРС 

	— Хатаасан интоорыг Москва, Харьков руу тэрэг тэргээр ачуулдаг байсан. Мөнгийг ч олдог л байсан хуна. Тэр үеийн хатаасан интоорын зөөлхөн, шүүслэг амттай байсныг яана...Тэр цагт ч юмны аргыг олдог байжээ.

	ЛЮБОВЬ АНДРЕЕВНА 

	— Тэр аргыг чинь одоо мэдэх хүн байхгүй юу?

	ФИРС 

	— Мартчихаад мэдэх амьтан алга болжээ.

	ПИШИК 

	(Любовь Андреевнад) 

	— Парисаар юутай байна даа? Ямар шүү байна? Мэлхий идэж үзэв үү?

	ЛЮБОВЬ АНДРЕЕВНА 

	— Гүмбэр матрын мах ч идэж үзлээ.

	ПИШИК 

	— Хараач гэм...

	ЛОПАХИН 

	— Урьд хөдөө тосгонд зөвхөн эзэд тариачид л байдаг байж. Одоо бас зуслангийнхан гэж бий болжээ. Бүх хот, хамгийн жаахан ч гэсэн эргэн тойрон зуслангуудтай болжээ. Хорин жилийн дараа зуслангийнхан өөрөөр хэлбэл газар хөлсөлж байдаг улс олон болно. Одоо энэ зуслангийнхан чинь зөвхөн тагт дээрээ цай уугаад сууж байна .

	— Гэтэл тэд чинь ганц десятин газар дээрээ аж ахуй зохион байгуулаад ирэхээрээ юу болно гэж бодно.Тэр цагт танай интоорын цэцэрлэг элбэг баян, ганган хээнцэр цэцэрлэг болно...

	ГАЕВ 

	(Дургүй нь хүрч) 

	— Ямар шал дэмий ярина вэ? Варя, Яша хоёр орж ирнэ.

	ВАРЯ 

	— Эжий танд хоёр цахилгаан ирсэн, энд бий юмсан (Түлхүүрээ олж хуучин шүүгээг тар няр гэтэл нээнэ) Энэ байна.

	ЛЮБОВЬ АНДРЕЕВНА 

	— Энэ ч Парисаас иржээ. (Цахилгааныг уншилгүй урж хаяна) Парис  одоо өнгөрсөн... 

	ГАЕВ

	— Энэ шүүгээ хэчнээн настайг Люба чи мэдэж байна уу? Түрүүчийн долоо хоногт би доод шургуулгыг нь татаад хартал халуун төмрөөр дарчихсан тоо нь байна. Энэ шүүгээг яг зуун жилийн өмнө хийсэн юм билээ. Ямар вэ? А?! Ойг нь тэмдэглэж болохоор юм. Амьгүй ч болов, ямар ч л байсан номын шүүгээ дээ. 

	 

	ПИШИК

	(Гайхаж) 

	— Зуун жил... Хараач гэм... 

	 

	ГАЕВ

	— Тиймээ Энэ ч бөх дөө... (Шүүгээг барьж үзээд) Эрхэм хүндэт шүүгээ минь! Даруй зуун жилийн амьдрал чинь сайн сайхан ариун шударга явдлын гэгээн саруул эрхэм дээд эрмэлзэлд чиглэгдэж бүтээлч ажилд уриалан дуудсан дуу чимээгүй уриалга чинь зуун жилийн турш сулраагүй улмаар (Уйлагнан) манай удам ураг, садан төрлийнхний сайхан ирээдүйдээ итгэх зориг итгэлийг дэмжин бадруулж бид бүхнийгээ сайн сайхан үйлс, нийгмийн төлөө зүтгэх эрхэм дээд эрмэлзлээр хүмүүжүүлсэнд баяр хүргэе (Хэсэг дуугүй болно)

	 

	ЛОПАХИН

	— Тийм байдаг байжээ. 

	 

	ЛЮБОВЬ АНДРЕЕВНА

	— Леня чи өнөө бодлоо авч явсаар

	 

	ГАЕВ

	(Хэсэг зуур эвгүйрхсэнээ) 

	— Шааригнаас баруун булан! Дунд огтоллоо!

	 

	ЛОПАХИН 

	(Цагаа харснаа) 

	— Явах цаг маань боллоо. 

	 

	ЯША

	(Любовь Андреевнад өгнө) 

	— Одоо уучих юм бишүү... 

	 

	ПИШИК

	— Эм уухын хэрэг ер нь байхгүй... Уулаа гээд хор ч болохгүй, тус ч болдоггүй юм... Аль нааш нь... Эрхэм хүндэт минь (Эмийг авч алган дээрээ асгаж үлээгээд амандаа хийж усаар даруулж ууна) Болох нь тэр!

	ЛЮБОВЬ АНДРЕЕВНА

	(Айж) 

	— Та чинь галзуурав уу!

	ПИШИК

	— Цөмийг нь уучихсан. 

	ЛОПАХИН

	— Мөн ч хамаагүй гулдардаг эд ээ! (Цөм инээлдэнэ)

	ФИРС

	— Наадах чинь баяраар манайд ирээд хагас хувин өргөст хэмх идчихсэн байхгүй юү (Амандаа нэг юм үглэнэ)

	ЛЮБОВЬ АНДРЕЕВНА

	— Энэ маань юу гэж үглээд байгаа юм бэ?

	ВАРЯ

	— Үглэдэг болоод гурван жил болж байгаа юм. Бид ч дасчихжээ. 

	ЯША

	— Нас дарж байгаа нь энэ. 

	 

	Горзгор туранхай Шарлотта Ивановна цагаан даашинз өмсөж, бүсэндээ харааны урт бариултай шил хавчуулчихсан тайзан дээгүүр явж өнгөрнө

	 

	ЛОПАХИН 

	— Уучлаарай, Шарлотта Ивановна гуай тантай мэндэлж амжсангүй шүү. (Гарыг нь үнсэх гэнэ)

	ШАРЛОТТА

	(Гараа шувт татан авч) 

	— Танд гараа үнсүүлж орхивол цаашаа даварч бас тохой, мөр... үнсэх гээд байх болно. 

	ЛОПАХИН

	— Өнөөдөр ч тун азгүй өдөр надад дайрчээ. (Цөм инээлдэнэ) Шарлотта Ивановна гуай илбээ үзүүлээч!

	ЛЮБОВЬ АНДРЕЕВНА

	— Шарлотта илбээ үзүүл. 

	ШАРЛОТТА

	— Яах юм. Нойр хүрээд байна (Явна)

	ЛОПАХИН

	— Гурван долоо хоноод уулзацгаая (Любовь Андреевнагийн гарыг үнсэнэ) Одоогоор баяртай. Явах цаг боллоо. (Гаевт) Баяртай (Пишиктай үнсэлдэнэ) Баяртай. (Варя дараа нь Фирс Яша нартай гар барина) явмааргүй л байсанжээ. (Любовь Андреевнад) Зуслангийн талаар бодож үзээд шийдвэл надад мэдэгдээрэй. Би тавин мянган рубль зээл, олж өгнө зээ. Тун сайн бодоорой. 

	ВАРЯ

	(Уурлаж) 

	— Одоо нэг явж үзээч

	ЛОПАХИН

	— Явлаа. явлаа... (Явна)

	ГАЕВ

	— Бүдүүн хадуун амьтан уучлаарай... Манай Варя үүнтэй суух гээд байгаа билүү. Энэ чинь Варягийн авааль нөхөр нь болох санаатай байгаа юм. 

	ВАРЯ

	— Ах минь битгий дэмий юм яриад байгаарай. 

	ЛЮБОВЬ АНДРЕЕВНА 

	— Варя яадаг юм. Би л хувьд их баяртай байна. Энэ чинь сайн хүн. 

	ПИШИК

	— Хүн нь ч үнэндээ муугүй ээ. Манай Дашенька ч бас.. янз бүрийн юм ярьж байна гэж дурсаж л байдаг (Паржигнатал хурхирснаа дорхноо сэрж) За ямар ч л байсан эрхэм хүндэт ахайтан минь надад.. 240 рубль зээлдүүл Маргааш барьцааны хүү төлнө. 

	ВАРЯ 

	(Айсан янзтай) 

	— байхгүй ээ, байхгүй!

	ЛЮБОВЬ АНДРЕЕВНА

	— Надад нээрээ юу ч байхгүй. 

	ПИШИК

	— Олдоно доо (инээнэ) Би ер нь найдвар алддаггүй. Нэг хэсэг мөнгө ч үгүй, орлого ч үгүй баларлаа даа гэж байсан чинь миний газар дээгүүр төмөр зам тавиад оронд нь мөнгө өглөө. Одоо мөд бас нэг юм болж би мөнгөтэй болно. Харж л байгаарай. Манайд сугалааны билет бий дээ Дашенька маань хоёр зуун мянган рубль хожчих юм билүү. 

	ЛЮБОВЬ АНДРЕЕВНА

	— Кофе уучихсан хойно одоо амарцгааж болно. 

	ФИРС

	(Гаевын дээлийг нямбай гэгч сойзодно)

	— Дахиад л буруу өмсчихжээ. Таныг би яая даа!

	ВАРЯ

	(Аяархан) 

	— Аня унтаж байна (Цонх аяархан нээж), нар гарчихсан дулаахан байна. Эжий хараач. Ямар гайхалтай сайхан модод вэ? Эй бурхан минь яасан сайхан агаар вэ? Болжмор жиргэж байна. 

	ГАЕВ

	(Өөр цонх онгойлгоно) 

	— Цэцэрлэг нэлдээ цагаан цэцэг болчихжээ. Люба чи мартаагүй биз? Модны хоорондох энэ хураасан шулуун зам сарны гэрэлд ган шиг гялтганаж харагддаг сан. Асгасан элс нь тэгж байсан биз. 

	ЛЮБОВЬ АНДРЕЕВНА

	(Цонхоор цэцэрлэг рүү ширтэн) 

	— Ай даа бага залуу нас маань мөн ч ариун тунгалаг байж дээ! Хүүхдийн энэ өрөөнд унтдаг энэ цонхоор цэцэрлэг рүү ширтэж байдаг сан. 

	— Аз жаргал маань өглөө болгож надтайгаа цуг сэрдэг сэн. Тэгэхэд өглөө яг л ийм байдаг. Өөрчлөгдсөн юм юү ч алга. (Баярлана инээнэ) Нэлдээ дун цагаан гээч! Ай цэцэрлэг минь! зэвэргэн харанхуй намар, жихүүн хүйтэн өвлийн дараа чи дахиад л залуурч аз жаргал чинь бялхаж байдаг билээ. 

	— Хурмастын дагина чамайгаа хаяж орхиогүй байх юм... Элэг зүрх дал мөрий минь дараад байгаа хүнд чулууг аваад хаячихдаг ч болоосой. Өнгөрсөн явдлаа таг мартаж чаддаг ч болоосой!

	ГАЕВ

	— Бидний тавьсан өр ширнээс болж ийм цэцэрлэгээсээ сална гэж санахад юм гэдэг мөн хачин юм даа... 

	ЛЮБОВЬ АНДРЕЕВНА

	— Хараач. Талийгаач эжий маань цав цагаан бошинзтой цэцэрлэг дотуураа явж байна... (Баярлан инээд алдаж) Мөн байна. 

	ГАЕВ

	— Хаана?

	ВАРЯ

	... Бурхан минь. Эжий та чинь юу болж байна аа?

	ЛЮБОВЬ АНДРЕЕВНА

	— Хэн ч алгаа. Надад тэгж санагдаж тэр баруун талын сэрүүн асар луу очсон замын эргэцэг дээрх бөгцгөр цагаан мод яг эмэгтэй хүн шиг харагдах юм... 

	 

	Трофимов хуучин оюутны мундир өмсөж нүдэндээ шил зүүсэн орж ирнэ.

	ЛЮБОВЬ АНДРЕЕВНА

	— Гайхам сайхан цэцэрлэг нь! Үй түмэн цагаан цэцэг, хөх огторгуй... сайхан харагдана даа. 

	ТРОФИМОВ

	— Любовь Андреевна! (Любовь Андреевна эргэж харна) Би тантай дөнгөж золгочхоод явлаа. (Гарыг нь чанга үнсэнэ) Намайг өглөө болтол хүлээ гэсэн боловч тэсвэр хүрсэнгүй... 

	 

	Любовь Андреевна учрыг нь ойлгохгүй гайхширан ширтэнэ.

	ВАРЯ

	(Уйлагнан) 

	— Энэ чинь Петя Трофимов уу

	ТРОФИМОВ

	—... Гриш хүүгийн чинь багш байсан Петя Трофимов... Би тэгтлээ танигдахгүй болчхож гэж үү дээ?

	 

	Любовь Андреевна Петяг тэвэрч аяархан уйлагнана.

	ГАЕВ

	(Ичгүүрсэн янзтай) 

	— Болоо, болоо, Люба 

	ВАРЯ 

	(Уйлж) 

	— Маргааш болтол азна гэсээр байтал Петя та үгэнд орсонгүй дээ. 

	ЛЮБОВЬ АНДРЕЕВНА

	— Гриш минь... хүү минь... Гриш, хүү минь

	ВАРЯ

	— Эжий минь яая гэх вэ. Ийм л заяатайгаас хойш. 

	ТРОФИМОВ

	(Аяархан уйлагнан) 

	— Болно болно 

	ЛЮБОВЬ АНДРЕЕВНА

	(Аяархан уйлж) 

	— Хүү минь нас барсан усанд ороод үхчихсэн... Яалаа гэж тэр вэ? Найз минь яалаа гэж тэр вэ? (Бүр аяархан) Тэнд Аня унтаж байхад би энд чанга дуу шуу болж байх ч гэж дээ. За Петя, юу байна? Яагаад та ингэтлээ царай алдчихаа вэ! Яагаад өтлөх маяг орчоов!

	ТРОФИМОВ

	— Намайг вагон дотор нэг авгай халгай толгойт эрхэм хүн гэж хэлж байна лээ. 

	ЛЮБОВЬ АНДРЕЕВНА

	— Тэр үед та бүр хүүхэд, хөөрхөн жаахан оюутан байсан. Тэгэхэд одоо үс нь сийрчихсэн, нүдний шил ч зүүдэг болох гэжээ. Та одоо болтол оюутан хэвээрээ гэж үү? (Хаалга руу явна)

	ТРОФИМОВ

	— Би ч бүх насаараа оюутан явах ёстой юм байхаа. 

	ЛЮБОВЬ АНДРЕЕВНА

	(Дүүгээ дараа нь Варяг үнсэнэ) 

	— За явж унтацгаа... Леонид чи ч гэсэн хөгширчихжээ. 

	ПИШИК

	(Любовь Андреевнагийн хойноос дагалдан явна) 

	— Тэгээд одоо унтах болжээ... Ёо ёх ууц нуруу. Би танайд хононо оо... Любовь Андреевна, сэтгэлийн найз минь маргааш өглөөгүүр... Хоёр зуун дөчин рубль... өгч үзээрэй дээ. 

	ГАЕВ

	— Энэ гэж дандаа амиа бодож явдаг. 

	ПИШИК

	— Хоёр зуун дөчин рубль. Барьцааны хүү төлөх юм. 

	ЛЮБОВЬ АНДРЕЕВНА

	— Надад мөнгө байхгүй, хонгор минь

	ПИШИК

	— Би эргүүлж өглөө... Ямар юм биш... 

	ЛЮБОВЬ АНДРЕЕВНА

	— За яах вэ Леонид өгнө биз... Леонид чи өг л дөө. 

	ГАЕВ

	— Өгөхөд ч өгнө, халаасаа сайн тос

	ЛЮБОВЬ АНДРЕЕВНА

	— Яая гэх вэ, өгчих... Тун их хэрэг болж л дээ... Наадах чинь эргүүлж өгнөө. 

	 

	Любовь, Андреевна, Трофимов, Пишик, Фирс нар явна.

	Гаев, Варя„ Яша гурав үлдэнэ.

	ГАЕВ

	— Эгч бас л мөнгө хэмнэж сураагүй хэвээрээ (Яшад) Чи минь холхон байж үзээч, чамаас тахианы мах ханхлаад байх юм. 

	ЯША

	(Шазвалзаж) 

	— Леонид Андреич та бас нөгөө л хэвээрээ шив. 

	ГАЕВ

	— Яана аа? (Варяд) Цаадах чинь юу гэж байна?

	ВАРЯ

	(Яшад)

	— Эх чинь тосгоноос ирээд чамтай уулзах санаатай өчигдрөөс хойш зарц нарын өрөөнд суугаад байгаа... 

	ЯША

	— Хүлээж л байг. 

	ВАРЯ

	— Яасан ичдэггүй амьтан бэ!

	ЯША

	— Ямар их хэрэг болчихоо вэ. Маргааш л ирвэл болоо биз (Гарч одно)

	ВАРЯ

	— Эжийд урьдахаасаа өөрчлөгдсөн юм огт алга. Зоргод нь тавивал хамаг юм тараачих хүн байгаа юм. 

	ГАЕВ

	— Тийм юмаа... (Хэсэг дуугүй болсноо) Аль нэг өвчнийг элдэв шалдвын олон эм тангаар аргалж болдог бол энэ ч эдгэрэхгүй өвчин бий. Би бүр хамаг уураг тархиа өвдтөл бодсоор үй түмэн арга оловч эгчийн үрэлгэнийг арилгах арга олдохгүй юм. Харин ямар нэг хүний өв хөрөнгийг залгамжлан авах юм уу, Анягаа тун баян хүнтэй суулгахгүй бол Ярословль орж авга эгчийнхээ итгэлийг олж үхэхэд нь хөрөнгийг нь өвлөх арга хийвэл сайн санжээ. Мань авга эгч ч хязгааргүй баян шүү дээ. 

	ВАРЯ

	(Уйлагнан) 

	— Тэнгэр бурхан тусалдаг ч болоосой. 

	ГАЕВ

	— Битгий орилоод бай. Авга эгч тун баян. Гэхдээ бидэнд дургүй. Эгч нэгдүгээрт тайж угсаагүй, сонгуулийн хэргэмтэн хүнтэй суугаад дургүйг нь хүргэсэн юм. 

	 

	(Аня хаалгаар шагайна)

	ГАЕВ

	— Тайж биш хүнтэй суусан нэг зүй. Бас биеэ тийм ч төлөв шударга авч явсан гэж хэлж болохгүй хоёр зүй. Эгч бол зан авираар нийлэмжтэй тун сайн хүн. Би их хайртай байдаг. Гэлээ гэхэд хэчнээн зөөлрүүлэн ярилаа ч гэсэн нүгэл их хийсэн хүн гэдгийг нь нууж дийлэхгүй л юм байгаа юм. Энэ нь алхах гишгэх бүрд нь мэдэгдээд байдаг шүү дээ. 

	ВАРЯ

	(Шивгэнэн) 

	— Аня үүдэнд байна. 

	ГАЕВ

	— Яана аа? (Хэсэг дуугүй болсноо) Сонин юм, баруун нүдэнд маань нэг юм орчихжээ. Хараа муудчихлаа. Пүрэв гаригт тойргийн шүүхэд сууж байхад нүд минь юу ч харахгүй л байна билээ. 

	 

	(Аня орж ирнэ)

	ВАРЯ

	— Аня яагаад унтсангүй вэ?

	АНЯ

	— Нойр хулжчихлаа. Унтаж чадахгүй нь. 

	ГАЕВ

	— Ахын амьтан (Анягийн нүүр гарыг үнсэнэ) Миний хүү... (Уйлагнан) Чи бол надад ач ч биш дагинас, хамаг хайр сэтгэл маань юм. Ахдаа итгэ, итгэхгүй ч яах вэ... 

	АНЯ

	— Ах чамд итгэдэг. Чамайг хүндэлдэг. Чамд хайртай. Харин хайрт ах минь чи дуугүй ганцхан дуугүй л байх хэрэгтэй. Чи дөнгөж сая миний эжийн тухай эгчийнхээ тухай юу ярьсан бэ? Чи яах гэж ингэж ярьж байгаа юм бэ?

	ГАЕВ

	— За за... (Анягийн гарыг авч нүүрээ таглана) Нээрээ ч муухай юм! Бурхан минь! Тэнгэр бурхан уучлаарай! Би өнөөдөр бас шүүгээний өмнө баахан юм ярьсан... Балай ч юм болсон. Үг хэлж дууссан хойноо л мэдсэн. 

	ВАРЯ

	— Нээрээ ах минь дуугүй л байвал дээр шүү. Өөрөө л дуугүй байвал болох нь тэр. 

	АНЯ

	— Дуугүй байвал өөрт чинь ч санаа амар байхгүй юу. 

	ГАЕВ

	— Дуугүй байя. (Аня, Варя хоёрын гарыг үнсэнэ) Одоо ажлын тухай ярья. Пүрэв гаригт тойргийн шүүх дээр байж байтал таньдаг нөхөд нийлээд л энэ тэр гэж дэвэн дэлхийн юм ярьж болмоор юм шиг санагдлаа. 

	ВАРЯ

	— Тэнгэр бурхан тусалдаг ч болоосой!

	ГАЕВ

	— Мягмар гаригт очиж дахиж ярина. (Варяд) Битгий орилоод бай. (Аняд) Эжий чинь Лопахинтай яриг. Цаадах чинь эгчид туслах л даа. Харин чи амарчхаад Ярославльд хатантанд эмэг ээждээ очоорой. Ингэж л гурван талаас нь хөдөлбөл ажил маань бөөгнөрөх бий. Өрийн хүүг ч бид лавтай төлчих гэж байна... (Амандаа мөсөн чихэр хийж) өмч хөрөнгөө худалдахад хүрэхгүй гэж би нэр төр, юу байдгаараа тангараглаж байна! (Сэтгэл нь хөдөлж) Аз буянаараа тангараглаж байна! Май чи гарыг минь атга. Эд хөрөнгөө үнэ хаялцуулж худалдахад хүрвэл намайг нэр төрөө алдаж дүүрсэн хүн гэж нэрлээрэй! Энэ яваа насаараа тангараглая!

	АНЯ

	(Сэтгэл нь тайвширч уужирсан байдалтай баярлаж) 

	— Чи ч ёстой сайн, ухаантай ах юм! (Нагац ахыгаа тэвэрч) Одоо би сэтгэл амарлаа! Дотор уужирлаа! Би ч мөн азтай хүн юм!

	 

	(Фирс орж ирнэ)

	ФИРС

	(Зэмлэх янзтай) 

	— Леонид Андреич та чинь тэнгэр бурхнаас айдаггүй хүн бий! Хэзээ унтах юм бэ?

	ГАЕВ

	— Одоо одоо Фирс чи явж бай. Би яах вэ өөрөө тайчна. За хүүхдүүд минь бүүвэй бүүвэй унтаарай. Маргааш тодорхой ярьж өгнө зээ. Одоо явж унтацгаа. (Аня, Варя хоёрыг үнсэнэ). Би бол наяад оны хүн... Тэр үеийг магтдаггүй ч гэсэн би чинь тэр нэг үзэл бодлоосоо болж амьдралдаа багагүй юм үзэж өнгөрүүлсэн толгой доо. Тариачид надад зүгээр сайн байдаг. Тариачдыг таньж мэдэх хэрэгтэй... Чухам ямар.... гэдгийг таньж мэдэх хэрэгтэй... 

	АНЯ

	— Нагац ах дахиад л ярих нь уу?

	ВАРЯ

	— Нагац ах дуугүй болсон дээр бий, 

	ФИРС

	(уурлаж) 

	— Леонид Андреич!

	ГАЕВ

	— Унтлаа, унтлаа. Хоёр цохиод дунд! Цэвэр орууллаа. (Гарч одно. Хойноос нь Фирс гэлдэрнэ)

	АНЯ

	— Одоо би сэтгэл амарлаа. Ярославль орохоос дургүй хүрээд байна. Би хөгшин эжийд зэвүү хүрээд байдаг юм. За ямар ч гэсэн сэтгэл амарлаа. Нагац ахдаа баярлалаа. (Сууна)

	ВАРЯ

	— Унт. Би явлаа. Энд чамайг байхгүй хойгуур зарц нар маань дургүйцэж бужигнасан. Чи мэднэ шүү дээ, зарц нарын хуучин байранд дандаа өвөгчүүл Ефимьюшка, Поля, Евстигней бас нөгөө Карп суудаг. Тэд нар сүүлийн үед байрандаа янз бүрийн муусайн амьтан орогнуулаад байхад нь би юү ч хэлээгүй өнгөрсөн. Гэтэл намайг вандуйнаас өөр хоол өгдөггүй гэж ярьцгаажээ. 

	— Тэр бүхнийг Евстигней л тараасан юм байна билээ. За яах вэ тэгж л байг. Гайгүй нэг чадъя гэж бодоод Евстигнейг дуудлаа... (Эвшээлгэнэ) Ирлээ... Тэнэг золиг чи юү гэж байгаа чинь энэ вэ... гээд хангинаж гарлаа. (Аняг харснаа) Аничка!... (Дуугүй болсноо) Унтчихжээ... (Аняг сугадаж) Орондоо очъё... явъя (Хөтлөн) Хөөрхий минь унтаж орхижээ Явъя... (явна)

	 

	Цэцэрлэгийн тэртээ малчны лимбэ хангинана.

	Трофимов тайзан дээгүүр хөндлөн гарч явснаа, Варя Аня хоёрыг хараад зогсоно.

	ВАРЯ

	— Ш-ш-ш... унтаж байна... унтаж байна. Дүү минь явъя. 

	АНЯ

	(Зүүдэндээ аяархан) 

	— Би их ядарчээ... Хонхнууд дуугарч байна. Хайрт ах минь ээж минь... 

	ВАРЯ

	— Явъя, дүү минь явъя... (Анягийн тасалгаа руу орно)

	ТРОФИМОВ

	(Сэтгэл нь уярсан байдалтай) 

	— Алтан нар минь! Ачлалт хавар минь!

	 

	ХӨШИГ

	 


ХОЁРДУГААР ҮЗЭГДЭЛ

	 

	Тариалангийн талбай. Удаж хуучирч хазайсан загалмайт бунхан. Хажууд нь худаг. Урьд хүүрийн дэвсэг байсан бололтой том хавтган чулуу.

	Хуучин вандан. Гаевын суурин руу очсон зам дурайн үзэгдэнэ. Тэртээ хажууд нь улиасны төгөл багсайж барайна. Тэндээс интоорын цэцэрлэг эхэлнэ. Тэртээ хол төмөр утасны шон. Бүр алсад тэнгэрийн хаяанд тун тунгалаг өдөр үзэгдэхүйц төдий их хотын бараа харагдана. Нар шингэх шахаж байна. Шарлотта, Яша, Дуняша гурав вандан дээр сууцгаана. Дэргэд нь Епиходов зогсож гитараар наадна. Цөм бодлого болцгоосон шинжтэй. Саравчтай хуучин малгай өмссөн Шарлотта үүрэглэсэн буугаа авч оосрыг нь засна.

	ШАРЛОТТА

	 (Бодлогошрон) 

	— Би паспортгүй болохоор насаа ч мэддэггүй, дандаа л залуухнаараа байгаа юм шиг санагддаг. 

	Намайг жаахан байхад аав эжий хоёр маань яармаг хэсэж сайхан юм тоглож үзүүлдэг, би янз бүрийн нугаралт хийдэг байлаа. Аав эжий хоёрыг нас барахлаар намайг германы нэг хатагтай авч сургасан, сайн ч сургасан. Том болоод айлын хүүхдийн хүмүүжүүлэгч болсон. Аль нутгийн хэн болохоо ч би мэдэхгүй... Аав эжий маань ямар улс байсан, ёсолж төрлөж суусан юм уу, үгүй юм уу бүү мэд (Халааснаасаа өргөст хэмх гаргаж иднэ) Мэдэх юм алгаа (Хэсэг дуугүй болсноо) яримаар бодогдох цаг байвч, ярих хүн ч олдохгүй юм... Гон бие, гозон толгой явна гэдэг амаргүй л юм. 

	ЕПИХОДОВ

	 (Гитараар наадаж) 

	— Шуугиант орчлон надаар юу хийх вэ, хань нөхөд дайсан ч надаар юу хийх вэ. Мандолинаар тоглох мөн таатай шүү!

	ДУНЯША

	— Наадах чинь мандолин биш, гитар байна (толинд харж нүүрээ пудрдэнэ)

	ЕПИХОДОВ

	Хүнд сэтгэлтэй болчхоод мандолин гитараа ч ялгахаа больчих юм... (Дуу аялж) «Хоёр сэтгэлийн халуун илч элэг зүрхийг минь төөнөсөн бол... »

	ЯША

	— Дагаж дуулан. 

	ШАРЛОТТА

	— Заваан дуулах гэдэг нь пүү! Дэлт чоно улилдаж байгаа юм шиг. 

	ДУНЯША

	(Яшад) 

	— Гадаад орноор яваад ирнэ гэдэг мөн аз шүү. 

	ЯША

	— Тэгэлгүй яах вэ. Таны үгийг би зөвшөөрч байна. (Эвшээлгээд янжуур гаргаж татна)

	ЕПИХОДОВ

	— Тэр ч ойлгомжтой хэрэг. Гадаадад чинь аль дивангарт хамаг байдаг нь жигдэрчихсэн журам горимоо олчихсон байхгүй юү. 

	ЯША

	— Мэдээж хэрэг. 

	ЕПИХОДОВ 

	— Би бол боловсролтой юм мэддэг хүн янз бүрийн гайхамшигтай ном уншдаг. Тэглээ гэхэд энэ чигээрээ амьдрах уу, эсхүл бие хороох уу гэдгийн чухам алиныг хүсэж байгаагаа мэддэггүй юм. Ямар ч болов гар буутай явдаг хүн. Энэ байна... (Буугаа харуулна)

	ШАРЛОТТА

	— Дууслаа. Одоо явъя (буугаа үүрүүлнэ) Епиходов чи тун ухаантай тун аймшигтай хүн юм. Чамд хүүхнүүд ухаангүй шохоорхдог байж таарна. Бррр! (Явна) Энэ нэг талаараа ийм л тэнэг улс байдаг юм. Ингэхэд л надад ярилцмаар хүн олддоггүй юм. Цаг үргэлж ганцаараа, таарч нийлэх хүн даанч алгаа... Би чухам ямар хүн юм бэ? Ямар хэрэгтэй төрсөн хүн бүү мэд. (Бушуухан явна)

	ЕПИХОДОВ

	— Чухам үнэнээ ярихад зөвхөн өөрийнхөө тухай би хэлье. Ингэхэд хувь заяа маань надад энэрэлгүй хандаж их шуурган дундах бяцхан завь хөмөрдөг шиг хөмөргөчих гээд байх юм. Би хэтрүүлж байгаа юм биш шүү. Адгийн наад зах нь өнөө өглөө сэрээд харахнаа нь чээж  дээр минь аймшигтай том аалз явж байна... Ийм том! Азгүй хэрэг шүү (Хоёр гараа алдлан заана) Квас уух гэнээ, дотор нь жоом ч юм уу, юу ч юм заавал нэг муухай юм хөвж явна. (Хэсэг дуугүй болсноо) Та Боклийг уншсан уу? (дуугүй болсноо) Авдотъя Федоровна би таныг чилээж хоёр гурван үг хэлмээр байсанжээ. 

	ДУНЯШКА

	— Хэл л дээ. 

	ЕПИХОДОВ

	— Тантай хоёулхнаа л яримаар байна.... (Сүүрс алдана)

	ДУНЯША

	(Эвгүйрхэн) 

	— За тэгье... Харин та нөмрөгийг минь аваад ирээч... Шүүгээний хажууд бий... Энд чинь чийг даагаад эвгүйхэн байх шив. 

	ЕПИХОДОВ

	— Тэгэлгүй яах вэ... Авчиръя... Гар буугаа юунд хэрэглэхээ одоо би мэдлээ... (Гитараа тоглосоор явна)

	ЯША

	— Дандаа гай чирч явдаг амьтан. Эндээ гэж хэлэхэд мөн ч тэнэг хүн шүү. (Эвшээлгэнэ) 

	ДУНЯША

	— Биеэ буудчих бий дээ. (Дуугүй болсноо) Бага байхад эзнийд авчирсан болохоор би одоо жирийн хар бор амьдралаас хөндийрч гар, хуруу хүртэл эмзэгхэн булбарай цагаахан болчихсон юм. Дээдэс ямбатны аяг зан надад шингэж бүдүүлэг хүнийг үзэж чаддаггүй, сэтгэл уяхан болчхоод юм болгоноос айдаг... аймшигтай Яша та намайгаа мэхэлбэл миний сэтгэл хэцүүднэ. 

	ЯША

	— Дуняшийг үнсэж “Амтат гуа минь!”, Бүсгүйчүүл бүхэн өөрийгөө боддог байх хэрэгтэй. Би л хувьд заваан хөнгөмсөг бүсгүйчүүлд ерөөсөө дургүй. 

	ДУНЯША

	— Би танд жигтэйхэн их хайртай. Та боловсролтой хүн, юмыг бодож ярьж чаддаг хүн (Дуугүй болно)

	ЯША

	(Эвшээлгэж)

	— Мөндөө. Хүнд дурласан бүсгүй бол ёс суртахуунгүй амьтан гэж би үздэг (Дуугүй болсноо) Цэвэр агаарт янжуур татах мөн сайхан байх чив... (Чагнаснаа) Хүн ирж явна. Эзэд маань шиг байна. 

	 

	Дуняша Яшаг хальт тэвэрнэ.

	 

	ЯША

	— Гэртээ харь. Усанд ороод явж байгаа юм шиг энэ замаар яваарай. Цаадуул чинь дайралдчихвал намайг тантай уулзаж гэж бодно. Түвэг тэгж бодох бий гэхээс би бүр зэвүү хүрдэг юм. 

	ДУНЯША

	(Аяархан ханиалгаж) 

	— Янжуурын утаанд толгой өвдөж орхилоо... (Явна)

	 

	Яша үлдэж сүмийн хажууд сууна. Любовь Андреевна,

	Гаев Лопахин нар гарч ирнэ.

	ЛОПАХИН

	— Түргэхэн шийдэхгүй бол болохгүй нь. Ялихгүй юмны төлөө удаад яах вэ? Та нар газар дээрээ зуслангууд бариулах уу, үгүй юу? За бол за, үгүй бол үгүйгээ хэлээд өгөөч. 

	ЛЮБОВЬ АНДРЕЕВНА

	— Хэн энд адгийн муухай янжуур татаа юм бэ? Пөөх!... (Сууна)

	ГАЕВ

	— Төмөр зам тавьсан биш санаа амар болжээ. (Сууна) Суугаад л хот орж, хоол идчихээд ирдэг боллоо. Байшинд орж нэг тоглочихмоор байсанжээ. 

	ЛЮБОВЬ АНДРЕЕВНА

	— Гайгүй амжина ч. 

	ЛОПАХИН

	— Ганцхан л үг! (гуйсан байдлаар) хариу хэлээд өгөөч дээ!

	ГАЕВ

	(Эвшээлгэж) 

	—Яана аа?

	ЛЮБОВЬ АНДРЕЕВНА

	(Түрийвчээ онгойлгож харна) 

	— Өчигдөр зөндөө мөнгөтэй гарсан чинь өнөөдөр бүр дуусах нь. Зайлуул хөөрхий Варя бидэнд сүүтэй будаанаас өөр юм өгөхгүй, зарц өвөгчүүлд дан вандуй өгч мөнгөө хэмнэх, гэж зовж байхад нь би гэдэг амьтан учир зүггүй үрээд л байдаг... (Түрийвчээ газар алдахад алтан зоос бутран унана) Бүр ч тусгүй боллоо. (Гутарсан байдал үзүүлнэ)

	ЯША

	— Би одоохон түүгээд өгье (Зоосыг түүнэ)

	ЛЮБОВЬ АНДРЕЕВНА

	— Яша түүж үз. Өглөөний хоол идэх гэж яах гэж хот оров доо... Танай тэр хөгжимтэй ресторан гэж бүр хоосон газар юм. Ширээний бүтээлгээс нь саван ханхлаад л... Леня, тэгж уусны хэрэг юу байна аа? Яасан ч их иддэг юм бэ? Тэгж олон юм нурших гэж? Өнөөдөр ресторанд шал хэрэггүй олон юм ярьсан. Далаад оны тухай л гэнэ. Декадентын тухай л гэнэ. Угаагч дэвэрлэгч нарт декандентын тухай яриад ямар хэрэг байна?

	ЛОПАХИН

	— Айдаа. 

	ГАЕВ

	(Гараа сарвайж) 

	— Би ер нь засаршгүй хүн шиг байна... (Уцаарлаж Яшад) дандаа л ам хамарт орчих гээд байдаг хаашаа янзын амьтан бэ чи

	ЯША

	(Инээж) 

	— Би таны ярьж байгааг сонсохлоороо инээд хүрээд болохгүй юм. 

	ГАЕВ

	(Эгчдээ) 

	— Үгүй бол энэ таны дэргэд байг, үгүй бол би явъя. 

	ЛЮБОВЬ АНДРЕЕВНА

	— Зайл Яша. Цаашаа яв... 

	ЯША

	(Любовь Андреевнад түрийвчийг нь өгнө) 

	— Одоохон явлаа. (Инээдээ барьж ядна) Одоохон (гарч одно)

	ЛОПАХИН

	— Танай өмч газрыг баян Дериганов худалдаж авах гэж байна. Дуудлагын худалдаан дээр биеэрээ ирэх гэнэ. 

	ЛЮБОВЬ АНДРЕЕВНА

	— Та хаанаас дуулаа вэ?

	ЛОПАХИН

	— Хотоор л нэг ярьцгааж байна билээ. 

	ГАЕВ

	— Ярославлиас авга эгч маань мөнгө ирүүлнэ гэсэн. Харин хэзээ хэчнээн юм ирүүлэх нь мэдэгдэхгүй байна. 

	ЛОПАХИН

	— Хэдийг ирүүлэх вэ дээ? Зуун мянга уу? Хоёр зуу юу?

	ЛЮБОВЬ АНДРЕЕВНА

	— 10-15 мянгыг дор хаяад ирүүлнэ биз. 

	ЛОПАХИН

	— Уучлаарай, та нар шиг ийм хөнгөн хийсвэр, худалдаа наймааны учир мэддэггүй аминдаа арчгүй хачин улстай би ер нь тааралдаж яваагүй. Өмч газрыг чинь худалдах гэж байна гэж хүний хэлээр хэлээд байхад та нар чинь огт ойлгосон шинжгүй байх юм. 

	ЛЮБОВЬ АНДРЕЕВНА

	— Бид тэгээд яах юм бэ? Яахыг нь заагаад өгөөч!

	ЛОПАХИН

	— Би та нарт мөн уйдгүй л юм хэлж өгөх юмсанж. Өдөр болгон л яриад байна. Интоорын цэцэрлэгийг газартай нь хамт зуслангийн газар болгож түрээслэлээ гэж. Одоохон шийдэхгүй бол дуудлагын худалдаанд гарах цаг хаяанд ирчихлээ! Ойлгож үзээч! Зуслан бариулъя гээд нэгмөсөн шийдэж орхивол нь та нарт мөнгө хэн ч өгнө. Тэгвэл та нар сүйрэх аюулаас аврагдана. 

	ЛЮБОВЬ АНДРЕЕВНА

	— Зуслан, зуслангийн гэдэг ч мөн ч муухай даа. Хамаг газар сийчээд хаячихна. 

	ГАЕВ

	— Чухам үнэн үг. 

	ЛОПАХИН

	— Би нэг бол орилъё. чарлая, эсхүл хамаагүй муужирч эр хүн биш, ёстой чавганц зантай амьтан. 

	ГАЕВ

	— Яана аа?

	ЛОПАХИН

	— Чавганц гэж байна. (явах гэнэ)

	ЛЮБОВЬ АНДРЕЕВНА

	(Айчихсан) 

	— Үгүй, үгүй, та битгий яв. Жаахан азна, хонгор минь. Таныг гуйя. Арга олохыг бодъё. 

	ЛОПАХИН

	— Бодож цөхөөд байх юм алгаа!

	ЛЮБОВЬ АНДРЕЕВНА

	—  Битгий яв. Таныг гуйя. Ямар ч гэсэн тантан байх хөгжилтэй юм. (Хэсэг дуугүй болсноо) Би нэг л юм хүлээгээд, биднийг байшин маань дарж ойчиж гэж байгаа ч юм шиг санагдаад байх юм даа. 

	ГАЕВ

	(Гүн бодлого болж) 

	— Дуплет булан Куразе дунд... 

	ЛЮБОВЬ АНДРЕЕВНА

	— Бид ч тун их нүгэл хийсэн улс... 

	ЛОПАХИН

	— Та нарт тийм нүгэлсээд байх юу байгаа юм бэ?

	ГАЕВ

	(Амандаа мөсөн чихэр хийж) 

	— Чамайг хамаг хөрөнгөө мөсөн чихрээр өгөөд идчихсэн гэж ярьцгаадаг гэнэ лээ. (Цөм инээлдэнэ)

	ЛЮБОВЬ АНДРЕЕВНА

	— Миний нүгэл ч тоймгүй... Би бол хэзээнээс нааш мөнгө төгрөгт халтай үрэлгэн амьтан. Тэгээд бас өр тавихаас өөр юм мэддэггүй хүнтэй суучихсан. Нөхөр маань шампанскаас болж нас барсан... Жигтэйхэн архичин хүн байсан юм. Би гай болж өөр хүнд сэтгэлтэй болоод яг тэр үед л би хүн болсоор анх удаагаа залхаж, тархиараа татуулах шиг болж, голын яг энүүхэн энд... хүү маань усанд орж үхчихээд энэ голыг би дахиж хэзээ ч эргэж харахгүй гэж тангараглаад гадаадад нэгмөсөн явна гээд явсан юмсан... Би хоёр нүдээ тас аньчхаад, юугаа ч мэдэхгүй зугтсан. Өнөөх чинь миний хойноос... дагаад амар заяа үзүүлэхгүй зовоосон юм. Тэр сэтгэлт хүнээ гадаадад очоод өвдөхлөөр нь Монтоны дэргэд зуслан худалдаж аваад гурван жил өдөр шөнөгүй ёстой амрахыг мэдэхгүй сахисаар байгаад зүдэрч сэтгэл зүрх минь ч хатаж гүйцсэн. Бас л өрөнд баригдаад ноднин жил зуслангаа худалдаж өрөө дарахчаа болоод Парист очсон юм. Өнөөх чинь тэнд намайг хаяад өөр хүүхэнтэй суучихсан. Би хор идэж үхьюү ч гэж бодож байлаа... Даанч тэнэг ичгэвтэр хэрэг шүү...Тэгээд гэнэтхэн орос нутаг, эх орон, төрсөн охин доо очмоор санагдаад ирсэн юм. (Нулимсаа арчиж) Энэрэлт тэнгэр бурхан минь, нүгэл хилэнцийг минь уучилж хайрлаарай! Намайгаа битгий л шийтгэж үзээрэй! (Халааснаасаа цахилгаан утас гаргаж) Өнөөдөр Парисаас утас авлаа... Буруугаа хүлээж буцаж ир гэж гуйж байх юм. (Цахилгааныг урж хаяна) Хөгжим дуугарч байна уу даа (чагнана)

	ГАЕВ 

	— Энэ чинь манай еврейн алдарт хөгжим. Эднийг урьж нэг үдэж наргих юмсан.

	ЛОПАХИН 

	(Чагнаж) 

	— Сонсогдох л юм алга...  (Намуухан дуу аялж) Германчууд мөнгө олохын эрхээр оросуудыг францжуулдаг. (Инээд алдан)  Өчигдөр би театрт маш инээдэмтэй жүжиг үзлээ.

	ЛЮБОВЬ АНДРЕЕВНА 

	— Лав инээдэмтэй юм юу ч алга байгаа л даа. Та жүжиг үзэж суухын оронд өөрөө өөрийгөө байн байн харж байгууштай юм даа. Та нар ер нь тун бор хирийн муухай амьдарч, хэрэгтэй хэрэггүй дэмий юм их ярьцгаах улс юм даа.

	ЛОПАХИН 

	— Энэ үнэн. Ер нь бид нар шал балай амьдарч байгаа улс гэдгийг шууд хүлээх хэрэгтэй (Хэсэг дуугүй болсноо) Аав маань юу ч мэдэхгүй мунхаг тариачин байсан. Намайг битгий сурга архи уучхаад сав л хийвэл мод шийдмээр жанчдаг хүн байсан. Чухамдаа очиж би мөн л тийм балай мунхаг амьтан болсон л даа. Сурсан эрдэм байхгүй. Нэрээ ч цэвэр бичиж чаддаггүй болохоор хүн амьтнаас ичиж зовдог юм. Гахай шиг амьтад даа.

	ЛЮБОВЬ АНДРЕЕВНА 

	— Найз минь та гэрлэх хэрэгтэй.

	ЛОПАХИН 

	— Тийм л дээ... Тэр ч зөв.

	ЛЮБОВЬ АНДРЕЕВНА 

	— Манай Варятай суучихмаар юм. Цаадах чинь сайн бүсгүй шүү.

	ЛОПАХИН 

	— Тиймээ.

	ЛЮБОВЬ АНДРЕЕВНА 

	— Манай Варя ч харц гаралтайгаас, өдөр турш ажил хийж гар хумхихгүй явдаг. Хамгийн гол нь танд сэтгэлтэй юм. Та ч гэсэн Варяг таашаадаг шүү дээ.

	ЛОПАХИН 

	— Яах вэ? Би татгалзахгүй... Сайн бүсгүй... (Хэсэг дуугүй болно).

	ГАЕВ 

	— Намайг банканд ажиллаач гээд байна. Жилд зургаан мянгын цалинтай... Дуулсан уу?

	ЛЮБОВЬ АНДРЕЕВНА 

	— Гайгүй ч байна даа . чухам. Тэр өдий байхаа.

	ФИРС 

	— пальто авчирна.

	ФИРС 

	(Гаевт) 

	— Сэрүүн байна ноёнтон, пальтогоо өмс

	ГАЕВ 

	(Пальтогоо өмсөнө) 

	— Та ер нь над яршиг болж байна шүү.

	ФИРС 

	— За, за...Өглөө хэлэлгүй явчхаад (Эргэж харна)

	ЛЮБОВЬ АНДРЕЕВНА 

	— Фирс чи яасан их өтлөө вэ!

	ФИРС 

	— Юу гэв ээ?

	ЛОПАХИН 

	— Чамайг их өтөлж гэнээ!

	ФИРС 

	— Би аль дивангарын хүн юм чинь. Танай эцгийг нарт ертөнц дээр мэндлээгүй байхад би гэрлэх гэж байсан хүн (инээнэ) Тариачдыг  хамжлагаас чөлөөлөх үед би чинь ахлах камердинар явсан байхгүй юу. Тэгээд чөлөөлөгдөхгүй гээд эзнийд үлдсэн юм... (Хэсэг дуугүй болсноо) Цөмөөрөө баярлаад сүйд майд болж байсан нь санагддаг юм. Чухам юундаа баярлаж байснаа өөрснөө ч мэддэггүй байж дээ.

	ЛОПАХИН 

	— Урьд ч мөн сайхан байжээ. Наад зах нь арьсыг нь хууртал зоддог байлаа.

	ФИРС 

	(Гүйцэд сонсолгүй) 

	— Тэгэхгүй яах вэ? Тариачид нь эздийн өмч эзэд нь тариачдаа хардаг. Одоо чинь хүн болгон чиг чигээ харж амиа бодсон, учир нь ч олдохоо байжээ.

	ГАЕВ

	— Дуугүй бай, Фирс, маргааш би хот орно. Воксесээр зээл өгч магадгүй нэг генералтай намайг танилцуулна гэсэн юмсан...

	ЛОПАХИН 

	— Таны тэр чинь бүтэхгүй, Тэрний өгсөн зээл мөнгөөр өрийн хүүг дарна гэж бодвол санааны гарз.

	ЛЮБОВЬ АНДРЕЕВНА 

	— Наадах чинь солиорч байгаа юм. Юун генерал байх вэ.

	 

	Трофимов, Аня, Варя гурав орж ирнэ.

	ГАЕВ 

	— Манайхан ч ирлээ.

	АНЯ 

	— Эжий сууж байна.

	ЛЮБОВЬ АНДРЕЕВНА 

	(Өхөөрдөх байдлаар) 

	— Ир... Ир... хүүхдүүд минь... (Аня, Варя хоёрыг тэвэрнэ) Би та нарт хэчнээн хайртайг та хоёр мэддэг ч болоосой. Эжийнхээ дэргэд сууц гаа. Ухай ингээд... (Цөм багталцан сууцгаана)  

	ЛОПАХИН 

	— Мөнхийн оюутан хүүхнүүдтэй л явж байдаг.

	ТРОФИМОВ 

	— Танд хамаагүй юм биш үү?

	ЛОПАХИН 

	— Удахгүй тавь хүрэх гэж байж оюутан хэвээрээ л явж байдаг.

	ТРОФИМОВ 

	— Надаар оролдоод хэрэггүй юм биш үү?

	ЛОПАХИН 

	— Юунд уурлаав дээ?

	ТРОФИМОВ 

	(Инээж) 

	— Та ер нь миний тухай ямар ойлголттой байдгийг асуучихвал болох сон болов уу?

	ТРОФИМОВ

	— Ермолай Алексеич таныг би удахгүй сая төгрөгтэй болгох баян хүн л гэж ойлгодог. Дайралдсан бүгдийг залгичихдаг махчин араатан бодисын солилцлын хувьд ертөнцөд хэрэгтэй байдгийн адил чи тийм л хэрэгтэй хүн дээ (Цөм инээлдэнэ).

	ВАРЯ 

	— Петя та ингэж байсанд орвол од гаригийн тухай ярьж өг л дөө.

	ЛЮБОВЬ АНДРЕЕВНА 

	— Үгүй, өчигдрийнхөө яриаг үргэлжлүүлье.

	ТРОФИМОВ 

	— Юун тухай ярилаа?

	ГАЕВ 

	— Бардам хүний тухай.

	ТРОФИМОВ 

	— Өчигдөр бид өчнөөн төчнөөн цаг ярьсан. Тэгээд ямар ч дүн шинжилгээнд хүрч чадаагүй. Та нар бол бардам бадрангуй хүнийг ямар ид шидтэй байдаг бол гэж байсан. Өөрсдийн билгоцын хувьд та нарынх зөв байж болно. Гэсэн ч ил далдын ид шид гэж ярилгүй жирийн хар ухаанаар бодоод үзэхэд хүн гэдэг маань угаасаа бие бялдрын хувьд өөдгүй, дийлэнх олонхоороо эв дүйгүй, болхи бүдүүлэг огтхон төдий зол жаргалгүй байгааг нь харвал яаж бардам бадрангуй байж чадах билээ дээ? Бардам байсны хэрэг юу байна. Өөрсдийгөө шагшин магтаж зөвхөн хүн болсондоо гайхуулж суудгаа болиод ажиллах хэрэгтэй байгаа юм.

	ГАЕВ 

	— Тэртэй тэргүй үхэх юм юу ч хэрэг алга.

	ТРОФИМОВ 

	— Тэгж ярьж болохгүй ээ. Үхнэ гэдэг юу гэсэн үг вэ? Хүн зуун төрлийн мэдрэхүйтэй үхэхэд нь бидний мэддэг таван мэдрэхүй нь үхээд бусад ерэн тав нь амьд үлддэг байж мэднэ.

	ЛЮБОВЬ АНДРЕЕВНА 

	— Петя та ч аргагүй ухаантай хүн шүү!..

	ЛОПАХИН 

	(Даажигнах байдлаар) 

	— Сүрхий хүн!

	ТРОФИМОВ 

	— Хүн төрөлхтөн чадал хүчээ базааж чийрэгжүүлсээр урагшаа ахиж давшиж явна. Хүн төрөлхтний одоо мэдэхгүй, чадахгүй байгаа юм бүхэн хэзээ нэг цагт ойр дөт, ойлгомжтой болно. Гагцхүү ажиллах хэрэгтэй үнэнийг эрж хүмүүст бүх хүчээрээ туслах хэрэгтэй. Манай орос оронд одоогоор маш цөөхөн хүн ажил хийж байна. Миний мэдэж байгаа сэхээтний дийлэнх нь юу ч эрэхгүй, юу ч хийхгүй, одоогоор хөдөлмөрлөх чадваргүй сууцгааж байна. Өөрсдийгөө сэхээтэн гэж нэрлэгчид, зарц нараа«Чи» гэж басамжилдаг, тариачдаа мал шиг үздэг гэтлээ өөрсдөө эрдэм ном сурахдаа муу, бараг юу ч уншдаггүй, юу ч хийдэггүй, шинжлэх ухааны тухай зөвхөн ярихаас цааш хэтэрдэггүй, урлагийг ойлгохдоо тун ядуу улс байгаа юм. Тэгээд бас цөмөөрөө ярвагар догшин, ширүүн дүртэйг нь яана. Сав л хийвэл чухал юм ярьж онолдоно. Гэтэл ажилчин хүн хоолны адгийг идэж, дэр дэвсгэр ч үгүй ганцхан тасалгаанд гучаас дөчөөрөө унтацгааж, хаа л бол бясаа, хир буртаг хөгц, чийг, хүн амьтан байхын аргагүй бохир заваан, зан суртахууны доройтол хавтгайрсныг ер хардаггүй... Ингэхлээр та бидний сайхан яриа ярьдаг маань зөвхөн өөрсдийн болоод, өрөөл бусдын нүдийг хуурахын тулд болж байна. Сав л хийвэл байн байн ярьж байдаг нөгөө хүүхэд саатуулах газар уншлагын танхим манайд хаана байна? Тэрний тухай зөвхөн романд л бичихээс биш, жинхэнэ бий болгочихсон юм юу ч алгаа. Байгаагаас хог новш, заваан явдал, азийнхны бүдүүлэг байдал л ноёрхож байна... Би тэр сүрхий их зантай ярвагар хүмүүст дургүй айдаг, чухал ярианаас ч айдаг. Дуугүй байсан маань дээр.

	ЛОПАХИН 

	— Би хувьд өглөөний таван цагт босоод, өглөөнөөс орой болтол ажилладаг. Тэгээд ч би өөрөө мөнгөөр тасардаггүй өрөөл бусдын мөнгийг хадгалдаг. Эргэн тойрны улс амьтан ямар байгааг би аждаг юмаа. Нэг юм бүтээх хийх болоод ирэхээр ёс журам мэддэг, төлөв шударга хүмүүс хэчнээн цөөхөн байдаг нь мэдэгддэг юм. Заримдаа нойр хүрч өгөхгүй болохоор элдвийн юм бодож тэнгэр бурхан чи минь бидэндээ хязгааргүй их ой хөвч, уудам их хээр тал зах нь харагдахгүй нуга бэлчээр хайрласан болохоор тийм юмны дунд амьдарч байгаа бид өөрсдөө ёстой л нэг аварга лут хүмүүс болцгоох ёстой юм байна гэж бодогддог...

	ЛЮБОВЬ АНДРЕЕВНА 

	— Танд аварга лут хүмүүс гэнээ. Тэд чинь үлгэрт гарах нь сайхнаас биш, улс амьтныг айлгадаг байх шүү.

	 

	Тайзны гүнд Епиходов гитар тоглосоор өнгөрөх үзэгдэнэ.

	ЛЮБОВЬ АНДРЕЕВНА 

	(Юм бодсон шинжтэй) 

	— Епиходов явж байна.

	АНЯ 

	(Юм бодсон янзтай) 

	— Епиходов л явж байна.

	ГАЕВ 

	— Ноёдоо, нар жаргалаа  

	ТРОФИМОВ 

	— Тэглээ. 

	ГАЕВ 

	(Аяархан шүлэглэн унших байдлаар) 

	— Гайхамшигтай сайхан байгаль минь, мөнхийн туяагаа гялалзуулж, бид бүхний эх дэлхий гэж нэрлэгдэн үзэсгэлэн гоо, түвшин амгалан байдаг. Тэр мөртөө амьдрал бэлэглэдэг атлаа бас сүйтгэдэг, амьдрал, үхэл хоёулыг авч явдаг.

	ВАРЯ 

	(Гутсан байдлаар) 

	— Нагац ах минь!

	АНЯ 

	— Нагац ах та дахиад эхлэв үү!

	ТРОФИМОВ 

	— Та ч шар айргийг дуплетээр дунд хийж байсан нь дээр бий. 

	ГАЕВ 

	— Би дуугүй болъё. Дуугүй болъё.

	 

	Цөм бодлого болон сууцгаана. Нам гүм байдал Фирсийн амандаа юм үглэж байгаа нь л сонсогдоно.

	Гэнэт огторгуйгаас хөгжмийн чавхдас тасрах мэт уянгалан нүргээнтсэн уйтгартай чимээ алсад дуугарна.

	ЛЮБОВЬ АНДРЕЕВНА

	— Энэ ч юү вэ?

	ЛОПАХИН 

	— Бүү мэд. Аль нэг алсын уурхайд татуурга хувин нь тасраад ойчив уу даа. Тун холын уурхай даг аа.

	ГАЕВ 

	— Ямар нэг цахлайрхуу шувуу дуугарсан байлгүй.

	ТРОФИМОВ 

	— Эсхүл шар шувуу юу?

	ЛЮБОВЬ АНДРЕЕВНА 

	(Давхийн цочиж) 

	— Дотор аягүй болчихлоо. (Дуугүй болно)

	ФИРС 

	— Тэр жилийн гай дайрахын өмнө шар шувуу хашхирч, самовар хүнгэнээд л байж билээ.

	ГАЕВ 

	— Ямар гай дайрсныг ярина вэ?

	ФИРС 

	— Тариачдыг суллахын өмнө (Дуугүй болно)

	ЛЮБОВЬ АНДРЕЕВНА 

	— Нөхөд минь орой боллоо явцгаая. (Аняд) Нулимс чинь гүйлгэнэчихсэн байх чив... Миний охин юу болоов? (Охиноо тэвэрнэ).

	АНЯ 

	— Зүгээр ээж ээ.

	ТРОФИМОВ 

	— Хүн ирж явах шиг байна.

	 

	Саравчтай нооронхой цагаан малгай, пальтотой бага зэрэг халамцар явуулын хүн гарч ирнэ.

	ЯВУУЛЫН ХҮН 

	— Үүгээр галт тэрэгний буудал руу шууд очиж болох эсэхийг та бүгдээс асууж болох сон болов уу?

	ГАЕВ 

	— Болно оо. Энэ замаар ороод яв.

	ЯВУУЛЫН ХҮН 

	— Сэтгэлийн гүнээс баярлалаа (Ханиалгаснаа) Сайхан өдөр... (Шүлэглэн) Дүү минь, зовлонт дүү минь... Ижил мөрөн дээр гарч очоод, хангинан ёолох дууг нь сонс... (Варяд) Эрхэм бүсгүй, орос нутгийн өлсгөлөн иргэнд гучин мөнгө хайрлаач...

	ВАРЯ 

	— Айж дуу алдан хашхирна.

	ЛОПАХИН 

	(Уурлаж) 

	— Ямар ч заваан амьтан гэхэд хир хэмжээний журам сахих хэрэгтэй шүү.

	ЛЮБОВЬ АНДРЕЕВНА 

	(Тэвдэхдээ) 

	— Май... Үүнийг ав. (Түрийвчээ уудална) Мөнгөн зоос алга За ямар хамаа байсан юм... Май алтан зоос... 

	ЯВУУЛЫН ХҮН 

	— Сэтгэлийн гүнээс баярлалаа! (Явна).

	 

	Инээлдэнэ.

	ВАРЯ 

	(Айчихсан) 

	— Би явлаа... Эш эжий минь гэрт улс идэх хоолгүй байхад та үүнд алтан зоос өгч байх ч гэж дээ.

	ЛЮБОВЬ АНДРЕЕВНА 

	— Над шиг тэнэг хүнийг яана! Би хариад юу л байгаагаа чамд өгье. Ермолай Алексеич дахиад надад хэдэн төгрөг зээлүүлээч!..

	ЛОПАХИН 

	— Тэгье.

	ЛЮБОВЬ АНДРЕЕВНА

	— Ноёд, явцгаая. Цаг боллоо. Варя чамайг чинь бид сая бүр ураг барилдуулчихсан шүү. Баяр хүргэе.

	ВАРЯ 

	(Уйлагнан) 

	— Эжий минь хоёр хүн сууна гэдэг чинь тоглоом, шоглоомын юм биш шүү.

	ЛОПАХИН

	— Сүмд оч...

	ГАЕВ 

	— Ойрд билльярд тоглоогүй, гар чичрээд байх чив.

	ЛОПАХИН 

	— Дагинас минь. Залбиралдаа намайгаа дурсаарай!

	ЛЮБОВЬ АНДРЕЕВНА 

	— Явцгаая ноёд, хоолны цаг болох нь.

	ВАРЯ 

	— Саяны хүн бүр айлгачихлаа. Одоо хүртэл зүрх дэлсээд байна.

	ЛОПАХИН 

	— Ноёд минь, наймдугаар сарын 22-нд интоорын чинь цэцэрлэгийг худалдана гэж байгаа шүү. Энэ тухай бодоцгоогоорой!.. Сайн л бодоорой!.. Трофимов, Аня хоёроос бусад нь цөм явна.

	АНЯ 

	(Инээд алдаж) 

	— Ашгүй явуулын хүн Варяг нэлээд айлгав байна. Одоо хоёулхнаа болсон, санаа амар.

	ТРОФИМОВ 

	— Бид хоёрыг Варя гэнэтхэн бие биедээ хайртай болчихно гэж айгаад бүхэл өдөржингөө бид хоёроос салахгүй хараад байх юм. Бид хоёр бол зөвхөн янаг сэтгэлтэй биш өндөр сайхан эрмэлзлэгтэйг Варягийн явцуу толгой яаж ойлгох вэ дээ. Эрх чөлөө, зол жаргалтай амьдрахад саад тотгор болж байгаа үзэгдэх төдий өчүүхэн явцуу зүйлсийг даван дийлж гарна гэдэг бол манай амьдралын уг санаа, уул зорилго юм. Урагшаа! Бид хоёр алс тэртээд байгаа гэрэлт одны зүг байж ядан тэмүүлж яваа улс! Урагшаа! Нөхөд минь хоцроорой.

	АНЯ 

	(Гараа гозолзуулан) 

	— Та ямар сайхан ярьдаг юм бэ? (Хэсэг дуугүй болсноо) Энд өнөөдөр мөн гайхалтай сайхан байна аа.

	ТРОФИМОВ 

	— Тиймээ гайхалтай сайхан байна.

	АНЯ 

	— Петя та намайг юү болгож орхив оо. Яагаад интоорын цэцэрлэг надад урьдынх шигээ сайхан санагдахаа больчихов. Дэлхий дээр манай цэцэрлэг шиг сайхан газар байдаггүй юм шиг л би интоорын цэцэрлэгтээ тийм их хайртай байсан юм даа.

	ТРОФИМОВ 

	— Бүх орос орон дагуудаа бидний цэцэрлэг. Газар дэлхий гэдэг их ч сайхан ч, түүн дээр гайхамшигтай газар зөндөө бий. (Дуугүй болсноо) Аня, та бодоод үз. Өвөг эцэг аавын чинь өвөг, бүх элэнцэг хуланцаг чинь цөм жирийн амьд хүмүүсийг эзэмшиж захирсан хамжлагын эзэд байсан. Цэцэрлэгт ургаж байгаа интоор бүр үүний навч нахиа бүрд тэр хамжлагуудын чинь уйлал гаслан, хөлс цус нь шингэсэн юм шүү дээ. Амьд хүмүүсийг юм шигээ өмчилж байсаар, танай урьд байсан одоо байгаа хүмүүсийн чинь сэтгэл санаа эвэршчихсэн юм. Одоо танай ээж, та өөрөө, ах чинь өрөөл бусдын хөрөнгөөр, та нарын босгоноосоо хойш алхуулдаггүй тэр хүмүүсийн хүч хөрөнгөөр тэдэнд өр тавьж амьдарч байгаагаа мэдэхгүй байна... Бид чинь доор хаяж хоёр зуун жилээр хоцорчээ. Манайд юу ч байхгүй. Өнгөрсөн үеэ ядаж үнэлж шүүмжилж ч чадахгүй, зөвхөн онол ярьцгааж, гунигтай байна гэж уйтгарлаад үгүй бол архи ууж байна. Одоо амьдралаа шинээр эхлэхийн тулд урьдаар өнгөрсөн явдлынхаа хилэнцийг арилгаж, түүнийгээ устгах хэрэгтэй нь тодорхой. Харин тэр хилэнцийг арилгаж дуусгахад зовлон зүдүүр ер бусын зориг төгөлдөр тасралтгүй хөдөлмөр л хэрэгтэй. Аня минь та сайн ойлго.

	АНЯ 

	— Бидний сууж байгаа байшин бидний биш болоод удсан. Би эндээс явна гэдэг ам өчгөө танд өгч байна.

	ТРОФИМОВ 

	— Хэрэв танд хөрөнгө зөөрөө хадгалсан авдруудын түлхүүр байгаа бол худаг руу хаячхаад яваарай. Хээрийн салхи шиг эрх чөлөөтэй байх хэрэгтэй юм.

	АНЯ 

	(Баярлаж) 

	— Та ямар сайхан үг хэлэв ээ!

	ТРОФИМОВ

	— Наддаа итгэ. Аня минь итгэ! Би гуч хүрээгүй, залуухан оюутан ч гэсэн миний үзэж өнгөрүүлсэн юм жигтэйхэн их! Өвөл болохоор өлсөж, өвчилж, сандарч, тэвдэж яг л гуйлгачин шиг амьдардаг, миний очоогүй, байгаагүй газар алга! Тэглээ гэхэд сэтгэл санаа минь хэзээ ямагт ямар ч үед шөнө ч өдөр ч дандад л сайн сайхантай уулзаж золгоно гэж зөгнөж байдаг юм. Би аз жаргал заавал ирнэ гэж боддог Аня, угтаж айсуй аз жаргал маань ч надад бүр харагдаж байна...

	АНЯ 

	(Бодлогошрон) 

	— Сар гарлаа.

	 

	Епиходов нөгөө л уйтгартай дуугаа гитарт дарах нь сонсогдоно. Сар гарна. Тэртээ нэг улиасны дэргэд Варя Аняг эрж дуудна.

	ТРОФИМОВ

	— Нээрээ сар гарлаа. (Дуугүй болсноо) Аз жаргал, улам улам ойртож яваагийн тэмдэг олон бий. Тэгэхдээ та бид нар тэр аз жаргалыг олж харахгүй, танихгүй, мэдэхгүй эдлэхгүй өнгөрч болно. Яадаг юм бэ? Бусад маань заавал эдэлнэ, үзнэ шүү дээ.

	ВАРЯГИЙН ДУУ 

	— Аня! чи хаа байна аа!

	ТРОФИМОВ 

	— Бас л нөгөө Варя (Уурлаж) дэндүү юм!

	АНЯ 

	— Яах вэ! Гол руу очъё. Тэнд бүр сайхан. 

	ТРОФИМОВ

	— Явъя (Явна).

	ВАРЯГИЙН ДУУ 

	— Аня! Аня.

	 

	ХӨШИГ


 

	ГУРАВДУГААР ҮЗЭГДЭЛ

	 

	Гол танхимаас дугариг хаалгаар тусгаарлагдсан зочид хүлээн авах тасалгаа. Люстр асна. Үүдэнд нь нөгөө хоёрдугаар үзэгдэлд дурсаж байсан еврей хөгжим тоглох сонсогдоно. Үдэшлэг. Танхимд «гранд рунд» гэдэг бүжиг бүжнэ. Симеонов-Пишик: «Promenade а une paire» гэж дуулдана. Зочдын тасалгаанд эхлээд Пишик Шарлотта Ивановна хоёр, хоёрдугаарт Трофимов, Любовь Андреевна, гуравдугаарт Аня, шуудангийн түшмэл, дөрөвдүгээрт Варя, буудлын дарга гэхчлэн хос хосоороо цувралдан гарч ирнэ. Варя бүжиглэх зуураа чимээгүйхэн уухилж, нулимсаа арчина. Хамгийн сүүлд Дуняшийн хос гарч ирнэ. Цөмөөрөө зочдын тасалгаанд тойрон бүжнэ. «Гранд рунд, balances!» «Les cakaliers a genoux et remerciez vos dames!» гэж Пишик хашхирна.

	Фирс фрак өмсөж, том тавиур дээр шүүтэй ус зөөнө.

	Зочдын тасалгаанд Пишик Трофимов хоёр орж ирнэ.

	 

	ПИШИК 

	— Би ч цус ихтэй хүн, хоёр удаа цус харвасан, ийм болохоор бүжиг хийхэд хүндхэн л байна. Тэгэхдээ нэгэнтэй л ийм сүрэгт нийлбэл хуцдаг, хуцдаггүй ч гэсэн сүүлээ шарвалзуулж бай гэгчээр хөдөлж л байхаас яах вэ. Бие мин, эрүүл хэдэн ч морины хүч байна. Ер нь манай Симеонов-Пишикийнхний эртний уг Удам нь нөгөө Калигунын сенатад суулгасан адуунаас гаралтай юм гэж талийгаач аав маань, шооч хүн байсан юм, ярьдаг сан. (Сууна) Ай даа, зовлон ил байна. Мөнгөгүй болчихлоо! Өлссөн нохой мах зүүдэлдэг гэдэг... (Паржигнатал хурхирснаа дорхноо сэрж) Түүн шиг... би мөнгөнөөс өөр юм ярьж чадахаа байлаа...

	ТРОФИМОВ 

	— Нээрээ ч биеийн хэлбэр байдлыг харвал адууны төрх байх даг шүү?!

	ПИШИК 

	— Яах вэ... Адуу гэдэг чинь буянтай амьтан худалдаад мөнгө болгож болно...

	 

	Зэргэлдээ өрөөнд билльярд тоглох сонстоно. Танхимын дугуй хаалгаар Варя үзэгдэнэ.

	ТРОФИМОВ 

	(Даажигнаж) 

	— Хатан Лопахина! Хатан Лопахина!

	ВАРЯ 

	(Уурлаж) 

	— Халцгай ноёнтон!

	ТРОФИМОВ 

	— Тиймээ. Би халцгай ноёнтон, үнэн үгээрээ би бахархаж явдаг.

	ВАРЯ 

	(Сэтгэл нь зовж бодлого болон) 

	— Хөгжимчин хөлслөөд авчихсан. Ямар мөнгөөрөө хөлсийг нь төлдөг хэрэг вэ? (Гарна).

	ТРОФИМОВ 

	(Пишикт) 

	— Та бүх амьдралынхаа турш зээлийн хүү төлөхийн тулд мөнгө олох гэж зарцуулсан хүч чадлаа өөр ямар нэг юманд зориулсан бол мөн ч их юм бүтээж болох байжээ. Дэлхийг ч эргүүлж чадах байсан бий.

	ПИШИК

	— Ницше... агуу их үлэмжийн алдарт... гүн ухаантан... асар их оюун билигт хүн... Ницше хуурамч мөнгө хийж болох юм шиг зохиолдоо бичсэн байдаг.

	ТРОФИМОВ 

	— Та Ницшийн зохиолуудыг уншсан гэж үү?

	ПИШИК 

	— Юу л даа... Надад Дашенька ярьсан. Одоо би хуурамч мөнгө хийхээс ч буцахгүй байдалд орчхоод байна... Нөгөөдөр гурван зуун арван рубль төлөх ёстой. Зуун гучийг нь олсон... (Сандарсан янзтай өврөө тэмтэчнэ). Мөнгө алга болчихжээ. Мөнгөө хаячихжээ! (Уйлагнан) Мөнгө хаашаа орчхов оо? (Баярлаж) Ээ ашгүй энд байна. Хувцасны дотрын цаагуур орчихжээ... Хамаг биеийн хөлс цутгачхав байна харин...

	 

	Любовь Андреевна, Шарлотта Ивановна хоёр орж ирнэ.

	ЛЮБОВЬ АНДРЕЕВНА 

	(Лезгинка аялж) 

	— Леонид яагаад ингэж удаад байна? Хотод юу хийж яваа юм бол? (Дуняшад) Хөгжимчдөд цай өг.

	ТРОФИМОВ 

	— Дуудлагын худалдаа нь бүтээгүй байлгүй.

	ЛЮБОВЬ АНДРЕЕВНА 

	— Хөгжимчид цагаа олж ирсэнгүй. Бид ч үдэшлэгээ цагаа олж хийсэнгүй... За яах вэ... (Сууж аяархан дуу аялна).

	ШАРЛОТТА 

	(Пишикт хагасалсан хөзөр өгнө) 

	— Май, энэ хөзрийг аваад дотроос нь аль нэг хөзрийг нь санаандаа бодчих.

	ПИШИК 

	— Бодлоо.

	ШАРЛОТТА 

	— Одоо холь. За сайн байна. Миний хонгор ноён Пишик одоо нааш нь аль. Айн, цвай, драй! Одоо нөгөө хөзрөө эрж ол. Ташааны чинь халаасанд бий...

	ПИШИК 

	(Ташааныхаа халааснаас хөзөр гаргаж ирнэ). 

	— Гилийн найм яг л мөн байна! (Гайхаж) Хараач гэм!

	ШАРЛОТТА 

	(Хөзөр барьж Трофимовт) 

	— Хамгийн дээд талынх нь ямар хөзөр вэ? Түргэн хэл!

	ТРОФИМОВ 

	— Хэлье. Гилийн хатан байна.

	ШАРЛОТТА

	— За! (Пишикт) За? Дээд талынх нь юү вэ?      ,

	ПИШИК 

	— Бундангийн тамга.

	ШАРЛОТТА

	— За! (Алгаа таштал багц хөзөр алга болно). Өнөөдөр ямар сайхан өдөр вэ?.«Ай хатагтай минь нээрээ, жигтэйхэн сайхан өдөр байна» гэж нэг нууц эмэгтэй хүний дуу шал дороос дуугарах шиг болно. (Миний эрхэм дээд эрмэлзэлд та тун их нийцэж байна. «Хатагтай минь, та ч бас надад их сайхан санагддаг» гэх дуу сонсогдоно).

	ГАЛТ ТЭРЭГНИЙ БУУДЛЫН ДАРГА 

	(Алга ташиж) 

	— Сайхан илбэ байна. Тун сайхан!

	ПИШИК 

	(Гайхаж) 

	— Хараач гэм? Үзэсгэлэнт сайхан Шарлотта Ивановна... Би ерөөсөө танд сэтгэлтэй болчихлоо...

	ШАРЛОТТА

	— Сэтгэлтэй болчихлоо гэнэ үү? (Мөрөө хавчиж) Та хүнд сэтгэлээ зориулж чаддаг юм гэж үү? Хүн нь сайн ч, догдолж чадахгүй нь харамсалтай.

	ТРОФИМОВ 

	(Пишикийн дал мөрийг алгадаж) 

	— Адуу л гэсэн үг юм биз дээ!

	ШАРЛОТТА 

	— Анхааралтай байгаарай, би дахиад нэг илбэ үзүүлье (Сандал дээрээс нөмрөг ноосон том хөнжил авна). Энэ сайхан хөнжлийг би зарчихмаар байна (Сэгсэрнэ). Авах хүн байна уу?

	ПИШИК

	— Хараач гэм!

	ШАРЛОТТА 

	— Нэг хоёр гурав (Хөнжлөө доош буулгатал цаана нь Аня байна. Аня ёсолсноо, эжий рүүгээ гүйж очин тэврээд танхим руу буцаж гүйхэд хүмүүс цөм гайхна).

	ЛЮБОВЬ АНДРЕЕВНА 

	(Алга ташиж) 

	— Гоё! Гоё, хачин гоё!

	ШАРЛОТТА 

	(Дахиад) 

	— Нэг, хоёр гурав (хөнжлөө дахиад өргөхөд цаанаас нь Варя гарч ёсолно).

	ПИШИК 

	(Гайхаж) 

	— Хараач гэм!

	ШАРЛОТТА 

	— Гүйцлээ! (хөнжлөө Пишик дээр хаяж ёсолчхоод танхим руу гүйнэ). 

	ПИШИК 

	(Бушуухан хойноос нь гүйнэ). 

	— Муухай золиг... Харав уу, юугаа хийж явдаг байна. Ойлгохоо байлаа! Хамаг юм дууссан байх ёстой. Нэг бол худалдчихсан байх. Үгүй бол бүтээгүй биз. Мэдээ чимээгүй ингэж удахын хэрэг юү байна!

	ВАРЯ 

	(Ээжийгээ аргадаж) 

	— Ах маань худалдаад авчихсан гэдэгт би лавтай итгэж байна.

	ТРОФИМОВ 

	(Шоолмоор янзтай) 

	— Тэгсэн байх аа.

	ВАРЯ 

	— Эмээ өрийг дараа дарахаар нэр дээрээ шилжүүлж худалдаж авах эрхийн бичиг ирүүлсэн байлгүй. Эмээ Анийг бодож өгнө л дөө. Тэнгэр бурхан тусалж нагац ах энэ газраа хүний гарт өгөхгүй худалдаж авна гэдэгт би баттай итгэж байна.

	ЛЮБОВЬ АНДРЕЕВНА 

	— Ярославлийн баян эмээ газрыг маань нар дээрээ худалдаж аваарай гэж арван таван мянган рубль ирүүлсэн. Тэр чинь бидэнд итгэхгүй байгаа юм. Энэ мөнгө өрний хүүг ч дарж чадахгүй мөнгө л дөө (Гараараа нүүрээ таглаж) Өнөөдөр миний хувь заяа шийдвэрлэгдэнэ. Хувь заяа...

	ТРОФИМОВ 

	(Варя даажигнаж) 

	— Хатан Лопахин,

	ВАРЯ

	 (Уурлаж) 

	— Мөнхийн оюутан! Их сургуулиас хоёр удаа хөөгдсөн байж.

	ЛЮБОВЬ АНДРЕЕВНА 

	— Варя чи юү гэж уурлаад байгаа юм бэ дээ? Лопахина гэж шоолбол шоолж л байг. Яадаг юм бэ? Дуртай бол суучихгүй юу. Цаадах чинь сайн хүн, аятайхан ч хүн. Дургүй  бол байчихдаг байгаа даа. Чамайг бид албадахгүй... 

	ВАРЯ 

	— Эжий минь би иймэрхүү юманд бодлоготой суурьтай хандъя гэж боддог. Лопахин ч сайн хүн, надад аятайхан санагддаг.

	ЛЮБОВЬ АНДРЕЕВНА 

	— Тэгвэл суу. Юугаа хүлээгээд байгаа юм бэ хойшлуулсны хэрэг байхгүй шүү дээ.

	ВАРЯ 

	— Эжий минь, би сууя гэж өөрөө хэлэлтэй нь биш дээ. Тэр бид хоёрыг суух юм гэж амьтан хүн бүр ярьсаар хоёр жил боллоо. Гэтэл Лопахин чинь нэг бол юү ч дуугардаггүй... Эсхүл тоглоом хийгээд л байж байна. Баяжих гэж ажил төрөл хөөцөлдөж юун надтай суухтай мантай байгааг нь би ойлгож байна. Айдаа надад хэд гурван мөнгө ядаж зуун рубль байсан сан бол би хамаг юмаа хаяад холхон шиг арилаад өгөх байсан. Сүмд очоод суучих байсан.

	ТРОФИМОВ 

	— Сайхан юм бодов оо мөн!

	ВАРЯ 

	(Трофимовт) 

	— Оюутан хүн ухаантай байх ёстой! (Уйлагнан аяархан дуугаар) Петя та яатлаа царай алдаж хөгширч орхио вэ! (Уйлахаа болиод Любовь Андреевнад) Эжий минь би ганцхан ажилгүй сууж чадахгүй хүн юм. Үргэлж юм хийж байхгүй бол үхмээр санагдах юм.

	 

	Яша орж ирнэ.

	ЯША

	(Инээдээ барьж ядан) 

	— Епиходов билльярдын мод хугалчихлаа!.. (Гарна).

	ВАРЯ 

	— Епиходов яагаад энд ороод ирээв? Билльярд тоглуулдаггүй байсан юм. Ямар хачин улс байдаг юм бэ?

	ЛЮБОВЬ АНДРЕЕВНА 

	— Тэртэй тэргүй зовж ядаж яваа амьтныг Петя та битгий шоолж тоглоом хийгээд бай л даа.

	ТРОФИМОВ 

	— Зүтгэлтэй сүрхий хүн болох гэж юм болгонд хошуу нэмэрлэж явдаг янзын амьтан. Аня бид хоёрыг янаг амраг болчихно гэж айгаад л зунжингаа бид хоёрыг зовоолоо. Ер нь Варяд ямар хамаа байна аа? Би сэжиглэгдэхээр эвгүй байдал гаргаагүй дээ. Бие ойртох мэтийн тийм бузар юм хийхгүй. Бид хоёрын энэ явдал хайр дурлалаас ч ариун, өндөр, нэр төрийн үерхэл.

	ЛЮБОВЬ АНДРЕЕВНА 

	— Хайр дурлал гэдэг чинь тэгэхлээр ариун биш байх нь уу? Энэ ч дэмий үгээ. (Аягүй сандарсан байдалтай) Леонид яагаад алга болчихоо вэ? Манай энэ газар худалдагдсан үгүйг нь л мэдэх юмсан. Газар маань хүний гарт орчих тийм гай бидэнд ирэх ёсгүй гэж бодохоос хачин санагдаад байна. Хашхирмаар ч юм шиг... Ямар ч тэнэг хэрэг хийхээс буцахгүй баймаар ч юм шиг... Петя минь авраач. Сонин юм ярь, юм яриад байвал сэтгэл жаал гайгүй, тайвшрах сан бол уу.

	ТРОФИМОВ 

	— Танай газар өнөөдөр худалдагдсан ч худалдагдаагүй ч адилхан. Газар эзэмшлийн үе рүү буцаж орох зам үгүй болсон. Эрхэм авгай минь та сэтгэлээ битгий зовоо. Өөрөө өөрийгөө мэхлэх хэрэггүй. Амьдралдаа ганц удаа ч болов юмны үнэн мөнийг олж харах хэрэгтэй.

	ЛЮБОВЬ АНДРЕЕВНА 

	— Юуны үнэн мөн бэ тэр чинь? Үнэн хаа байгаа, худал нь хаана байгааг та олж харж байна уу? Би ч харалган амьтан, тэрний чинь олж харахгүй байна. Амьдралын хялбаргүй учрыг та амархан шийдвэрлэх гээд байх юм. Энэ чинь хонгор минь, залуу болчимгүйнх, зовлон үзээгүйнх биш байгаа даа. Та нар урдах замаа зоригтой харж байна. Амьдралын ээдрээ, хүнд хэцүү, та нарын залуу нүдэнд үзэгдэж амжаагүй байгаа учраас та нар учирч болох аюул гамшгийг огт бодохгүй байна. Та нар биднийг бодвол зоригтой, чин шударга улс. Тэгэхдээ сайн бодоод үзээрэй. Намайг зөв ойлгох хэрэгтэй шүү. Би энд төрсөн юм миний аав, ээж, өвөг эцэг маань бүгд энд амьдарч байлаа Би энэ байшиндаа хайртай. Интоорын цэцэрлэггүйгээр яаж амьдрахаа ч би ойлгохгүй байна. Энэ цэцэрлэг заавал худалдагдах ёстой юм бол цэцэрлэгтэй минь хамт намайг худалдаж орхи... (Трофимовыг тэвэрч духыг нь үнсэнэ). Хүү маань энд усанд орж үхсэн юм шүү дээ... (уйлж) цайлган цагаан сэтгэлтэй сайн хүн чи намайгаа хайрлаж үз.

	ТРОФИМОВ 

	— Таны энэ гунигийг би ойлгож байна, надад ч амаргүй байна.

	ЛЮБОВЬ АНДРЕЕВНА 

	— Тиймээ би, арай өөрөөр ярьсан бол зүгээр байх байж. (Алчуураа гаргахад цахилгаан утас ойчно). Өнөөдөр миний сэтгэл тун тавгүй. Энд хэтэрхий шуугиантай байна. Дуу чимээ гарах бүрд л дотор арзасхийж, хамаг бие чичрээд байна. Бас чив чимээгүй ганцаараа байхаас айгаад тасалгаандаа орж чадахгүй байна. Намайг битгий зэмлээрэй. Петя... Би танд төрсөн үрээсээ өөрцгүй хайртай. Танд Анягаа дуртай өгчихмөөр байна санж. Даанч хонгор минь юм сурч, сургуулиа дуусгах хэрэгтэй. Та юү ч хийхгүй, харин хувь заяаныхаа эрхээр газар сайгүй тэнэж яваа нь хачирхалтай юм... Үнэн биз дээ? Тийм үү? Наад сахал самбайгаа ч нэг янзалж ургуулмаар юм даа... (Инээж) Та ер нь хачин хүн юм!

	ТРОФИМОВ

	(Цахилгааныг газраас авч өгнө).  

	— Би гоён гоодохыг мэддэггүй хүн.

	ЛЮБОВЬ АНДРЕЕВНА

	— Энэ чинь Парисаас ирсэн утас. Өдөр болгон ирдэг боллоо. Өчигдөр ч ирсэн, өнөөдөр ч ирлээ. Нөгөө зэрлэг хүн чинь дахиад өвдчихжээ. Бас л муу гэнэ... Буруугаа хүлээж, Парист эргэж ирээч гэж гуйгаад байна. Уг ёсондоо бол ч би Парист очиж, харж сахиуштай л байгаа юм. Петя уурлаж байх шиг байна. Яая гэх вэ хонгор минь. Тэр маань өвчин зовлон тусаж ганцаардаад байхад би очихоос биш яах вэ. Тэнд хэн түүнийг харж хамгаалж, алдаа дутагдал гаргахаас нь сэргийлж эм танг нь цаг тухайд нь өгч байх юм бэ? Нууж хаагаад байх юм надад алга. Би түүнд сэтгэлтэй нь хэн бүхэнд илт юм хойно. Хайртай ч юм, сэтгэлтэй ч юм. Түүнийг хайрласан хайр сэтгэлтэйгээ хамт нурахаас биш яах вэ? Би түүнд хайртай, түүнгүйгээр амьдарч чадахгүй болсон хүн. (Трофимовын гарыг атгана). Петя минь миний тухай муу юм битгий санаарай. Надад юм ярьсны хэрэггүй. Битгий ярь...

	ТРОФИМОВ

	 (Нулимс гүйлгэнүүлэн) 

	— Уучлаарай. Би санаснаа ний нуугүй хэлчихье. Тэр чинь таныг дээрэмдсэн шүү дээ?

	ЛЮБОВЬ АНДРЕЕВНА

	— Үгүй, үгүй, үгүй тэгж битгий ярь... (Чихээ таглана).

	ТРОФИМОВ

	— Та л ганцаараа мэдэхгүй байгаагаас биш, тэр чинь өөдгүй хүн шүү дээ! Тэр чинь хар амиа хичээсэн, өчүүхэн хоосон сэтгэлтэй өөдгүй амьтан...

	ЛЮБОВЬ АНДРЕЕВНА

	(Уурласан боловч биеэ барьж) 

	— Та чинь хорин зургаа, долоохон настай байж одоо болтол гимназийн хоёрдугаар курсээс хэтрээгүй байгаа шүү дээ!

	ТРОФИМОВ

	— Тэр бага хэрэг!

	ЛЮБОВЬ АНДРЕЕВНА

	— Эр хүн шиг байж, таны насны хүн хайр дурлалын сэтгэл гэж юу байдгийг ойлгодог байх хэрэгтэй. Өөрөө ч хүнд дурладаг... байх хэрэгтэй! Сэтгэлтэй болох хэрэгтэй. (Ууртай гэгч) Тиймээ! Тийм! Танд ариун дээд юм гэж алга. Та зүгээр агуу сэтгэлгүй, инээд хүрмээр солиотой зэрэмдэг хүн юм.

	ТРОФИМОВ

	(Жигтэйхэн цочиж) 

	—Энэ чинь юу ярьж байгаа хүн бэ?

	ЛЮБОВЬ АНДРЕЕВНА

	— «Би бол янаг дурлалаас дээгүүр, ариун үерхлийг биширдэг» гэл үү та? Ай чааваас! Фирс өвгөний хэлдгээр та хүний тамтаг. Ийм хүдэр залуу насандаа зугаалж байхгүй юм бол ямар хэрэг байна аа?!

	ТРОФИМОВ

	(Жигтэйхэн ширтэж) 

	— Яасан муухай юм гээч вэ! Та чинь юу л хэлээд байна аа?! (Толгойгоо атган бушуухан танхим руу гүйнэ), Яасан муухай юм... Би сонсож сууж чадашгүй нь явлаа... (Явснаа, дорхноо буцаж ирнэ). Та бидний холбоо дууслаа... (Үүдний өрөө лүү явна).

	ЛЮБОВЬ АНДРЕЕВНА

	(Хойноос нь хашхирна) 

	— Петя, байз хүлээж бай! Хачин хүн шүү, би тоглосон юм! Петя!

	 

	Үүдэнд нэг хүн шатаар хурдан хурдан гүйснээ, тар няр гэтэл унах сонстоно. Аня Варя хоёр дүү алдан хашхиралдсан боловч тэр дорхноо инээлдэх дуулдана.

	ЛЮБОВЬ АНДРЕЕВНА

	— Наана чинь юү болж байна аа?

	 

	Аня гүйж орж ирнэ.

	АНЯ

	(Инээд алдан) 

	— Петя шатан дээрээс уначихлаа! (Гүйж гарна).

	ЛЮБОВЬ-АНДРЕЕВНА

	— Энэ Петя ер нь яасан хачин хүн гэдэг вэ...

	 

	Буудлын дарга танхимын төв дунд зогсож,

	Толстойн «Нүгэлт эмэгтэй» гэдэг зохиолыг уншина. Түүнийг хүмүүс чагнана. Хэдхэн мөр унштал нь үүдний өрөөнөөс вальсын хөгжим цуурайтаж, уншлага тасарна. Цөм бүжиглэнэ. Үүдний өрөөнөөс Трофимов, Аня, Варя, Любовь Андреевна нар гарч ирнэ.

	ЛЮБОВЬ АНДРЕЕВНА

	— За Петя... Сайхан сэтгэлтэй хүү минь... Би уучлал гуйя... Хоёул бүжиглэе... (Петятай бүжиглэнэ).

	 

	Аня, Варя хоёр бүжиглэнэ. Фирс орж ирээд таягаа хажуугийн хаалганы дэргэд түшүүлнэ. Яша бас зочдын өрөөнөөс орж ирээд бүжиг сонирхоно

	ЯША

	— Яаж байна даа, өвгөөн?

	ФИРС

	— Бие муу байна. Урьд манай наадам дээр генерал барон адмиралууд бүжиглэдэг сэн, одоо ч шуудангийн түшмэл буудлын дарга нарыг ч урихад дуртай дургүйхэн ирдэг болоо шив. Бие маань нэг л хачин суларчихлаа. Талийгаач эзэн маань ямар ч өвчин тусахад лац уугаад л засардаг сан. Би өдөр болгон лац уусаар хорин жил, бараг ч илүү болсон бий. Түний ачаар л амьд гэлдэрч яваа байх.

	ЯША

	— Өвгөө чи бүр залхуу хүргэчих юм (Эвшээлгэн) бушуухан шиг үхэж далд орвол таарна.

	ФИРС

	— Ээ дээ чи муу хүний тамтаг даа! (Амандаа үглэнэ).

	 

	Трофимов, Любовь-Андреевна хоёр эхлээд танхимд дараа нь зочдын тасалгаанд орж бүжиглэнэ.

	ЛЮБОВЬ АНДРЕЕВНА

	— Мегс! би сууя!.. (Сууна). Ядарчихлаа. Аня орж ирнэ.

	АНЯ

	(Сандарсан байдалтай) 

	— Интоорын цэцэрлэгийг өнөөдөр худалдчихлаа гэж сая галын өрөөнд нэг хүн ярилаа.

	ЛЮБОВЬ АНДРЕЕВНА

	— Хэнд худалдаа юм бол?

	АНЯ

	— Чухам хэнд худалдсаныг би хэлэлгүй явчихлаа (Трофимовтай бүжиглэн танхим руу орно). 

	ЯША

	— Нэг өвгөн л тэгж чалчиж байна билээ. танихгүй юм.

	ФИРС

	— Леонид Андреич бас алга. Ирдэггүй. Нимгэн пальтотой яваа юмсан. Салхи цохиулчих вий дээ. Ай даа бас залуу насаа гэж хэцүүхэн юм шив дээ.

	ЛЮБОВЬ АНДРЕЕВНА

	— Ээ тэнгэр би үхэх нь. Очооч Яша. Хэнд худалдсаныг нь мэдээд ирээч.

	ЯША

	— Тэр өвгөн аль түрүүн яваад өгсөн (Инээнэ) 

	ЛЮБОВЬ АНДРЕЕВНА

	 (Арга тасарсан янзтай) 

	— Та юунд нь инээгээд байгаа юм бэ? Юундаа баярлаав.

	ЯША

	— Епиходовын инээдтэй гэдэг нь. Мангуу амьтан дандаа гайд орж явдаг.

	ЛЮБОВЬ АНДРЕЕВНА

	— Фирс минь, өмч газар маань худалдагдчихвал чи минь хаана очих вэ? 

	ФИРС

	— Хаа оч гэсэн газарт чинь л очно.

	ЛЮБОВЬ АНДРЕЕВНА

	— Царай чинь яагаад л базаахгүй байна аа? Бие чинь муу байна уу? Явж унтаач дээ...

	ФИРС

	— Больё доо, чи чинь (Даажигнасан янзтай) Би яваад унтчихвал хэн унд цай залгуулж, юм хум янзлах юм бэ? Энэ байшинд хөдөлдөг нь ганц би хойно.

	ЯША

	(Любовь Андреевнад) 

	— Любовь Андреевна! Танаас би нэг л юм гуйх гэсэн юм. Та болгоож үзээч! Дахиад Парис явбал намайгаа аваад яваарай. Тус болж үзээч! Энд үлдэх нөхцөл надад үнэхээр алга (эргэж харснаа, аяархан шивнэж) Яриад байх юу байх вэ. Та бэлээхэн мэдэж байгаа хойно. Улс орон нь соёл боловсролгүй, хүн ард нь зан суртахуунгүй, тэгээд уйтгартай, хоол унд нь заваан. Бас тэгээд энд Фирс гэж нэг юм янз бүрийн муухай эвгүй үг үглээд явахыг нь яана. Тун аргагүй тус болж намайгаа л аваад явж үзээрэй.

	 

	Пишик орж ирнэ.

	ПИШИК

	— Нэн үзэсгэлэнт таныг... вальс бүжигт уривал болох сон болов уу (Любовь Андреевна, Пишиктэй бүжиглэхээр явна). Онцын царайлаг танаасаа ямар ч болсон зуун наян рубль авна... авна... (бүжиглэнэ). Зуун наян рубль (Бүжиглэсээр танхимд орно).

	ЯША

	 (Аяархан дуулна) 

	— Догдлон үймэрч байгаа сэтгэлийг минь чи ойлгох уу.

	 

	Танхимд саарал малгай дөрвөлжин хээтэй өмдтэй нэг хүн гараа даллан цовхчиход хүмүүс «Уухай, Шарлотта Ивановна» гэж хашхиралдана.

	ДУНЯША

	— Нүүрээ оодохоор ухасхийнэ. Харчуул нь олдож хүүхнүүд нь цөөдөөд Аня ахайтан таныг бүжиглэ гээд байх юм. Гэтэл бүжиглэхээр толгой эргэж, зүрх цохиод болох биш. Фирс Николаевич гуай сая шуудангийн түшмэл надад дотор багтармаар юм хэллээ.

	 

	Хөгжим намжина.

	ФИРС

	— Чамд юу гэж хэллээ гэнээ?

	ДУНЯША

	— Та чинь цэцэг шиг хүүхэн юм гэнээ. Сайхан үг сонсох чихэнд чимэгтэй л байх юм. Дасчихсан болоод тэр үү.

	ЯША

	 (Эвшээлгэж) 

	— Бүдүүлэг гэдэг нь... (Гарна)

	ДУНЯША

	— Цэцэг шиг... Би чинь... ахайтнаасаа өөрцгүй боловсон сайхан дасчихжээ.

	ФИРС

	— Чи дээ бүр эргэж гүйцэж байна аа даа?

	 

	Епиходов орж ирнэ.

	ЕПИХОДОВ

	— Авдотья Федоровна та чинь намайгаа ялаа батгана шиг үзэж... харахаас ч дургүйцээд байх юм даа. (Сүүрс алдаж) Ай даа амьдрал гэдэг!

	ДУНЯША

	— Та юу гэх гээд байгаа юм бэ?

	ЕПИХОДОВ

	— Таны тэгж буруулж зугтаад байдаг эргэлзээгүй зөв ч байж болох юм (Санаа алдана). Харин уучлаарай. Амны зоргоор илэн далангүй хэлэхэд чухам үзэл бодлын үүднээс авч үзвэл та намайг ёстой л зовоож байна, зовоож ч гэж дээ сэтгэлийг минь өргөж өгч байна. Надад хэчнээн олон гай учирсан ч би одоо айж зовохоо болиод ийм л заяатай юм байлгүй гэж инээмсэглэж явдаг болсон. Та надад хэлэх үгээ хэлсэн болохоор би хэдийгээр...

	ДУНЯША

	— Энэ тухай дараа ярилцъя. Харин одоо намайг битгий үймүүлж үзээч, гуйя, Би одоо дом бодож сууна. (Дэвүүрээрээ наадна).

	ЕПИХОДОВ

	— Намайг өдөр болгон гай дайрч байдаг болохоор би одоо инээмсэглэх биш, харин бүр инээж явдаг болсноо хэлчихье.

	 

	Танхимаас Варя гарч ирнэ.

	ВАРЯ

	— Симеон чи бас л яваагүй байна уу? Чи чинь яасан ах захаа алдчихсан хүн дэг вэ (Дуняшад) Дуняша эндээс зайл (Епиходовт) Нэг бол билльярдын мод хугалах, эсхүл зочин хүн шиг зочдын байраар хамаагүй тэнээд байх.

	ЕПИХОДОВ

	— Намайг сургамжилдаг нь та арай биш байх шүү.

	ВАРЯ

	— Би чамайг сургамжлаагүй байна. Чи ч хана л бол тэнэхээс өөр ажил хийхгүй байна шүү. Конторын даамал гэж тусгай хүн байлгаж байхын ч хэрэгцээ харагдахгүй л юм байна.

	ЕПИХОДОВ

	 (Гомдсон байдалтай) 

	— Миний ажиллаж байна уу, явж байна уу, идэж байна уу, билльярд тоглож байна уу гэдгийг юмны учир ойлгодог ахмад хүмүүс л хэлж дүгнэнэ үү болохоос биш та арай болоогүй байхаа.

	ВАРЯ

	— Чи надад ийм үг хэлнэ бий! (Уур нь шатаж) Тэг май чи? Би чинь тэгвэл юү ч ойлгодоггүй хүн байх нь уу? Эндээс зайл тонил! Одоохон!

	ЕПИХОДОВ

	 (Айж) 

	— Боловсон шиг яриарай.

	ВАРЯ

	 (Бүр цухалдан уурлаж) 

	— Одоохон эндээс зайл! Тонил! (Епиходов хаалга руу явна. Хойноос нь Варя явна). Гайд учирмаар хуухай! Чиний сүнс ч энд бүү үзэгдэг! Миний нүдэнд бүү харагд! (Епиходов гарч хаалганы цаанаас) Би тантай давж заалдана. Чи бас буцаад орох нь уу? (Хаалганы хажууд Фирсийн налуулж тавьсан таягийг шүүрэн авна). Яв... Яв... Хөлөө хүрэх газар оч... Яадгийг би чамд харуулаад өгье... Чи ер нь явна уу, үгүй юү? Чамайг даа... (Варя таягаа эргүүлэх үед Лопахин орж ирнэ).

	ЛОПАХИН

	— Их баярлалаа.

	ВАРЯ

	(Уурлаж инээх хосолж) 

	— Уучлаарай!

	ЛОПАХИН

	— Зүгээр таатай сайхан угтсанд их баярлалаа.

	ВАРЯ

	— Юун баярлах байх вэ? (Цаашаа явснаа эргэж хараад уярангуй байдлаар) Таныг би гэмтээчхээгүй байгаа?

	ЛОПАХИН

	— Үгүй зүгээр. Яггүй л том булуу болно биз.

	 

	Танхимд хүмүүс дуугаралдана. Лопахин иржээ. Ермолай Алексеич

	ПИШИК

	— Нүдээр үзэж, чихээр сонсъё... (Лопахинтай үнсэлдэнэ). Архи ханхлуулчихсан байх шив дээ! Бид ч бас энд хөгжилтэй байна.

	 

	Любовь Андреевна орж ирнэ.

	ЛЮБОВЬ АНДРЕЕВНА

	— Ермолай Алексеич та чинь ирчихээ юү? Юү болоод удаав? Леонид хаачсан бэ?

	ЛОПАХИН

	— Леонид Андреич надтай цуг ирсэн. Одоо ирнэ.

	ЛЮБОВЬ АНДРЕЕВНА

	(Сэтгэл нь хөдөлж) 

	—За яав? Худалдаа гарсан уу? Яриач!

	ЛОПАХИН

	(Баярласнаа мэдэгдэхгүйг хичээн ярвалдаж) 

	— Худалдаа дөрвөн цагийн үед дууссан... Хоёр өдрийн галт тэрэгнээс хожимдоод есөн цаг хагас болтол хүлээлээ. (Уртаар сүүрс алдаж) Пөөх! Толгой жаахан эргээд байх чив.

	 

	Гаев баруун гартаа боодолтой юм барьж, зүүн гараараа нулимсаа арчсаар орж ирнэ.

	ЛЮБОВЬ АНДРЕЕВНА

	— Леня яагаа вэ? Юу болчихоо вэ? (Тэсэж ядан уйлагнаж) Та минь бушуухан хэлээч...

	ГАЕВ

	 (Эгчдээ юу ч хэлэлгүй хий л гараа сэжиж уйлагнан Фирст) 

	— Май ав... Керчийн загас, жаал зугаа юм авлаа... Би өнөөдөр юу ч идээгүй явна... Намайг яаж зовоосон гэж санана (Билльярдын тасалгааны онгорхой хаалгаар шаариг тачигнаж Яша! «долоо, арван найм» гэх сонстоно. Гаевын байдал эрс өмнөө болж уйлахаа болив.) Үхтэлээ ядарлаа Фирс, сольж өмсөх юм өгөөч. (Танхим дундуур Фирсийг дагуулан тасалгаа руугаа явна). 

	ПИШИК

	— Худалдаан дээр юу болов! Яриач! 

	ЛЮБОВЬ АНДРЕЕВНА

	— Интоорын цэцэрлэг маань худалдагдсан уу?

	ЛОПАХИН

	— Худалдагдсан.

	ЛЮБОВЬ АНДРЕЕВНА

	— Хэн аваав?

	ЛОПАХИН

	— Би худалдаж авсан. (Дуугүй болно)

	 

	Любовь Андреевна хамаг сэтгэлээр унаж, дэргэд нь түших ширээ сандал хоёр байгаагүй бол муужирч ойчихоор болно. Варя бүсэндээ уясан олон түлхүүрийг мулталж аваад зочдын өрөөний тэг дунд шидчихээд гарч одно.

	ЛОПАХИН

	— Би худалдаж авлаа! Ноёд минь жаахан хүлээж байж үзээрэй. Тархи толгой мансуураад ярьж болшгүй... (Инээлдэнэ) Биднийг худалдаан дээр очиход Дериганов аль хэдийнээ оччихсон байж байна. Леонид Андреич дөнгөж арван таван мянгатай очсон чинь Дериганов өрнөөс гадна гучин мянга өгөөд тавьчих ваа. Хэрэг биш болох гэж мэдээд би ана мана үзэлцэж дөчин мянга өглөө. Деригановыг дөчин тав гэхлээр нь би тавин таван мянга гэлээ. Ингээд тэр маань таван мянгаар, би арван мянгаар нэмээд байлаа. Тэгж байтал ашгүй нэг дуусав. Өрөн дээрээ би ерэн мянгыг өгч байж авч хоцорлоо. Интоорын цэцэрлэг одоо минийх болсон! Минийх! (Тачигнатал инээнэ) Бурхан тэнгэр минь, ноёд оо интоорын цэцэрлэг минийх болдог байжээ! Намайг согтож элий балай болчхож гээ юу ч гэсэн хамаагүй... (Хөлөө дэвсэлж) Битгий л даажигнаарай даа! Эцэг өвгөд маань авснаасаа босож ирээд энэ бүх явдал, нөгөө бичиг үсэг ч үгүй мангуу мулгуу Ермолай нөгөө хөхөө өвлийн хүйтэнд хөл нүцгэн харайлгаж явсан Ермолай орчлон дэлхийд байхгүй сайхан өмч газар худалдаж авчхаад байж байгааг хардаг ч болоосой. Өвөг эцгийг маань боолчилж, галын өрөөнөөс цааш оруулдаггүй байсан эзний газрыг нь байртай юутай нь худалдаад авчихлаа. Би ер нь юу болж байна? Энэ бүгд зүүд зэрэглээ шиг санагдаж байна... (Газар хэвтсэн түлхүүрийг авч уринаар инээмсэглэн) Варя энд эзэн биш болсноо харуулах гэж түлхүүрээ хаяжээ... (Олон түлхүүр хангинуулж) Тэр ч яамай хэрэг. (Хөгжим хөглөх сонстоно) Эй, хөгжимдөөч. Та нарыг чагнамаар байна! Ермолай Лопахин интоорын энэ цэцэрлэгийг балт сүхээр цавчилж, саглагар сайхан моднууд нь навсайн ойчихыг нь та нар ирж хараарай! Би энд зуслан байгуулж, шинэ амьдралаа яаж эхлэхийг минь ач гуч нар маань үзэг... Хөгжимдөөч!

	 

	Хөгжим эгшиглэнэ. Любовь-Андреевна сандал дээрээ нугдайн сууж мэгшин уйлна.

	ЛОПАХИН

	 (Тавлах янзтай) 

	— Яагаад та миний үгэнд ороогүй вэ? Хөөрхий хонгор, гоолиг хонгор минь, одоо буцааж авдаг өнгөрсөн. (Уйлагнан) Ай даа бас энэ бүх бушуухан шиг шувтарч, манай эв дүйгүй бүдүүн хадуун зовлонт амьдрал түргэхэн шиг өөрчлөгдөөсэй дээ.

	ПИШИК

	 (Лопахиныг сугадаж шивнэнэ). 

	— Цаадах чинь уйлаад байна. Танхим руу оръё. Ганцаараа үлдэг... Явъя (Танхим руу сугадан хөтөлж орно)

	ЛОПАХИН

	— Юү л гээч болж байна даа? Чангахан шиг хөгжимдөөч! Юм бүхэн хүссэнээр минь болог (Алиалах байдлаар) Интоорын цэцэрлэгийг авсан газрын шинэ эзэн задарч явна (Мэдэлгүй ширээ дайрч унагах шахна) Би юуны ч үнийг төлж чадахгүй мөнгөтэй. (Пишиктэй гарч одно).

	 

	Танхим, зочдын өрөө хоосорч, Любовь Андреевна гав ганцаараа атирч суугаад эхэр татан уйлна.

	Хөгжмийн бүдэг дуу сонстоно. Аня, Трофимов хоёр гүйлдэн орж ирнэ. Аня эжий рүүгээ очиж өвдөг сөхрөн сууна. Трофимов танхимын хаалган дээр үлдэнэ.

	АНЯ

	— Эжий! Эжий чи минь уйлж байгаа юм уу? Сайхан сэтгэлт эелдэг сэтгэлт эжий минь. Би чамдаа хайртай... Би чамайг харж явна. Интоорын цэцэрлэгийг худалдчихсан. Байхгүй болсон нь үнэн. Тэглээ гээд эжий битгий уйл. Чиний амьдрал яагаа ч үгүй байна. Ариун сайхан сэтгэл чинь хэвээрээ байна... Хоёулаа явъя. Хайрт минь эндээс зайлъя. Явъя!.. Бид үүнээс үзэсгэлэнтэй сайхан цэцэрлэг ургуулна. Чи үзнэ. Ойлгох болно. Оройн нар шиг тогтуун, их баяр баясгалан сэтгэл зүрхийг чинь ээж, эжий чи инээн баясах цаг ирнэ. Хайрт минь явъя! Явъя!

	 

	ХӨШИГ

	 


ДӨРӨВДҮГЭЭР ҮЗЭГДЭЛ

	 

	Нэгдэх үзэгдлийн засал. Цонхны хөшиг ч үгүй, зураг ч үгүй. Ганцхан буланд нь худалдах гэж байгаа юм шиг бөөгнөрүүлж тавьсан хэдхэн мебель үлджээ. Хоосорчихсон байдал харагдана. Гадаа хаалганы нь үүдэнд, тайзны гүнд чемодан, боодолтой пүүгээ тавьсан байна. Зүүн талынх нь хаалга нээлттэй байх ба тэндээс Варягийн дуу сонстоно. Лопахин хүлээж зогсоно. Яша шампанск дүүргэсэн хундага бүхий гадар барьж зогсоно.

	Үүдний тасалгаанд Епиходов авдар баглана. Хөшигний цаана бүдэг чимээ гарч, тариачид салахын ёс гүйцэтгэхээр ирцгээнэ. «Баярлалаа та нарт, ах дүү нар минь баярлалаа» гэх Гаевын дуу сонстоно.

	ЯША

	— Харц ардууд салахын ёс гүйцэтгэхээр ирлээ. Ермолай Алексеич гуай санаа сайхантайгаас биш даанч юм мэддэггүй улс гэж би боддог.

	 

	Чимээ намдаж үүдний өрөөнд Любовь Андреевна, Гаев хоёр орж ирнэ. Любовь Андреевна эс уухилавч царай нь цонхийж, үг ч дуугарч чадахгүй чичирнэ.

	ГАЕВ

	— Люба чи эдэнд хамаг мөнгөө өгчихлөө. Ингэж болохгүй, болохгүй!

	ЛЮБОВЬ АНДРЕЕВНА

	— Би өгөхгүй байж чадсангүй. Чадахгүй юм чинь! (Хоёул гарч одно).

	ЛОПАХИН

	(Тэдний хойноос хаалга руу) 

	—  Эрхмүүд минь наашаа болж үзээч, хичээнгүйлэн гуйя! Салахынхаа өмнө хундага барьцгаая. Хотоос авчрахаа мартчихаад буудлаас ганцхан шил оллоо. Наашаа болцгоо! (Хэсэг дуугүй болсноо) За ноёд ууцгаая! Уух дургүй байна уу? (Хаалганаас холдож) Ингэхийг нь мэдсэн бол хэрэггүй авлаа. Тэгвэл би ч уухаа байлаа. (Яша гадраа ширээн дээр аяархан тавина) Яша ядахдаа чи уугаач.

	ЯША

	— Явахын баяр! Сайн сууж байгаарай! (Ууна) Таны энэ ёстой шампанск биш байх чив.

	ЛОПАХИН

	— Шилтэйгээ найман рубль юм (Хэсэг дуугүй болсноо) Энд чинь чөтгөр тогтмооргүй хүйтэн байх чив.

	ЯША

	— Өнөөдөр галлаагүй. Тэртэй тэргүй явахаас хойш (Инээнэ).

	ЛОПАХИН

	— Чи яагаад байна аа?

	ЯША

	— Баярласандаа инээж байна.

	ЛОПАХИН

	— Гадаа өвлийн эхэн сар гэхэд зун шиг л нартай тогтуухан гэдэг нь. Мөн ч сайхан болж байх чив. Барилга барихад зохимжтой байна даа (Цагаа харчхаад хаалга руу явна). Ноёд минь 47 минут болоод галт тэрэг хөдлөх нь! Ингэхлээр 20 минут болоод буудал руу явахгүй бол горьгүй, бушуулцгаагаарай.

	 

	Трофимов гаднаас пальтотой орж ирнэ.

	ТРОФИМОВ

	— Явах цаг болсон. Морьд бэлэн. Золигийн галошоо эрээд олохоо байлаа. (Хаалга руу очиж) Аня, галош маань байдаггүй! Бүр олддоггүй шүү!

	ЛОПАХИН

	— Би ч Харьков явлаа. Та нартай цугтаа явна. Харьковт өвөлжинө. Та нартай салгалсаар байгаад хийх юмгүй залхлаа. Ажилгүй сууж чадахгүй юм. Юү ч болж байгаа юм бүү мэд гар хуруу маань яг л хүний юм шиг л санжганаад нэг л хачин болчихлоо.

	ТРОФИМОВ

	— Бид ч одоохон явлаа. Та ч дахиад л олз олбортой ажлаараа хөөцөлдөж гарна биз.

	ЛОПАХИН

	— Нэг аяга уучихъя.

	ТРОФИМОВ

	— Уухгүй.

	ЛОПАХИН

	— Одоо Москва орох юм болж байна уу?

	ТРОФИМОВ

	— Тиймээ, эднийг хот оруулж өгчхөөд маргааш Москва орно.

	ЛОПАХИН

	— Тийм байдаг байжээ... Профессор багш нар чинь лекцээ уншихгүй чиний ирэхийг хүлээж байгаа биз дээ...

	ТРОФИМОВ

	— Чамд хүртээлгүй.

	ЛОПАХИН

	— Чи чинь хэчнээн ч жил их сургуульд сурч байна даа?

	ТРОФИМОВ

	— Өөр ухаантай шиг юм ярьж үзээч. Наадах чинь дэндүү хуучирсан яриа байна (Галошоо эрнэ). Ингэхэд та бид хоёр дахиж уулзахгүй байх. Ингэхлээр саваагүй юманд битгий сарвалзаж бай гэж салахынхаа өмнө танд зөвлөе. Юм болгонд сарвалздаг зангаа хаяж... Энд зуслан барьж зуслангийнхнаас аажимдаа тусгай тусгай газрын эзэд бий болно гэж бодож байгаа чинь мөн л саваагүй юманд сарвалзаж байгаа хэрэг... Тэглээ ч гэсэн би чамд хайртай. Чи бол жүжигчин шиг цэмцгэр нарийхан гартай, бас цэмцгэр сайхан сэтгэлтэй хүн...

	ЛОПАХИН

	(Трофимовыг тэвэрч) 

	— Найз хонгор минь баяртай. Би чамд их баярлалаа. Хэрэгцээтэй бол надаас замдаа хэрэглэх мөнгө ав.

	ТРОФИМОВ

	— Мөнгө бий, баярлалаа. Би орчуулгын шагналаа авсан. Энэ хармаанд байна. (Сандарч) Харин галош маань байдаггүй шүү!

	ВАРЯ

	(тасалгаанаас) 

	— Наадах муухай юмаа ав! (Резинэн хос галош гаргаж газар дээр чулуудна) 

	ТРОФИМОВ

	— Варя та чинь юү л болоод хилэгнээд байна даа? Гм... Энэ чинь минийх биш байна.

	ЛОПАХИН

	— Энэ хавар би мянган десятин газар намуу цэцэг тарьсан нь одоо цэвэр дөчин мянган рублийн ашиг оллоо. Миний тарьсан намуу цэцэг ямар гоё сайхан цэцэглэсэн гэж санана. Тэгээд л дөчин мянган рублийн хонжоо гарлаа гэж ярьж байгаа чухам өгөх мөнгөтэй болоод л чамд зээлдүүлье гэж байхгүй юү. Нэрэлхэж байхын хэрэг юү байна. Би бол жирийн... тариачин хүн.

	ТРОФИМОВ

	— Чиний эцэг тариачин минийх эмийн сангийн ажилтан байсан ч гэсэн бидний амьдралд холбогдол алга. (Лопахин түрийвчээ гаргана) Боль доо, боль... Хоёр зуун мянгыг ч өгсөн авахгүй. Би бол чөлөөтэй хүн. Баян гуйлгачингүй та нарын өндөр үнэлдэг бүхэн минийхээс шал өөр. Би бол та наргүйгээр амьдарч, та нарын хажуугаар өнгөрөөд явчих чадалтай, бардан хүн. Газар дэлхий дээр ямар зол жаргал байж болох вэ тийм дээдийн жаргал, эрхэм дээд үнэн хэргийн зүг хүн төрөлхтөн замнан явж байна. Тэдний тэргүүн эгнээнд явж байгаа юм!

	ЛОПАХИН

	— Түүндээ хүрч чадах юм уу даа?

	ТРОФИМОВ

	— Хүрнэ. (Хэсэг дуугүй болсноо) Хүрнэ! Эс хүрсэн ч хүрэх замыг бусдад заагаад өгнө.

	Тэртээ хол цэцэрлэгийн модыг цавчих чимээ сонстоно.

	ЛОПАХИН

	— За баяртай, хонгор найз. Явах цаг боллоо. Бид хоёрыг бие биедээ томорхож суух хооронд амьдрал гэдэг чинь чиглэсэн замаараа явж л хэвтэнэ. Би бол эцэж ядрахаа мэдэхгүй удтал ажиллаад байхлаар сэтгэл санаа уужирч, юуны тулд амьд яваа маань ч тодорхой болох шиг санагддаг. Гэтэл найз минь, юуны тулд амь зууж яваа нь мэдэгдэхгүй улс Орос оронд алиныг тэр гэхэв ээ. За тэр яах вэ. Хэргийн гол нь энэ биш дээ. Леонид Андреич банканд жилдээ зургаан мянган цаасны цалинтай ажил олсон гэнэ билээ... Залхуу амьтан юм чинь хийж чадахгүй дээ...

	АНЯ

	(Хаалгаар шагайж) 

	—Эжий өөрийгөө явтал цэцэрлэгийн модыг битгий огтчуулаач гэж гуйж байна.

	ТРОФИМОВ

	— Ёстой чухам. Хүн байна даа, санаа зовмоор юм... (Үүдний өрөөгөөр дамжин гарна)

	ЛОПАХИН

	— Одоохон, одоохон... Түмэн зөв (Трофимовын хойноос дагалдан гарна).

	АНЯ

	— Фирсийг эмнэлэгт аваачсан уу?

	ЯША

	— Би өглөө хэлсэн шүү дээ Аваачсан байх аа.

	АНЯ

	(Епиходовыг танхим дундуур орж ирэхэд нь) 

	— Фирсийг эмнэлэгт аваачсан үгүйг Семен Пантелеевич гуай лавлаж мэдээрэй.

	ЯША

	(Гомдсон байдалтай) 

	— Аль өглөө би Егорт хэлсэн. Дахин дахин лавлахын хэрэг юу байна.

	ЕПИХОДОВ

	— Долоон голтой Фирс ч миний бодлоор бол заслага авахаа өнгөрөөд, элэнцэг хуланцагтайгаа очиж нийлэх цаг нь болсон бий. Би хувьд ч Фирсийг хараад атаархаж суудаг (Чемоданаа, малгайтай цаасан хайрцаг дээр тавьж няц дарна). За тэгнээ тэр. Ингэнэ гэж мэдсэн юм. (Гарна)

	ЯША

	(Даажигнаж) 

	— Бас л гай...

	ВАРЯ

	(Хаалганы цаанаас) 

	— Фирсийг эмнэлэгт аваачсан уу?

	АНЯ

	— Аваачсан.

	ВАРЯ

	— Докторт өгүүлсэн бичгийг яагаад аваачаагүй юм бэ?

	АНЯ

	— Хойноос нь явуулчихъя... (Гарна)

	ВАРЯ

	(Зэргэлдээ тасалгаанаас) 

	— Яша, хаана байна? Явахаас нь урьд уулзах гэж эх нь ирээд байна гэж хэлээч.

	ЯША

	(Гараа сарвайж) 

	— Хүний уур хүргэхээс өөр юм мэддэггүй амьтан шүү.

	 

	Дуняша үргэлж л юмаа янзалж байснаа, Яшаг ганцаараа байхлаар нь очно.

	ДУНЯША

	— Яша, та намайг нэг хардаг ч болоосой... Намайгаа хаяад явах нь ээ (Хүзүүгээр нь тэврэн ухилна). Би зургаа хоноод дахиад Парист очно. Маргааш хурдан галт тэргэнд суугаад жирийлгэхээр болох нь тэр. Үнэмшмээргүй байх чив. Парис мандтугай!.. Энд ч над шиг хүн амьдарч чадашгүй... Одоо яая гэх вэ. Энэ бүдүүлэг заваан амьдрал надад огт зохихгүй юм. Шампанск уу! Уйлаад яах юм бэ? Төв томоотой байвал уйлахаа болино шүү дээ.

	ДУНЯША

	(Оо түрхэж толинд харна) 

	— Парист очоод захиа бичээрэй. Би чинь Яша чамдаа сэтгэлтэй байсан шүү дээ! Яша би чинь бас дээдсийн энхрий байдалд дасчихсан хүн шүү.

	ЯША

	— Хүн ирлээ. (Чемоданаа янзалсан хүн болж дуу аялна)

	 

	Любовь-Андреевна, Гаев, Аня, Шарлотта Ивановна орж ирнэ.

	ГАЕВ

	— Хөдлөх юмсан! Цаг ч дөхлөө (Яшаг харж) Өмхий загас хэнээс ханхлаад байна?

	ЛЮБОВЬ АНДРЕЕВНА

	— Арван минут болоод тэргэнд сууцгаая... (Тасалгааг эргэн тойрон харж) хуучирсан ч гэсэн биднийгээ өдий жил нөмөрлөсөн байшин минь баяртай. Өвөл өнгөрч хавар болоход чи минь ор сураггүй алга болж, чамайг эвдэлж буулгах байх. Энэ байшин их юм үзсэн байшин шүү! (Охиноо чанга тэврэн үнсэж) Эрдэнэсийн охин минь, хоёр нүд чинь очир алмас шиг л гялалзаж, чи минь баясаж хөөрөөд байх чив. Чи баяртай байна даа? Тийм үү?

	АНЯ

	— Баярлалгүй яах вэ? Эжий минь шинэ амьдрал эхэлж байна шүү дээ.

	ГАЕВ

	(Хөгжин баясаж) 

	— Нээрээ ч одоо хүн бүхэн тавтай сайхан боллоо. Интоорын цэцэрлэгийг худалдахын өмнө бид цугаараа сандарч тэвдэж санаагаар унаад байсан чинь худалдчихаар нь санаа амарч, бүр хөгжилтэй, баяртай боллоо... Би одоо банкны албан хаагч, санхүүгийн ажилтан болсон... шар шаариг дунд. Люба чи ч гэсэн бүр зүс царай орчихсон байна.

	ЛЮБОВЬ АНДРЕЕВНА

	— Нээрээ сэтгэл минь овоо онгойлоо. (Түүнд малгай, пальтог нь авч өгнө) Би одоо сайн унтдаг болж. Яша, юмыг маань гаргаач. Цаг боллоо (Аняд) Миний охин бид удахгүй уулзацгаана... Би Парис явлаа. Ярославлийн авга эгчээс өмч газар худалдаж ав гэж ирүүлсэн мөнгөөр Парист амьдарна. Нагац эгч маань эрүүл энх байх болтугай! Гэсэн ч энэ мөнгө юунд хүрэх вэ дээ, хэдхэн хоноод л дуусчихна.

	АНЯ

	— Эжий чи удахгүй эргэж ирнэ. Тийм биз дээ? Би бэлтгэж байж гимназийн шалгалтыг давчхаад ажил хийж чамд тусална. Эжий хоёулаа хамт суугаад янз бүрийн ном уншина... Тиймээ! (Эжийнхээ гарыг үнсэж) хоёулаа намрын сайхан урт шөнө олон олон ном зохиол уншихад гайхалтай шинэ ертөнц бидний өмнө нээгдэнэ... (Бодлого болж) Эжий ирээрэй...

	ЛЮБОВЬ АНДРЕЕВНА

	— Ирэхгүй яах вэ миний охин (Охиныгоо тэвэрнэ).

	 

	Лопахин орж ирнэ. Шарлотта аяархан дуу аялна.

	ГАЕВ

	— Шарлотта жаргалтай хүн шүү. Дуулж л байна.

	ШАРЛОТТА

	(Манцуйтай хүүхэд шиг боодолтой юм авч) 

	— Миний жаахан хүү бүүвэй, бүүвэй... (Нялх хүүхэд уа уа! гэж уйлах сонстоно) Миний хайртай хөөрхөн хүү битгий уйл. (Уа!.. Уа!..) Би чамдаа ийм л хайртай! (Боодолтой юмыг байсан газарт нь хаяна) Ингэхлээр та нар надад байх газар олж өгөх юм уу? үгүй юм уу? Би ингэж байж чадахгүй нь.

	ЛОПАХИН

	— Гайгүй олж өгнө. Шарлотта Ивановна битгий санаа зов.

	ГАЕВ

	— Манийгаа цөм орхих нь. Варя явчихлаа... Бид ч хэрэггүй улс болжээ.

	ШАРЛОТТА

	— Хотод надад байх газар алга. Явах л хэрэгтэй... (Дуу аялж) Гэсэн ч ялгаагүй дээ. 

	 

	Пишик орж ирнэ.

	ЛОПАХИН 

	— Ийм хүнийг бүтээсэн нь байгалийн гайхамшиг

	ПИШИК 

	(Амьсгаадаж) 

	— Жаахан амьсгаагаа даръя... Зовж гүйцлээ... Хүндэт ноёд минь... ус өгөөч.. 

	ГАЕВ 

	— Мөнгө л гэж ирээ биз дээ? Дуулгаварт зарц би чинь нүглээс холдъё... (гарч одно)

	ПИШИК 

	— Танайхаар ороогүй удлаа... Үзэсгэлэн гоо минь... (Лопахинд) Чи энд байна уу? Чинийхээ барааг харсандаа баяртай байна... Ёстой мундаг ухаантай хүн... Май... ав... (Лопахинд мөнгө өгнө) Дөрвөн зуун рубль... Найман зуун дөчийг нь дараа өгнө. 

	ЛОПАХИН 

	(Учрыг нь олж ядан мөрөө хавчисхийн) 

	— Зүүд шиг юм болж байх чив... Чи хаанаас мөнгөтэй болоо вэ?

	ПИШИК 

	— Байз... Халуун байна.. Ёстой нэг ер бусын явдал болсон юм. Манайхаар нэг англи хүн ирээд газраас минь ямар нэг цагаан шавар олоод... (Любовь Андреевнад) гайхалтай сайхан тандаа бас дөрвөн зуу... (Мөнгө өгнө) Бусдыг нь дараа (Ус залгилж) Ямар нэг агуу их гүн ухаантан байшингийн орой дээрээс үсэр гэж зөвлөж байна гэж сая нэг залуу эр вагонд ярилаа. «Үсэр» тэгвэл хамаг зорилт бүтнэ (Гайхаж) ямар вэ? Ус өгөөч!

	ЛОПАХИН 

	— Тэр чинь юун англичууд байдаг билээ?

	ПИШИК 

	— Тэдэнд шавартай газраа дөрвөн жилийн хугацаагаар түрээслээд өгчихлөө... Одоо харин уучлаарай, зав тун алга... Явалгүй болохоо байлаа... Знойков... Бас Кардамановынд очно. Цөмд нь өртэй шүү дээ би (Дуу аялна) Мэнд байцгаагаарай... Дөрөв дэх өдөр ирнэ... 

	ЛЮБОВЬ АНДРЕЕВНА 

	— Бид одоо хот орлоо. Тэгээд гадаад явна... 

	ПИШИК 

	— Юү? (Сандарч) Яагаад хот ордог билээ? Даанч тийм байхаа, харахнаа мебель... чемоданаа бөөгнүүлчихсэн байна. За яах вэ... (Уйлагнан) Зүгээр... ёстой нэг ухаантай улс. Энэ англичууд... За яах вэ... Сайн яваарай... Бурхан тэнгэр та нарт тусалж тэтгэх биз... Яах вэ зүгээр... Ертөнц дээр төгсгөлгүй мөнх юм гэж байх биш. (Любовь Андреевнагийн гарыг үнсэж) Намайгаа эцэс болж гэдэг сураг та нарын сонорт хүрвэл энэ муу... «гэрэлт ертөнц дээр ийм нэг... Симеонов-Пишик гэгч байсан юмсан. Бурхны оронд төрөх болтугай»... гэж залбираарай даа. ёстой нэг гайхамшигтай сайхан өдөр байх чив... Тиймээ. (Их л эвгүйрхсэн байдалтай гарч явснаа дорхноо буцаж ирээд хаалгаар) Танд Дашенька мэнд хүргэж байна билээ! (явна)

	ЛЮБОВЬ АНДРЕЕВНА 

	— Одоо хөдөлж болно. Би ч хоёр юманд санаа зовсоор явах нь. Нэгдүгээрт, өвчтэй Фирст (Цагаа харж) дахиад таван минут сууж болно... 

	АНЯ 

	— Эжий, Фирсийг эмнэлэгт аваачсан шүү дээ. Өглөө Яша хүргэж өгсөн гэнэ. 

	ЛЮБОВЬ АНДРЕЕВНА 

	— Хоёр дахид Варяд зовж байна. Эрт босож ажиллаж сурчихсан юм чинь одоо ажил хөдөлмөргүй болохоор уснаас гарсан загас шиг болно. Хөөрхий минь одоо ч гэсэн бүр турж эцэж, цонхийж хатаад сав л хийвэл уйлдаг болжээ... (Хэсэг дуугүй болсноо) Үүнийг Ермолай Алексеич та л сайн мэдэж байгаа. Уг нь би... Варяг тантай суулгах гэж хүсдэг байсан. Тэгээд ч та хоёр суух нь шиг байна даа гэж боддог байлаа. (Аняд нэг юм шивнэхэд цаадах нь Шарлотта руу толгой дохиж хоёул гарна) Варя танд хайртай юм. Гэтэл та нар яагаад хоёр биеэсээ буруулаад байдгийг би ердөө ойлгохгүй байна. Ойлгохгүй юм. Ойлгохгүй байна. 

	ЛОПАХИН 

	— Үнэнээ хэлэхэд би ч өөрөө ойлгохгүй байна. Юм гэдэг хачин... Одоохон нэг тийш болгочихвол сайн санжээ Таныг байхгүйгээр би сууя гэж чадахгүй дээ. 

	ЛЮБОВЬ АНДРЕЕВНА 

	— Тэгвэл ямар сайн юм. Ганцхан минутын ажил шүү дээ. Би одоо дуудъя... 

	ЛОПАХИН 

	— Ингэхэд шампанск ч бий. (Аяга харчхаад) Хоосон байх чив нэг нь ууж орхижээ. (Яша ханиалгана) Үүнийг чинь гулдарна гэдэг байхаа. 

	ЛЮБОВЬ АНДРЕЕВНА 

	(Хөгжилтэй байдлаар) 

	— Сайхан хэрэг! Бид гарлаа... Яша!! Би Варяг дуудъя! (Хаалгаар) Варя хамаг юмаа орхиод наашаа ир! (Яшатай гарна). 

	ЛОПАХИН 

	(Цагаа хараад) 

	— Тиймээ... (Дуугүй болно)

	 

	Хаалганы цаана аяархан инээлдэн шивнэлдэх чимээ гарснаа Варя орж ирнэ.

	ВАРЯ 

	(Юмаа удтал үзнэ) 

	— Хачин юм бүр олдохгүй нь... 

	ЛОПАХИН 

	— Та юу эрээ вэ?

	ВАРЯ 

	— Өөрөө хийчхээд хаа хийснээ мэдэхээ байлаа. (Дуугүй болно)

	ЛОПАХИН 

	— Варвара Михайловна та одоо хаачих вэ?

	ВАРЯ 

	— Би юу? Рагулиныд... Тэдний аж ахуйг харж байх нярав ухаантай юм хийж байхаар тохиролцсон. 

	ЛОПАХИН 

	— Яшнев тосгонд байдаг айл уу? Далан мод газар. (Хэсэг дуугүй болсноо) Энэ байшингийн амьдрал ингээд төгсгөл болдог байжээ. 

	ВАРЯ 

	(Юмаа эргэж хараад) 

	— Энэ чинь хаа орчихдог байна аа?.. Би авдартаа хийчихсэн юм бол уу?.. Нээрээ ч энэ байшингийн амьдрал төгсгөл боллоо... Дахиад сэргэхгүй... 

	ЛОПАХИН 

	— Би одоо Харьков явлаа... Энэ галт тэргээр. Ажил тун их байна. Харин энэ хашаанд Епиходовыг үлдээлээ... Би хөлс өгч байх юм. 

	ВАРЯ 

	— Яах вэ, болж л байгаа биз. 

	ЛОПАХИН 

	— Ноднин яг энэ үеэр цас орж байсныг та санаж байгаа биз. Тэгэхэд одоо тогтуухан нартай байх юм. Нэг л гэм нь зэврүүн... Гурван градус хүйтэн байна. 

	ВАРЯ 

	— Би харсангүй (Дуугүй болно). Тэгээд шил маань ч эвдэрчихсэн байна билээ. 

	ГАДНААС ХҮМҮҮС 

	— Ермолай Алексеич!.. 

	ЛОПАХИН 

	(Тэгж дуудахыг аль эрт хүлээж байсан бололтой) 

	— Одоохон! (Гүйж гарна)

	 

	Варя шал дээр боодолтой даашинзаа дэрлэн аяархан уйлна. Хаалга нээгдэж Любовь Андреевна сэмээрхэн орж ирнэ.

	ЛЮБОВЬ АНДРЕЕВНА 

	— Юу болов? (Дуугүй болсноо) Явъя. 

	ВАРЯ 

	(Уйлахаа больж нулимсаа арчаад) 

	— Нээрээ явах цаг болчихжээ. Би Рагулиныд өнөөдөр амжиж очно. Галт тэрэгнээс хожимдохгүй л юмсан... 

	ЛЮБОВЬ АНДРЕЕВНА

	(Хаалган дээр очоод) 

	— Аня, хувцасла!

	 

	Аня дараа нь Гаев, Шарлотта Ивановна орж ирнэ. Гаев юүдэнтэй дулаан пальто өмсжээ. Зарц, морин жолооч нар гүйлдэнэ. Епиходов юмны дэргэд эргэлдэнэ.

	ЛЮБОВЬ АНДРЕЕВНА 

	— Одоо аян замдаа мордъё. 

	АНЯ 

	(Баярлаж) 

	— Замдаа ороод!

	ГАЕВ 

	— Хайрт найзууд минь, хүндэт нөхөд минь! Би энэ байшинг үүрд орхиж явахдаа сэтгэлийнхээ үгийг хэлэлгүй дув дуугүй өнгөрч болох уу даа.. 

	АНЯ 

	(Гуйх байдлаар) 

	— Нагац ахаа! Варяд илүү үг яриад хэрэггүй ахаа!

	ГАЕВ 

	(Гутарсан байдлаар) 

	— Шар шаариг аа эргээд дунд... Дуугүй болъё. 

	 

	Трофимов, дараа нь Лопахин орж ирнэ.

	ТРОФИМОВ 

	— За ноёд хөдлөх цаг боллоо!

	ЛОПАХИН 

	— Епиходов пальто аваад аль!

	ЛЮБОВЬ АНДРЕЕВНА

	— Би ганцхан минут сууя. Энэ байшин биднийг төрүүлж өсгөж хамаг баяр цэнгэлийг маань үзэж харж байсан энэ байшингаа орхиод явна гэхээс мөн ч хэцүү байна даа... 

	ГАЕВ 

	— Би зургаахан настай байснаа санаж байна. Гурван эрдэнийн сайн өдөр би энэ цонхон дээр суучхаад аавыг сүмд очихыг нь харж сууж билээ. 

	ЛЮБОВЬ АНДРЕЕВНА 

	— Юмаа дагууд нь авсан уу?

	ЛОПАХИН 

	— Цөмийг нь авсан шиг байна. (Пальто өмсөх зуураа Епиходовт) Епиходов чи хамаг юмыг сайн харж төхөөрөлцсөн биз. 

	ЕПИХОДОВ 

	(Сөөнгө дуугаар) 

	— Ермолай Алексеич санаа зоволтгүй. 

	ЛОПАХИН

	— Хоолой чинь яаж орхио вэ?

	ЕПИХОДОВ 

	— Сая ус уутал нэг юм залгичих шиг боллоо. 

	ЯША 

	(Жигших байдлаар) 

	— Бүдүүлэг амьтан!.. 

	ЛЮБОВЬ АНДРЕЕВНА 

	— Явцгаая Энд нэг ч амьтан үлдэхгүй. 

	ЛОПАХИН 

	— Хавар болтол хэн ч байхгүй дээ. 

	ВАРЯ 

	(Боодолтой юмнаасаа нарны шүхрийг суга татан авч далайх шиг болоход Лопахин айж цочих байдал үзүүлнэ) 

	— Та чинь яаж байна. Би яалаа гэж таныг цохих вэ. Даанч дээ. 

	ТРОФИМОВ 

	— Ноёд оо! Тэргэндээ сууцгаа... Цаг болчихлоо! Одоохон галт тэрэг ирнэ!

	ВАРЯ 

	— Петя галош чинь тэр чемоданы хажууд байна (Уйлагнан) Яасан хуучирчихсан муухай галош вэ... 

	ТРОФИМОВ 

	(галошоо өмсөх зуур) 

	— Ноёд оо, явцгаая!.. 

	ГАЕВ

	(Сэтгэл нь сүрхий хөдөлж уйлахгүйг хичээн биеэ барина) 

	— Галт тэрэг... буудал дунд. Цагаан шаариг эргээд булан... 

	ЛЮБОВЬ АНДРЕЕВНА 

	— Явцгаая!

	ЛОПАХИН 

	— Цөмөөрөө энд байна уу? Байшинд хүн үлдээгүй биз. (Зүүн хажуугийн хаалгыг түгжинэ) Энд хамаг юмаа хийчихсэн болохоор түгжинэ ээ. Явцгаая. 

	АНЯ 

	— Байшин минь баяртай! Хуучин амьдрал маань баяртай!

	ТРОФИМОВ 

	— Шинэ амьдрал ирэх цаг болжээ (Яшатай хоёул гарна). 

	 

	Варя тасалгааг эргэж тойрч харчхаад яаралгүй гарна. Яша, Шарлотта нар нохойгоо дагуулчихсан гарна.

	ЛОПАХИН 

	— За хавар болтол баяртай. Ноёд гарцгаая.. - Баяртай... (Явна)

	 

	Любовь Андреевна, Гаев хоёр үлдэнэ. Ингэж л үлдэхийг хүлээсэн юм шит хүзүүгээрээ тэврэлдэн хүн амьтанд дуулдахгүйг хичээн аяархан уйлалдана.

	ГАЕВ 

	(Сандарч) 

	— Эгчээ! Эгчээ!.. 

	ЛЮБОВЬ АНДРЕЕВНА 

	— Эвий хайрт минь. Үзэсгэлэнт сайхан цэцэрлэг минь!.. Амьдрал минь. Залуу нас минь, зол жаргал минь баяртай!.. Баяртай!.. 

	АНЯГИЙН ДУУ 

	(Хангинасан хөгжилтэй дуугаар) 

	— Эжий!.. 

	ТРОФИМОВЫН ДУУ 

	(Сэтгэл нь хөөрч баярласан байдалтай) 

	— Ай!

	ЛЮБОВЬ АНДРЕЕВНА 

	— Хана, туурга, цонхыг сүүлчийн удаа харъя... Энэ тасалгаанд талийгаач эжий маань явах дуртай сан. 

	 

	ГАЕВ 

	— Эгч, Эгч!.. 

	АНЯГИЙН ДУУ 

	— Эжий!

	ТРОФИМОВЫН ДУУ

	— Ай!

	 

	ЛЮБОВЬ АНДРЕЕВНА

	— Очлоо, очлоо! (Явна)

	 

	:::

Тайлбар

		[←1]
	 Ирээдүйд гэсэн үг.
 

	[←2]
	 “Үхсэн хүний тухай нэг бол дуугүй байдаг, нэг бол сайн хэлдэг” гэсэн латин үг.

	[←3]
	 Херес - Испанийн Херес де ла фронтор хотын нэрээр нэршсэн усан үзмийн дарс флердоранж — жүржийн модны цагаан цэцэг.

	[←4]
	 Геростат - нэрд гарахын тул эртний Эфест байсан Артемидийн алдарт сүмийг шатаасан хүн.
 

	[←5]
	 Эфиальт – эртний Афины боол эзэмшигчдийн ардчиллын удирдагч. Язгууртан этгээдийн тулгуурыг элдэв арга хэрэглэж унагажээ.

	[←6]
	 8 дугаар зэргийн албан тушаал.

	[←7]
	 Вьюн - харавтар өнгөтэй урт нарийхан загасны нэр.

	[←8]
	 Хуучин орос газар христос бурхны мэндэлсэн өдөр багачууд тусгай бичигтэй цаасан одон зүүж баярын дуу дуулж явдаг байжээ.

	[←9]
	 Нана - Эмиль Золягийн романд гардаг охины нэр.

	[←10]
	 Габарио Эминь (1835-1873) францын зохиолч. Гэмт хэргийн тухай хэд хэдэн роман зохиожээ.

	[←11]
	 Гладстон Уильям Юарт (1809-1898) английн улс төрийн харгис зүтгэлтэн.

	[←12]
	 Германы хойд зүгийн аймгийн хүмүүсийг ийнхүү нэрлэнэ.

